
	ఈ గ్రంథం
మద్రాసు శ్రీరామకృష్ణ మఠం,
అధ్యక్షులుగా (1971 – 1991)వ్యవహరించిన
శ్రీమత్​ స్వామి తపస్యానందజీ మహరాజ్​ వారి
పాదపద్మాలకు సభక్తికంగా
అంకితం

		భగవాన్​ శ్రీరామకృష్ణులు

		మాతృమూర్తి శ్రీ శారదాదేవి
	
	
		విజ్ఞప్తి

		“అనేకానేకులు అసలు భగవంతుని గూర్చి ప్రస్తావించని ఈ లౌకికవాద యుగంలో, భగవదనుభూతిని పొంది, తద్ద్వారా ఒక నూతన జీవితాన్ని మలచుకొన్న వ్యక్తుల జీవిత చిత్రణలు ఎంతో ప్రాధాన్యం వహిస్తాయి.” చేతనానంద స్వామి They Lived with God పుస్తకం గురించి ప్రఖ్యాత అమెరికన్​ తత్త్వశాస్త్ర ఆచార్యుడైన హూస్టన్​ స్మిత్​ చేసిన వ్యాఖ్యానం ఇది.

		ఈ పుస్తకంలో రచయిత శ్రీరామకృష్ణుల అవతార కార్యాన్ని సువ్యక్తం చేయడంలో కీలకపాత్ర వహించిన 31 మంది గురుదేవుల గృహస్థ శిష్యుల, శిష్యు రాండ్ర జీవిత చిత్రణలు పొందుపరిచారు. గృహస్థునిగా జీవితం గడుపుతూన్న సమయంలోనే భగవంతుని కేంద్రీకృతం చేసుకొని జీవించడం ఎలాగో వీరు తమ జీవితాలలో ప్రదర్శించి చూపారు. సమాజంలో వివిధ స్థాయిలలోని స్త్రీ పురుషులు శ్రీరామకృష్ణుల పరిచయ భాగ్యం పొంది ఎలా ఆధ్యాత్మికంగా పురోగమించారో చదువుతున్నప్పుడు పులకించిపోని పాఠకుడు ఉండరనడం అతిశయోక్తి కాదేమో!

		శ్రీరామకృష్ణ కథామృతం, శ్రీరామకృష్ణ పరమహంస గ్రంథాలను చదివిన అసంఖ్యాక పాఠకులు, గురుదేవులతో సన్నిహితంగా మెలగిన ఈ గృహస్థ భక్తుల జీవిత విశేషాలను తెలుసుకోగోరడంలో వింత లేదు. క్రొత్త సమాచారాలతో, ఉదంతాలతో ఆసక్తిదాయకంగా సాగిన ఈ రచన ఆ కొరతను తీరుస్తుంది. అంతేకాక ఒక వంక అవతారమూర్తి ఎలా జీవిస్తారో, ఎలా ప్రవర్తిస్తారో, ఇతరులతో ఎలా సంభాషిస్తారో పాఠకులకు ఈ పుస్తకం అద్దంపట్టి చూపుతుంది. మరొక వంక ఆచరణయుత వేదాంతపరమైన ఆయన బోధనలు చేతలలో భక్తుల ద్వారా ఎలా తర్జుమా చేయబడ్డాయో పాఠకులు ఇట్టే గ్రహించవచ్చు.

		గతంలో మేం శ్రీరామకృష్ణుల ప్రత్యక్ష సన్న్యాస శిష్యుల జీవిత చిత్రణలను ‘దైవంతో సహజీవనం’ పేరిట ప్రచురించిన విషయం అందరికీ సువిదితమే! ఆ పుస్తకం ఇప్పటికి పలు ముద్రణలు పొంది అశేష పాఠకుల ఆదరాభిమానాలను చూరగొంది. ఆ నేపథ్యంలో స్వామి చేతనానంద ఆంగ్లంలో రచించిన They Lived with God పుస్తకాన్ని తెలుగులోకి అనువదించి ప్రచురించాలనుకొన్నాం. ఆ ప్రయత్న ఫలితమే ఈ ‘భగవంతుని సన్నిధిలో భక్తులు’. ఈ పుస్తకం మొదటి రెండు ముద్రణలు ‘దైవంతో సహజీవనం– 2’ అనే పేరుతో వెలువడినది. ఈ పుస్తకంలో 31 మంది శ్రీరామకృష్ణుల గృహస్థ శిష్యుల, శిష్యురాండ్ర జీవిత చిత్రణలు చోటుచేసుకొన్నాయి. శిష్యురాండ్రలో ఒకరు మాత్రం సన్న్యాసం స్వీకరించి, మాతృదేవి పేరిట ఒక ఆశ్రమాన్ని నెలకొల్పి, ఎనలేని సేవాకార్యాలు నిర్వహించారు. ఆమె గౌరీమా. శ్రీరామకృష్ణుల సాంగత్య ప్రభావంతో వారి జీవితాలు ఆధ్యాత్మికంగా ఎలా దీప్తిమంత మయ్యాయో, వారెలా తరించారో ఈ పుస్తకం విపులీకరిస్తుంది. కనుక పాఠకులకు, మరీ ముఖ్యంగా గృహస్థులకు వారి ఆధ్యాత్మిక పురోగమనంలో ఈ పుస్తకం ఎంతో ఉపయుక్తంగా ఉంటుందని మేం ఆశిస్తున్నాం.

		– ప్రకాశకులు

	
	
		శ్రీరామకృష్ణ పరమహంస

		[జీవిత పరిచయం]

		“ధర్మం క్షీణించి అధర్మం ప్రబలినప్పుడు ప్రతి యుగంలోను నేను అవతరించి ధర్మాన్ని సుస్థాపిస్తాను” అని శ్రీకృష్ణుడు భగవద్గీతలో (4.7, 8) ప్రకటించాడు. బుద్ధుడు, ఏసుక్రీస్తు, మహమ్మద్​, చైతన్యులు, శ్రీరామకృష్ణుల జీవితాలు పై ప్రక టనకు అద్దంపడుతున్నాయి. మానవాళి సహాయార్థం భగవంతుడు మానవరూపం దాల్చి ఈ ఇలలో అవతరించడం కల్పన కాదు, ముమ్మాటికీ నిజం. ప్రతి అవతార మూర్తీ యుగావశ్యకతను ఈడేర్చి, మానవ జీవిత పరమావధిని సూచిస్తాడు. శాంత్యా నందాలు పారమార్థికత మూలంగానే ప్రాప్తిస్తాయేగాని, భౌతికవాదం మూలంగా కాదు.

		కలకత్తాకు వాయవ్యాన అరవై మైళ్ల దూరంలో నెలకొనివున్న కామార్పుకూర్​ అనే కుగ్రామంలో శ్రీరామకృష్ణులు 1836వ సంవత్సరం, ఫిబ్రవరి 18వ తేదీన జన్మించారు. 1835వ సంవత్సరం వసంత ఋతువులో ఆయన తండ్రిగారైన క్షుదీరాం ఛటోపాధ్యాయ తన పితరుల శ్రాద్ధాది కర్మలు నిర్వర్తించడానికి గయకు తీర్థయాత్ర చేశారు. గయలో ఒకనాటి రాత్రి నిద్రలో క్షుదీరాంకు ఒక దివ్యదర్శనం కలిగింది. తేజోవిరాజమానమైన మూర్తి ఒకరు ఆయన వైపే ఆప్యాయతానురాగా లతో చూడసాగాడు. ఆ మూర్తి సుమధుర స్వనంలో ఇలా పలికాడు: “క్షుదీరాం! నీ అచంచల భక్తిప్రపత్తులు నన్ను ముగ్ధుణ్ణి చేశాయి. ఈ ఇలలో నేను అవతరించవల సిన తరుణం ఆసన్నమైంది. నీకు కుమారునిగా జన్మిస్తాను.”

		ముందు క్షుదీరాం పరమానందభరితుడైనప్పటికీ, ఈ కొండంత బాధ్యతను నిర్వర్తించగల స్తోమత తనకు లేదని గ్రహించాడు. అందువలన అతడు, “లేదు ప్రభూ! ఈ అనుగ్రహానికి నేను అర్హుణ్ణి కాను. సముచితంగా నిన్ను సేవించలేనంత పేదవాణ్ణి” అన్నాడు. అందుకు భగవంతుడు, “భయపడకు క్షుదీరాం! తినడానికి నువ్వు ఏం పెట్టినా నాకు సంతోషమే” అన్నాడు. నిద్ర మేల్కొన్న క్షుదీరాం సాక్షాత్తూ భగవంతుడే తన ఇంట అవతరించబోతున్నాడని విశ్వసించాడు. తరువాత అతడు గయను వీడి ఏప్రిల్​ నెలాఖరున కామార్పుకూర్​కు తిరిగి వచ్చాడు.

		తమ ఇంటికి ప్రక్కన ఉన్న యోగి శివాలయం ముందు తన భార్య చంద్రకు కలిగిన దివ్యానుభూతిని గురించి ఇంటికి తిరిగి రాగానే క్షుదీరాం విన్నాడు. చంద్ర ఇలా చెప్పింది: “శివాలయంలోని శివలింగం సజీవంగా ఉండడం కాంచాను. ఆ లింగం అత్యంత ఆకర్షణీయమైన వెలుగు కిరణాలను తొలుత మెల్లగా, తదుపరి వేగంగా వెదజల్లసాగింది. ఆ వెలుగు కిరణాలు ఆలయాన్నంతా ముంచివేశాయి. ఆ తరువాత అవి నది వెల్లువలోని పెను అలలుగా నా మీదకు రాసాగాయి. ఈ విషయం ధనికి (పొరుగింటి స్త్రీ) చెప్పబోతూండగా, కాంతిరూపంలోని ఆ అలలు నన్ను క్రమ్మివేశాయి. ఆ అద్భుత కాంతి కిరణాలు నా దేహంలో ప్రవేశించిన అనుభూతి పొందుతూండగా నేను నేల మీద స్పృహతప్పి పడిపోయాను. స్పృహ రాగానే ఏం జరిగిందో ధనికి చెప్పాను. కాని ఆమె నా మాటలను నమ్మలేదు. నా కేదో అపస్మారం (మూర్ఛరోగం) వచ్చిందన్నది. అది అలాంటిది కాదు. ఎందు కంటే అప్పటి నుండి నేను ఎన్నడూ లేనంత ఆనందంగాను, ఆరోగ్యంగాను ఉంటు న్నాను. ఆ తేజస్సు ఇప్పటికీ నాలోనే ఉందనిపిస్తోంది. నేను గర్భవతినయ్యానని భావిస్తున్నాను.”

		ఆ తరువాత క్షుదీరాం గయలో తనకు కలిగిన దివ్యదర్శనం గురించి చంద్రకు తెలిపాడు. ఆ దంపతులిద్దరూ ఆనందభరితులయ్యారు. రాబోయే వసంత ఋతువులో తమకు జన్మించబోయే దివ్యశిశువు ఆగమనం కోసం ఆ పుణ్యదంప తులు ప్రార్థనలు చేస్తూ, ఓర్పుతో కాలం గడపసాగారు. గయలో తనకు కలిగిన అనుభవం కారణంగా పుట్టిన బిడ్డకు ‘గదాధర్​’ అని క్షుదీరాం నామకరణం చేశాడు. గదాధర్​ అనేది మహావిష్ణువు నామాలలో ఒకటి; గదను ధరించినవాడని అర్థం. గదాధర్​ తల్లిదండ్రుల నాలుగవ సంతానం. అంతకు క్రితమే రామకుమార్​, రామేశ్వర్​ అనే కుమారులు, కాత్యాయని అనే కుమార్తె ఆ దంపతులకు కలిగారు. శ్రీరామకృష్ణులు జన్మించిన మూడేళ్లకు ఆ దంపతులకు సర్వమంగళ అనే కుమార్తె జన్మించింది.

		శ్రీరామకృష్ణులు కామార్పుకూర్​లోనే పెరిగారు. బడికి వెళ్లి వ్రాయడమూ, చదువడమూ నేర్చుకొన్నారు. కాని పొట్టకూటి విద్య పట్ల ఆయనకు ఆసక్తి పోయింది. ఆయనకు ఆరు లేక ఏడవ ఏట మొట్టమొదటిసారిగా భావపారవశ్య అనుభూతి కలిగింది. కాలాంతరంలో ఆయన ఆ సంఘటన గురించి ఇలా వివరించారు: “ఒక రోజు ఉదయం చిన్నబుట్టలో మరమరాలు పోసుకొని తింటూ వరిపొలాల గట్ల మీదుగా నడిచిపోతున్నాను. ఆకాశంలో ఒక మూల దట్టమైన మేఘాలు కనిపిం చాయి. ఆ కారుమేఘాల సౌందర్యం తిలకిస్తూ మరమరాలు తింటున్నాను. కాసేపట్లో ఆకాశం పూర్తిగా మేఘావృతమైపోయింది. ఆ కారుమేఘాల నేపథ్యంలో పాలలాంటతెల్లని కొంగలు బారులుతీరి ఎగిరిపోతున్నాయి. ఎంత అద్భుతమైన దృశ్యం! ఆ సౌందర్యాన్ని తిలకిస్తూ నేను మైమరచిపోయాను. బాహ్య ప్రపంచపు చైతన్యం పూర్తిగా కోల్పోయాను. నేను క్రిందపడిపోయాను, చేతనున్న మరమరాలు నేల మీద చెల్లాచెదు రయ్యాయి. ఇది చూసిన ఎవరో అక్కడకొచ్చి నన్ను ఎత్తుకొని ఇంటికి తీసుకు పోయారు.”

		క్షుదీరాం 1843లో దివంగతులయ్యారు. తండ్రి మరణం శ్రీరామకృష్ణులలో గొప్ప మార్పును తెచ్చింది. ఆయన మరింత అంతర్ముఖులయ్యారు, ధ్యానపరు లయ్యారు. పూరీ క్షేత్రానికి వెళుతున్న యాత్రికులు, ముఖ్యంగా సాధువులు విడిదిచేసే ఆ గ్రామంలోని సత్రానికి శ్రీరామకృష్ణులు వెళ్లి వారిని సేవించేవారు. వారికి సేవ లందిస్తూ వారి నుండి భక్తిగీతాలు, ప్రార్థనలు నేర్చుకొన్నారు.

		శ్రీరామకృష్ణులకు తొమ్మిదవ ఏట ఉపనయనం జరిపించారు. దాంతో శాస్త్రవిహితంగా పూజాదికాలు నిర్వర్తించడానికి ఆయన అర్హత పొందారు. క్రమంగా కులదేవతల పూజాదికాలలో ఆయన తోడ్పడసాగారు. కొందరు స్నేహితులతో ఆడుతూ, పాడుతూ, పౌరాణిక నాటకాలు వేసేవారు. ఒకసారి శివరాత్రి సందర్భంలో శివుని పాత్ర పోషిస్తూ బాహ్యచైతన్యం కోల్పోయారు. మరొక సందర్భంలో జగజ్జననిని ఆరాధించడానికి పొరుగు గ్రామానికి వెళుతూ ఆయన సమాధి మగ్నులయ్యారు.

		1850వ సంవత్సరం రామకుమార్​ కలకత్తాలో ఒక పాఠశాల ప్రారం భించాడు. అందుకు తోడుగా కొందరి ఇళ్లల్లో శాస్త్రోక్త పూజలు చేయించేవాడు. ఈ రెంటినీ ఏకకాలంలో రామకుమార్​ నిర్వహించలేనందువలన 1852వ సంవత్సరం తనకు సహాయార్థం శ్రీరామకృష్ణులను కలకత్తాకు తీసుకువచ్చాడు. శ్రీరామకృష్ణులు అన్నగారికి పూజాదికాలలో సహాయం చేయసాగారు. కాని రామకుమార్​ చదువును కొనసాగించమన్నప్పుడు శ్రీరామకృష్ణులు ససేమిరా కుదరదన్నారు. కలకత్తాలో సుసంపన్నురాలైన రాణీ రాస్మణి దక్షిణేశ్వరంలో నిర్మించిన కాళికాలయ ప్రతిష్ఠాపనోత్సవ బాధ్యతను 1855వ సంవత్సరం మే నెల 31వ తేదీన రామకుమార్​ వహించాడు. ఆ సందర్భంలో శ్రీరామకృష్ణులు అక్కడే ఉన్నారు. ఆ తరువాత కొద్దికాలంలోనే ఆయన దక్షిణేశ్వరానికి తరలి వెళ్లి, ఆలయ పూజారిగా నియుక్తులయ్యారు. 1856వ సంవత్సరం రామకుమార్​ మరణించాడు.

		శ్రీరామకృష్ణులు తమ ఆధ్యాత్మిక పయనాన్ని పట్టుదలతో ప్రారంభించారు. జగజ్జననిని ఆరాధిస్తూ ఇలా ప్రశ్నించారు: “నిజంగా నువ్వు ఉన్నావా తల్లీ! లేక మానసిక కల్పనా? వాస్తవం లేని కవిత్వమా? నీ ఉనికే నిజమైతే, నే నెందుకు నిన్ను చూడలేకపోతున్నాను? అలా అయితే మతం (ధార్మికత) ఊహాజనితమైనదా? గాలిమేడా?” భగవత్సాక్షాత్కారం కోసం నానాటికీ ఆయన పడుతున్న వ్యాకులత తీవ్రం కాసాగింది. రోజులో దాదాపు ఇరవై నాలుగు గంటలూ ఆయన ధ్యాన ప్రార్థనలలో మగ్నులవసాగారు. ఆ తరువాత ఆయనకు అద్భుతమైన అనుభవం కలిగింది.

		జగజ్జనని సాక్షాత్కారం లభించకపోవడంతో నా హృదయంలో భరించరాని బాధ రగిలింది. తడి తువ్వాలును గట్టిగా పిండినట్లు నా మనోహృదయాలను ఎవరో గట్టిగా పిండినట్లు అనిపించసాగింది. ఇక జగజ్జననిని చూడలేననే ఆలోచన నాలో మొదలయింది. నిరాశానిస్పృహలతో కుమిలిపోసాగాను. ఆ బాధలో నాలో నేను ఇలా అనుకొన్నాను: ‘ఇలా జీవించడంలో ప్రయోజనం ఏముంది?’ హఠాత్తుగా నా దృష్టి ఆలయంలోని కత్తి మీద పడింది. అక్కడికక్కడే ఆ కత్తితో నా జీవితాన్ని అంతం చేసుకోవాలని నిర్ణయించుకొన్నాను. ఉన్మత్తునిలా దూసుకెళ్లి ఆ కత్తిని తీసుకొన్నాను. సరిగ్గా అప్పుడు – జగజ్జనని అద్భుత దర్శనం నాకు కలిగింది, నేను స్పృహతప్పి పడిపోయాను.... ఇళ్లు, వాకిళ్లు, ఆలయాలు, ప్రతి ఒక్కటీ ఎక్కడా ఏమీ లేనట్లు ఏకమొత్తంగా మాయమైనాయి; నే నప్పుడు చూసింది తీరంలేని అనంత సాగరం లాంటి దేదీప్యమానమైన ప్రకాశం; చైతన్య సాగరం. ఎటు ఎంతదూరం చూసినా నా వైపే ఒకటి తరువాత ఒకటిగా వస్తూన్న మెరసిపోతున్న అలలు. అవి నా పైకి ఉద్ధృతంగా వస్తున్నాయి. ఇంతలో అవి నన్ను ముంచెత్తాయి. అంతంలేని అగాధంలో మునిగిపోయాను. నిలదొక్కుకోవడానికి ఎంతో ప్రయత్నించి స్పృహ కోల్పోయాను.

		ఈ దివ్యదర్శనానుభవం తరువాత శ్రీరామకృష్ణులు ఆలయ పూజాదికాలు కొనసాగించలేకపోయారు. కనుక ఆ బాధ్యతను వరుసకు తన మేనల్లుడైన హృదయ్​కు అప్పగించి రెండు సంవత్సరాలకు పైనే దివ్యోన్మత్త స్థితిలో గడిపారు. 1859వ సంవత్సరంలో ఆయన కామార్పుకూర్​కు తిరిగి వెళ్లి తల్లితోపాటు దాదాపు ఒక సంవత్సరం ఏడు నెలలు అక్కడే ఉండిపోయారు. కామార్పుకూర్​కు ప్రక్కనే పశ్చిమాన ఉన్న జయరాంబాటి గ్రామంలోని శారద అనే బాలికతో శ్రీరామకృష్ణులకు వివాహం జరిపించారు. వివాహానంతరం శ్రీరామకృష్ణులు 1860వ సంవత్సరంలో

		దక్షిణేశ్వరానికి తిరిగి వచ్చేశారు. దక్షిణేశ్వరానికి తిరిగి రాగానే శ్రీరామకృష్ణులు ఆధ్యాత్మిక తుపానులో చిక్కుకు పోయారు. ఇంటిని, భార్యను, కుటుంబాన్ని, దేహాన్ని, పరిసరాలను ఆయన మరచి పోయారు. ఆ కాలఘట్టంలోని తమ అనుభవాన్ని ఆయన ఇలా వివరించారు:

		ఒక ఆధ్యాత్మిక సంక్షోభాన్ని గమించగానే దాని స్థానంలో మరొకటి చోటుచేసుకొనేది. సుడిగాలిలో చిక్కుకొన్నట్లు నాకు అనిపించేది. నా యజ్ఞోప వీతం కూడా ఎగిరిపోవడం కద్దు. ధోవతిని కూడా సరిగా ఒంటిమీద ఉంచుకోలేకపోయేవాణ్ణి. కొన్ని సందర్భాలలో నోరు తెరచినప్పుడు నా దవ డలు స్వర్గ – పాతాళాలను తాకుతున్నట్లు అనిపించేది. ‘అమ్మా!’ అంటూ నిరాశాపూర్వకంగా అరచేవాణ్ణి. బెస్తవాడు వల నుండి చేపను లాగినట్లు జగజ్జననిని నాలోకి లాక్కొన్న భావన కలిగేది. వీథిలో నడిచిపోతున్న వెలయాలు విజేతయైన తన భర్తను కలుసుకోవడానికి వెళుతున్న సీతాదేవిలా నాకు కనిపించేది. ఒక చెట్టుకు త్రిభంగిలో ఆనుకొని నిలబడివున్న ఆంగ్లేయ బాలుడు బాలకృష్ణుణ్ణి జ్ఞప్తికి తేవడంతో నేను స్పృహ కోల్పోయాను. కొన్ని సమయాలలో ఆహారాన్ని కుక్కతో పంచుకొని తినేవాడిని. శిరోజాలు జడలు కట్టాయి. తల మీద పక్షులు వ్రాలి పూజాసమయంలో పడిన అక్షింతలను తమ ముక్కులతో పొడిచి తినేవి. చలనంలేని నా శరీరం మీద పాములు ప్రాకేవి.

		ఒక సామాన్య వ్యక్తి ఆ ప్రచండ సమధికోత్సాహంలో పావు భాగం సైతం తట్టుకోలేడు; అది అతణ్ణి దగ్ధం చేస్తుంది. ఆరు సుదీర్ఘ సంవత్సరాల కాలం నే నసలు నిద్రపోలేదు. నా కళ్లు రెప్పలార్పే శక్తిని కోల్పోయాయి. అద్దం ముందు నిలబడి కంటి రెప్పలను వేలితో మూయడానికి ప్రయ త్నించాను – కానీ సాధ్యం కాలేదు. నేను భయపడి అమ్మతో ఇలా మొర పెట్టుకొన్నాను: “అమ్మా! నిన్ను ప్రార్థించే వారికి ఇలాంటి గతే పడుతుందా? నిన్ను శరణుజొచ్చిన నాకు ఈ ఘోర వ్యాధి ప్రసాదించావా తల్లీ!” నా కళ్లవెంట నీరు ధారలు కట్టేది – కానీ హఠాత్తుగా భావపారవశ్యంలో మునిగిపోయేవాణ్ణి. నా శరీరం అప్రధానమైనదిగా, అల్పమైనదిగా కని పించేది.

		1861లో శ్రీరామకృష్ణులచే తాంత్రిక సాధనల్ని అనుష్ఠింపజేయడానికి భైరవీ బ్రాహ్మణి దక్షిణేశ్వరానికి వచ్చింది. తంత్రశాస్త్రాలలో పేర్కొన్న అరవై నాలుగు తంత్రసాధనలను అనుష్ఠించి శ్రీరామకృష్ణులు వాటిలో పరిపూర్ణ సిద్ధి పొందారు. ఆ తరువాత జటాధారి అనే వైష్ణవ సాధువు మార్గదర్శకత్వంలో వాత్సల్యభావ సాధనను అనుష్ఠించారు. తదనంతరం మధురభావ సాధనను కూడా అనుష్ఠించారు. ఈ సాధనలు పూర్తిచేశాక తోతాపురి అనే అద్వైత వేదాంత సాధువు ఆయనకు అద్వైత వేదాంతంలో దీక్ష ఇవ్వడానికి దక్షిణేశ్వరానికి వచ్చాడు. సర్వోన్నత వేదాంతానుభూతియైన నిర్వికల్ప సమాధి స్థితిని శ్రీరామకృష్ణులు కేవలం మూడు రోజులలో పొందారు.

		1866లో గోవింద రాయ్​ అనే సూఫీ సాధువు నేతృత్వంలో శ్రీరామకృష్ణులు మహమ్మదీయ మతాన్ని అనుష్ఠించారు. కాలాంతరంలో ఆయన తమ శిష్యులతో ఇలా చెప్పారు: “నేను భక్తిప్రపత్తులతో అల్లా నామాన్ని జపించాను. రోజుకు ఐదు సార్లు వారి ప్రార్థనలు చేశాను. ఆ భావంలో మూడు రోజులు గడిపాను. మహమ్మ దీయ మత సాధనానుష్ఠానంలో పరిపూర్ణత్వం సంతరించుకొన్నాను.”

		1868లో హృదయ్​, మథుర్​, మథుర్​ కుటుంబంతో కలిసి శ్రీరామకృష్ణులు తీర్థయాత్ర చేశారు. దేవఘర్​, వారణాసి, ప్రయాగ, బృందావనం, నవద్వీపం దర్శించారు. గురుదేవులకు పద్నాలుగు సంవత్సరాలు సేవలందించిన మథుర్​ 1871లో మరణించాడు. మరుసటి సంవత్సరం శ్రీ శారదాదేవి దక్షిణేశ్వరానికి వచ్చారు. శ్రీరామకృష్ణులు ఆమెను షోడశిగా ఆరాధించారు.

		1873లో శంభుచరణ్​ మల్లిక్​ గురుదేవులకు బైబిల్​ చదివి వినిపిస్తూ ఏసుక్రీస్తును గూర్చి చెప్పాడు. దక్షిణేశ్వర కాళికాలయానికి ప్రక్కనే ఉన్న యదుమల్లిక్​ ఉద్యానగృహానికి ఒకరోజు గురుదేవులు వెళ్లారు. చావడి గదిలో మడొన్నా ఒడిలో కూర్చునివున్న శిశువు క్రీస్తు చిత్రాన్ని ఆయన చూశారు. ఆ చిత్రాన్ని తదేకంగా చూస్తున్నప్పుడు తల్లీ బిడ్డల చిత్రాలు ధగధగ మెరిసిపోతూ వాటి నుండి కాంతి కిరణాలు ప్రసరించి తమ హృదయంలో ప్రవేశించడం ఆయన చూశారు.

		ఆ తరువాత మూడు రోజులు శ్రీరామకృష్ణులు క్రీస్తు ఆలోచనలలోనే మగ్నులైపోయారు. మూడవ రోజు చివర పంచవటిలో నడుస్తున్నప్పుడు అందమైన ముఖారవిందమూ, విశాలమూ, ప్రకాశవంతమూ అయిన నేత్రాలు గల ఒక పాశ్చాత్య వ్యక్తి దివ్యదర్శనం గురుదేవులకు కలిగింది. ఈ వ్యక్తి ఎవరై ఉంటారో అని గాఢంగా యోచిస్తూండగా, లోపలి నుండి ఒక వాణి ఇలా వినవచ్చింది: “ఈయనే ఏసుక్రీస్తు, మహాయోగి, భగవంతుని ప్రియతమ పుత్రుడు, పరమ పితతో ఒకటైన వాడు, మానవాళి ముక్తికై చిత్రహింసలు అనుభవించి హృదయ రక్తాన్ని ధారపోసిన మహనీయుడు.” తరువాత శ్రీరామకృష్ణులను కౌగలించుకొని క్రీస్తు ఆయనలో కలిసిపోయాడు.

		వివిధ మతాల ద్వారా, హిందూమతంలోని విభిన్న శాఖల ద్వారా భగవ త్సాక్షాత్కారం పొందిన తరువాత శ్రీరామకృష్ణులు ఇలా ప్రకటించారు: “మతాలెన్నో మార్గాలన్ని!” తమ జీవితంలో మూడువంతుల కాలాన్ని కఠోర ప్రయాసలతో గడిపి సంతరించుకొన్న ఆధ్యాత్మిక అనర్ఘరత్నాలు ఇప్పుడు మానవాళికి పంచిపెట్టడానికి తయారుగా ఉన్నాయి. 1875లో శ్రీరామకృష్ణులు సుప్రసిద్ధ బ్రహ్మసమాజ నాయకుడైన కేశవచంద్ర సేన్​ను కలుసుకొన్నారు. నాడు కేశవ్​ యువతకు ఆరాధనీయుడైన నాయకుడు. కేశవ్​, ఆతడి అనుయాయులు శ్రీరామకృష్ణుల అద్భుత జీవితాన్ని, బోధనలను గురించి తమ పత్రికలలో ప్రచురించసాగారు. తత్ఫలితంగా అనేకులు శ్రీరామకృష్ణులను గురించి తెలుసుకోసాగారు.

		ప్రత్యక్ష అనుభవం ద్వారా శ్రీరామకృష్ణులు బ్రహ్మమూ శక్తీ అనేవి– అగ్ని దాని దాహకశక్తి, పాలు దాని తెల్లదనంలా– అభిన్నాలని గ్రహించారు. జగజ్జనని ఒకసారి గురుదేవులతో ఇలా చెప్పింది: “నుమ్వా నేనూ అభిన్నులం. నా పట్ల ప్రగాఢ భక్తి చూపుతూ, మానవాళి శ్రేయస్సుకై ఈ జీవితాన్ని గడుపు. భక్తులు వస్తారు.”

		లౌకికుల వ్యర్థ ప్రసంగాలతో శ్రీరామకృష్ణులు విసుగెత్తిపోయారు. సాయంకాల హారతి సమయంలో, గంటల మ్రోతతో ఆలయాలు ప్రతిధ్వనించినప్పుడు, శంఖారావం వినవచ్చినప్పుడు ఆయన కుఠీ పైకెక్కి బిగ్గరగా, “ఓ భక్తులారా! నా వద్దకు రండి. మీ రెక్కడ ఉన్నారు? మీరు లేకుండా నేను జీవించలేను” అని కేకపెట్టేవారు.

		1879లో దక్షిణేశ్వరానికి భక్తుల రాక మొదలయింది. ముందుగా రామ్​, మనోమోహన్​ తరువాత కేదార్​, సురేంద్ర, ఛునీ, లాటూ, నిత్యగోపాల్​, తారక్​ వచ్చారు. 1881 – 82లో నరేంద్ర (స్వామి వివేకానంద), రాఖాల్​, భవనాథ్​, బాబూరాం, బలరాం, నిరంజన్​, ‘మ’, యోగీన్​ వచ్చారు. 1883 – 85లో అధర్​, శరత్​, శశి, గంగాధర్​, కాళీ, గిరీష్​, దేవేంద్ర, శారద, కాళీపద, ఉపేంద్ర, హరి, సుబోధ్​, పూర్ణ ప్రభృతులు శ్రీరామకృష్ణుల వద్దకు వచ్చారు. వీరితో శ్రీరామకృష్ణులు దివ్యలీలా విలాసాన్ని గావించారు. అంతేకాక మైకేల్​ మధుసూదన్​ దత్త, దయానంద సరస్వతి, దేవేంద్రనాథ్​ టాగూర్​, ఈశ్వరచంద్ర విద్యాసాగర్​, డాక్టర్​ మహేంద్రలాల్​ సర్కార్​, బంకించంద్ర ఛటర్జీ, జోసఫ్​ కుక్​, విలియమ్స్​, మిస్సిర్​ వంటి ఆనాటి ప్రసిద్ధ వ్యక్తులను కూడా ఆయన కలుసుకొన్నారు.

		తమ సందేశాన్ని వ్యాపింపజేయడానికి శిష్యులకు ఆయన తగిన శిక్షణ నిచ్చారు. వారికి స్వామి వివేకానందను నాయకునిగా నిర్ణయించారు. “మీరు భగవంతుణ్ణి చూశారా?” అని స్వామి వివేకానంద, శ్రీరామకృష్ణులను ప్రశ్నించినప్పుడు, “అవును, నిన్ను ఇక్కడ చూస్తున్నట్లే ఆయనను చూశాను, ఇంకా సుస్పష్టంగా” అన్న ఆయన జవాబు వివేకానందను ఎంతో ముగ్ధుణ్ణి చేసింది. తదనంతర కాలంలో శ్రీరామకృష్ణుల సందేశాన్ని ఆధునిక ప్రపంచం యావత్తూ ప్రచారం చేస్తూ స్వామీజీ ఇలా అన్నారు: “సిద్ధాంతాలను, రాద్ధాంతాలను, చర్చ్​లను, దేవాలయాలను లక్ష్యపెట్టకండి. ప్రతి జీవిలో అంతర్గతంగా నెలకొని ఉన్న దివ్యత్వంతో పోల్చి చూస్తే పైవి నామమాత్రాలే. తనలోని దివ్యత్వాన్ని అభివ్యక్తం చేయడంలో పురోగమించే కొద్దీ, శ్రేయస్సు ఒనరించే శక్తి అధికరిస్తుంది. ముందుగా దానిని గడించండి. ఎవరినీ విమర్శించకండి. ప్రతి మత సంప్రదాయంలోను, సిద్ధాంతంలోను కొంత మంచి ఉండనే ఉంది. మతం అంటే కేవలం మాటలు, పేర్లు, శాఖలు కావనీ, మతమంటే భగవత్సాక్షాత్కారం కలిగించే మార్గమని మీ జీవితాలలో ఆచరించి చూపించండి.”

		పువ్వు వికసించగానే తుమ్మెదలు వాటంతట అవే వెతుక్కొంటూ వస్తాయి. అన్ని ప్రాంతాల నుండి జనం శ్రీరామకృష్ణుల దర్శనార్థం రాసాగారు. కొన్ని సమయాలలో ఆయన భగవంతుణ్ణి గురించి రోజులో దాదాపు ఇరవై గంటలసేపు నిరంతరాయంగా మాట్లాడేవారు. ఇలా సంవత్సరాలపాటు కొనసాగింది. ఏ ఒక్కరికీ సహాయపడడానికి నిరాకరించనంత అవ్యాజ ప్రేమానురాగాలు ఆయనకు ఉన్నాయి. అత్యంత తీవ్రమైన ఈ శారీరక శ్రమల పర్యవసానంగా 1885వ సం ॥ మధ్యలో ఆయనకు గొంతు క్యాన్సర్​ దాపురించింది. శిష్యులు ఎక్కువగా మాట్లాడవద్దని వారింప ప్రయత్నించినప్పుడు, “నేను లక్ష్యపెట్టను. ఒక్క వ్యక్తికి సహాయ పడడానికి ఇలాంటి ఇరవై వేల దేహాలను త్యజిస్తాను” అన్నారు.

		కాశీపూర్​ ఉద్యాన గృహంలో 1886 ఆగష్టు 16వ తేదీ శ్రీరామకృష్ణులు మహాసమాధి చెందారు. మహాసమాధికి రెండు మూడు రోజుల క్రితం ఆయన స్వామి వివేకానందతో, “ఎవరు రాముడుగా, కృష్ణుడుగా అవతరించారో వారే ఇప్పుడు ఈ దేహంలోని శ్రీరామకృష్ణులు” అని వచించారు.

			దక్షిణేశ్వర  కాళికాలయం
		
	

	
		1 రాణీ రాస్మణి

		భగవంతుని లీలా విలాసం చిత్రవిచిత్రం. కలకత్తాలో సుసంపన్నురాలిగా ఖ్యాతి గాంచిన రాణీ రాస్మణి చాలాకాలం నుండి కాశీయాత్ర చేసిరావాలను కొంటున్నది. యాత్రకు అవసరమైన అన్ని ఏర్పాట్లూ పూర్తి చేసుకొని బయలుదేర నున్నప్పుడు ఆమెకు కలలో జగజ్జనని దర్శనమిచ్చి తీర్థయాత్రకు బదులుగా ఒక దేవాలయం నిర్మించమని ఆదేశించింది. ఆ విధంగా దక్షిణేశ్వర ఆలయ నిర్మాణం జరిగింది.

		శ్రీరామకృష్ణులు ఒకసారి ఇలా అన్నారు: “జగజ్జనని అష్ట సఖులలో రాణీ రాస్మణి ఒకరు. జగజ్జనని ఆరాధనను ప్రచారం చేయడానికి ఆమె ఈ ఇలలో జన్మించింది.” 19వ శతాబ్దం మధ్య కాలంలో ఈ మహానుభావురాలు శ్రీరామకృష్ణులు ముప్పై సంవత్సరాల కాలం జరుపనున్న దివ్యలీలకు రంగం సిద్ధం చేసింది. కలకత్తాకు ఉత్తరాన నాలుగు మైళ్ల దూరంలో వెలసిన ఆ సుందర ఆలయ ఉద్యానంలో ఈ లీలకు శ్రీకారం చుట్టబడింది. సోదరి నివేదిత అన్నట్లు, “మానవుల దృష్టితో పరికించినప్పుడు దక్షిణేశ్వర కాళికాలయం లేకుండా శ్రీరామకృష్ణులు లేరు, శ్రీరామకృష్ణులు లేనిదే వివేకానంద లేరు, వివేకానంద లేనిదే పాశ్చాత్య ఉద్యమం లేదు.”

		కలకత్తాకు ముప్పై మైళ్ల దూరంలో, గంగానది తూర్పు తీరంలోని కోనా అనే కుగ్రామంలో 1793వ సం ॥ సెప్టెంబరు నెలలో రాణీ రాస్మణి జన్మించింది. ఆమె అసలు పేరు రాస్మణి; కాని ఆమెకు యేడాదిన్నరప్పుడు ఆమె తల్లి ముద్దుగా ‘రాణి’ అంటూ పిలిచేది. ఆమె తండ్రి హరేకృష్ణ దాసు, తల్లి రామప్రియ దాసి పేదవారే అయినప్పటికీ ధర్మపరాయణులు, నిరాడంబరులు. ఆమె తండ్రి పొలం పనులు చేస్తూ, గుడిసెల పై కప్పులు మరమ్మతు చేస్తూ కుటుంబాన్ని పోషించేవాడు.

			 రాణీ రాస్మణి
(1793 –1861) 
		
		పేదవారి పిల్లలు ఎండావానా చలులతోను, పోషకాహార లోపంతోను జీవించడం కద్దు. పుట్టినప్పటి నుండి వారి బ్రతుకు ఒక పోరాటమే! చిన్నతనం నుండి వారు శ్రామికులే! చిన్నతనం నుండే రాస్మణి పొలంలోని తండ్రికి అన్నం తీసుకెళ్లడం, ఇంటి పనులలో తల్లికి సహాయపడడం, తోటలో కూరగాయలు సేకరించడం లాంటి పనులు చేసేది. ఇతర పేద పిల్లలలా ఎన్నడూ ఆమె దేనికోసమూ గొడవ చేసేది కాదు. ఆమె నోట ‘నేను చేయలేను’ అనే మాట ఎవరూ విన్నది లేదు. స్నేహితులతో తమ తోటలో మామిడి చెట్టుకు తండ్రి కట్టిన ఉయ్యాల ఊగడమే రాస్మణికి ఇష్టమైన వినోదం.

		సేద్యగాడే అయినప్పటికీ హరేకృష్ణకు బెంగాలీ వ్రాయడం, చదవడం తెలుసు; తన కుమార్తెకు కూడా నేర్పాడు. పురాణ కథలను చెప్పడంలో అతడు సిద్ధహస్తుడు. ఇలా కథలు చెప్పడం వలన సామూహిక విద్యావ్యాప్తిలో అతడు కీలక పాత్ర వహించాడనడం అతిశయోక్తి కాదు. ఆతడి ఈ ప్రతిభను గ్రామస్థులు చక్కగా వినియోగించుకొన్నారు. సాయంత్రం వేళ గ్రామస్థులు ఆతడి ఇంట్లో సమావేశమై రామాయణ మహాభారత పురాణాల నుండి ఆతడు శ్రావ్యంగా చదివి వినిపించే కథలతో వీనులవిందు చేసుకొనేవారు. రాస్మణి కూడా ఆ కథలు వింటూ ఊహాలోకంలో తేలిపోయేది.

		రాస్మణి తల్లిదండ్రులు వైష్ణవులు. ఆధ్యాత్మిక సాధనలు అనుష్ఠించే ముందు నుదుట నామాలు దిద్దుకోవడం వారికి సంప్రదాయం. వారిని అనుకరింప రాస్మణి ఇష్టపడేది. అద్దం ముందు తాపీగా కూర్చుని నుదుట నామాలు దిద్దుకొనేది. ఆ విధంగా చిన్ననాడే ఆమెలో అంకురించిన పారమార్థిక బీజాలు పెరిగిపెద్దయ్యాక విస్తృతరూపం దాల్చాయి. ఆమెలో భగవంతుని పట్ల భక్తి విశ్వాసాలు సహజసిద్ధంగానే జనించాయి. సత్యసంధత, న్యాయబద్ధత, సంతుష్టి ఇత్యాది ఉదాత్త గుణాలతో ఆమె శీలం శోభిల్లింది.

		రాస్మణికి ఏడేళ్ల వయస్సులో ఆమె తల్లి రామప్రియ తీవ్ర జ్వరం వాతబడి మరణించింది. ఆ చిన్న పిల్లకు ఇదొక అశనిపాతమైంది. “ఆరోగ్యం కుదుట పరచుకోవడానికి మీ అమ్మ వెళ్లింది; త్వరలోనే తిరిగి వస్తుంది” అని బంధువులు ఆమెను ఊరడించడానికి ప్రయత్నించారు. కాని చివరకు తన తల్లి చనిపోయిందని ఆమెకు అర్థమైపోయింది; ఆమె హృదయం నుండి శోకాన్ని తొలగించగలిగింది కాలం ఒక్కటే!

		రాస్మణితోపాటు హరేకృష్ణకు ఇద్దరు కుమారులున్నారు; ఆతడి సోదరి కూడా వారి ఇంట్లోనే నివసిస్తున్నది. శోకమూ, పేదరికమూ ఆతడి హృదయాన్ని క్షోభింపజేసినప్పటికీ, భగవంతుని పట్ల ఆతడికున్న విశ్వాసమే ఆతణ్ణి నిబ్బరంగా ఉంచగలిగింది. ఇలా నాలుగేళ్లు దొర్లిపోయాయి. మరో సమస్య తలెత్తింది. రాస్మణి వివాహం గురించిన చింత ఆతణ్ణి బాధించసాగింది. వివాహానికి ఎంతో ధనం అవసరం కదా! అప్పటికి రాస్మణికి పదకొండేళ్లే అయినప్పటికీ ఆమె అంతకన్నా పెద్దదిగా కనిపించేది; పైగా ఆమె గొప్ప అందగత్తె.

		1804వ సం ॥ లో ఒక రోజు రాస్మణి కొందరు స్త్రీలతో స్నానం చేయడానికి గంగకు వెళ్లింది. ఒక నావలోని కొందరు దూరం నుండి ఆమెను గమనిస్తూన్న విషయం ఆమెకు తెలియదు. ఉల్లాస పయనం చేసే ఆ నావ కలకత్తా జాన్​ బజారుకు చెందిన గొప్ప జమీందార్​ ప్రీతారామ్​ దాసు కుమారుడు రాజ్​చంద్ర దాసుది. రాజ్​చంద్రదాసు రెండుసార్లు వివాహం చేసుకొన్నాడు. కానీ ఆ ఇద్దరు భార్యలూ మరణించడంతో మళ్లీ వివాహం చేసుకోవడానికి అతడు సుముఖంగా లేడు. వంశావళి కోసమైనా అతడు వివాహం చేసుకోవాలని తండ్రి ఆశించాడు. ప్రీతారామ్​దాసు పెద్దకుమారుడు హరచంద్ర మునుపే నిస్సంతుగా మరణించాడు.

		రాజ్​చంద్ర తరచు తన మిత్రులతో రాస్మణి గ్రామ సమీపంలోని త్రివేణికి నావలో ఉల్లాస పయనానికీ, త్రివేణీ సంగమంలో పుణ్యస్నానం చేయడానికీ, వెళ్లేవాడు. మిత్రులు దూరం నుంచి రాస్మణిని చూపినప్పుడు రాజ్​చంద్ర, ఆమె పట్ల ఆకర్షితుడయ్యాడు. రాజ్​చంద్ర సమ్మతితో మిత్రులు నావకు లంగరు దించి, ఆమె వివరాలు సేకరించారు. పిదప వారు కలకత్తాకు తిరిగివెళ్లారు. ఈ వార్త విని ప్రీతారామ్​ ఎంతో సంతోషించాడు; వెంటనే హరేకృష్ణ ఇంటికి వివాహ విషయం ప్రతిపాదిస్తూ ఒక దూతను పంపాడు. దైవనిర్ణయంగా ఎంచి హరేకృష్ణ వివాహ ప్రతిపాదనకు ఆనందంగా సమ్మతించాడు. 1804వ సం ॥ ఏప్రిల్​లో రాజ్​చంద్ర కలకత్తా నివాసంలో వివాహం వైభవోపేతంగా జరిగింది.

		రాస్మణి మామగారైన ప్రీతారామ్​ స్వతహాగా తెలివితేటలున్నవాడు, స్వయం కృషితో పైకి వచ్చిన వ్యక్తి. అతడు 1733లో ఒక పేద కుటుంబంలో జన్మించాడు. అతడి చిన్నతనంలోనే తల్లితండ్రులు మరణించారు; మేనత్త అతణ్ణి పెంచింది. కలకత్తాలో ఉప్పు పంపిణీ చేసే ఒక సంస్థలో అతడు గుమస్తాగా జీవితం ప్రారం భించాడు. ఆ తరువాత తూర్పు బెంగాల్​లోని (ప్రస్తుతం బంగ్లాదేశ్​) నాటార్​లో ఒక పెద్ద జమీకి కార్యనిర్వాహకుడయ్యాడు. తదనంతరం కలకత్తాలో సొంత వ్యాపారం ప్రారంభించాడు. భారతదేశాన్ని పాలిస్తున్న ఆంగ్లేయులకు విభిన్న సరకులను సరఫరా చేయడం అతడి వ్యాపారంలో ఒక భాగమైంది. ఈ రీతిలో ఆంగ్లేయులతో ప్రీతారామ్​ సన్నిహిత సంబంధం పెంపొందించుకొన్నాడు. క్రమంగా అతడు అనేక జమీలు కొనుగోలు చేసి, సుప్రసిద్ధ జమీందారుగా పేరుగాంచాడు. 1817లో ప్రీతారామ్​ మరణించినప్పుడు రాజ్​చంద్రకు రూ. 6,50,000 నగదు, అసంఖ్యాక ఆస్తులు సంక్రమించాయి.

		సంపద సంపదను పెంపొందిస్తుంది. ఒక్క రోజులో రాజ్​చంద్ర ఒక వేలంపాటలో యాభై వేల రూపాయలు ఆర్జించాడని చెప్పుకొంటారు. తండ్రిలా రాజ్​చంద్రకు పట్టిందల్లా బంగారమైంది. కాని కుశాగ్రబుద్ధిగల తన భార్య రాస్మణిని సంప్రతించకుండా ఎలాంటి నిర్ణయానికీ వచ్చేవాడు కాడు. ఎక్కువ విద్యావంతురాలు కాకపోయినప్పటికీ తన భార్య లోకజ్ఞానాన్నీ, గ్రహణశక్తినీ, నేర్పునూ, వినమ్రతనూ రాజ్​చంద్ర మెచ్చుకొనేవాడు. సామాన్యంగా ఐశ్వర్యంతో గర్వమూ, అహంకారమూ కలుగుతాయి. కాని నిరాడంబర గ్రామ బాలికయైన రాస్మణిలో ఎలాంటి మార్పూ రాలేదు. ఆమె శాంత మనస్తత్త్వం ఇంటిల్లిపాదినీ ఆకట్టుకొంది. భర్తకు సేవ, ఇంటి పనులు, వంటపని పర్యవేక్షణ, పూజ, ఆధ్యాత్మిక అనుష్ఠానాలతో ఆమె దైనందిన జీవితం సాగిపోయేది.

		తమ విస్తార సంపదను దాచిపెట్టుకోకుండా, రాస్మణీ రాజ్​చంద్రలు ఎన్నో ధర్మకార్యాలు చేపట్టారు. పేదలనూ, బాధితులనూ, పీడితులనూ చూసి వారి హృదయాలు ద్రవించాయి. 1823లో వంగదేశంలో అనేక ప్రాంతాలు వరదల వల్ల విధ్వంసం కాగా రాస్మణి ఉదారంగా ధనం వెచ్చించి బాధితులకు అనేక రీతులలో సహాయం చేసింది. అదే సంవత్సరం ఆమె తండ్రి మరణించాడు. సంస్కార విధులను నిర్వర్తించడానికి గంగాతీరానికి వెళ్లినప్పుడు అక్కడి స్నానఘట్టం శిథిలావస్థలో ఉండడం రాస్మణి గమనించింది. క్రొత్త స్నానఘట్టాన్ని, ప్రజాసౌకర్యార్థం రోడ్డు నిర్మించాల్సిందిగా భర్తను కోరింది. ఆ ప్రణాళికకు అప్పటి భారతదేశ గవర్నర్​ జనరల్​ అయిన బెంటింక్​ ప్రభువు, రాజ్​చంద్రకు అనుమతి నిచ్చాడు. ఆ విధంగా నిర్మితమైనవే బాబు ఘట్టం, బాబురోడ్డు (ప్రస్తుతం రాణీ రాస్మణి రోడ్డు). రాస్మణి కోర్కె మేరకు రాజ్​చంద్ర కలకత్తా పశ్చిమ ప్రాంతంలోని అహిరిటొలాలో మరొక స్నానఘట్టాన్ని, నిమ్​తలా అనే చోట అవసానంలో ఉన్నవారికి ఒక గృహం తన తల్లి జ్ఞాపకార్థం నిర్మించాడు. ప్రభుత్వ గ్రంథాలయ వృద్ధికై వారు పదివేల రూపాయలు విరాళం ఇచ్చారు. బెలియాఘాటా కాలువను దాటడానికి ఉచితంగా పడవలను ఏర్పాటు చేశారు. కలకత్తాకు ఉత్తరాన పధ్నాలుగు మైళ్ల దూరంలోని తాల్పుకూర్​ గ్రామంలో నీటి ఎద్దడి తగ్గించడానికి ఒక పెద్ద చెరువు త్రవ్వించారు.

		రాజ్​చంద్ర సత్యసంధతకు, దాతృత్వానికి పెట్టింది పేరు. ఒక సందర్భంలో తన బావమరిది అభ్యర్థన మేరకు ఒక ఆంగ్ల వర్తకునికి లక్ష రూపాయలు అప్పు ఇస్తానని వాగ్దానం చేశాడు. ఆ రాత్రే ఆ వ్యాపారసంస్థ దివాలా కాబోతున్నదనీ, సదరు వ్యాపారి తిరిగి ఇంగ్లండుకు పోబోతున్నాడనీ వార్త తెలిసింది. కాని మర్నాడు ఉదయం ఆ వ్యాపారి డబ్బు కోసం తన వద్దకు వచ్చినప్పుడు రాజ్​చంద్ర డబ్బు ఇచ్చాడు. ఆ వ్యాపారి దివాలా తీయబోతున్నాడని తెలిసీ ఎందుకు డబ్బు ఇచ్చారని ఎవరో అడిగినప్పుడు, “ఇస్తానని మాట ఇచ్చాక ఇవ్వనని చెప్పడం నేనింకా నేర్చుకోలేదు” అని రాజ్​చంద్ర జవాబిచ్చాడు.

		రాజ్​చంద్ర నిజాయతీ, దాతృత్వం, పరోపకారత్వానికి మెచ్చి ఆంగ్ల ప్రభుత్వం ఆతనికి ‘రాయ్​ బహదూర్​’ బిరుదునిచ్చి గౌరవించింది. ఆనాటి కలకత్తా సమాజంలో రాజ్​చంద్ర ప్రముఖుడనడం సత్యదూరం కాదు. రాకుమారుడు ద్వారకానాథ్​ టాగూర్​ (రవీంద్రనాథ్​ టాగూర్​ తాత), అక్రూర్​ దత్తా, కాళీప్రసన్న సిన్హా, సర్​ రాజా రాధా కాంత దేవ్​, ఆక్​లాండ్​ ప్రభువు (భారతదేశ గవర్నర్​ జనరల్​), జాన్​ బెబ్​, ఇంకా పలువురు తూర్పు ఇండియా కంపెనీ ప్రముఖులు రాజ్​చంద్రకు సన్నిహిత మిత్రులు.

		పద్మమణి, కుమారి, కరుణ, జగదంబ అనే కుమార్తెలు రాస్మణీ రాజ్​చంద్ర దంపతులకు కలిగారు. పాశ్చాత్య సంస్కృతీ నాగరికతల ప్రభావం తమ చుట్టూ క్రమ్ముకొన్నప్పటికీ ఆ దంపతులు తమ కుమార్తెలను హైందవ సంప్రదాయాను సారంగానే పెంచారు.

		1821లో కలకత్తా జాన్​బజార్​లో ఇరవై ఐదు లక్షల రూపాయల వ్యయంతో తాము నివసించడానికి ఒక క్రొత్త భవనాన్ని రాజ్​చంద్ర కట్టించాడు. ఆ భవన నిర్మాణానికి ఎనిమిదేళ్లు పట్టింది. ఆ భవనం ఏడు విభాగాలతో, మూడు వందల గదులతో కూడినది. ఇప్పుడు ఈ భవనాన్ని ‘రాణీ రాస్మణి కుటీ’ గా పేర్కొంటారు. భవనంలోని మొదటి విభాగం వారి కులదైవమైన రఘునాథునికి (శ్రీరామునికి) అంకితమైంది. మండు వేసవిలో ఒక రోజు రాజ్​చంద్ర మధ్యాహ్నం విశ్రమించి ఉన్నప్పుడు, ఆజానుబాహుడూ, జటాధారీ అయిన ఒక సాధువు ఆతణ్ణి చూడడానికి వచ్చాడు. మొదట్లో కాపలాదారులు ఆ సాధువును అసలు పట్టించుకోలేదు. కాని చివరకు ఆ సాధువు ఎలాగో వారిని ఒప్పించి రాజ్​చంద్రను చూడడానికి లోపలికి వచ్చాడు. సాధువు రాక తెలియగానే రాజ్​చంద్ర ఆయనను కలుసుకోవడానికి చావడికి వచ్చాడు. అప్పుడు ఆ సాధువు రాజ్​చంద్రకు ఒక రఘునాథుని విగ్రహాన్ని అందించి ఇలా చెప్పాడు: “నాయనా! ఈ ప్రభువును సేవించు. నీకు శ్రేయస్సు ఒనగూరుతుంది. నేను దూరప్రాంతానికి తీర్థయాత్రకు పోతున్నాను. తిరిగి వస్తానో రానో తెలియదు.” రాజ్​చంద్ర అందుకు మారుగా ఆ సాధువుకు ఏదో ఇవ్వబోయాడు. కాని ఆ సాధువు చిన్నగా నవ్వి, “నేను యాచించే సాధువును కాను” అంటూ వెళ్లిపోయాడు. గొప్పగా వేడుకలు జరిపి రాజ్​చంద్ర రఘునాథుని విగ్రహాన్ని పూజా మందిరంలో ప్రతిష్ఠించాడు.

		1836లో ఒక రోజు గుర్రపు బండిలో పోతున్నప్పుడు రాజ్​చంద్రకు హఠాత్తుగా అపోప్లేక్సీ1 వ్యాధి సోకి స్పృహతప్పి పడిపోయాడు. బండి చోదకుడు తక్షణమే రాజ్​చంద్రను ఇంటికి చేర్చాడు. కలకత్తాలోని వైద్య నిపుణులందరూ రావింపబడ్డారు. కాని ఫలితం లేకపోయింది. తన నలభై తొమ్మిదవ ఏట రాజ్​చంద్ర మరణించాడు.

		రాస్మణి శోక సముద్రంలో మునిగిపోయింది. మూడు రోజులపాటు అన్నం, నీళ్లు ముట్టకుండా ఆమె కటిక నేల మీద పడివుందని చెప్పుకొంటారు. ఆ తరువాత భర్త అంత్యక్రియలను విధివిహితంగా నిర్వర్తించింది. అంతేగాక వెండి కాసులతో (6, 017 కాసులు) తులాభారం (తన బరువుకు సరిపడే వెండి కాసులను తూచి) వేసుకొని, ఆ కాసులను బ్రాహ్మణులకు పంచిపెట్టింది. పేదలకు అన్నదానం చేసి వారికి కానుకలు కూడా ఇచ్చింది. ఈ కార్యక్రమాలన్నీ ముగిసిన తరువాత తన భర్తకు రఘునాథుని విగ్రహం ప్రసాదించిన ఆ సాధువు వచ్చాడు. ఆయనకు రాస్మణి ఎంతో విలువైన కానుకలు ఇవ్వబోయింది. కాని ఆయన నవ్వి ఒక కమం డలం, ఒక దుప్పటి మాత్రం ఇవ్వమన్నాడు. ఆ సాధువు వైరాగ్యం, పేరాశారాహిత్యం చూసి రాస్మణి కళ్లు ద్రవించాయి. రఘునాథుని దర్శించుకొని, రాస్మణిని ఆశీర్వదించి ఆ సాధువు వెళ్లిపోయాడు. కాలాంతరంలో రఘునాథుని విగ్రహం పూజామందిరం నుండి దొంగిలించబడింది.

		నాటి నుండి అంత పెద్ద జమీని రాస్మణి, తన ముగ్గురు అల్లుళ్ల సహాయంతో నిర్వహించసాగింది. కాని ఆ ముగ్గురిలో ఆంగ్లం బాగా తెలిసిన సమర్థుడైన చిన్న అల్లుడు మథుర్​నాథ్​ బిశ్వాస్​ మీదనే ఆమె ఎక్కువ ఆధారపడింది. ఆమె మూడవ కుమార్తె కరుణను అతడు వివాహం చేసుకొన్నాడు. కాని కరుణ 1833లో మరణించింది. పిదప తన నాలుగవ కుమార్తెను వివాహం చేసుకోమని రాస్మణి, మథుర్​ను కోరింది.

		ఒక రోజు ద్వారకానాథ్​ టాగూర్​, రాస్మణి వద్దకొచ్చి, “ఇంత పెద్ద జమీని నిర్వహించడానికి సమర్థుడైన ఒక కార్యనిర్వాహకుణ్ణి నియమించుకొంటే బాగుంటుంది” అని చెప్పాడు.

		తన భర్త స్నేహితునితో ప్రత్యక్షంగా మాట్లాడడానికి రాస్మణి సిగ్గుపడి, తెరచాటు నుండి మథుర్​ ద్వారా జవాబు లిచ్చింది. “మీరు చెప్పింది నిజమే. కాని అలాంటి విశ్వాసపాత్రుడైన వ్యక్తి లభించడం కష్టం.”

		“మీరు కావాలంటే నేను మీకు కార్యనిర్వాహకునిగా వ్యవహరిస్తాను.”

		“అది బాగానే ఉంటుంది. కాని ప్రస్తుతం ఎంత నగదు, ఎంత ఆస్తి ఉన్నాయో నాకు తెలియదు. ఋణాల క్రింద ఎంత డబ్బు ఇచ్చివున్నారో కూడా తెలి యదు. నా భర్త మీకు రెండు లక్షల రూపాయలు అప్పు ఇచ్చారని నాకు తెలుసు. ఇప్పుడు ఆ డబ్బు మీరు తిరిగి ఇస్తే మాకెంతో సహాయం చేసినవారవుతారు.”

		“అవును, త్వరలోనే ఆ పైకం తిరిగి ఇచ్చేస్తాను. రేపు ఈ విషయం మీకు తెలియచేస్తాను.”

		మర్నాడు ద్వారకానాథ్​ వచ్చి, “ప్రస్తుతం నా వద్ద డబ్బు లేదు. కాని అందుకు బదులుగా నా జమీలలో ఒక దానిని అప్పగిస్తాను” అని చెప్పాడు.

		“ఆ జమీ సంవత్సర ఆదాయం ఎంత?” అని రాస్మణి అడిగింది.

		“ముప్ఫై ఆరువేల రూపాయలు. కాని దాని విలువ రెండు లక్షల కన్నా ఎక్కువే.”

		ఆ ఆస్తిని పుచ్చుకోవడానికి రాస్మణి సమ్మతించింది. ఆ లావాదేవీ పూర్తయ్యాక రాస్మణి, ద్వారకానాథ్​తో ఇలా అంది: “నే నొక వితంతువును. నా ఆస్తి అంత పెద్దదేమీ కాదు. మీలాంటి ఆదరణీయులను నా కార్యనిర్వాహకునిగా వ్యవహరించ మని కోరడం అమర్యాద. ఈ జమీకి నా అల్లుళ్లు వారసులు. వారే దీనిని నిర్వ హించుకొంటారు.” రాస్మణి నేర్పుతో వ్యవహరించగల బుద్ధిశాలీ, దూరదృష్టిగల వ్యక్తీ అని అప్పుడు ద్వారకానాథ్​కు అవగతమైంది.

		అంత అపార సంపదకు సొంతదారుగా బాధ్యతలు చేపట్టినప్పటికీ ఆమె ఎప్పటిలా విరాగిగానే ఉంటూ వచ్చింది. హిందూ సంప్రదాయం ప్రకారం వితంతు వులు పునర్వివాహం చేసుకోరు. పవిత్రమైన వైరాగ్య జీవితం గడుపుతారు. రాస్మణి సైతం ఆ ప్రాచీన సంప్రదాయాన్నే పాటించింది. ఉదయం నిద్ర లేవగానే పూజా మందిరంలో ఇష్టమంత్రాన్ని జపించేది. పిదప ఉదయం కాస్త పొద్దుపోయాక రాస్మణి కార్యాలయంలో కూర్చుని దస్తావేజులలో సంతకాలు పెట్టడం, అధికారులను నియమించడం, ఖాతాలు తనిఖీ చేయడం, మథుర్​తో వివిధ సమస్యల గూర్చీ, ప్రణాళికల గూర్చీ చర్చించడం చేసేది. మధ్యాహ్నం దేవుని ప్రసాదం ఆరగించి, తరువాత కొంతసేపు విశ్రమించేది. ఆ తరువాత కార్యాలయ పనులను పర్యవేక్షించి, దేవాలయంలో ఆరాత్రికానికి వెళ్లేది. బ్రాహ్మణ పండితులను ఆహ్వానించి శాస్త్రోప న్యాసాలు ఆలకించడం ఆమెకు ఇష్టం.

		1838లో రాస్మణి రథోత్సవం జరపాలని అభిలషించి, వెండితో ఒక రథం తయారుచేయించమని మథుర్​ను పురమాయించింది. ఈ ఉత్సవంలో దేవుని విగ్రహాన్ని రథంలో అమర్చి, భక్తులు రథాన్ని లాగడం ఆనవాయితీ. రథం తయారీకి హామిల్టన్​ కంపెనీ అనే పెద్ద ఆంగ్ల ఆభరణాల తయారీ సంస్థ పేరును మథుర్​ సూచించాడు. కాని రాస్మణి ఆ సూచనను త్రోసిపుచ్చింది. స్థానిక స్వర్ణకారులను నియమించి రథం తయారుచేయించాలని చెప్పింది. ఆ విధంగా స్థానిక స్వర్ణకారుల ప్రతిభకు గుర్తింపు వచ్చే అవకాశం ఆమె కల్పించింది. ఆ రథోత్సవంలో వేలమంది రథాన్ని కలకత్తా వీథుల గుండా లాగి సమధికోత్సాహంతో పాల్గొన్నారు. రాస్మణి అల్లుళ్లు ఆ రథోత్సవంలో పాదరక్షలు ధరించకుండా నడిచారు. ఈ సందర్భంలో విదేశీ ఉన్నతాధికారుల గౌరవార్థం రాస్మణ గొప్ప విందు చేసింది. విందులో పాల్గొన్నవారు, “ఇలాంటి శోభాయమానమూ, అద్భుతమూ అయిన ఉత్సవాన్ని మేం ఎన్నడూ చూసింది లేదు” అని వ్యాఖ్యానించారు.

		‘పన్నెండు నెలలలో పదమూడు పండుగలు’ అనే లోకోక్తి ఒకటి ఉంది. పండుగలు లేని జీవితం నిస్సారం. భగవంతుని కేంద్రీకరించుకొని రాస్మణి జీవితం గడుపుతున్నందున, ఆమె నివాసం భగవంతుని ఆవాసంగానూ, సదా వేడుకలతోనూ అలరారిందనడం అతిశయోక్తి కాదు. ప్రతి ఏటా రాస్మణి దుర్గాపూజ మహోత్సవాన్ని యాభై, అరవై వేల రూపాయలు ఖర్చుచేసి వైభవోపేతంగా జరిపేది. ఆ పూజా సందర్భాన్ని పురస్కరించుకొని పేదసాదలకు అన్నదానం, కానుకలు ఇవ్వడం రాస్మణికి రివాజు. దైవభక్తీ, పేదల పట్ల ప్రేమా రాస్మణిలో సమపాళ్లలో అభివ్యక్తమై ఉన్నాయి. కృష్ణజన్మాష్టమి, లక్ష్మీపూజ, జగద్ధాత్రీపూజ, కార్తీక పూజ, సరస్వతీ పూజ, బసంతీ పూజ, డోల్​ యాత్ర లాంటి పండుగలను క్రమం తప్పక రాస్మణి జరిపించేది. ఈ పండుగల సందర్భాలలో పేదసాదలకు అన్నదానం. వస్త్రదానం చేయడం రాస్మణి ఆనవాయితీ. ఆచార సంప్రదాయాలను నిర్వహించడం కోసం బ్రాహ్మణులకు కానుకలు సమర్పించేది. సంగీత విద్వాంసులు, గాయకులు సత్కరింపబడేవారు. వీటితోపాటు బరువులు ఎత్తేవారినీ, మల్లయుద్ధం చేసేవారినీ రాస్మణి ప్రోత్సహించేది. వారి విన్యాసాల ప్రదర్శన ఏర్పాటు చేసి, గెలుపొందిన వారికి విలువైన బహుమతులు ప్రదానం చేసేది.

		ధైర్యసాహసాలకూ, దేశభక్తికీ రాస్మణి సాటిలేనిదని ఖ్యాతి గాంచింది. ఒకసారి దుర్గాపూజ ముందురోజు ఆమె పూజారులు మేళతాళాలతో ఒక ప్రత్యేక క్రతువు నిర్వర్తించడానికి గంగానదికి ఊరేగింపుగా వెళ్లారు. అప్పుడే తెల్లవారుతున్నది. మేళతాళాల శబ్దం ఒక ఆంగ్లేయునికి నిద్రాభంగం కలిగించింది. ఆతడు మేళతాళా లను ఆపమని ఆదేశించాడు. కాని ఎవ్వరూ దానిని పట్టించుకోలేదు. వెంటనే అతడు పోలీసులకు ఫిర్యాదు చేసి తక్షణమే తగిన చర్య తీసుకోమని కోరాడు. కాని రాస్మణి మర్నాడుదయం ఇంకా ఎక్కువ మంది గాయకులను నియమించి, ఆ ప్రతిఘటనను ఏమాత్రం పట్టించుకోకుండా, సమధికోత్సాహంతో ఆ క్రతువును జరిపించింది. పర్యవసానంగా న్యాయస్థానంలో రాస్మణిపై అభియోగం మోపబడింది. ఆ వ్యాజ్యెంలో ఆమె పరాజయం చవిచూడడంతో, యాభై రూపాయల జరిమానా చెల్లించవలసివచ్చింది. ప్రభుత్వం ఒక మత నియమాచరణకు వ్యతిరేకంగా వ్యవహ రించిందని రాస్మణి మండిపడింది. జరిమానాను చెల్లించిన సమయంలోనే జాన్​ బజార్​ నుండి బాబు ఘాట్​కు దారితీసే బాబు రోడ్డు రెండు చివరల దారికి అవ రోధాలు పెట్టించింది. దాంతో ఆ దారిలో రాకపోకలు పూర్తిగా స్తంభించిపోయాయి. ఈ చర్యకు ప్రభుత్వం ప్రతిఘటన వ్యక్తం చేసినప్పుడు రాస్మణి ఇలా ప్రత్యుత్తర మిచ్చింది: “ఈ రోడ్డు నా సొంతం. నష్టపరిహారం చెల్లించకుండా నే నెవరినీ ఆ రోడ్డుగుండా పోనివ్వను.” న్యాయంగా బాబు రోడ్డు రాస్మణికి చెందినది కావడంతో, ఆమెకు వ్యతిరేకంగా ప్రభుత్వం నిస్సహాయ పరిస్థితిలో పడిపోయింది. ఈ వార్త కలకత్తా నగరంలో కార్చిచ్చులా వ్యాపించింది. ఆ సాహసవంతురాలిపై ప్రజలు రెండు చరణాలు స్వరకల్పన చేశారు:

		“రాణి గుర్రాలూ బళ్లూ వీథి గుండా పోతున్నప్పుడు, వారంటారు ఎవ్వరూ, ఆంగ్లేయ కంపెనీ వారు సైతం కూడా, ఆమె దారిలో నిలబడడానికి సాహసించరు.”

		చివరకు, బ్రిటిషు ప్రభుత్వం తాను విధించిన జరిమానాను రాస్మణికి వాపసు చేసి, విజ్ఞప్తి చేసిన పిదప ఆ అవరోధాలను ఆమె తొలగించింది.

		పేదసాదలకూ, పీడితులకూ సహాయం చేయడంలో రాస్మణి సదా ముందుం డేది. ఒకసారి ఆంగ్ల ప్రభుత్వం గంగలో చేపలుపట్టి చాలీచాలని జీవితాలు గడుపుతున్న జాలరులపై సుంకం విధించింది. సమాజంలో పలుకుబడి ఉన్న పలువురిని తమకు సహాయం చేయమని జాలర్లు అర్థించారు. కాని ఎవ్వరూ ముందుకు రాలేదు. చివరకు వారు రాస్మణి వద్దకు వెళ్లగా, వారికి సహాయం చేస్తానని ఆమె మాట ఇచ్చింది. ప్రభుత్వానికి పదివేల రూపాయలు చెల్లించి గంగాతీరంలో ఘసూరి నుండి మెటియాబ్రుజ్​ వరకు చేపలు పట్టుకోవడానికి కౌలు పుచ్చుకొంది. పిదప జాలరులను పిలిచి తాను కౌలు పుచ్చుకొన్న ప్రాంతానికి తీరం నుండి తీరం దాకా వెదరు బొంగులతో అవరోధాలు కల్పించి, సుంకం చెల్లించకుండా చేపలు పట్టుకోమని చెప్పింది. తత్ఫలితంగా గంగలో పడవల రాకపోకలు స్తంభించి, పడవలు రేవులను చేరుకోలేకపోయాయి. అవరోధాలను తొల గించమని ప్రభుత్వం నుండి తాఖీదు వచ్చింది. అందుకు రాస్మణి ఇలా జవాబిచ్చింది:పెద్ద ఆవిరి ఓడలు చేపలను భయపెట్టడంతో అవి ఇటూ అటూ పరుగులుతీయడం వలన గ్రుడ్లు పెట్టడానికి అవకాశం లేకపోయింది. దాంతో నిరుపేదలైనజాలర్లు చేపలు పట్టలేకపోతున్నారు. వారి ఏకైక జీవనాధారం దెబ్బతింది. అంతేగాకజాలర్లను పరిరక్షించే ఉద్దేశంతో ప్రభుత్వానికి అపార ధనం చెల్లించింది కనుక ఆప్రాంతంలో అడ్డంకి కల్పించడానికి ఆమెకు న్యాయబద్ధంగా హక్కు ఉంది. చివరకుప్రభుత్వం రాస్మణి కౌలుకు చెల్లించిన మొత్తాన్ని వాపసు చేస్తూ, జాలర్లపై విధించినసుంకాన్ని రద్దు చేసింది.

		రాస్మణి న్యాయం కోసం సదా పోరాడేది. ప్రభుత్వాన్ని ఇరకాటంలో పడవేయాలన్నది ఆమె ఉద్దేశం కాదు. అందుకు భిన్నంగా 1857లో సిపాయిల తిరుగుబాటు జరిగిన క్లిష్ట సమయంలో ప్రభుత్వానికి ఆహారం, పశుగణం తదితర ఆవశ్యకాలు అందించి ఆమె సహాయం చేసింది. ఈ ఉపకారానికి ప్రభుత్వం ఆమెను ఎంతో ప్రశంసించింది.

		కాని కొందరు సిపాయిలు అంతగా ప్రశంసించలేదు. రాస్మణి నివాసానికిసమీపంలో ఒక సైనిక శిబిరం ఉంది. ఆ శిబిరంలోని సిపాయిలు కొందరుతరచూ బాటసారులను దోచుకొంటూ, హింసకు పాల్పడేవారు. అంతేకాక చుట్టు ప్రక్కల దుకాణాలను కొల్లగొట్టేవారు. ఒక రోజు తప్పత్రాగిన కొందరు సిపాయిలువీథిలో ఒక వ్యక్తిపై అత్యాచారం జరుపుతున్నారు. రాస్మణి అల్లుళ్లు తమ ఇంటి డాబాపై నుండి దానిని చూసి ఉండబట్టలేకపోయారు. తమ రక్షక భటులనుపిలిచి ఆ తాగుబోతులను తరిమిగొట్టించారు. ఈ హడావిడిలో ఒక సిపాయిగాయపడ్డాడు. సిపాయిలు తమ సైనిక శిబిరానికి తిరిగి వెళ్లి, మిత్రులతో తమదురవస్థను చెప్పుకొన్నారు. వెంటనే కొందరు సిపాయిలు ఆగ్రహోదగ్రులై పరు గెత్తుకొంటూ వచ్చి రాస్మణి భవంతిని ముట్టడించారు. ఆమె రక్షకభటులు సిపాయిలనునిరోధించడానికి ప్రయత్నించారు కానీ సిపాయిలు సంఖ్యాపరంగాను, ఆయుధపరం గాను అధికులు కావడంతో వీరు వీగిపోయారు. కొందరు రక్షకభటులు గాయపడ్డారు.తక్కినవారు పారిపోయారు. రాస్మణి తన బంధువుల నందరినీ వెనుక ద్వారంనుండి సురక్షితంగా పంపించి, తాను మాత్రం ప్రాణాలకు తెగించి అక్కడే ఉండి పోయింది. కత్తి చేతపుచ్చుకొని పూజామందిరం ముందు ఆమె నిలబడింది. అదృష్ట వశాత్తూ సిపాయిలు ఆ వైపునకు రాలేదు. అతివిలువైన చాందినీలను, సామానులను, చిత్రపటాలను, కిటికీలను, సంగీతవాద్యాలను ఆ సిపాయిలు విధ్వంసం చేశారు. రాస్మణి పెంపుడు నెమలిని, ఇతర పక్షులను జంతువులను వారు నిర్దాక్షిణ్యంగా చంపేశారు. ఈ విధ్వంసకాండ రాత్రి పది గంటల దాకా కొనసాగింది. ఈ ముట్టడి జరిగినప్పుడు మథుర్​ ఇంట్లో లేడు. అతడు తిరిగివచ్చి భవనంలో అంత దాకా జరిగిన విధ్వంసాన్ని చూసి వెంటనే సైనిక శిబిరానికి వెళ్లి సైనిక ఉన్నతాధి కారిని కలుసుకొన్నాడు. తక్షణమే మథుర్​తోబాటు ఆ అధికారి భవనానికి పరుగున వచ్చి ఈల ఊదాడు. వెంటనే సిపాయిలు తమ శిబిరానికి తిరిగి వెళ్లిపోయారు. ఈ ఘోర సంఘటనానంతరం రాస్మణి పన్నెండుమంది నమ్మకస్థులయిన ఆంగ్ల సిపాయిలను తన భవన రక్షణకు రెండేళ్లపాటు నియమించింది. ఆమె ఆస్తికి వాటిల్లిన నష్టానికి ప్రభుత్వంవారు రాస్మణికి నష్టపరిహారం కూడా చెల్లించారు.

		1850లో రాస్మణి జగన్నాథ దర్శనార్థం పూరీక్షేత్రానికి తీర్థయాత్రకు వెళ్లింది. ఆ రోజుల్లో కలకత్తా నుండి పూరీకి వెళ్లడానికి రైలు సౌకర్యంగాని, చక్కని బాట గాని ఉండేవి కావు. బాగా స్థోమత ఉన్న యాత్రికులు పడవ ద్వారా గంగానదిలో దిగువకు పయనించి తరువాత బంగాళాఖాతాన్ని దాటివెళ్లేవారు. పలువురు బంధు వులు, మిత్రులు, రక్షకభటులు, సేవకులు, ఆహారపదార్థాలు, తదితర ఆవశ్యకాలతో అనేక పడవలలో రాస్మణి పూరీక్షేత్రానికి బయలుదేరింది. అది సుదీర్ఘ ప్రయాణం. వారు బంగాళాఖాతం చేరుకొన్నప్పుడు హఠాత్తుగా తుపాను చెలరేగడంతో పడవలు చెల్లాచెదరయ్యాయి. క్రమంగా చీకటిపడింది కాని సముద్రంలో అల్లకల్లోలం ఇంకా ఉపశమించలేదు. నావికులను తీరం వద్ద లంగరు దింపమని ఆదేశించి, పడవ నుండి ఒక సేవకురాలితో దిగి రాత్రి గడపడానికి సురక్షితమైన చోటు కోసం వెదకసాగింది. దూరంగా వెలుగు కనబడడంతో వారు అక్కడకు వెళ్లారు. అదొక పేద బ్రాహ్మణ కుటుంబానికి చెందిన పూరిల్లు. తానెవరో రాస్మణి వారికి వెల్లడించకపోయినప్పటికీ వారామెను సాదరంగా ఆహ్వానించి, ఆ తుపాను రాత్రి తమతో గడపమన్నారు. మర్నాడు ఉదయం ఆమె వారికి వంద రూపాయలు ఇచ్చింది. అంతలోనే చెల్లాచెదరైపోయిన పడవలు కలిశాయి. ప్రయాణం కొన సాగించారు.

		సువర్ణరేఖ నది ఆవలి నుండి పూరీకి దారితీసే రోడ్డు అధ్వాన్న స్థితిలో ఉండడం రాస్మణి గమనించింది. ఆ తరువాత యాత్రికుల సౌకర్యార్థం సొంత ఖర్చుతో ఆ రోడ్డును మరమ్మత్తు చేయించింది. పూరీలో 60,000 రూపాయలు ఖరీదు చేసే మూడు వజ్రకిరీటాలను జగన్నాథునికీ, బలరామునికీ, సుభద్రకూ సమర్పించింది. ఆలయ పూజారులకు, పేదలకు అన్నదానం చేయడంతోపాటు, డబ్బుకూడా ఇచ్చింది.

		మరుసటి సంవత్సరం రాస్మణి గంగాసాగర్​ (గంగ సముద్రంలో సంగమించే చోటు), త్రివేణి, నవద్వీపాలకు (చైతన్య మహాప్రభు జన్మస్థలం) తీర్థయాత్ర చేసింది. తిరిగి వస్తున్నప్పుడు చందన్నగూర్​ వద్ద ఆమె పడవను దొంగలు ముట్టడించారు. రాస్మణి రక్షకభటులు దొంగలపై జరిపిన కాల్పులలో ఒక దొంగ గాయపడ్డాడు. అప్పుడు కాల్పులు విరమించాల్సిందిగా రెండు బృందాలను రాస్మణి ఆదేశించి, దొంగల నాయకుణ్ణి తనతో మాట్లాడమంది.

		దొంగల నాయకుడు ఆమెతో ఇలా అన్నాడు: “అమ్మా, మాకు కావలసింది డబ్బు. అది ఇవ్వకపోతే రక్తపాతం తప్పదు.”

		రాస్మణి: నీకు ఎంత డబ్బు కావాలి? నీ బృందంలో ఎందరున్నారు?

		దొంగలనాయకుడు: పన్నెండుమంది ఉన్నాం.

		రాస్మణి: ప్రస్తుతం నా వద్ద డబ్బు లేదు. రేపు సాయంత్రం నీకు పన్నెండు వేల రూపాయలు పంపుతాను. ఈ ప్రతిపాదన నీకు నచ్చని పక్షంలో నా బంగారు కంఠహారాన్ని, ఈ వెండి పాత్రలను తీసుకో.

		దొంగలనాయకుడు: మీ ప్రతిపాదన మాకు అంగీకారమే. రేపు సాయంత్రం లోగా పైకం అందకపోతే, మీ ప్రయాణం ఆగిపోతుంది.

		మర్నాడు సాయంత్రం రాస్మణి ఒక వ్యక్తి ద్వారా ఆ దొంగల నాయకుడికి పన్నెండువేల రూపాయలు పంపి తన మాట నిలబెట్టుకొంది.

		యాత్రికులు తమ ప్రేమ, భక్తి, కన్నీటి ప్రార్థనలతో ఒక స్థలాన్ని పావనం చేయగలుగుతారు. వారి తపస్సు, భగవంతునికై వారు పడే వ్యాకులత, అక్కడికి ఆరాధించడానికి వచ్చే భక్తులు అనుభూతం చేసుకోగల తీవ్ర ఆధ్యాత్మిక వాతా వరణాన్ని కల్పిస్తాయి. భారతదేశంలో అటువంటి ఒక పవిత్రస్థలం వారణాసి. 1847లో రాణీ రాస్మణికి కాశీక్షేత్రానికి వెళ్లి విశ్వనాథుని, అన్నపూర్ణను దర్శించి రావాలనే కోర్కె కలిగింది. అప్పటికి కలకత్తా నుండి వారణాసికి రైలు మార్గం నిర్మితం కాలేదు. కనుక ఆమె పడవలో వెళ్లాలని నిర్ణయించుకొంది. ఆరు నెలలకు సరిపడే ఆహార పదార్థాలు సమకూర్చుకొని, ఇరవై ఐదు పడవలు సిద్ధం చేసుకొన్నారు. ఆహార పదార్థాలు, ఇతర సామగ్రికి ఏడు పడవలు, ఆమె కోసం ఒక పడవ, తన ముగ్గురు కుమార్తెలకూ వారి కుటుంబానికి మూడు పడవలు, రక్షక భటులకు రెండు పడవలు, సేవకులకు రెండు పడవలు, బంధువులకు మిత్రులకు నాలుగు పడవలు, జమీ అధికారులకు రెండు పడవలు, డాక్టర్​కు మందులకు ఒక పడవ, రజకుని నిమిత్తం ఒక పడవ, నాలుగు ఆవులకు ఒక పడవ, పశుగ్రాసానికి ఒక పడవ కేటాయించబడ్డాయి.

		రాస్మణి బయలుదేరడానికి ముందు రోజు రాత్రి జగజ్జనని ఆమెకు కలలో దర్శనమిచ్చి ఇలా చెప్పింది: “నువ్వు వారణాసికి వెళ్లనవసరం లేదు. నా ప్రతిమను గంగాతీరంలో ఒక సుందరమైన చోట ప్రతిష్ఠించి పూజాదులకు నివేదనకు తగిన ఏర్పాట్లు చేయించు. ఆ ప్రతిమలో నిరంతరం నేను కొలువై ఉండి సదా నీ పూజలు స్వీకరిస్తూ ఉంటాను.” (మరో కథనం ప్రకారం రాస్మణి ప్రయాణం కొనసాగించి మొదటి రోజు రాత్రి దక్షిణేశ్వరం వద్ద ఆగివున్నప్పుడు, ఆమెకు కలలో జగజ్జనని దర్శనమిచ్చిందట.) వెంటనే రాస్మణి తన తీర్థయాత్రను రద్దు చేసింది. తీర్థయాత్ర కోసం సమకూర్చుకొన్న సామగ్రినంతా బ్రాహ్మణులకూ పేద సాదలకూ పంచిపెట్టింది; యాత్రకై కేటాయించిన డబ్బు స్థలం కొనుగోలు చేయడానికి ఖర్చు చేయాలనుకొంది.

		గంగానది పశ్చిమతీరం వారణాసి అంతటి పవిత్రమైనదనే లోకోక్తి ఉంది. మొదట్లో బాలీ, ఉత్తరపారా ప్రాంతాల్లో స్థలం కోసం రాస్మణి ప్రయత్నించింది. అత్యధిక మొత్తంలో డబ్బు ఇవ్వడానికి రాస్మణి వెనుకాడనప్పటికీ, అక్కడి భూస్వాములు ఈర్ష్య కారణంగా భూమిని విక్రయించడానికి ససేమిరా సమ్మతించ లేదు. చిట్టచివరకు కలకత్తాకు కొన్ని మైళ్లు ఉత్తరాన గంగానది తూర్పుతీరంలో ఉన్న దక్షిణేశ్వరంలో దాదాపు ఇరవై ఎకరాల స్థలాన్ని రాస్మణి కొనుగోలు చేసింది. ఈ స్థలంలో ఒక భవంతితో కూడుకొన్న కొంత భాగం ఒక ఆంగ్లేయునికి చెందింది. మిగిలింది మహమ్మదీయుల శ్మశానవాటిక. అక్కడ ఒక మహమ్మదీయ సాధువు సమాధి ఉంది. ఆ స్థలం తాబేటి చిప్పలా మధ్యలో ఎత్తుగాను, చుట్టూ అంచుల వెంబడి పల్లంగాను ఉంది. తంత్రశాస్త్రం ప్రకారం ఇటువంటి స్థలం శక్తిపూజకు ఎంతో ఉత్కృష్టమైనదిగా పరిగణింపబడుతుంది.

		దేవాలయ నిర్మాణం 1847లో ప్రారంభమైంది. పూర్తికావడానికి ఎనిమిదేళ్ల కన్నా ఎక్కువ కాలం పట్టింది. కాళీమాత కొలువైవున్న ప్రధాన దేవాలయంతోపాటు, శ్రీకృష్ణుని ఆలయం, పన్నెండు చిన్న శివాలయాలు ఉన్నాయి. స్థలం కోసం 50,000 రూపాయలు, గంగాతీరం వెంబడి గట్టు కట్టించడానికి 1,60,000 రూపాయలు, దేవాలయాల నిర్మాణానికి 9,00,000 రూపాయలు రాస్మణి ఖర్చుపెట్టింది. దేవాలయాల నిర్వహణ నిమిత్తం ధర్మాదాయంగా వినియోగపడే ఉద్దేశంతో 2,26,000 రూపాయలు విలువ చేసే ఒక ఆస్తిని కూడా రాస్మణి కొనుగోలు చేసింది.

		తాను నిర్మించిన ఆలయంలో నిత్యం దేవునికి అన్నప్రసాదం (వండిన ఆహారం) నైవేద్యం అర్పించాలనీ, సాధువులు ఆ ఆహారాన్ని ఆరగించడానికి రావాలనీ రాస్మణి ప్రగాఢ కోర్కె. కాని కుల నియమావళి మేరకు ఒక్క బ్రాహ్మణుడే వండిన ఆహారాన్ని గుళ్లోని దేవునికి నైవేద్యంగా అర్పించడానికి అర్హుడు. రాస్మణి బ్రాహ్మ ణేతరురాలు కావడం వలన భగవంతునికీ, సాధుసత్తములకూ వండిన ఆహారాన్ని నివేదించే సేవాకార్యాన్ని నిర్వర్తించలేకపోయింది. ఈ దేవాలయ నిర్మాణం కోసం తాను పడిన ప్రయాస, ఖర్చుచేసిన డబ్బు వృథా అయిపోతుందేమోనని ఆమె మథనపడసాగింది. విధివిహిత ఆరాధనా ప్రక్రియను తెలిపే శాస్త్రాలకు వ్యాఖ్యానం చేయగల సమర్థులైన పండితులకు రాస్మణి ఉత్తరాలు వ్రాయించింది. జటిలమైన, కఠోరమైన కులవ్యవస్థ నియమాల మధ్య నుండి తన కొక మార్గం వారు చూపగలరని ఆమె ఆశించింది.

		శ్రీరామకృష్ణుల అన్నగారైన రామ్​కుమార్​ ఛటర్జీ తప్ప తక్కిన పండితులందరూ రాస్మణికి ప్రతికూలంగా స్పందించారు. ఆ సమయంలో రామ్​కుమార్​ కలకత్తాలో ఒక సంస్కృత పాఠశాల నడుపుతున్నాడు. శ్రీరామకృష్ణులు అప్పుడు అన్నగారితోనే నివసిస్తున్నారు. రామ్​కుమార్​ ఇలా సలహా ఇచ్చాడు: “రాస్మణి ఆలయాన్ని ఒక బ్రాహ్మణునికి లాంఛనప్రాయంగా దానం ఇవ్వాలి. ఆ బ్రాహ్మణుడు ఆలయంలో కాళీమాత విగ్రహాన్ని ప్రతిష్ఠ చేయించి, వండిన ఆహారాన్ని నైవేద్యంగా అర్పించవచ్చు. ఇలా చేయడం శాస్త్రాదేశాలను ఉల్లంఘించడం క్రిందికి రాదు. అప్పుడు ఆలయంలో అన్నప్రసాదం పుచ్చుకొన్నందువలన బ్రాహ్మణులకు భ్రష్టత ఆపాదింపబడదు.”

		పై సూచనకు రాస్మణి పరమానందభరితురాలై, రామ్​కుమార్​ సలహాను వెంటనే కార్యరూపంలో పెట్టడానికి ఉపక్రమించింది. దేవాలయ ఆస్తులను తన కులగురువు పేరిట మార్చి ఆయన ప్రతినిధిగా తాను ఆలయ నిర్వహణ హక్కును మాత్రం ఉంచుకొంది.

		ఆలయ నిర్మాణం పూర్తికాకపోయినప్పటికీ, ఆలయ ప్రతిష్ఠాపనోత్సవం సత్వరమే నిర్వర్తించాలని రాస్మణికి ఎందుకో అనిపించింది. దీనిని గూర్చి శ్రీరామ కృష్ణులు ఈ కథ చెప్పారు:

		విగ్రహం తయారు చేయడం ప్రారంభించిన నాటి నుండి రాస్మణి శాస్త్రానుసారం తీవ్ర తపశ్చర్యలు అనుష్ఠించసాగింది. రోజుకు మూడుసార్లు స్నానమాచరిస్తూ, సామాన్యమైన శాకాహారం తింటూ, కటిక నేల మీద పడుకొంటూ, శక్తిమేరకు జపధ్యానాదులు చేయసాగింది.... (ఈలోపు తయారైన విగ్రహాన్ని ఒక పెట్టెలో పదిలపరిచారు. కానీ హఠాత్తుగా ఆ విగ్రహానికి ఎందువల్లనో చెమటలు పట్టసాగాయి. రాస్మణికి కలలో ఆదేశం వచ్చింది: “ఇలా ఎంతకాలం ఇంకా నన్నిలా మూసిపెడతావు? ఊపిరాడడం లేదు. సత్వరమే నన్ను ప్రతిష్ఠించు.” ఈ ఆదేశం వచ్చిన వెంటనే రాస్మణి ఉద్వేగభరితురాలై శుభముహూర్తం కోసం పంచాంగం చూడమంది. జగ న్నాథుని స్నానయాత్ర ఉత్సవానికి ముందుగా శుభముహూర్తం లేనందున ఆ రోజే విగ్రహ ప్రతిష్ఠాపనోత్సవం జరిపించాలని నిర్ణయించింది.

		అది 1855వ సంవత్సరం మే నెల 31వ తారీఖు. రాణీ రాస్మణి విజ్ఞప్తి మేరకు రామ్​కుమార్​ కాళీమాత విగ్రహ ప్రతిష్ఠాపన మహోత్సవ ధార్మిక కర్తవ్య నిర్వహణకు సమ్మతించాడు. మరొక పూజారి నియుక్తుడయ్యే దాకా కాళి కాలయ పూజారిగా వ్యవహరించడానికి కూడా అంగీకరించాడు. ప్రతిష్ఠాపన మహోత్సవం విధివిహితంగా, శోభాయమానంగా జరిగింది. ఆలయాలన్నీ అసంఖ్యాక దీపాలతో సర్వాంగసుందరంగా అలంకరింపబడ్డాయి. వేదమంత్రాల ఘోష, భగవ న్నామ సంకీర్తన, శంఖారావాలు, గంటల మ్రోతతో ఆలయ ప్రాంగణమంతా మారుమ్రోగింది. యావద్భారతదేశం నుండి పండితులు వచ్చి ఆ మహోత్సవంలో పాల్గొన్నారు. వారందరికీ పట్టువస్త్రాలు, బంగారు కాసులు, విలువైన ఇతర కానుకలు ఇవ్వబడ్డాయి. వేలాది భక్తులు కాళీమాతకు నివేదించిన ఆహారం తిన్నారు. ఈ మహోత్సవానికి రాస్మణి 2,00,000 రూపాయలు ఖర్చుపెట్టింది. ఆమె జీవితంలో నిశ్చయంగా ఇదే మహోన్నత సాధన!

		ఈ మహోత్సవాన్ని పందొమ్మిదేళ్ల శ్రీరామకృష్ణులు అక్కడే ఉండి తిలకించారు. కానీ కాళీమాతకు నివేదించిన ఆహారం ఆయన తినలేదు. ప్రక్కనే ఉన్న బజారులో మరమరాలు కొనుక్కొని తిన్న తరువాత కలకత్తాకు తిరిగి వెళ్లిపోయారు. మర్నాడు శ్రీరామకృష్ణులు దక్షిణేశ్వరానికి వచ్చినప్పుడు రామ్​కుమార్​ ఆయనను అక్కడే ఉండమన్నాడు. కానీ ఆయన అందుకు సమ్మతించక కలకత్తాకు తిరిగి వెళ్లిపోయి అన్నగారి రాక కోసం ఎదురుచూడసాగారు. వారం రోజులు గడిచాక కూడా రామ్​కుమార్​ తిరిగి రాకపోవడంతో శ్రీరామకృష్ణులు మళ్లీ దక్షిణేశ్వరానికి వెళ్లారు. అప్పుడు రామ్​కుమార్​, రాస్మణి విజ్ఞప్తి మేరకు తాను కాళికాలయ పూజారిగా వ్యవహరించడానికి సమ్మతించినట్లూ, తన పాఠశాలను మూసివేయనున్నట్లూ శ్రీరామకృష్ణులతో చెప్పాడు. చివరకు శ్రీరామకృష్ణులు అన్నగారితో పాటు దక్షిణేశ్వ రంలో బస చేయడానికి అంగీకరించారు. కానీ గంగనీటితో తన భోజనాన్ని స్వయంగా తానే వండుకోసాగారు. తన సాధన ప్రారంభ దశలో శ్రీరామకృష్ణులు కుల పట్టింపులను కచ్చితంగా పాటించారు.

		మహోత్సవం జరిగిన మూడు నెలల తరువాత కృష్ణుని ఆలయంలో ఒక దుర్ఘటన జరిగింది. పూజారి క్షేత్రనాథ్​ కృష్ణ విగ్రహాన్ని దైవపీఠం నుండి శయ్యాగృహానికి తీసుకుపోతున్నప్పుడు కాలుజారి క్రిందపడ్డాడు. ఫలితంగా విగ్రహం ఒక కాలు విరిగింది. దీనినొక అపశకునంగా ఎంచి, పూజారిని పని నుండి తొలగించారు. పిదప విగ్రహం గురించి ఏం చేయాలో తమ అభిప్రాయం తెలుపమని పలువురు పండితులను రావించారు. విరిగిపోయిన విగ్రహం పూజకు పనికిరాదని వారంతా ఏకగ్రీవంగా తేల్చిచెప్పారు. క్రొత్త విగ్రహాన్ని ప్రతిష్ఠించి, పాత విగ్రహాన్ని గంగలో నిమజ్జనం చేయాలని వారు తమ నిర్ణయాన్ని వ్యక్తం చేశారు.

		ఈ నిర్ణయం రాస్మణిని ఎంతో కలతపెట్టింది. భక్తిప్రపత్తులతో తాను పూజిస్తూ వచ్చిన విగ్రహాన్ని పారవేయడానికి ఆమెకు మనస్కరించలేదు. మథుర్​ సూచన ప్రకారం ఈ విషయంగా ఆమె శ్రీరామకృష్ణులను సంప్రతించినప్పుడు ఆయన దివ్యభావ స్థితిలో ఇలా జవాబిచ్చారు: “రాస్మణి అల్లుళ్లలో ఎవరికన్నా కాలు విరి గితే, ఆమె అతణ్ణి వదలిపెట్టి ఆతడి స్థానంలో మరొకరిని పెడుతుందా? వైద్యునిచే అతడి కాలును నయం చేయించదా? ఈ విషయంలో కూడా అట్లే వ్యవహరించాలి. విరిగిన విగ్రహం కాలును మరమ్మత్తు చేసి యథాప్రకారం పూజించండి.” ఈ సరళమైన, తృప్తికరమైన, తర్కయుక్తమైన సమాధానం పండితులను ఆశ్చర్యానికి లోనుచేసింది. కానీ రాస్మణి, మథుర్​లు మహదానందం చెందారు. శ్రీరామకృష్ణులే స్వయంగా విగ్రహం కాలును నైపుణ్యంగా అతికించారు. రాస్మణి, మథుర్​ల విన్నపం మేరకు కృష్ణుని ఆలయ పూజారిగా శ్రీరామకృష్ణులు ఉండడానికి సమ్మతించారు.

		రామ్​కుమార్​ ఆరోగ్యం క్రమంగా క్షీణించసాగింది. రాస్మణి అనుమతితో బాధ్యతాయుతమైనదీ, మరింత కష్టమైనదీ అయిన కాళీమాత పూజావిధానాన్ని శ్రీరామకృష్ణులకు నేర్పించి తాను కృష్ణుని ఆలయ పూజాబాధ్యతను పుచ్చుకొన్నాడు. కానీ ఒక సంవత్సరం లోపే ఏదో పనిమీద పొరుగూరు వెళ్లినప్పుడు రామ్​కుమార్​ హఠాత్తుగా అక్కడ మరణించాడు. ఈ ఆకస్మిక పరిణామం శ్రీరామకృష్ణులను బాగా కృంగదీసింది. ఏడవ ఏట తండ్రిని కోల్పోయిన శ్రీరామకృష్ణులకు రామ్​కుమార్​ తండ్రిలేని లోటును తీర్చాడు. శ్రీరామకృష్ణులు కాళీమాత పూజాదికాలను కొన సాగిస్తున్నప్పటికీ క్రమంగా ఆయనను దివ్యోన్మత్తత ఆవహించనారంభించింది. సంసారం అనిత్యంగా ఆయనకు గోచరించసాగింది; భగవత్సాక్షాత్కారమే ఆయన ఏకైక ఆకాంక్ష అయింది. ఆయన అసాధారణ పూజావిధానమూ, వింత నడవడీ ఆలయ సిబ్బంది దృష్టికి వచ్చింది. శ్రీరామకృష్ణులకు పిచ్చిపట్టిందనీ, వెంటనే పూజారి బాధ్యత నుండి ఆయనను తొలగించాలనీ వారు గట్టిగా నమ్మి, ఈ విషయం రాస్మణికి, మథుర్​కు తెలిపారు.

		ఒక రోజు అకస్మాత్తుగా మథుర్​ ఆలయానికి వచ్చి శ్రీరామకృష్ణుల పూజా విధానాన్ని గమనించాడు. కాళీమాతను అలంకరించడం, ఆమెతో మాట్లాడడం, ఆమెకు తినిపించడం, ఆమెకు విసరడం – నిజంగా సజీవంగా ఉన్న వ్యక్తిని సేవి స్తూన్నట్లే ఉన్నాయి. శ్రీరామకృష్ణుల విషయంలో జోక్యం చేసుకోవద్దని ఆలయ సిబ్బందిని ఆదేశించాడు. ఆ తరువాత రాస్మణితో, “మనకొక అసాధారణమైన పూజారి లభించాడు. త్వరలోనే దేవి జాగృతి చెందుతుంది” అని చెప్పాడు.

		శ్రీరామకృష్ణుల వింత ప్రవర్తన, ఆలయ సిబ్బంది నుండి ఎదురైన విమర్శల నడుమ ఆయనపట్ల రాణీ రాస్మణి, మథుర్​లు చూపిన ఆదరాభిమానాలూ, ఆయనకు అందించిన సహకారమూ చూస్తే నిజంగా ఆశ్చర్యపోవాల్సిందే! ఒకసారి రాస్మణి గంగానదిలో స్నానం చేసి జపధ్యానాలు అనుష్ఠింప కాళికాలయంలోకి వచ్చింది. ఆ సమయంలో శ్రీరామకృష్ణులు అక్కడే ఉన్నారు. శ్రీరామకృష్ణులు భక్తి పారవశ్యంలో పాడే పాటలు పలుమార్లు ఎంతో మక్కువతో వినివున్న రాస్మణి అప్పుడు ఆయనను పాడమని అభ్యర్థించింది. శ్రీరామకృష్ణులు పాడనారంభించారు. కాని హఠాత్తుగా పాటను ఆపి, రాస్మణి వైపు తిరిగి, “ఏమిటి! ఇక్కడ కూడా ఆ పాడు ఆలోచనలేనా?” అంటూ ఆమె చెంప ఛెళ్లుమనిపించారు.

		తక్షణమే ఆలయంలో పెద్ద గందరగోళం చెలరేగింది. రాస్మణి పరిచారికలు గగ్గోలుపెట్టారు. ఆలయ కాపలాదారులు, అధికారులు ఒక్క పరుగులో అక్కడికి వచ్చి శ్రీరామకృష్ణులను ఆలయం నుండి గెంటివేయబోయారు. సంకోచిస్తూ రాస్మణి ఆదేశం కోసం నిరీక్షించారు. కాని రాస్మణి ప్రశాంతంగా ఆత్మపరీక్ష చేసుకొంటూ ఉండిపోయింది. పాట వినడానికి బదులు ఏదో వ్యాజ్యెం గూర్చిన ఆలోచనలో ఉండిపోయింది. తన ఆలోచనలను శ్రీరామకృష్ణులు ఎలా పసిగట్టగలిగారోనని ఆమె విస్తుబోయింది. ఆమె తన ఆలోచనలలో నుండి తేరుకొని చుట్టూ చూసేసరికి, శ్రీరామకృష్ణులను శిక్షించడానికో అన్నట్లు తన పరివారం నిలబడి ఉండడం గమనించింది. శ్రీరామకృష్ణులు మాత్రం ఏమీ జరగనట్లే మందహాస వదనారవిందులై ప్రశాంతంగా కూర్చుని ఉన్నారు. “ఈ యువ పూజారి తప్పిదం ఏమీ లేదు. ఆయనపై ఎలాంటి చర్యా తీసుకోవడానికి అనుమతించను” అని రాస్మణి వారిని ఆదేశించింది.

		తరువాత రాస్మణి తన గదిలోకి వెళ్లిపోయింది. శ్రీరామకృష్ణులు ఆమె పట్ల దురుసుగా ప్రవర్తించిన దాని గురించి పరిచారికలు ఫిర్యాదు చేసినప్పుడు రాస్మణి ఇలా జవాబిచ్చింది: “మీకు అర్థం కాదు. స్వయంగా జగన్మాతే నన్ను శిక్షించి నాలో హృదయప్రకాశం కలిగించింది.”

		దక్షిణేశ్వర కాళికాలయ ప్రతిష్ఠాపనోత్సవం తరువాత రాస్మణి ఎక్కువ కాలం ఆధ్యాత్మిక సాధనలలో గడపసాగింది. దక్షిణేశ్వరానికి వచ్చి శ్రీరామకృష్ణుల భగవత్ప్రసంగాలు ఆలకించడానికీ, ఆయన పాడే భక్తిగీతాలను వినడానికీ ఆమె మరింతగా ఇష్టపడసాగింది. శ్రీరామకృష్ణుల దివ్యలీలలో ఆమె పాత్ర నిష్క్రమించ వలసిన తరుణం ఆసన్నమైంది. 1861 ప్రారంభ కాలంలో జ్వరం, ఎడతెగని రక్త విరేచనాలతో ఆమె మంచం పట్టింది. కలకత్తాలో పేరున్న వైద్యులందరూ శక్తివంచన లేకుండా చికిత్స చేసి, పెదవి విరిచారు. ఆరోగ్యకరమైన ప్రదేశానికి ఆమెను తర లించాల్సిందిగా వారు సూచించారు. దక్షిణ కలకత్తా కాళీఘాట్​లోని తన ఉద్యాన గృహానికి వెళ్లగోరింది రాస్మణి. ఆ గృహం గంగానదిలోకి ప్రవహించే ఆది గంగ అనే ఏటి ఒడ్డున ఉంది.

		తనకు అంతిమ ఘడియలు సమీపిస్తున్నాయని ఆమెకు తెలుసు. కానీ ఆమె నెరవేర్చవలసిన ఒక్క పని మాత్రం ఇంకా మిగిలింది. దక్షిణేశ్వర దేవాలయాలకై ధర్మాదాయంగా తాను కొనుగోలు చేసిన దినాజ్​పూర్​ (ప్రస్తుతం బంగ్లాదేశ్​లోనిది) ఆస్తిని ఇంకా దేవాలయ న్యాసధర్మనిధి (trust) పేరిట మార్చలేదు. 1861, ఫిబ్రవరి 18వ తేదీ ధర్మాదాయ దస్తావేజును అమలుపరచి రాణీ రాస్మణి మర్నాడు (ఫిబ్రవరి 19) కన్నుమూసింది.

		తుదిశ్వాస విడవడానికి కాస్త ముందుగా ఆమెను గంగా తీరానికి తీసుకు వచ్చారు. తన ముందు వెలిగించిన దీపాలను చూసి ఆమె, “తొలగించండి, ఈ దీపాలను తొలగించండి. ఈ కృత్రిమ ప్రకాశాన్ని నేనిక లక్షించను. నా తల్లి, జగ జ్జనని విచ్చేసింది. ఆమె దేదీప్యమానమైన రూపం ఈ ప్రదేశాన్నంతా ప్రకాశింప చేస్తూన్నది” అంది బిగ్గరగా. మరికొన్ని క్షణాలలో, “అమ్మా, నువ్వు వచ్చావా తల్లీ!” అంటూ తుదిశ్వాస విడిచింది.

		2 మథురనాథ్​ బిశ్వాస్​

		“మథురనాథ్​ ఇష్టదైవం సదా ఆతడి పట్ల ప్రసన్నుడై ఉంటాడు. అంతేకాదు ఆతడు ఎక్కడకు వెళ్లినా మానవరూపం దాల్చి వెన్నంటే ఉండి ఆతణ్ణి రక్షిస్తూ ఉంటాడని అతడి జాతకంలో వ్రాసివుంది.” మథుర్​ మరణానంతరం తమ వద్దకు వచ్చిన భక్తులతో శ్రీరామకృష్ణులు, మథురనాథ్​ బిశ్వాస్​ అదృష్టాన్ని పై విధంగా వివరించారు.

		ఒక రోజు దక్షిణేశ్వరంలో తమ గదికి ఈశాన్యంలోని వసారాలో శ్రీరామ కృష్ణులు పచార్లు చేస్తున్నారు. పరిసరాల ఎరుకేలేని భావపారవశ్య స్థితిలో ఆయన అప్పుడున్నారు. ఆ సమయంలో మథుర్​, నహబత్​ సమీపంలోని కుఠీ (భవంతి)లోని ఒక గదిలో ఒంటరిగా కూర్చుని కిటికీ గుండా శ్రీరామకృష్ణులను గమనిస్తున్నాడు. హఠాత్తుగా మథుర్​ భవంతి నుండి పరుగెత్తుకొంటూ వెళ్లి శ్రీరామకృష్ణుల పాదాల మ్రోల వాలిపోయి, భోరున విలపించసాగాడు.

		శ్రీరామకృష్ణులు కంగారుపడి, “ఏం పని చేస్తున్నావు?” అని అడిగారు. “నువ్వు జమీందారువి, రాణీ రాస్మణి అల్లుడివి. ఈ స్థితిలో ప్రజలు నిన్ను చూస్తే ఏమనుకొంటారు? శాంతించి, లే!”

		క్రమంగా మథుర్​ తనను అదుపులోకి తెచ్చుకొన్న తరువాత ఇలా అన్నాడు: “బాబా (శ్రీరామకృష్ణులను మథుర్​ ఇలాగే సంబోధించేవాడు)! పచార్లు చేస్తున్న మిమ్మల్ని ఇప్పుడే గమనించి చూశాను. స్పష్టంగా చూశాను. మీరు నా వైపుగా నడుస్తున్నప్పుడు మీరు, మీరు కాదు – ఆలయంలో కొలువై ఉన్న సాక్షాత్తూ ఆ కాళీమాత. పిదప తిరిగి వెనుకకు వెళుతున్నప్పుడు మీరు శివునిగా మారిపోయారు. మొదట్లో ఇదేదో దృష్టిభ్రమ అని భావించాను. కళ్లు నులుముకొని మళ్లీ చూశాను. కాని, అదే దృశ్యం కళ్లబడింది. చూసినన్నిసార్లు అదే దృశ్యం!”

		“కాని, నా కిదేమీ తెలియదే” అన్నారు శ్రీరామకృష్ణులు.

		మథుర్​ భావోద్వేగంలో మళ్లీ విలపించసాగాడు. శ్రీరామకృష్ణులు దాంతో ఎంతో కంగారుపడ్డారు. ఈ సంఘటన గురించి రాస్మణి వింటే, మథుర్​పై తానేదో వశీకరణ మంత్రం ప్రయోగించానని ఆమె అపార్థం చేసుకొంటుందని ఆయన అనుకొన్నారు. చివరికి ఎలాగో మథుర్​ను అనునయించి, శాంతింపచేశారు.

		మథుర్​ బాల్యం గురించి ఎక్కువ వివరాలు తెలియరావడం లేదు. అతడి స్వస్థలం తూర్పు వంగదేశం (ప్రస్తుత బంగ్లాదేశ్​) లోని ఖాల్నా జిల్లాలో ఉందనీ, రవీంద్రనాథ్​ టాగూర్​ తండ్రియైన దేవేంద్రనాథ్​ టాగూర్​తో కలిసి హిందూ కళా శాలలో అతడు చదువుకొన్నాడనీ తెలియవస్తున్నది. రాస్మణీ, ఆమె భర్త రాజ్​చంద్రలు మథుర్​ తెలివితేటలూ, నేర్పూ పరిశీలించి అతడి సామర్థ్యాన్ని గుర్తించారు. అందు వలన తమ మూడవ కుమార్తెయైన కరుణమయిని వివాహం చేసుకోమని అడిగారు. కాని ఆమె ఒక కుమారుణ్ణి కని, 1833లో మరణించింది. మథుర్​ను తమ కుటుంబంలోనే ఉంచుకోదలచిన రాస్మణి, తమ నాలుగవ కుమార్తెయైన జగ దంబనిచ్చి అతడికి పునర్వివాహం చేసింది. 1836లో రాజ్​చంద్ర మరణానంతరం రాణీ రాస్మణి అపార జమీకి మథుర్​ కార్యనిర్వాహకుడయ్యాడు.

		1855, మే 31వ తేదీ దక్షిణేశ్వర కాళికాలయ ప్రతిష్ఠాపనోత్సవం జరిగింది. శ్రీరామకృష్ణుల అన్నగారైన రామ్​కుమార్​ కాళికాలయ పూజారిగా వ్యవహరించారు. గంగాతీరాన వెలసిన ఆ కాళికాలయ ఉద్యానం శ్రీరామకృష్ణులను ఎంతగానో ఆకట్టుకొంది. ఉత్సవ సందర్భంలో ఆయన అక్కడే ఉన్నప్పటికీ అన్నగారితో కలిసి అక్కడే బసచేయదలచుకోలేదు శ్రీరామకృష్ణులు. చూసిందే తడవుగా ఆయన నిరాడం బర, సున్నిత, పావన నైజానికి మథుర్​ ముగ్ధుడయ్యాడు. అప్పుడు శ్రీరామకృష్ణుల వయస్సు పంధొమ్మిదేళ్లు. కాళీమాత విగ్రహాన్ని అలంకరించడం లాంటి ఆలయ పనులలో శ్రీరామకృష్ణులను నియోగించమని రామ్​కుమార్​తో మథుర్​ చెప్పాడు. కాని తన తమ్ముడు ఎలాంటి పనిచేయడానికీ సమ్మతించడని రామ్​కుమార్​ తెలిపాడు. అదేసమయంలో శ్రీరామకృష్ణులకు వరుసకు మేనల్లుడైన హృదయ్​ ఉద్యోగాన్వేషణలో దక్షిణేశ్వరానికి వచ్చాడు.

		ఒక రోజు శ్రీరామకృష్ణులు గంగాతీరంలోని బంకమట్టితో శివుని ప్రతిమను తయారుచేసి, అర్చించారు. పచార్లు చేస్తున్నప్పుడు మథుర్​ ఈ శివప్రతిమను చూడడం తటస్థించింది. అర్చన ముగిసిన తరువాత ఆ ప్రతిమను తనకు ఇవ్వమని మథుర్​, హృదయ్​తో చెప్పాడు. తరువాత అతడు ఆ ప్రతిమను రాస్మణికి చూపిం చాడు. శ్రీరామకృష్ణుల ప్రతిభకూ, భక్తికీ ఆ ఇద్దరూ ఆశ్చర్యపోయారు. ఈ సంఘటనా నంతరం కాళీమాత విగ్రహాన్ని అలంకరించడంలో అన్నగారికి సహాయపడవలసిందిగా శ్రీరామకృష్ణులకు మథుర్​ నచ్చచెప్పాడు. జగజ్జనని ఆభరణాల బాధ్యతను హృదయ్​ వహించే పక్షంలో తనకు సమ్మతమేనని శ్రీరామకృష్ణులు చెప్పారు.

		ఆలయ ప్రతిష్ఠాపనోత్సవం జరిగిన మూడు నెలల తరువాత విష్ణ్వాలయంలోని శ్రీకృష్ణ విగ్రహం కాలు విరిగింది, ఆ ఆలయ పూజారికి ఉద్వాసన జరిగింది. ఆ పూజారి స్థానంలో శ్రీరామకృష్ణులు నియుక్తులయ్యారు. కాని ఏడాది తిరగకుండానే తన అన్నగారు నిర్వహిస్తున్న కాళికాలయ పూజారి పదవిని ఆయనను స్వీకరించ మన్నారు. దాంతో శ్రీరామకృష్ణుల ఆధ్యాత్మిక సాధన మొదలయింది. శ్రీరామకృష్ణుల తరువాతి పధ్నాలుగు సంవత్సరాల జీవితంలో మథుర్​ ఎంతో ప్రధానమైన పాత్ర వహించాడు. కాలాంతరంలో శ్రీరామకృష్ణులు ఇలా చెప్పేవారు: “ఆ దివ్యోన్నత స్థితిలో యథాప్రకారం పూజ చేయలేకపోయాను. ఇలా ప్రార్థించేవాడిని: ‘అమ్మా! నన్నెవరు చూసుకొంటారు? నన్ను నేను చూసుకోగల శక్తిలేని వాణ్ణి. నిన్ను గురిం చిన మాటలనే వినగోరుతున్నాను. నీ భక్తులకు అన్నం పెట్టగోరుతున్నాను. నాకు తారసపడే వ్యక్తులకు కాస్త సహాయం చేయాలనుకొంటున్నాను. అమ్మా, అవన్నీ ఎలా సాధ్యం? ఒక సంపన్నుణ్ణి నాకు ఆసరాగా ఇవ్వు.’ అందుకే మథుర్​ నన్ను అంతగా సేవించాడు.”

		శ్రీరామకృష్ణుల వింత ప్రవర్తననూ, పూజావిధానాన్నీ ఆలయాధికారులు గమనించనారంభించారు. ఆయన పీఠం మీదకు ఎక్కి కాళీమాతను బుజ్జగించేవారు. పాడి, నవ్వి, హాస్యాలాడి ఆమెతో మాట్లాడేవారు. కొన్ని సమయాలలో మహా నైవే ద్యానికి ముందే తాను తినడమో లేక ఒక పిల్లికి పెట్టడమో చేసేవారు. ఈ చర్యను దైవదూషణ క్రింద పరిగణిస్తారు.

		ఆలయాధికారులు మథుర్​కు ఫిర్యాదు చేసినప్పుడు ఏ రీతిలోనూ శ్రీరామ కృష్ణుల చర్యలలో జోక్యం చేసుకోవద్దని వారిని అతడు ఆదేశించాడు. స్వయంగా తానే చూడాలనుకొన్నాడు. ఒక రోజు చెప్పాపెట్టకుండా మథుర్​ దక్షిణేశ్వరానికి వచ్చి, రహస్యంగా ఆలయంలో ఉన్న శ్రీరామకృష్ణులను గమనించాడు. శ్రీరామ కృష్ణులకు చిత్తచాంచల్యం ఏమాత్రం లేదనీ, కాళీమాత పట్ల ఆయనకు జనించిన హృదయపూర్వక ప్రగాఢ భక్తికి పర్యవసానమే ఆయన ఆరాధన తీరు అనీ మథుర్​ తన పరిశీలనలో గ్రహించాడు. దేవాలయం యావత్తూ దివ్యత్వంతో అభివ్యక్తమై ఉండడం మథుర్​ స్వయంగా అనుభూతం చేసుకొన్నాడు. తమకు అసాధారణ పూజారి లభించాడని వెంటనే రాస్మణికి తెలిపాడు. శ్రీరామకృష్ణుల ఇచ్ఛమేరకు జరిగే పూజలో జోక్యం చేసుకోవద్దని ఆలయ సిబ్బందికి సందేశం పంపించాడు.

		అయినప్పటికీ శ్రీరామకృష్ణుల భద్రత విషయంలో మథుర్​ ఆందోళన చెందాడు. శ్రీరామకృష్ణుల పట్ల ప్రేమ, ఆరాధన పెరిగేకొద్దీ మథుర్​లో ఆయన పట్ల ఆదుర్దా, ఆతురతా కూడా పెరుగసాగాయి. ఒక రోజు శ్రీరామకృష్ణులు ద్వాదశ శివాలయాలలోని ఒక శివాలయంలోకి వెళ్లి శివమహిమ్నా స్తోత్రం గానం చేశారు.

		అసితగిరిసమం స్యాత్కజ్జలం సింధుపాత్రే
 సురతరువరశాఖా లేఖనీ పత్రముర్వీ ।
లిఖతి యది గృహీత్వా శారదా సర్వకాలం
 తదపి తవ గుణానామీశ పారం న యాతి ॥1

		ఈ స్తోత్రాన్ని గానం చేస్తున్నప్పుడు ఆయనలో భావోద్వేగం పొంగిపొరలింది. కన్నీరు చెంపల మీదుగా స్రవిస్తూండగా, “ఓ పరమేశ్వరా! నీ అనంత వైభవాన్ని నే నెలా వ్యక్తం చేయగలను?” అంటూ బిగ్గరగా అరిచారు. తక్షణమే ఆలయ సిబ్బంది అక్కడ గుమిగూడి ఎగతాళిగా తమలో తాము ఇలా మాట్లాడుకోసాగారు: “మామూలు కన్నా నేడు ఈయన పిచ్చి ముదిరింది”, “శివుని భుజాల మీద ఎక్కి స్వారీ చేయబోతున్నాడా? ఆలయం నుండి గెంటివేయడానికి ఇంకా కాస్త సమయం ఉంది.” ఇంతలో మథుర్​ వచ్చాడు. ఒక ఆలయాధికారి మథుర్​కు ఇలా సలహా ఇచ్చాడు: “ఈ పూజారి శివలింగానికి అతి సమీపంలో ఉన్నాడు. ఈయనను బల వంతంగా మందిరం నుండి లాగేయాలి.” పట్టరాని ఆగ్రహంతో, “నీ తల తెగి పడాలనుకొంటే ఆయనను తాకు” అన్నాడు మథుర్​. కాసేపట్లో శ్రీరామకృష్ణులకు బాహ్యచైతన్యం కలిగింది. మథుర్​ను, తన చుట్టూ నిలబడి ఉన్న ఇతరులను చూసి ఆయన బెదరిపోయిన పిల్లవాడిలా, “నే నేమన్నా తప్పు చేశానా?” అని అడిగారు. అందుకు మథుర్​, “లేదు. మీరు ఒక స్తోత్రం గానం చేస్తున్నారు. ఎవరూ మీకు అంతరాయం కలిగించకుండా చూసుకోవడానికి నే నిక్కడికి వచ్చాను” అన్నాడు.

		ఏదో న్యాయస్థాన వ్యాజ్యెం గూర్చి ఆలోచిస్తున్నప్పుడు రాస్మణి చెంప శ్రీరామ కృష్ణులు వాయించినప్పుడు మథుర్​ ఆయన స్వస్థచిత్తత గురించి సంశయించాడు. శ్రీరామకృష్ణుల వింత ప్రవర్తనకు కారణం మానసిక వైపరీత్యమో లేక దివ్యోన్మత్తతో తేల్చుకోలేకపోయాడు మథుర్​. రాస్మణి అనుమతితో, శ్రీరామకృష్ణులను క్షుణ్ణంగా పరీక్షించి, ఔషధ నిర్ణయం చేయడానికి సుప్రసిద్ధ వైద్యుడైన గంగాప్రసాద్​ సేన్​ను మథుర్​ నియమించాడు. అంతేకాక ప్రత్యేక పథ్యాహారం, శీతల పానీయాలు కూడా శ్రీరామకృష్ణులకు ఏర్పాటు చేయించాడు. వీటితో ఆయన మామూలు స్థితికి రాగలరని మథుర్​ ఆశించాడు. కాని రాస్మణి, మథుర్​లు అంతటితో ఆగలేదు. ఒక రోజు ఒక వేశ్యను ఆయన గదిలోకి పంపించారు – “నన్ను పరీక్షించడానికీ, నా చిత్తచాంచల్యాన్ని నయం చేయించడానికీ” అని కాలాంతరంలో శ్రీరామకృష్ణులు భక్తులతో చెప్పారు. “చక్కని కనుముక్కు తీరుతో ఆమె అందంగా ఉంది. ‘ఓ అమ్మా! ఓ అమ్మా!’ అని కేకలు పెడుతూ గదిలో నుండి బయటకు పరిగెత్తాను. హలధారి వద్దకు వెళ్లి, ‘సోదరా! నా గదిలోకి ఎవరు ప్రవేశించారో వచ్చి చూడు!’ అన్నాను. హలధారితోను, తక్కిన అందరితోను ఆ స్త్రీని గురించి చెప్పాను.”

		ఇంత జరిగినప్పటికీ మథుర్​ సంశయాలు నివృత్తి కాలేదు. ఇంకా పరీక్షించా లనుకొని ఒక రోజు మథుర్​, గురుదేవులతో ఇలా అన్నాడు: “భగవంతుడు సైతం తన శాసనాలను ఉల్లంఘించలేడు. ఒక శాసనం అమలు పరచిన తరువాత ఆయన కూడా ఆ శాసనాన్ని అతిక్రమించలేడు.” అందుకు శ్రీరామకృష్ణులు ఇలా జవాబిచ్చారు: “ఏమంటున్నావు? ఆయన తలచుకొంటే తాను అమలు పరచిన శాసనాన్ని రద్దు చేయగలడు లేదా అందుకు బదులుగా మరొక శాసనాన్ని అమలు చేయగలడు.” కానీ మథుర్​ ఈ అభిప్రాయన్ని వ్యతిరేకించి, “ఎర్ర పువ్వులు పూచే చెట్టు ఎర్ర పువ్వులను మాత్రమే పూస్తుందనీ, ఎన్నటికీ తెల్ల పువ్వులు పూయదనీ భగవంతుడు శాసనం చేశాడు. ఎర్ర పువ్వులు పూచే చెట్టున ఒక్క తెల్ల పువ్వును పూయించమనండి చూద్దాం” అన్నాడు మథుర్​. “అవును, ఆయన ఏదన్నా చేయగలడు – ఇది కూడా” అన్నారు దృఢంగా శ్రీరామకృష్ణులు.

		మర్నాడు దేవదారు వనానికి పోతున్నప్పుడు ఒక ఎర్ర మందార చెట్టు ఒకే కొమ్మకు ఒక ఎర్రని పువ్వు, మిరుమిట్లుగొల్పే ఒక తెల్లని పువ్వు పూచివుండడం శ్రీరామకృష్ణులు చూశారు. వెంటనే ఆయన ఆ కొమ్మను విరిచి మథుర్​ వద్దకు తీసుకువెళ్లారు. అది చూసి మథుర్​ విస్తుబోయి, “అవును బాబా! నేను ఓడిపోయాను” అన్నాడు.

		1861లో రాణీ రాస్మణి మరణానంతరం కొద్ది కాలానికే తంత్రశాస్త్రాలలో నిష్ణాతురాలైన భైరవీ బ్రాహ్మణి అనే సాధ్వి దక్షిణేశ్వరానికి వచ్చింది. అతిత్వరలోనే శ్రీరామకృష్ణుల ఆధ్యాత్మిక స్థితిని గుర్తించిన భైరవీ బ్రాహ్మణి ఆయనను అవతారపురు షునిగా ప్రకటించింది. అందుకు మథుర్​ తన అసమ్మతిని తెలుపుతూ, అవతారాలు పదికన్నా ఎక్కువ లేవని శాస్త్రాలను ఉదాహరించాడు. కాని భాగవతం ఇరవై నాలుగు అవతారాలను గురించి ప్రస్తావించిందనీ, ఇంకా అసంఖ్యాక అవతారాలకు ఆస్కారం ఉందనీ బ్రాహ్మణి తెలియజేసింది. శాస్త్రాలలో ఆరితేరిన బ్రాహ్మణితో ఆపైన మథుర్​ వాదించలేకపోయాడు. అప్పుడు బ్రాహ్మణి ఒక పండిత సదస్సును ఏర్పాటు చేయించమనీ, ఆ సదస్సులో పండితులతో వాదించి శ్రీరామకృష్ణులు అవతారపురుషులని రూఢిపరుస్తాననీ మథుర్​ను కోరింది. సంశయ విశ్వాసాల మధ్య నలిగిపోయిన మథుర్​ గందరగోళ స్థితిలో పడ్డాడు. అయినప్పటికీ ఈ సమస్యను పరిష్కరించడానికీ, తన కుతూహలాన్ని తీర్చుకోవడానికీ పండిత సదస్సును సమావేశపరచడానికి అతడు అంగీకరించాడు.

		వైష్ణవచరణ్​ను, గౌరీ పండితుణ్ణి పండిత సదస్సుకు ఆహ్వానించాలని నిర్ణయిం చారు. వైష్ణవచరణ్​ మహాపండితుడే కాక మహాసాధకునిగా ప్రజల, అందునా వైష్ణవ సమాజస్థుల ఆదరాభిమానాలను చూరగొన్న వ్యక్తి. గౌరీ పండితుడు గొప్ప తంత్రశాస్త్ర సాధకుడు, అతీంద్రియ శక్తులు సముపార్జించిన వ్యక్తి. గౌరీ పండితుడు సకాలంలో దక్షిణేశ్వరానికి రాలేకపోయినందున, బ్రాహ్మణి తన వాదనాభిప్రాయాన్ని వైష్ణవచరణ్​, ఇతర పండితుల ఎదుట వ్యక్తం చేసింది. శ్రీరామకృష్ణుల ఆధ్యాత్మిక అనుభూతులను ఆమె సవిస్తరంగా విశదీకరించింది; పిదప వాటిని శాస్త్రోదాహరణల తోనూ, ఇతర మహాత్ముల అనుభూతులతోను పోల్చి ధ్రువీకరించింది. బ్రాహ్మణి అభిప్రాయాలతో వైష్ణవచరణ్​ హృదయపూర్వకంగా ఏకీభవించడమే కాక తాను అవగతం చేసుకొన్నంతలో శ్రీరామకృష్ణులలో మహాభావం (సర్వోన్నత భక్తి) పూర్తిగా అభివ్యక్తమౌతున్నదని ప్రకటించాడు. ఈ తీర్పు బ్రాహ్మణిని ఆనందపరవశురాలిని చేసింది, జనంలో సంచలనం కలిగించింది. మథుర్​ నిశ్చేష్టితుడయ్యాడు, కాని శ్రీరామకృష్ణులు నిశ్చలంగా ఉండిపోయారు. బాలునిలా ఆయన మథుర్​తో ఇలా అన్నారు: “నిజంగా ఆయన అలా భావిస్తున్నారన్న మాట! మంచిది. ఏది ఏమైనా ఇది రుగ్మత కాదని చెప్పడం నాకు ఆనందంగా ఉంది.”

		కొన్ని రోజుల గడిచాక గౌరీ పండితుడు అకస్మాత్తుగా ఏదో మంత్రం బిగ్గరగా ఉచ్చరిస్తూ దక్షిణేశ్వర కాళికాలయంలోకి ప్రవేశించాడు. వాదనాపటిమలో ఆతణ్ణి అజేయుణ్ణి చేస్తూన్న అతీంద్రియ శక్తులలో ఇదొకటి. కానీ ఆ శక్తి గురించి తెలి యక, అదే మంత్రాన్ని గౌరీ కన్నా మరింత బిగ్గరగా శ్రీరామకృష్ణులు ఉచ్చరించ సాగారు. ఇలా ఆ ఇద్దరూ పోటాపోటీగా ఒకరికన్నా మరొకరు బిగ్గరగా మంత్రాన్ని ఉచ్చరించసాగారు. కానీ చివరకు శ్రీరామకృష్ణులు ఆ కేకల పోటీలో విజయులై, గౌరీ పండితుడి అతీంద్రియ శక్తిని తనలో విలీనం చేసుకొన్నారు. శ్రీరామకృష్ణుల మహత్వం గౌరీకి అప్పుడు అవగతమైంది. తరువాత వైష్ణవచరణ్​, శ్రీరామకృష్ణులను అవతార పురుషునిగా ప్రకటించారనే విషయం తెలుసుకొని గౌరీ ఇలా అన్నాడు: “వైష్ణవచరణ్​ తక్కువగా అంచనా వేశారని నేను భావిస్తున్నాను. ఎవరి కించిత్తు శక్తితో అవతార పురుషులు ఉద్భవించి తమ అవతార కార్యం సాధిస్తారో, సాక్షాత్తూ ఆ భగవంతుడే మీరని (శ్రీరామకృష్ణులు) నా దృఢనమ్మకం.”

		బహుశా ఈ కాలఘట్టంలోనే శ్రీరామకృష్ణుల కామవిజయాన్ని మథుర్​ మరొకసారి పరీక్షించాడు. కలకత్తాలో పేరుమోసిన లక్ష్మీబాయి అనే వెలయాలిని శ్రీరామకృష్ణులను ప్రలోభపెట్టడానికి రహస్యంగా నియమించాడు. ఒక రోజు శ్రీరామ కృష్ణులను హృదయ్​తో సహా తన గుర్రపు సారటులో వాహ్యాళి నెపంతో మథుర్​ బయటకు తీసుకువెళ్లాడు. కాని వారిని తిన్నగా మెఛువాబజార్​లోని లక్ష్మీబాయి నివాసానికి తోడ్కొని వెళ్లాడు. పథకం ప్రకారం మథుర్​, హృదయ్​లు ఒక గదిలో కూర్చుని, వీరి పథకం గురించి ఏమీ ఎరుగని శ్రీరామకృష్ణులను, లక్ష్మీబాయి గదికి పంపారు. ఆమెను చూడగానే శ్రీరామకృష్ణులు, “తల్లీ, ఆనందమయీ” అంటూ సంబోధించి, ఆమెకు నమస్కరిస్తూ సమాధిమగ్నులయ్యారు. లక్ష్మీబాయి ఇలాంటి అసాధారణ వ్యక్తిని ఎన్నడూ చూడలేదు. వెంటనే తక్కిన అమ్మాయిలను పిలిచి, “చూడండి, ఈయనలో కామం కించిత్తు కూడా లేదు” అని చెప్పింది.

		ఆ అమ్మాయిలలో ఒకరు, “ఈయన దైవసమానులుగా కనిపిస్తున్నారు” అంది. మరో అమ్మాయి ఇలా వ్యాఖ్యానించింది: “మన వృత్తి పాపభూయిష్ఠమైనదే కావచ్చు. కానీ ఇటువంటి మహనీయుణ్ణి దర్శించడం నిజంగా మన భాగ్యమనే చెప్పాలి.” మరొక అమ్మాయి, “సోదరీ! ఈ సాధుపుంగవుణ్ణి ప్రలోభపెట్టే ప్రయత్నంలో మనం ఏ నరకంలో పడబోతున్నామో! ఇది క్షమించరాని నేరం” అంది.

		లక్ష్మీబాయీ, ఇతర అమ్మాయిలూ శ్రీరామకృష్ణులకు ప్రణమిల్లి, పాదధూళి తీసుకొన్నారు. అంతలో మథుర్​, హృదయ్​లు గదిలోకి వచ్చారు. తమ జీవితాలను వినాశం గావించే, ఇటువంటి మహాత్ముని ప్రలోభపెట్టే కార్యానికి తమను పురిగొల్పిన మథుర్​ను ఆ స్త్రీలు చీవాట్లు పెట్టారు. ఈలోపు క్రమంగా శ్రీరామకృష్ణులకు బాహ్యచైతన్యం కలగడంతో మథుర్​ ఆయనను దక్షిణేశ్వరానికి తీసుకువెళ్లాడు.

		రాస్మణి బ్రతికివున్నప్పుడే మథుర్​ను దక్షిణేశ్వర కాళికాలయానికి సంరక్షకునిగా నియమించింది; ఆమె మరణానంతరం ఆ అపార జమీకి అతడు ఏకైక కార్య నిర్వాహకుడైనాడు. సహజంగానే పెద్ద బాధ్యతను అతడు నిర్వహించవలసి వచ్చింది. ఒక రోజు ఆలయంలోని కృష్ణ విగ్రహం మీది ఆభరణాలను ఒక దొంగ దోచుకు పోయాడు. ఈ విషయం తెలిసి మథుర్​ ఆలయానికి వెళ్లి దైవ విగ్రహంతో ఇలా అన్నాడు: “ఎంతటి సిగ్గుచేటు, భగవంతుడా! నీ ఆభరణాలను నువ్వు కాపాడుకోలేక పోయావు!” అప్పుడు అక్కడే ఉన్న శ్రీరామకృష్ణులు అతణ్ణి ఇలా గట్టిగా మంద లించారు: “ఏమిటా మతిలేని మాటలు! సాక్షాత్తూ మహాలక్ష్మియే పరిచారికయైన ఆయనకు సంపదకు కొదువ ఏముంది? ఆభరణాలు నీకు అమూల్యమైనవి కావచ్చు; కాని ఆయనకు అవి మట్టిముద్దలతో సమానం. ఆయన విభవాన్ని పెంచడానికి ఏం సంపత్తిని నువ్వు ఇవ్వగలవు?”

		సహజంగా మథుర్​ పిసినారి అయినప్పటికీ శ్రీరామకృష్ణుల విషయంలో ఆతడి ధారాళత్వం ఎల్లలెరుగనిది. దక్షిణేశ్వరానికి వచ్చే పరివ్రాజక సాధువులకు అన్నవస్త్రాలు అందించడంలో అతడు ఎన్నడూ తటపటాయించేవాడు కాడు. కొన్ని సందర్భాలలో శ్రీరామకృష్ణుల ఆదేశం మేరకు ఎంతో ఖర్చుచేసి కంబళ్లు, కమండలాల వంటి కానుకలను కూడా ఆ సాధువులకు సమర్పించేవాడు.

		ఒకసారి శ్రీరామకృష్ణులు మథుర్​తోబాటు యాత్ర (వీథి నాటకం) తిల కిస్తున్నారు. వంద రూపాయలను పది పది రూపాయల రాశులుగా పోసి శ్రీరామ కృష్ణుల ముందు ఉంచాడు. వివిధ నటులకు ఒక రాశి చొప్పున బహుమతి శ్రీరామకృష్ణుల చేతుల మీదుగా మథుర్​ ఇప్పించగోరాడు. కాని శ్రీరామకృష్ణులకు డబ్బు గురించి అవగాహన ఏమాత్రం లేదు. కనుక పాటలో లేదా సంభాషణలో తనను సంతుష్టుని చేసిన మొదటి నటునకు ఆ మొత్తం రాశిని నెట్టి ఇచ్చేశారు. ఏమాత్రం చిరాకుపడకుండా శ్రీరామకృష్ణుల రాచ ఔదార్యాన్ని ప్రశంసిస్తూ మథుర్​ మళ్లీ పది పది రూపాయల రాశులు ఉంచాడు. మళ్లీ శ్రీరామకృష్ణులు మరొక నటుడికి అదంతా ఇచ్చివేశారు. తరువాత మూడవ నటునికి బహుమతి అందించ గోరి, అక్కడ డబ్బు పెట్టివుంచకపోవడంతో శ్రీరామకృష్ణులు తాను ధరించిన దుస్తులను తీసి ఆ నటునికి ఇచ్చివేశారు.

		ఈ సంఘటన జరగడానికి కొన్ని సంవత్సరాల క్రితం డబ్బు పట్ల అనురక్తిని తొలగించుకోవడానికి ఒక రోజు ఒక చేతిలో డబ్బు, మరో చేతిలో మట్టి పుచ్చుకొని గంగాతీరానికి వెళ్లారు. “రూపాయే మట్టీ, మట్టే రూపాయి” అంటూ రెంటినీ గంగలో విసిరివేశారు. ఈ విషయం మథుర్​కు తెలిసినప్పటికీ, శ్రీరామకృష్ణులకు విలువైన వస్తువులు సమర్పించడానికి ఇష్టపడేవాడు. కొన్ని సమయాలలో శ్రీరామ కృష్ణులను తన కలకత్తా నివాసానికి తోడ్కొనివెళ్లి ఆయన పావన సాంగత్యంలో గడిపి, హృదయపూర్వకంగా ఆయనను సేవించి ఆనందించేవాడు. తమకు ప్రీతి పాత్రులైన వారికి అతిశ్రేష్ఠమైన వస్తువులను ఇవ్వడం సహజం. మథుర్​ కూడా ఒక రోజు శ్రీరామకృష్ణుల ఉపయోగార్థం భోజనం ఆరగించే వెండి బంగారాలతో తయారుచేసిన పాత్రలను కొనుగోలుచేసి తెచ్చాడు. కానీ శ్రీరామకృష్ణులకు బంగారు కంచమూ, విస్తరీ ఒక్కటే! ఆయన మథుర్​ ఇంటికి వచ్చి ఆ అతి విలువైన పాత్రాదు లలో ఎలాంటి విస్మయమూ, ఆశ్చర్యమూ చెందకుండా భోజనం చేశారు. పిదప ఆయనకు అతిసొగసైన దుస్తులు ధరింపచేసి మథుర్​ ఇలా అన్నాడు: “బాబా, ఈ జమీతో సహా ఇక్కడున్న సమస్తానికీ మీరే సొంతదారులు. నేను కేవలం మీ సేవాధికారిని. చూడండి, బంగారు కంచంలో భోజనం చేశారు, వెండి పాత్రతో నీళ్లు త్రాగారు, వాటివంక కన్నెత్తి అయినా చూడకుండా వచ్చేశారు. వాటిని శుభ్రంగా తోమించి మళ్లీ మీ ఉపయోగార్థం పదిలపరచి ఉంచడం నా కర్తవ్యం.”

		ఒక రోజు శ్రీరామకృష్ణులకు అమూల్యమైన ఒక శాలువను మథుర్​ బహూ కరించాడు. ఆనందంగా దానిని శ్రీరామకృష్ణులు స్వీకరించారు. శాలువ కప్పుకొని, ఆలయ ఉద్యానవనంలో పచార్లు చేస్తూ ఎదురైన ప్రతి ఒక్కరికీ దానిని చూపిస్తూ చిన్నపిల్లవాడిలా సంతోషించారు. దాని ఖరీదు వేయి రూపాయలని చెప్పడం మాత్రం ఆయన మరువలేదు. కానీ కాసేపట్లోనే ఆయన మనోభావం మారిపోయింది. విచక్షణాయుతమైన ఆయన మనస్సు ఇలా ఆలోచనలో మగ్నమైంది: “ఈ శాలువలో ఏం ఉంది? గొర్రె ఉన్ని తప్ప. ప్రతి వస్తువులా ఇదీ ద్రవ్యరాశి పరివర్తనే కదా! నిస్సందేహంగా చలి నుండి ఇది రక్షిస్తుంది. ఒక రజాయి లేదా ఒక దుప్పటి సైతం ఆ పని చేయగలదు. ఇతర భౌతిక వస్తువుల మాదిరి భగవత్సాక్షాత్కారానికి ఇది దోహదం చేయదు. పైగా దీని సొంతదారునిలో ఆధిక్యభావాన్ని జనింప చేస్తుంది. తాను సంపన్నుడననే గర్వం తలెత్తుతుంది. కనుక ఇది ఆ వ్యక్తిని భగవంతునికి దూరం చేస్తుంది.” ఈ ఆలోచనను శ్రీరామకృష్ణులు భరించలేక పోయారు. వెంటనే ఆ శాలువను నేల మీదికి విసిరేసి, కాళ్లతో త్రొక్కుతూ దాని మీద ఉమ్మసాగారు. పిదప అగ్గిపుల్ల గీచి శాలువను తగులబెట్టబోయారు. ఇంతలో ఎవరో వచ్చి శాలువను లాగేసుకొని వెళ్లిపోయారు. శాలువకు పట్టిన దుర్గతి గురించి విన్న మథుర్​ నవ్వి, “బాబా, సరైన పనే చేశారు” అన్నాడు.

		శ్రీరామకృష్ణులు ఒకసారి జగజ్జననిని ఇలా ప్రార్థించారు: “అమ్మా! నన్ను ఒక శుష్క సాధువుగా చేయవద్దు. నీ సృష్టిలోని వినోదాలను ఆనందించేలా చేయి.” ఆధ్యాత్మిక జీవితంలో ఆకాంక్షలకు తావులేదు; కానీ శ్రీరామకృష్ణులు వాటితో ఆడుకొనేవారు; అందులో మథుర్​ తోటి క్రీడాకారుడూ, ప్రేక్షకుడూ. కాలాంతరంలో తమ భక్తులకు ఈ ఆకాంక్షల గురించీ, వాటిని ఎలా ఈడేర్చుకొన్నదీ చెప్పడానికి అభిలషించేవారు. ఆయన ఇలా చెప్పేవారు: “ఒక సందర్భంలో బంగారంతో ఎంబ్రాయిడరీ చేసిన అతివిలువైన దుస్తులు ధరించి వెండి హుక్కాతో పొగత్రాగాలని నాకు అనిపించింది. మథుర్​ నాకు క్రొత్త దుస్తులు, హుక్కా పంపించాడు. ఆ దుస్తులు ధరించాను. అనేక భంగిమలలో కూర్చుని హుక్కా పీల్చాను. ఒకసారి ఈ రకంగా ఆనుకొని, మరోసారి ఆ రకంగా ఆనుకొని, ఇంకొకసారి తల పైకెత్తి, మరొకసారి తల దించీ హుక్కా పీల్చాను. ఆ తరువాత మనస్సుతో ఇలా చెప్పాను: “ఓ మనసా! వెండి హుక్కాతో పొగత్రాగడమంటే ఇదే!” వెంటనే హుక్కాను త్యజించాను. ఆ దుస్తులను మరికాసేపు ధరించి వాటిని కూడా తీసివేశాను. కాళ్లతో వాటిని త్రొక్కి, వాటిపై ఉమ్మివేస్తూ, ‘ఇవి అతి విలువైన దుస్తులన్నమాట! కానీ ఇవి మనిషిలో రజోగుణాన్ని పెంచుతాయి’ అన్నాను.”

		శ్రీరామకృష్ణులు ఒక ప్రత్యేక ఆధ్యాత్మిక సాధనను అనుష్ఠించగోరినప్పుడు, ఆ సాధనలో నిష్ణాతుడైన వ్యక్తి లేదా గురువు దక్షిణేశ్వరానికి వచ్చి ఆయనకు దోహదం చేయడం చూస్తే ఆశ్చర్యపోక తప్పదు. అదే సమయంలో మథుర్​ ఆయ నకు బాసటగా నిలబడేవాడు. శాస్త్రాదేశాల మేరకు ఆ సాధనలు అనుష్ఠించడానికి ఆవశ్యకమైన సమస్త వస్తుసామగ్రినీ మథుర్​ సమకూర్చేవాడు. ఒక సందర్భంలో శ్రీరామకృష్ణులు మధురభావ సాధనను అనుష్ఠించదలచారు. ఈ సాధనలో శ్రీకృష్ణుని భక్తిపారవశ్యంలో మగ్నమైవున్న రాధతో సాధకుడు తనను తాదాత్మ్యం చేసుకొంటాడు. ఈ సాధన నిమిత్తం శ్రీరామకృష్ణులు స్త్రీల దుస్తులు పంపమన్నారు మథుర్​ను. వెంటనే మథుర్​ అతి విలువైన కాశీ పట్టుచీర మొదలైనవి తెప్పించి ఇచ్చాడు. రూపాంతరానికి పరిపూర్ణత చేకూర్చడం కోసం మథుర్​ బంగారు ఆభరణాలు, కృత్రిమ జడతో ఆయనను అలంకరించాడు. శ్రీరామకృష్ణుల ఈ వింత సాధన వలన అపవాదు తలెత్తినా వారిద్దరూ దానిని అసలు పట్టించుకోలేదు.

		శ్రీరామకృష్ణులు ఆరు నెలలపాటు స్త్రీల ఉడుపులు ధరించారు. ఈ కాలంలో ఆయన నడక, మాట, హావభావాలు, అతిచిన్న చర్యలు సైతం అచ్చం స్త్రీలను పోలివుండడం చూసి జనం ఆశ్చర్యచకితులయ్యారు. ఈ సమయంలోనే మథుర్​ ఒకసారి శ్రీరామకృష్ణులను తన జాన్​బజార్​ నివాసానికి తీసుకువెళ్లాడు. ఆ కుటుంబంలోని స్త్రీలు గురుదేవులను అమితంగా అభిమానించి వెంటనే ఆయనను అంతఃపురంలోకి తోడ్కొనివెళ్లారు. అప్పుడు మథుర్​, హృదయ్​ను రప్పించి ఆ స్త్రీ జనంలో గురుదేవులను గుర్తించమన్నాడు. రేయింబవళ్లు శ్రీరామకృష్ణులతోనే నివసిస్తూ, సేవిస్తూన్నప్పటికీ ఆయనను గుర్తించడం హృదయ్​కు ఎంతో కష్టమైంది.

		మథురభావ సాధన పూర్తయిన కొద్దికాలానికే అద్వైత వేదాంతంలో పరి పూర్ణతను సాధించిన తోతాపురి అనే యతివరేణ్యుడు దక్షిణేశ్వరానికి ఏతెంచాడు. శ్రీరామకృష్ణులకు ఆయన సన్న్యాస దీక్షను ప్రసాదించాడు. అద్వైత వేదాంత పరాకాష్ఠయైన నిర్వికల్ప సమాధిస్థితిని శ్రీరామకృష్ణులు కేవలం మూడు రోజులలోనే పొందారు. పిదప శ్రీరామకృష్ణులు సూఫీ మతగురువైన గోవింద వద్ద దీక్ష పుచ్చుకొని,  భక్తిప్రపత్తులతో అల్లా నామాన్ని జపించారు. మూడు రోజుల సాధనలోనే శ్రీరామ కృష్ణులు సూఫీమత పరమగమ్యాన్ని అనుభూతం చేసుకొన్నారు. ఈ ఇస్లాం సాధన రోజులలో శ్రీరామకృష్ణులు హిందూ దేవీదేవతల విగ్రహాల వైపు కన్నెత్తికూడా చూడలేదు. అరేబియా మహమ్మదీయుల మాదిరి దుస్తులు ధరించి, రోజుకు ఐదు సార్లు నమాజు (ప్రార్థనలు) చేశారు. మహమ్మదీయుల ఆహారాన్ని తినగోరినప్పుడు, ఆ ఆహారంలో గోమాంసం ఉంటుంది కనుక, దానిని మథుర్​ తినవద్దని ఆయనను ప్రాథేయపడ్డాడు. అందుకు రాజీగా మథుర్​ ఒక మహమ్మదీయ వంట మనిషిని నియమించి ఆతడి పర్యవేక్షణలో ఒక హిందూ వంటమనిషితో మహమ్మదీయ రీతిలో వంట చేయించాడు.

		శ్రీరామకృష్ణులు అద్వైత వేదాంత సాధనలు అనుష్ఠించడానికి కొంతకాలం ముందు ఆయన తల్లి కామార్పుకూర్​ నుండి వచ్చి దక్షిణేశ్వరంలో నివసించసాగింది. ఆమె పట్ల మథుర్​కు ఎనలేని గౌరవం. ఆమెను ఆప్యాయంగా ‘నాయనమ్మా’ అని సంబోధించేవాడు. శ్రీరామకృష్ణుల భవిష్యత్​ సంక్షేమం గురించి మథుర్​ ఎంతో ఆందోళన చెందేవాడు. ఈ విషయంగా అంతకు ముందే హృదయ్​తో చర్చించి శ్రీరామకృష్ణులకు భూసంపత్తి సమర్పించదలచాడు. కాని ఈ విషయం వినీవినగానే శ్రీరామకృష్ణులు పిచ్చివాడిలా మథుర్​ వద్దకు కొట్టాలని పరుగెత్తికెళ్లి, “ధూర్తుడా! నన్ను సంసారిని చేయజూస్తున్నావా?” అంటూ కేకలుపెట్టారు. ఈ ఉపాయం పారకపోవడంతో మథుర్​ మరొకటి వేశాడు. శ్రీరామకృష్ణుల తల్లిగారైన చంద్రమణీదేవి వద్దకు వెళ్లి తనను ఏదన్నా కోరుకోమని ఆమెను ప్రాథేయపడ్డాడు. నిష్కాపట్యమే మూర్తీభవించిన ఆ వృద్ధురాలు గాభరాపడ్డది. ఆమె ఇలా అంది: “నాయనా! ఇప్ప టికే నా అవసరాలన్నీ తీర్చేశావు. ఏదన్నా అవసరమైతే నీకు తెలియజేస్తాను. కావలసినన్ని దుస్తులున్నాయి, సమృద్ధిగా ఆహారం సమకూరుస్తున్నావు. కాబట్టి నాకు ఇంక ఏం కావాలి?” మథుర్​ పట్టుబట్టడంతో ఆమె కాసేపు యోచించి, “సరే, నాకు తప్పక ఏదో ఒకటి ఇవ్వాలనుకొంటే, ఒక అణాకు పొగాకు కొని ఇవ్వు, పళ్లపొడి తయారు చేసుకొంటాను.” మథుర్​ చలించిపోయాడు, అతడి కళ్లు చెమ్మగిల్లాయి. ఆమెకు ప్రణమిల్లి, “శ్రీరామకృష్ణుల వంటి కుమారుణ్ణి ఇటువంటి తల్లిగాక మరెవరు కనగలరు?” అని వ్యాఖ్యానించాడు.

		దాదాపు ఇదే సమయంలో మథుర్​ కుటుంబంలో జరిగిన ఒక సంఘటన, గురుదేవుల పట్ల మథుర్​కు గల విశ్వాసాన్ని మరింత బలపరచింది. మథుర్ రెండవ భార్యయైన జగదంబ తీవ్ర అతిసారానికి (రక్తవిరేచనాలు) గురైంది. ఘన వైద్యులు శాయశక్తులా ఆమెకు చికిత్సచేసి చివరకు పెదవి విరిచారు. మథుర్​ దిగులుతో క్రుంగిపోయాడు. భార్య కనుక మరణిస్తే రాణీ రాస్మణి జమీపై అజ మాయిషీని తాను కోల్పోవడం ఖాయమని మథుర్​కు తెలుసు. హతాశుడై చివరి శరణ్యమైన శ్రీరామకృష్ణుల వద్దకు ఉరుకులు పరుగుల మీద వెళ్లి, విలపిస్తూ, “బాబా! వ్యక్తిగతంగా నేను నష్టపోవడమేగాక, ఈ జమీ నిర్వహణ చేతులు మారితే, మీ సేవలను కొనసాగించలేకపోతానేమోనని భయంగా ఉంది” అన్నాడు. మథుర్​ దుఃఖాన్ని చూసి శ్రీరామకృష్ణుల మనస్సు కరుణతో నిండిపోయింది. భావపార వశ్యంలో ఆయన, “భయపడకు. నీ భార్య కోలుకొంటుంది” అన్నారు. ఈ మాటలతో మథుర్​ ఎంతో సాంత్వన చెందాడు. అతడు ఇంటికి వెళ్లి చూసేసరికి విచిత్రంగా జగదంబ ఆరోగ్యం మెరుగుపడసాగింది. కాలాంతరంలో ఈ సంఘటనను ప్రస్తావిస్తూ శ్రీరామకృష్ణులు ఇలా చెప్పేవారు: “ఆ రోజు నుండి జగదంబ క్రమేణా కోలుకొంది. కాని ఆ వ్యాధి ఈ శరీరానికి (అంటే తనకు) సంక్రమించింది. ఆ చికిత్స ఫలి తంగా అతిసారం తదితర రుగ్మతలతో నేను ఆరు నెలలు బాధపడ్డాను.”

		ఇంతక్రితం తెలిపినట్లు శ్రీరామకృష్ణులను శరణుజొచ్చి ఆయన మార్గదర్శ కత్వం పొందే ముందు మథుర్​ ఆయనను పరిపరి విధాల పరీక్షించాడు. డబ్బు, బంగారం, ఆస్తిపాస్తులు గురుదేవులకు మథుర్​ సమర్పించబోయాడు. వాటినన్ని టినీ ఆయన తిరస్కరించారు. శ్రీరామకృష్ణుల మనస్సు దురాశారహితమైనది. ఆయనను ప్రలోభపెట్టడానికి సుందరాంగులను నియమించాడు మథుర్​. కాని ఆయన మనస్సు కామానికి అతీతమైనదని తెలుసుకొన్నాడు. అత్యంత భక్తి ప్రపత్తులు చెల్లించి శ్రీరామకృష్ణులను సాక్షాత్తూ భగవంతునిలా కొలిచాడు మథుర్​. ఇందువలన నిరహంకారులైన శ్రీరామకృష్ణులు పొంగిపోలేదు. శ్రీరామకృష్ణుల మానవాతీత నైజాన్ని గ్రహించి ఒక రోజు మథుర్​ ఇలా ప్రకటించాడు: “హృదయ్​, నా భార్య, పిల్లలు, సంపద, హోదా ఇత్యాదులన్నీ అసత్యాలు. శ్రీరామకృష్ణులు ఒక్కరే సత్యం.”

		మథుర్​, శ్రీరామకృష్ణుల మధ్య ఒక అసాధారణమైన బాంధవ్యం పెంపొం దింది. కొన్ని సమయాలలో శ్రీరామకృష్ణులను తన ఆధ్యాత్మిక జనకునిగా, మరికొన్ని సమయాలలో అమాయక బాలునిగా మథుర్​ భావించేవాడు. ఇకపోతే శ్రీరామకృష్ణులు కొన్ని సమయాలలో మథుర్​ను తన కుమారునిగాను లేదా శిష్యునిగాను చూసేవారు; మరికొన్ని సమయాలలో తనను జగజ్జనని బిడ్డగాను, మథుర్​ను ఆమె ఆస్తికి సంరక్షకునిగాను పరిగణించేవారు. నిజానికి మథుర్​ యజమానీ, శ్రీరామకృష్ణులు ఆతడి ఉద్యోగీ అయినప్పటికీ, పై మానసిక భావనలో ఆయన మథుర్​కు ఆదేశాలిచ్చే వారు.

		ఏది ఏమైనప్పటికీ మథుర్​ చిక్కుల్లో పడ్డప్పుడల్లా సహాయార్థం తిన్నగా శ్రీరామకృష్ణుల వద్దకు వెళ్లేవాడు. ఒక సందర్భంలో ప్రత్యర్థి భూస్వామి కావలివారితో ముఠా పోరాటం సలుపమని తన కావలివారికి మథుర్​ ఆదేశాలిచ్చాడు. ఆ పోరా టంలో కొందరు మరణించారని తెలిసినప్పుడు మథుర్​ స్పృహలోకి వచ్చి తన మీద అభియోగం మోపుతారని గ్రహించాడు. తనను రక్షించమని శ్రీరామకృష్ణులను ప్రాథేయపడ్డాడు. శ్రీరామకృష్ణులు అతణ్ణి చెడామడా తిట్టి, “ధూర్తుడా! ప్రతి రోజూ ఏదో ఒక ఉపద్రవం సృష్టించి, ‘నన్ను కాపాడండి’ అంటూ వస్తున్నావు. నేనేం చేయగలను? వెళ్లి పర్యవసానాలు అనుభవించు” అన్నారు. కాని చివరకు మథుర్​ వ్యథ చూసి, “సరే, జగజ్జనని సంకల్పానుసారం జరుగుతుంది” అన్నారు. మథుర్​ శిక్షపడకుండా తప్పించుకొన్నాడు.

		మరొకసారి ఒక వ్యాజ్యెంలో మథుర్​ చిక్కుకొన్నప్పుడు, తన ఉద్దేశం చెప్ప కుండా శ్రీరామకృష్ణులను తన కోసం జగజ్జననికి ఒక పుష్పం సమర్పించమని అడిగాడు. శ్రీరామకృష్ణుల ద్వారా జగజ్జనని అనుగ్రహం తనకు తప్పక లభిస్తుందని అతడికి గట్టి నమ్మకం. ఏ సంశయమూ లేకుండా గురుదేవులు పుష్పం సమర్పిం చారు. మథుర్​ వ్యాజ్యెం గెలిచాడు.

		శ్రీరామకృష్ణులు సదా మథుర్​ను కష్టాల నుండి గట్టెక్కించేవారు; కాని కొన్ని సమయాలలో పిల్లవాడి మాదిరి మథుర్​ వద్దకు తామే సహాయం కోసం పరుగెత్తేవారు. శాస్త్రాలు ఇలా వచిస్తున్నాయి: “ఆత్మారాములైన, ఆత్మసాక్షాత్కారం పొందిన మహా త్ములు ఈ లోకంలో కొన్ని సమయాలలో పిచ్చివారిలా, పిల్లలలా, పిశాచాలలా సంచరిస్తారు. కొన్ని సమయాలలో మూర్ఖుల్లా, మరికొన్ని సమయాలలో వివేకవంతుల మాదిరి ప్రవర్తిస్తారు. కొన్ని సందర్భాలలో వైభవోపేతమైన రాజులా, మరికొన్నిసార్లు భిక్షుకునిగా కానవస్తారు.” ఒక రోజు శ్రీరామకృష్ణులు మూత్రం విసర్జిస్తున్నప్పుడు ఒక క్రిమి మూత్రం ద్వారా బయటపడింది. దాంతో ఆయన ఎంతో ఆందోళన చెంది మథుర్​కు ఈ విషయం చెప్పారు. మథుర్​ వివేకవంతుడూ, సమయస్ఫూర్తి ఉన్నవాడు. వెంటనే శ్రీరామకృష్ణులను ఇలా చెప్పి సాంత్వన పరిచాడు: “మీ మంచికే జరిగింది బాబా! ప్రతి వ్యక్తిలోను కామాన్ని ఉత్పన్నం చేసే క్రిమి ఒకటి ఉంటుంది. మనస్సులో చెడు తలంపులను కల్పించి, దుశ్చర్యలకు పురిగొల్పడం ఈ క్రిమి పని. జగజ్జనని అనుగ్రహంతో ఈ క్రిమి మీ దేహాన్ని వదలిపెట్టింది. దానిని గురించి ఎందుకు ఆందోళన చెందుతారు?” మథుర్​ సమాధానం శ్రీరామ కృష్ణులను కుదుటపరచిందని ప్రత్యేకంగా చెప్పనక్కరలేదు.

		తమ దివ్యదర్శనాలను ధ్రువీకరించుకోవడానికో అన్నట్లు శ్రీరామకృష్ణులు కొన్ని సమయాలలో వాటి గురించి మథుర్​ అభిప్రాయాన్ని అడగడం కద్దు. ఒక రోజు శ్రీరామకృష్ణులు జగజ్జనని తన మూలంగా లీలను జరుపనున్నట్లూ, భక్తులు అనేకులు తన వద్దకు వచ్చి ఆధ్యాత్మిక అనుభూతులూ, భక్తీ పొందనున్నట్లూ ఒక దివ్యదర్శనంలో చూపిందని మథుర్​కు చెప్పారు. “ఇది భ్రమా లేక నిజమేనా?” అని గురుదేవులు అడిగారు.

		మథుర్​: భ్రమ అని ఎవరంటారు? ఇంతకు మునుపు ఎన్నడూ జగజ్జనని మీకు అసత్యం (మిథ్య) ఏదీ చూపించలేదు కదా బాబా! కనుక ఇది నిజం కాదని ఎలా అంటారు? వారెందుకు ఆలస్యంగా రాబోతున్నారు? వారు త్వరగా వస్తే మనం వారి సాంగత్యంలో ఆనందంగా గడపవచ్చు కదా!

		శ్రీరామకృష్ణులు: వారు ఎప్పుడు వస్తారో నాకు తెలియదు. కాని అమ్మ నాకు ఈ విషయం చెప్పి, దివ్యదర్శనంలో చూపించింది. ఆమె సంకల్పానుసారమే అంతా జరుగుతుంది.

		మథుర్​ తరచు శ్రీరామకృష్ణులను ఆడంబరమైన పై కప్పులేని నాలుగు గుర్రాలు పూన్చిన బండిలో (phaeton)వాహ్యాళికి లేదా విభిన్న వ్యక్తులను కలుసు కోవడానికి తోడ్కొని వెళ్లేవాడు. ఒక ఫలానా వ్యక్తి భగవంతునికై తీవ్ర వ్యాకులత చెందుతున్నాడని శ్రీరామకృష్ణులు విన్నప్పుడు, తానే వెళ్లి ఆ వ్యక్తిని చూడగోరేవారు. ఒక వ్యక్తి భగవంతుని వైపుగా ఒక్క అడుగు ముందుకు వేస్తే భగవంతుడు ఆ వ్యక్తికేసి పది అడుగులు వేస్తాడు. అటువంటి సందర్భాలలో పలుమార్లు శ్రీరామ కృష్ణులకు గౌరవభంగం వాటిల్లడం కూడా తటస్థించింది. ఆయన మనస్సు నిందకూ, స్తుతికీ అతీతమైనందున వాటిని పట్టించుకోలేదు. దేవేంద్రనాథ్​ టాగూర్​కు (ఆది బ్రహ్మసమాజ నాయకుడు) భగవన్నామజపం పట్ల అమిత అభిలాష ఉన్నట్లు విని శ్రీరామకృష్ణులు ఆయన ఇంటికి తనను తీసుకువెళ్లమని మథుర్​ను అడిగారు. వారిని దేవేంద్ర సాదరంగా ఆహ్వానించాడు; వారి మధ్య ఆహ్లాదకర ఆధ్యాత్మిక సంభాషణ సాగింది. ఆ తరువాత దేవేంద్ర కొద్ది రోజులలో జరుగనున్న వార్షిక బ్రహ్మసమాజ వార్షికోత్సవంలో పాల్గొనమని శ్రీరామకృష్ణులను మర్యాదపూర్వకంగా ఆహ్వానించాడు. కాని శ్రీరామకృష్ణులు సభ్యతకై సముచిత రీతిలో వస్త్రధారణ చేసుకురావాలని దేవేంద్ర చెప్పాడు. అందుకు శ్రీరామకృష్ణులు, “అది అసాధ్యం. విలాసపురుషునిలా నేను వస్త్రధారణ చేసుకోలేను” అన్నారు. ఆ మాట విని

		దేవేంద్ర, మథుర్​ మనఃస్ఫూర్తిగా నవ్వుకొన్నారు. కాని మర్నాడు దేవేంద్ర, శ్రీరామ కృష్ణులకు తానిచ్చిన ఆహ్వానాన్ని రద్దుపరచినట్లు ఒక లేఖ మూలంగా మథుర్​కు తెలియజేశాడు. సముచిత వస్త్రధారణ చేసుకోకుండా శ్రీరామకృష్ణులు రాలేకపోవడమే అందుకు కారణం.

		శ్రీరామకృష్ణులు భక్తులతో ఇలా చెప్పారు: “మరొక రోజు బాగ్బజార్​ వంతెన వద్ద నివసిస్తూన్న దినా ముఖర్జీ అనే సజ్జనుడి గురించి విన్నాను. నన్ను అక్కడకు తీసుకువెళ్లమని మథుర్​ను అడిగాను. నేను పట్టుబట్టడంతో దినా ఇంటికి ఒక బండిలో మథుర్​ తీసుకువెళ్లాడు. అది చిన్న ఇల్లు. పెద్ద బండిలో ఒక సంపన్నుని రాక ఆ ఇంటివారిని ఇబ్బందిపెట్టింది. ఆ రోజు దినా కుమారుడికి యజ్ఞోపవీత ధారణ చేస్తున్నారు. ఇల్లు క్రిక్కిరిసివుంది; మమ్మల్ని లోపలకు ఆహ్వానించడానికి ఇంట్లో కాస్త జాగా కూడా లేదు. ప్రక్క గదిలోకి మేం వెళ్లబోతుండగా, ‘దయచేసి ఆ గదిలోకి వెళ్లకండి. అక్కడ స్త్రీలు ఉన్నారు’ అని ఎవరో కేకపెట్టారు. నిజానికి అదొక దుర్భర పరిస్థితి. తిరిగివస్తున్నప్పుడు, ‘బాబా, ఇక ఎన్నడూ మీ మాట విననుగాక వినను’ అన్నాడు మథుర్​. నేను నవ్వాను.”

		శ్రీరామకృష్ణులతోబాటు బండిలో పోతున్నప్పుడు మథుర్​ పొందిన విచిత్ర అనుభవాన్ని, స్వామి తురీయానంద ఈ క్రింది విధంగా అభివర్ణించారు. సూక్ష్మమైన శ్రీరామకృష్ణుల ఆలోచన సైతం స్థూలజగత్తులో ఎలాంటి ప్రభావాన్ని ఉత్పన్నం చేస్తుందో ఈ సంఘటన తెలుపుతుంది.

		ఒక రోజు మథుర్​ శ్రీరామకృష్ణులను తోడ్కొని సొగసైన గుర్రపు సారటులో తన జాన్​బజార్​ నివాసానికి తిరిగివస్తున్నాడు. బండి చిత్​పూర్​ వీథిని చేరుకొన్నప్పుడు శ్రీరామకృష్ణులకు ఒక అద్భుత దర్శనం కలిగింది. తాను సీతగా మారినట్లు, రావణుడు తనను ఎత్తుకుపోతున్నట్లు ఆయనకు అనిపించింది. ఈ భావోద్వేగంలో ఆయన సమాధిమగ్నులయ్యారు. అదే సమయంలో పగ్గాలు సడలిపోగా, గుర్రాలు తడబడి క్రిందపడ్డాయి. ఆ దుర్ఘటనకు కారణమేమిటో మథుర్​కు అవగతం కాలేదు. శ్రీరామకృష్ణులకు బాహ్యచైతన్యం కలుగగానే మథుర్​ ఈ దుర్ఘటన గురించి ఆయనకు తెలిపాడు. తాను భావపారవశ్యంలో ఉన్నప్పుడు రావణుడు తనను ఎత్తుకుపోతున్నట్లూ, జటాయువు రావణుని పుష్పకవిమానాన్ని ధ్వంసం చేయడానికి ప్రయత్నించి నట్లూ తాను అనుభూతి చెందినట్లు అప్పుడు శ్రీరామకృష్ణులు చెప్పారు.ఇదంతా విని మథుర్​, “బాబా, మీతో కలిసి వీథులలో పోవడం కూడా ప్రమాదమే!” అన్నాడు.

		శ్రీరామకృష్ణులు మధురభావ సాధన అనుష్ఠించిన సంవత్సరమే దుర్గాపూజను పురస్కరించుకొని మథుర్​ తన కలకత్తా నివాసంలో ఒక బ్రహ్మాండమైన ఉత్సవం జరిపించాడు. ఈ ఉత్సవాలలో భాగంగా మట్టితో రూపొందించిన దేవీ ప్రతిమను అతివైభవంగా పూజించి చివరకు ఆ ప్రతిమను సమీపంలోని నది లేదా చెరువులో నిమజ్జనం చేస్తారు. ఈ ఉత్సవ సమయంలో శ్రీరామకృష్ణులు దాదాపు భావపారవశ్య స్థితిలోనే ఉండిపోయారు. పూజాసమయంలో ఆయన సామాన్యంగా పురోహితుని ప్రక్కనే ఉంటారు. ఒకసారి నైవేద్యం అర్పిస్తూండగా ఆయన పళ్లెరం నుండి ప్రసాదం తీసుకొని తినసాగారు. అది చూసి పురోహితుడు దిగ్భ్రాంతి చెందాడు. అలా చేయడం దైవదూషణ క్రింద పరిగణిస్తారు. కాని మథుర్​ మాత్రం ఆనందిం చాడు. గురుదేవుల ముఖతా సాక్షాత్తూ ఆ జగజ్జననియే ఆరగించిందని మథుర్​ విశ్వసించాడు.

		ఈ ఉత్సవ సమయంలో ఒక సాయంత్రం స్త్రీలు నివసించే విభాగంలో శ్రీరామకృష్ణులు ప్రగాఢ సమాధిమగ్నులై ఉన్నారు. అప్పుడాయన స్త్రీ ఉడుపులు ధరించి ఉన్నారు. జగదంబ ఆరాత్రికంలో పాల్గొనగోరింది; భావపారవశ్య స్థితిలో ఒకసారి గురుదేవులు మండే నిప్పులపై పడి, ఒళ్లు కాల్చుకోవడం తటస్థించింది. అందువలన ఆయనను జగదంబ ఒంటరిగా వదలి వెళ్లదలచుకోలేదు. తన భర్తలా ఆమెకు కూడా శ్రీరామకృష్ణుల పట్ల అత్యంత భక్తిప్రపత్తులు ఉన్నాయి. గురుదేవులకు బాహ్యస్మృతి తెప్పించే మార్గం ఆమెకు చటుక్కున తోచింది. తన అమూల్యమైన ఆభరణాలలో కొన్ని ఆయనకు అలంకరించి, “బాబా! హారతి ఇచ్చే సమయం ఆసన్నమైంది. మీరు వచ్చి దుర్గామాతకు వీవన వీయరా?” అని అడగసాగింది. మెల్లగా గురుదేవులకు బాహ్యస్మృతి వచ్చింది. జగదంబతో కలిసి ఆయన పూజామందిరానికి వెళ్లారు. తనకు తెలియని ఎవరో సంపన్నుల ఇంటి స్త్రీ తన భార్య ప్రక్కన నిలబడి దేవీవిగ్రహానికి వీవన వీస్తూండడం మథుర్​ గమనించాడు. ఆరాత్రికం ముగిసిన తరువాత ఆ స్త్రీ గురించి మథుర్​ తన భార్యను అడిగాడు. జగదంబ నవ్వి, “మీకు తెలియదా? ఆ వ్యక్తి బాబా” అంది. అందుకు మథుర్​, “తనను మరుగుపరచుకొంటే బాబాను ఎవరూ తెలుసుకోలేరు” అన్నాడు.

		ఈ పండుగ ఐదు రోజులూ మథుర్​, ఆతడి కుటుంబం పరమానంద ప్రవాహంలో ఓలలాడారు. ఇక దేవీ ప్రతిమ నిమజ్జన సమయం ఆసన్నమైనప్పుడు, చివరిసారిగా ప్రార్థించడానికి మథుర్​కు పురోహితుడు కబురుచేశాడు. ఈ కబురు మథుర్​ను దిగ్భ్రాంతుణ్ణి చేసింది. ఆనందంగా సాగిపోతున్న ఉత్సవానికి స్వస్తి చెప్పాలనే ఆలోచనను సైతం మథుర్​ భరించలేకపోయాడు. బిగ్గరగా ఇలా కేక పెట్టాడు: “జగజ్జనని ప్రతిమను నిమజ్జనం చేయడానికి నేనెవరినీ అనుమతించను. జగజ్జనని ఆరాధన ఇలాగే కొనసాగాలి. నా సంకల్పానికి వ్యతిరేకంగా ఎవరన్నా ప్రతిమను నిమజ్జనం చేసే పక్షంలో, అది చివరకు రక్తపాతం దాకా దారితీయవచ్చు.”

		మథుర్​కు నచ్చజెప్పడానికి ప్రతి ఒక్కరూ భయపడడంతో, గురుదేవులను ఆశ్రయించింది జగదంబ. మథుర్​ గదికి గురుదేవులు వెళ్లి చూడగా, ఎర్రబారిన ముఖంతో, చెమ్మగిల్లిన కళ్లతో అతడు పచార్లు చేస్తున్నాడు. గురుదేవులను చూసి మథుర్​ ఇలా అన్నాడు: “బాబా! ఎవరు ఏంచెప్పినా సరే, నేను జగజ్జననిని గంగలో నిమజ్జనం చేయడానికి అనుమతించను. నిత్యారాధన కొనసాగాలని ఆదే శించాను. జగజ్జనని లేకుండా ఈ లోకంలో నే నెలా జీవించగలను?” శ్రీరామ కృష్ణులు అతడి ఛాతీని నిమిరి ఇలా చెప్పారు: “ఓహో, అదా నీ భయం? జగ జ్జనని లేకుండా జీవించమని నీతో ఎవరు చెప్పారు? ఆమె ప్రతిమను గంగలో నిమజ్జనం చేసినప్పటికీ ఆమె ఎక్కడకు పోతుంది? తల్లి కుమారుడికి దూరంగా ఉండగలుగుతుందా? గత మూడు రోజులుగా పూజామందిరంలో ఆమె నీ ఆరా ధనను స్వీకరించింది. కాని నేటి నుండి నీ హృదయంలో నిరంతరం ఆసీనురాలై నీ పూజలను స్వీకరించబోతున్నది.” శ్రీరామకృష్ణుల ఐంద్రజాలిక స్పర్శ మథుర్​ మనస్సును మార్చివేసింది; తన భయం అర్థరహితమని అతడికి నమ్మకం కలిగింది. అతడు సంతోషించి, నిర్విఘ్నంగా నిమజ్జన కార్యాన్ని జరిపించాడు.

		అనేక పర్యాయాలు శ్రీరామకృష్ణులను సమాధి స్థితిలో చూసిన మథుర్​కి ఆ నిగూఢ అసాధారణ ఘటన గురించి తెలుసుకోవాలని కుతూహలం కలిగింది. సమాధి స్థితిని ఇతరులకు ప్రసారం చేయగల శక్తి శ్రీరామకృష్ణులకు ఉందని అత డికి బాగా తెలుసు. ఒకసారి తనకు ఆ అనుభూతి కలిగించమని గురుదేవులను అడిగాడు. మొదట్లో శ్రీరామకృష్ణులు ప్రోత్సహించలేదు. కాని అతడు పట్టుబట్టడంతో, “సరే, అమ్మను దీనిని గురించి అడుగుతాను. ఆమె సంకల్పానుసారం జరుగుతుంది” అన్నారు.

		కొన్ని రోజుల తరువాత తన కలకత్తా నివాసంలో మథుర్​కు భావసమాధి (మనస్సు నిత్యం, లీలలతో ఉండని స్థితి) అనుభవం కలిగింది. తరువాత ఏం జరిగిందో శ్రీరామకృష్ణులు ఇలా వివరించారు: “నా కోసం కబురు పంపాడు; నేను వెళ్లి చూసినప్పుడు అతడు పూర్తిగా మారిపోయి కనిపించాడు. భగవంతుని గురించి మాట్లాడినప్పుడల్లా ఆతడి కళ్ల వెంట అశ్రువులు ధారలు కట్టాయి. విల పించడం వలన ఆతడి కళ్లు ఎర్రబారి ఉన్నాయి, హృదయం నలగ్గొట్టబడినట్లు ఉంది. నన్ను చూడగానే క్రిందపడి నా కాళ్లను చుట్టేసుకొని ఇలా అన్నాడు: ‘బాబా! నేను అంగీకరిస్తాను, నేను ఓడిపోయాను. ఈ స్థితిలోనే గత మూడు రోజులుగా ఉన్నాను. ఎంత ప్రయత్నించినప్పటికీ లౌకిక వ్యవహారాలలో దృష్టి ఉంచలేకపోతున్నాను. ప్రతిదీ తప్పుగా జరుగుతోంది. దయవుంచి మీరు అనుగ్రహించిన భావపారవశ్యం తిరిగి పుచ్చుకోండి.’ “కానీ భావపారవశ్యం కావాలని నువ్వు పట్టుబట్టావు కదా!’ అన్నాను నేను. అందుకు అతడు ఇలా అన్నాడు: ‘నేనే కోరుకొన్నాను. నిజానికి ఇది ఆనందప్రదమైన స్థితే! కానీ లౌకిక వ్యవహారాలన్నీ ముక్కలు ముక్కలు అయిపోతున్నప్పుడు ఈ పరమానంద స్థితి వలన ఉపయోగ మేమిటి? బాబా, ఈ భావపారవశ్యం మీకే చెల్లుతుంది. మావంటి వారికి నిజానికి ఇది తగదు. దయచేసి వెనక్కు తీసుకోండి.’ నేను చిన్నగా నవ్వి అతడి ఛాతీని నిమిరాను. అంతే! అతడు మళ్లీ మామూలు స్థితికి వచ్చాడు.”

		చంద్ర హాల్దార్​ అనే వ్యక్తి మథుర్​ కుటుంబ పురోహితుడు. శ్రీరామకృష్ణుల పట్ల మథుర్​ భక్తిప్రపత్తులను చూసి అతడు ఓర్వలేకపోయాడు. శ్రీరామకృష్ణులు ఏదో సమ్మోహనశక్తి ప్రయోగించి ఉంటారని అతడికి నమ్మకం కలిగింది; ఆ రహస్యం తెలుసుకోగోరాడు. ఒక రోజు మథుర్​ కలకత్తా ఇంట్లో శ్రీరామకృష్ణులు భావపారవశ్య స్థితిలో నేలమీద పడుకొని ఉన్నారు. ఆ సమయంలో గదిలో ఎవరూ లేకపోవడంతో చంద్రకు అవకాశం లభించింది. గురుదేవులను పలుమార్లు తట్టి, “ఏయ్​, ఎలా నువ్వు మథుర్​ను వశపరచుకొన్నావో చెప్పు? మాట్లాడలేనని నటించకు! ఆతణ్ణి ఎలా సమ్మోహనపరిచావు?” అంటూ నిలదీసి అడిగాడు. తన మనస్సు వ్యావహారిక చైతన్య జగత్తులో లేకపోవడంతో గురుదేవులు మాట్లాడలేక పోయారు. దాంతో చంద్ర హాల్దార్​ కోపోద్రిక్తుడయ్యాడు. “కాబట్టి నువ్వు చెప్పవన్న మాట, ధూర్తుడా!” అంటూ అరిచాడు. మూడుసార్లు గురుదేవులను తన్ని, చిరాగ్గా గది నుండి వెళ్లిపోయాడు.

		ఈ సంఘటన గురించి మథుర్​తో ఆ సమయంలో శ్రీరామకృష్ణులు ఏమీ చెప్పలేదు. ఏదో కారణంగా ఆ తరువాత చంద్ర హాల్దార్​కు ఉద్వాసన ఇచ్చారు. మాటల సందర్భంలో ఒక రోజు శ్రీరామకృష్ణులు, చంద్ర తన పట్ల వ్యవహరించిన తీరును గూర్చి మథుర్​కు చెప్పారు. ఆ సంగతి విని మథుర్​ ఆగ్రహోదగ్రుడై, “బాబా! అప్పుడే ఈ విషయం నాకు తెలిసివుంటే వాడు చచ్చివుండేవాడు” అన్నాడు.

		1868, జనవరి 27వ తేదీ మథుర్​ దంపతులు భారతదేశ వాయవ్య ప్రాంతంలోని పుణ్యక్షేత్రాలను దర్శింప తీర్థయాత్రకు బయలుదేరారు. గురుదేవులు, హృదయ్​తో పాటు తీర్థయాత్ర బృందంలో నూట ఇరవైమంది ఉన్నారు. ఒక రెండవ తరగతి, మూడు మూడవ తరగతి రైలు పెట్టెలను వారు కుదుర్చుకొన్నారు. ఈ రైలు పెట్టెలను ఏ స్టేషనులో అవసరమైతే ఆ స్టేషన్​లో వేరుచేసుకొనే ఏర్పాటు కూడా రైలు కంపెనీతో చేసుకొన్నారు. ఈ తీర్థయాత్రకు మథుర్​ లక్ష రూపాయలు వ్యయం చేశాడు.

		ఈ బృందం మొట్టమొదటగా సుప్రసిద్ధ శివాలయ దర్శనానికై దేవఘర్​లో కొన్ని రోజులు ఆగింది. ఒక రోజు సమీప గ్రామస్థుల దుర్భర పేదరికాన్ని చూసి శ్రీరామకృష్ణుల దయార్ద్ర హృదయం కరిగిపోయింది. మథుర్​తో ఆయన ఇలా అన్నారు: “నువ్వు జగజ్జనని జమీకి సేవాధికారివి. ఒక వస్త్రం, ఒక పూట సుష్ఠుగా భోజనం, తలంటుకోవడానికి కొంత నూనె ఈ పేద ప్రజలకు ఏర్పాటు చేసి ఇవ్వు.” కానీ మథుర్​ విముఖత వ్యక్తం చేశాడు. అతడు ఇలా అన్నాడు: “బాబా! ఈ తీర్థయాత్రకు చాలా ఖర్చవుతుంది. పైగా ఇక్కడ అనేకులున్నారు. మీరు అడిగినవి నేను వారందరికీ ఇచ్చేపక్షంలో ఆ ముందు ముందు తీర్థయాత్రలో డబ్బుకు ఇబ్బందిపడాల్సి ఉంటుంది.” దాంతో శ్రీరామకృష్ణులు కటువుగా అరిచారు: “దౌర్భాగ్యుడా! నేను వారణాసికి రావడం లేదు. ఈ ప్రజలతో ఇక్కడే ఉండిపోతాను. వారిని సంరక్షించే వారెవరూ లేరు. వారిని వదలిపెట్టను.” చివరకు మథుర్​ లొంగక తప్పలేదు. కలకత్తా నుండి వస్త్రాలు తెప్పించడమే కాక గురుదేవుల ఇతర విన్నపాలను కూడా ఈడేర్చాడు. ఆ తరువాత తమ పయనాన్ని వారణాసి వైపుగా కొనసాగించారు.

		దారిలో ఒక చిన్న దుర్ఘటన జరిగింది. వారణాసికి సమీపంలోని ఒక స్టేషన్​లో శ్రీరామకృష్ణులు, హృదయ్​ కొన్ని నిమిషాలపాటు రైలు దిగారు. వారు తిరిగి ఎక్కకముందే రైలు వెళ్లిపోయింది. దాంతో మథుర్​ తలక్రిందులయ్యాడు. వారిని మరు రైలులో పంపమని వారణాసి నుండి మథుర్​ తంతి పంపాడు. కాని ఇది జరిగిన కాసేపటికే రైలు కంపెనీ ఉన్నతోద్యోగి ఒకరు అక్కడకు ఒక ప్రత్యేక రైలులో వచ్చి, సాదరంగా వారిని తనతోబాటు వారణాసికి తీసుకువచ్చాడు.

		వారణాసిలోని కేదార్​నాథ్​ ఆలయ సమీపంలోని కేదార్​ఘాట్​ వద్ద మథుర్​ రెండు ఇళ్లను అద్దెకు పుచ్చుకొని, అక్కడ రాజఠీవితో నివసించసాగాడు. ఆలయాల దర్శనానికి బయటకు వెళ్లినప్పుడు ఒక సేవకుడు ఒక వెండి ఛత్రం మథుర్​ తల మీద పట్టుకొని వెంట వెళ్లేవాడు. ఆలయాలను దర్శించడానికి వెళుతున్నప్పుడు, భావపారవశ్య స్థితి కలిగి శ్రీరామకృష్ణులు క్రిందపడిపోయే ప్రమాదం ఉందని బాగా తెలిసిన మథుర్​ ఆయన కోసం ఒక పల్లకీని ఏర్పాటుచేశాడు. ఒక రోజు మథుర్​ స్థానిక బ్రాహ్మణులకు విందుచేసి ఘనంగా కానుకలు అర్పించాడు. అల్పవిషయాలకై ఆ సదరు బ్రాహ్మణులు కాట్లకుక్కల్లా ఎలా కొట్లాడుకొన్నారో శ్రీరామకృష్ణులు గమనించారు. మథుర్​ సైతం మరొక భూస్వామితో లౌకిక సంభాషణలో మునిగి తేలసాగాడు. ఈ లౌకిక వాతావరణం శ్రీరామకృష్ణులకు ఎంతో బాధాకరంగా పరిణమించింది. దక్షిణేశ్వరానికి తిరిగి వెళ్లితే బాగుంటుందని అనుకొన్నారు.

		మరొక రోజు నగరం చూడడానికి గంగ మీదుగా పడవలో శ్రీరామకృష్ణులను, మథుర్​ తీసుకొని వెళ్లాడు. వారు మణికర్ణికా శ్మశానవాటికను సమీపించినప్పుడు శ్రీరామకృష్ణులకు ఒక దివ్యదర్శనం కలిగింది. ఆయన గబుక్కున పడవ అంచు వద్దకు పోయి, సమాధిమగ్నులయ్యారు. పడవ నడిపే మనుషులు ఆయన ఎక్కడ నీళ్లలో పడిపోతారేమోననే భయంతో, పరుగున వెళ్లి ఆయనను పట్టుకోబోయారు; కాని గురుదేవులు అక్కడే చేష్టలుదక్కి నిలబడిపోయారు. ఆయనను తాకకుండా మథుర్​, హృదయ్​ ప్రక్కనే నిలబడ్డారు. శ్రీరామకృష్ణులు ఆ తరువాత తాను గాంచిన దివ్యదర్శనాన్ని ఇలా వర్ణించారు: “జగజ్జనని కాలుతున్న చితి ప్రక్కనే కూర్చుని జీవుడి స్థూల సూక్ష్మ కారణ బంధాలన్నింటినీ త్రెంచివేస్తున్నది. అదే సమయంలో శివుడు జీవుడి చెవిలో తారక బ్రహ్మమంత్రోపదేశం చేస్తూ తక్షణమే కైవల్యం ప్రసాదిస్తున్నాడు.” శాస్త్రాలు వాక్క్రుచ్చే విషయాలను మించిపోయిన ఈ దివ్యదర్శన వర్ణన విని పండితులు ఆశ్చర్యపోయారు.

		కాశీలో ఒక వారం రోజులు గడిపిన తరువాత వారు అలహాబాద్​కు వెళ్లారు. అక్కడ త్రివేణి సంగమంలో పవిత్రస్నానం ఆచరించి, రెండు మూడు రోజులు అక్కడ బసచేసి కాశీకి తిరిగివచ్చేశారు. ఆ తరువాత బృందావనానికి వెళ్లారు. ఇక్కడ కూడా శ్రీరామకృష్ణులకు మథుర్​ పల్లకీ ఏర్పాటు చేశాడు. పెద్ద మొత్తంలో మథుర్​ దానధర్మాలు చేశాడు. ఆ సమయంలో బృందావనంలో నివ సిస్తూన్న గంగామాయి అనే పరమపూజ్యురాలైన వైష్ణవ వృద్ధురాలు సాక్షాత్తూ రాధా దేవే ఇలా శ్రీరామకృష్ణులుగా అవతరించిందని విశ్వసించింది. శ్రీరామకృష్ణులను బృందావనంలో తనతోబాటు కలిసి జీవించడానికి గంగామాయి ఒప్పించింది. మథుర్​ బెంబేలెత్తిపోయాడు. గురుదేవులు లేకుండా తాను ఎలా కలకత్తాకు తిరిగి వెళ్లాలో అతడికి అర్థం కాలేదు. కాని దక్షిణేశ్వరంలో వృద్ధురాలైన తన తల్లి జీవిస్తున్న దనే సంగతి జ్ఞాపకానికి వచ్చి చివరకు శ్రీరామకృష్ణులు మనస్సు మార్చుకొన్నారు.

		తీర్థయాత్రా బృందం రెండు వారాలు బృందావనంలో గడిపిన తరువాత కాశీకి తిరిగివచ్చి మే నెలాఖరు దాక అక్కడ గడిపారు. తిరిగి వెళుతున్నప్పుడు గయను సందర్శించగోరాడు మథుర్​. కాని గురుదేవులు నిరాకరించారు. తన తండ్రిగారికి గయలో కలిగిన దివ్యదర్శనమూ, తన జననంలోని నిగూఢతా ఎరిగివున్న గురుదేవులు తాను గయకు వెళితే శాశ్వతంగా గదాధరునిలో (గయలో కొలువైన దైవంలో) ఐక్యం అయిపోతే తన అవతార కార్యసాధన అర్ధంతరంగా ఆగిపోతుందని ఆయన భావించారు. నాలుగు నెలల తరువాత తీర్థయాత్ర ముగించుకొని వారు కలకత్తాకు తిరిగివచ్చారు.

		శ్రీరామకృష్ణుల పావన సాంగత్యం లేకుండా మథుర్​ ఉండలేకపోవడం వలన తాను ఎక్కడకు వెళ్లినా గురుదేవులను తోడ్కొని వెళ్లసాగాడు. ఒక సందర్భంలో వారు పడవలో ఆహ్లాదంగా పయనించి రనఘాట్​ అనే ఊరి వద్ద గల మథుర్​ జమీలలో ఒకదానిని సందర్శించారు. రనఘాట్​ ప్రాంతంలోని గ్రామస్థుల దయనీయ పరిస్థితిని చూసి శ్రీరామకృష్ణులు చలించిపోయారు. వారికి అన్న వస్త్రాలు ఇప్పించ మని మథుర్​తో చెప్పారు. ముందుగా మథుర్​ విముఖత చూపినప్పటికీ చివరకు గురుదేవుల అభీష్టాన్ని నెరవేర్చాడు. ఈ ఉల్లాస పయనంలో వారు మథుర్​ జన్మస్థల మైన ఖుల్మాను సందర్శించి అక్కడ కొన్ని వారాలు గడిపారు. అక్కడ నుండే కల కత్తాకు తిరిగివచ్చారు.

		1870లో చైతన్య మహాప్రభువు జన్మస్థలమైన నవద్వీపానికి పడవలో శ్రీరామకృష్ణులను మథుర్​ తీసుకువెళ్లాడు. వెళ్లే దారిలో వారు కాల్నా వద్ద ఆగారు. అక్కడ వారు వైష్ణవ సాధువు అయిన భగవాన్​ దాస్​ బాబాజీని కలుసుకొన్నారు. ఆయన ఆశ్రమానికి ఒక పర్వదినాన ప్రత్యేక ఉత్సవం జరపడానికి మథుర్​ కొంత డబ్బు విరాళంగా ఇచ్చాడు.

		పద్నాలుగు సంవత్సరాల పాటు శ్రీరామకృష్ణుల వెంట నీడలా తిరిగాడు మథుర్​. తత్ఫలితంగా మథుర్​ జీవితంలో గొప్ప మార్పు ఏర్పడింది. సంపన్నుడననే, విద్యావంతుడననే అహం గురుదేవుల ఆధ్యాత్మిక ప్రభావంతో క్రమంగా అతడిలో తొలగిపోయింది. శ్రీరామకృష్ణుల పట్ల ఆతడి ప్రగాఢ గౌరవాభిమానాలు ఆతడి మనస్సును ఉన్నత స్థితికి చేర్చాయి.

		ఒకసారి మథుర్​కు పెద్ద కురుపు లేవడం వలన అతడు తన కలకత్తా నివాసంలో పడకబెట్టాడు. గురుదేవులను చూడడానికి ఆతడెంతో తపించిపోయాడు. కాని శ్రీరామకృష్ణులు అతణ్ణి చూడడానికి పోలేదు. ఆ కురుపును నయంచేసే శక్తి తనకు లేదనీ, కనుక తాను రావడం వలన ప్రయోజనం లేదనీ ఆయన తన వద్దకు మథుర్​ పంపిన వారితో చెప్పారు. చిట్టచివరకు మథుర్​ అనేక పర్యాయాలు విన్నపాలు పంపిన తరువాత ఆయన అతణ్ణి చూడడానికి వెళ్లారు. మథుర్​ గురు దేవులను చూడగానే, “బాబా, మీ పాదధూళిని ప్రసాదించండి” అని అడిగారు.

		శ్రీరామకృష్ణులు: అది ఏం మేలు ఒనగూరుస్తుంది? నీ కురుపును నయం చేస్తుందా?

		మథుర్​: బాబా, నేనంత అధముణ్ణా? నా కురుపు నయంకావడానికి మీ పాదధూళి అడిగాననుకొన్నారా? దాని చికిత్స కోసం వైద్యులున్నారు. మాయా సాగరాన్ని గమించడానికే మీ పాదధూళిని కోరాను.

		ఈ మాట వినగానే శ్రీరామకృష్ణులు సమాధిమగ్నులయ్యారు. పిదప తన తలను గురుదేవుల పాదాలపై మథుర్​ మోపాడు. ఆయన ఆశీస్సులు పొందాడు. కాసేపటికి గురుదేవులు బాహ్యస్మృతిలోకి వచ్చారు.

		భావపారవశ్య స్థితిలో ఒకసారి శ్రీరామకృష్ణులు, మథుర్​తో, “నువ్వు బ్రతికి ఉన్నంత వరకు నేను దక్షిణేశ్వరంలో ఉంటాను” అన్నారు. ఆ మాటలు విని అతడు బెదరిపోయాడు. ఎందుకంటే సాక్షాత్తూ జగజ్జనని తననే కాక తన కుటుం బాన్ని కూడా సంరక్షిస్తూన్నదని అతడికి బాగా తెలుసు కనుక. అతడు వినమ్రంగా, “ఎందుకు అలా అంటారు బాబా? నా భార్య, నా కుమారుడు ద్వారక కూడా మీ పట్ల ఎంతో భక్తి ఉన్నవారే కదా!” అన్నాడు. అందుకు శ్రీరామకృష్ణులు, “సరే. నీ భార్య, కుమారుడు ద్వారకా జీవించి ఉన్నంతదాకా నేను దక్షిణేశ్వరంలోనే ఉంటాను” అన్నారు. కచ్చితంగా అదే జరిగింది. 1885లో శ్రీరామకృష్ణులు దక్షిణేశ్వరం వదిలి వెళ్లడానికి మునుపే వారంతా దివంగతులయ్యారు.

		శ్రీరామకృష్ణుల భగవన్నాటకంలో మథుర్​ పాత్ర ముగిసే తరుణం ఆసన్న మైంది. 1871, జూలై 14వ తేదీ సన్నిపాత జ్వరంతో (typhoid) కొద్ది రోజులు బాధపడి మథుర్​ మరణించాడు. మథుర్​ వ్యాధిగ్రస్థుడై ఉన్నప్పుడు శ్రీరామకృష్ణులు అతణ్ణి చూడలేదు; కాని ఆఖరి రోజు తప్ప, ప్రతి రోజూ హృదయ్​ను అక్కడకు పంపించారు. ఆ రోజు మథుర్​ను కాళీఘాట్​కు తరలించారు. శ్రీరామకృష్ణులు తన గదిలో కొన్ని గంటలసేపు ప్రగాఢ సమాధిమగ్నులయ్యారు. ఆయన ఆత్మ వెళ్లి మథుర్​ పరమ గమ్యం చేరడానికి సహాయపడింది. ఐదు గంటలకు శ్రీరామకృష్ణులు సమాధి స్థితిలో నుండి బయటకు వచ్చి హృదయ్​తో, “జగజ్జనని చెలికత్తెలు ఆప్యాయంగా మథుర్​ను తమ దివ్యరథంలో ఎక్కించుకొని దేవీలోకానికి తీసుకు వెళ్లారు” అని చెప్పారు. మథుర్​ సాయంత్రం ఐదు గంటలకు పరమపదించాడనే వార్త ఆ రాత్రి దక్షిణేశ్వరానికి అందింది.

		గురుదేవులకు మథుర్​ ఒనరించిన సేవ ప్రస్తుతం పరంపరాగత గాథ అయింది. కాలాంతరంలో తమ భక్తులకు శ్రీరామకృష్ణులు మథుర్​ను గురించి చెప్పడంలో ఎన్నడూ విస్మరించలేదు. ఒకసారి భక్తుడొకడు గురుదేవులను ఇలా అడిగాడు: “మహాశయా! మరణానంతరం మథుర్​ గతి ఏమైంది? తప్పకుండా అతడికి పునర్జన్మ ఉండివుండదు కదా?” అందుకు గురుదేవులు, “బహుశా ఎక్కడో రాజుగా అతడు జన్మించి ఉండవచ్చు. ఆతడికి ఇంకా భోగాల పట్ల ఆసక్తి ఉంది” అన్నారు. తరువాత ఆయన మాట మార్చివేశారు.

		మరణానంతరం మథుర్​ గతి ఏమైనప్పటికీ, నిస్సందేహంగా అతడు గురు దేవులను హృదయపూర్వకంగా ప్రేమించాడు, సేవించాడు. నిజంగా గురుదేవులు ఎవరో ఆతడు గ్రహించాడనడం తథ్యం. ఒకసారి శ్రీరామకృష్ణులతో, “బాబా, మీలో భగవంతుడు తప్ప మరేదీ లేదు” అన్నాడు మథుర్​.

		3 హృదయరామ ముఖోపాధ్యాయ్​

		అవతార పురుషుల జననం, జీవితం, చేతలు దివ్యత్వంతో కూడుకొన్నవి కనుక జనసామాన్యానికి అవి అవగతం కావు. పైగా అవతార పురుషులు స్వీయ చరిత్రలు వ్రాసుకోరు, ప్రచారం కోరరు. అస్పష్టమైన రీతిలో తమ అవతార కార్యాన్ని నిర్వహిస్తూ గోప్యంగా ఉండాలనే వారు అభిలషిస్తారు. అప్పుడప్పుడు అంతరంగ శిష్యులతో తమ తొలి కాల ప్రయాసలు, అనుభవాలను గూర్చి ముచ్చ టిస్తారు. ఈ రీతిలో మాత్రమే ప్రజలు వారి దివ్యజీవితాన్ని గురించి తెలుసుకో గలుగుతారు. భగవంతుణ్ణి పొందగోరే వారు అవతారపురుషుల వ్యక్తిగత జీవితం – భగవంతునికై వారి అన్వేషణ, వారి ఆధ్యాత్మిక సాధనానుష్ఠానాలు, వాటి సత్ఫలం – గురించి విశదంగా తెలుసుకోవడం ఎంతో ముఖ్యం. శ్రీకృష్ణుడు, బుద్ధుడు, క్రీస్తు, చైతన్యుడు – వీరి ఆధ్యాత్మిక అన్వేషణా వివరాలు దురదృష్టవశాత్తూ కించిత్తు మాత్రమే వెలుగులోకి వచ్చాయి.

		అయినప్పటికీ శ్రీరామకృష్ణ కథామృత రచయితయైన ‘మ’ మహాశయుడు శ్రీరామకృష్ణుల ముఖతా ప్రత్యక్షంగా విన్న ఆయన ఆధ్యాత్మిక పయన వివరాలను యథాతథంగా ఆ పుస్తకంలో పొందుపరిచాడు. శ్రీరామకృష్ణుల ప్రత్యక్ష సన్న్యాస శిష్యుడైన స్వామి శారదానంద శ్రీరామకృష్ణుల సమగ్ర సప్రామాణిక జీవిత గాథను శ్రీరామకృష్ణ పరమహంస పేరిట రచించాడు. శ్రీరామకృష్ణుల జీవితంలో జరిగిన కొన్ని సంఘటనలను ఆయన స్వయంగా చూసివున్నాడు. శ్రీరామకృష్ణుల నుండి ప్రత్యక్షంగా ఆయన తొలి జీవిత ఆధ్యాత్మిక అనుభవాలూ, అనేక ఉదంతాలూ స్వామి శారదానంద కూడా వినివున్నారు; పైగా అనేక సంఘటనలను ప్రత్యక్ష సాక్షుల నుండి ఎంతో ప్రయాసకోర్చి సేకరించాడు. శ్రీరామకృష్ణ పరమహంస రెండవ భాగమైన ‘సాధక భావం’ రచిస్తున్నప్పుడు, శ్రీరామకృష్ణులతోబాటు దాదాపు పాతిక సంవత్సరాలు (1855–81) తోడు నీడగా జీవించిన హృదయరామ ముఖోపాధ్యాయ్​ ఎంతో సహాయం చేశాడు.

		శ్రీరామకృష్ణుల మేనత్త మనుమడు హృదయ్​. అంటే వరుసకు ఆయనకు మేనల్లుడవుతాడు. అతడు శ్రీరామకృష్ణుల కన్నా నాలుగేళ్లు చిన్నవాడు. బహుశా 1840లో జన్మించి ఉంటాడు. శ్రీరామకృష్ణుల జన్మస్థలమైన కామార్పుకూర్​కు నాలుగు మైళ్ల దూరంలోని శిహార్​ అనే గ్రామం హృదయ్​ జన్మస్థలం. బాల్యంలో శ్రీరామకృష్ణులు తరచు శిహార్​కు వెళ్లివచ్చేవారు; కాబట్టి వారిద్దరికీ సన్నిహిత పరి చయం ఉంది. 1852లో శ్రీరామకృష్ణులు కలకత్తాకు వచ్చేశారు; 1855లో దక్షి ణేశ్వరానికి తరలివెళ్లారు. హృదయ్​ పదహారవ ఏట తన గ్రామం సమీపంలోని బర్డ్వాన్​ పట్టణంలో ఉద్యోగం కోసం ప్రయత్నించి విఫలుడయ్యాడు. దక్షిణేశ్వరంలో రాణీ రాస్మణి క్రొత్తగా నిర్మించిన కాళికాలయంలో తన మేనమామయైన రామ్​కుమార్​ పూజారిగా నియుక్తుడయ్యాడని తెలియగానే జాప్యం చేయకుండా హృదయ్​ అక్కడకు వెళ్లాడు. తన బాల్య చెలికాడైన హృదయ్​ను చూడగానే శ్రీరామకృష్ణులు ఎంతో సంతోషించారు.

		హృదయ్​ పొడగరి, అందగాడు, బలిష్ఠుడు. అంతేకాక అతడు ధైర్యశాలి, హాస్యప్రియుడు, ఎంతో శక్తిశాలి కూడా. కఠోర పరిశ్రమ చేయగలడు. ఉపాయాలకు కొదువలేకపోవడం వలన అతడు సునాయాసంగా మారుతూన్న పరిస్థితులకు అనుగుణంగా తనను మార్చుకోగలడు. సమస్యలు ఎదురైనప్పుడు వినూత్న పరి ష్కారాలను కనుగొనగల సమర్థుడు. ఈ సుగుణాలన్నిటికీ తోడు అతడికి శ్రీరామ కృష్ణుల పట్ల యథార్థమైన ప్రేమానురాగాలు ఉండడమే కాక, ఆయన సంతోషానికై తనను పణంగా పెట్టడానికైనా సంకోచించని వ్యక్తి. ఇంత సద్గుణసంపన్నుడైనప్పటికీ హృదయ్​లో ఆధ్యాత్మిక అభిలాష తక్కువే అని చెప్పాలి. అవకాశం లభిస్తే మాత్రం లౌకిక భోగాలను వదలుకొనే రకం కాదు; లౌకికపరమైన అభ్యుదయం కోసం తహతహలాడేవాడు.

		శ్రీరామకృష్ణులు దేహాన్ని, పరిసరాలను, తక్కిన అన్నింటిని విస్మరించి తన ఆధ్యాత్మిక పయనం ప్రారంభిస్తున్న తరుణంలో హృదయ్​ ఆయన జీవితంలో మళ్లీ ప్రవేశించడం భగవత్సంకల్పమే. ఈ సుదీర్ఘ, కఠోర కాలఘట్టంలో శ్రీరామకృష్ణుల సంరక్షకునిగా, అంగరక్షకునిగా, వంటవానిగా, సహచరునిగా, ఉపచారిగా, సలహా దారునిగా హృదయ్​ తనను అర్పించుకొన్నాడు. గురుదేవుల పావన సాంగత్య ఫలి తంగా హృదయ్​ అనేక సద్గుణాలను స్వాయత్తం చేసుకొన్నాడనడం నిర్వివాదాంశం. ఆధ్యాత్మిక సాధనానుష్ఠాన కాలఘట్టంలో హృదయ్​ లేని పక్షంలో తన దేహసంరక్షణ అసాధ్యమయ్యేదని తరచు శ్రీరామకృష్ణులు చెప్పేవారు. ఈ నిస్వార్థ సేవానిరతికై శ్రీరామకృష్ణుల శిష్యుల, అనుయాయుల హృదయాలలో హృదయ్​ చిరస్మరణీయు డయ్యాడు.

		కాలాంతరంలో హృదయ్​, శ్రీరామకృష్ణుల పట్ల తనకుగల మనోభావాలను ఇలా అభివర్ణించాడు: “అనేక పర్యాయాలు శ్రీరామకృష్ణుల పట్ల అనిర్వచనీయమైన ఆకర్షణ పొందేవాణ్ణి. నీడలా సదా ఆయన వెన్నంటే ఉండేవాణ్ణి. ఒక్క క్షణం ఆయన ఎడబాటు సైతం నాకు బాధాకరంగా పరిణమించేది.” పూజారిగా నియుక్తుడు కావడానికి మునుపు హృదయ్​ సహాయంతో శ్రీరామకృష్ణులు పంచవటి చెట్ల క్రింద స్వయంగా వంట చేసుకొనేవారు. కాని హృదయ్​ మాత్రం ఆలయ భోజన శాలలో భుజించేవాడు. రాత్రిళ్లు మాత్రం వీరిద్దరూ కాళీమాత ప్రసాదం తినేవారు. మధ్యాహ్నం భోజనానంతరం శ్రీరామకృష్ణులు రెండు మూడు గంటలసేపు కని పించకపోవడం హృదయ్​ గుర్తించి, అక్కడా ఇక్కడా ఆయన కోసం వెతికేవాడు. తరువాత ఎక్కడకు వెళ్లావని అడిగినప్పుడు శ్రీరామకృష్ణులు, “ఆ ఫలానా చోటు సమీపంలోనే ఉన్నాను” అని జవాబిచ్చేవారు. ఒక రోజు పంచవటి వైపు నుండి శ్రీరామకృష్ణులు రావడం చూసి, ఆయన మలమూత్ర విసర్జనకు పోయివస్తున్నారను కొని, ఆ విషయంగా హృదయ్​ మరేమీ ప్రశ్నించలేదు.

		శ్రీరామకృష్ణులను ఆలయ సేవలకు నియమించ అభిలషించారు రాస్మణి, మథుర్​లు. రామ్​కుమార్​ ద్వారా తమ అభిలాషను వ్యక్తపరచినప్పుడు, “నేను భగ వంతునికి తప్ప మరెవరికీ సేవ చేయను” అంటూ శ్రీరామకృష్ణులు ఆ ప్రతిపాదనను త్రోసిపుచ్చారు.

		రామ్​కుమార్​, శ్రీరామకృష్ణుల కన్నా ముప్ఫై ఏళ్లు పెద్దవాడు. కాళీమాత పూజాదికాలు తానొక్కడే నిర్వర్తించడం క్రమేణా అతడికి కష్టం కాసాగింది. ఇదే సాకుగా అన్నగారికి సహాయం చేయమని శ్రీరామకృష్ణులను ప్రాథేయపడాలను కొన్నాడు మథుర్​. ఒక రోజు శ్రీరామకృష్ణులు, హృదయ్​ ఆలయ ఉద్యానంలో పచార్లు చేస్తున్నారు. దూరం నుండి వారిద్దరినీ చూసిన మథుర్​, తనను కలుసుకో వలసిందిగా శ్రీరామకృష్ణులకు ఒక వ్యక్తి ద్వారా కబురు పంపాడు. మథుర్​ మనస్సులో ఏముందో గ్రహించిన శ్రీరామకృష్ణులు, “నేను వెళ్లగానే నన్ను ఇక్కడే ఉండిపోయి, ఆలయ సేవాకార్యం స్వీకరించమంటాడు” అన్నారు హృదయ్​తో. అందుకు హృదయ్​, “అందులో తప్పేముంది? ఇటువంటి పవిత్ర స్థలంలో అంత పెద్దమనిషి వద్ద పనిచేయడం మంచిదే కదా! నువ్వెందుకు విముఖత చూపుతున్నావు?” అని అడి గాడు. అప్పుడు శ్రీరామకృష్ణులు ఇలా అన్నారు: “జీవితమంతా ఈ సేవాకార్యంతో ముడివేసుకొని ఉండే ఉద్దేశం నాకు లేదు. అంతేగాక ఒకవేళ నేను పూజాదికాలు నిర్వర్తించడానికి సమ్మతిస్తే, దేవీ ఆభరణాలకు బాధ్యత వహించాల్సి వస్తుంది. అదెంతో కష్టమైన పని, నాకు సాధ్యం కాదు. కాని నువ్వు ఇక్కడే ఉండిపోయి ఆ బాధ్యతను వహిస్తే, పూజాకార్యం నిర్వర్తించడానికి నాకు ఎలాంటి అభ్యంతరమూ లేదు.” దక్షిణేశ్వరానికి ఉద్యోగార్థమే వచ్చిన హృదయ్​ పై ప్రతిపాదనకు సంతోషంగా అంగీకరించాడు.

		కాళీమాత పూజాకార్యం స్వీకరించమని శ్రీరామకృష్ణులకు మథుర్​ విజ్ఞప్తిచేసి నప్పుడు, శ్రీరామకృష్ణులు అందుకు అంగీకరించారు. కాని ఆభరణాల బాధ్యత మాత్రం హృదయ్​కు అప్పగించాలని షరతు విధించారు. మథుర్​ ఆ షరతుకు అంగీకరించాడు. ఆనాటి నుండి శ్రీరామకృష్ణులు కాళీమాతను అలంకరించే పని మొదలుపెట్టారు; హృదయ్​ ఆభరణాల బాధ్యత పుచ్చుకొన్నాడు. కాళికాలయ ప్రతిష్ఠాపనోత్సవం జరిగిన మూడు నెలలలోనే ఒక దుర్ఘటన జరిగింది. కృష్ణాలయం లోని కృష్ణ విగ్రహాన్ని తీసుకుపోతున్నప్పుడు పూజారి కాలుజారి క్రిందపడడంతో విగ్రహం కాలు ఒకటి విరిగింది. తక్షణమే పూజారికి ఉద్వాసన జరిగింది. శ్రీరామ కృష్ణులను కృష్ణాలయ పూజారిగా నియమించారు. తన బాధ్యతతోపాటు హృదయ్​ కాళీమాత అలంకరణ పని కూడా చేయవలసివచ్చింది. ఒక సంవత్సరం లోపే శ్రీరామకృష్ణులు కాళికాలయ పూజారిగా నియుక్తులయ్యారు; హృదయ్​ను కృష్ణాలయా నికి మార్చారు.

		శ్రీరామకృష్ణుల పూజావిధానం చూసితీరవలసిందే అనేవాడు హృదయ్​. నిజంగానే ఆయన పూజించే తీరును చూసినవారంతా ఆశ్చర్యపోయేవారు. భక్తిభావ ప్రేరణతో సుశ్రావ్యంగా శ్రీరామకృష్ణులు పాడేవారు. పాడుతున్నప్పుడు పారవశ్యంలో ఆయన కళ్ల వెంట అశ్రువులు ధారలు కట్టేవి. ఆయన పాటలు విన్నవారు వాటిని ఎన్నటికీ మరచిపోరు. ఆయన ఎంత తన్మయులై పూజచేస్తారంటే తమ వద్దకు ఎవరు వచ్చిందీ లేదా పిలిచిందీ సైతం ఆయనకు ఎరుక ఉండేది కాదు.

		అకస్మాత్తుగా 1856లో రామ్​కుమార్​ మరణించాడు. తనకు తండ్రి సమాను డైన అన్నగారి మరణం శ్రీరామకృష్ణులకు అశనిపాతమైంది. ఆయన మనస్సులో వైరాగ్య అనలం రగుల్కొంది. లోకం (సంసారం) అనిత్యమని చక్కగా బోధపడింది. నిద్రాహారాల పట్ల ఉదాసీన వైఖరి వహించసాగారు.

		మధ్యాహ్నం, రాత్రి దేవాలయ తలుపులు మూసివేసిన పిదప శ్రీరామ కృష్ణులు ఒంటరిగా పంచవటి చుట్టూవున్న అడవిలోకి వెళ్లి జగజ్జననిని గూర్చి ధ్యానం చేసేవారు. మేనమామ పట్ల అతడికి అపరిమిత ప్రేమ ఉండడం వలన నిద్ర లేమితో రాత్రుళ్లు గడిపిన పక్షంలో శ్రీరామకృష్ణులు కాళికాలయంలో ఒనర్చ వలసిన కఠోర పూజాదికాలను సరిగా నిర్వర్తించలేరేమోనని హృదయ్​ కలత చెందాడు.

		ఒక రోజు రాత్రి శ్రీరామకృష్ణులకు తెలియకుండా ఆయనను హృదయ్​ వెంబడించాడు. పంచవటి సమీపంలోని వనంలోకి ఆయన వెళ్లడం, జగజ్జనని ధ్యానంలో ఆయన కొంతసేపు గడపడం చూశాడు. ఆయనను సమీపిస్తే ఆయన చిరాకుపడతారని గ్రహించిన హృదయ్​, ఆయనను భయపెట్టడానికి పొదల్లోకి రాళ్లు విసిరాడు. ఇలా చేసినప్పటికీ ఆయన తిరిగి రాకపోవడంతో, చేసేదేమీలేక హృదయ్​ తన గదికి వెళ్లిపోయాడు. మర్నాడు శ్రీరామకృష్ణులను, “రాత్రి వనంలో ప్రవేశించి ఏం చేశావు?” అని హృదయ్​ అడిగాడు. అందుకు శ్రీరామకృష్ణులు, “అక్కడున్న ఉసిరిచెట్టు క్రింద ధ్యానం చేస్తాను. ఏదైనా ఆకాంక్షతో ఉసిరి చెట్టు క్రింద ధ్యానం చేస్తే ఆ కోర్కె ఈడేరుతుందని శాస్త్రాలు వచిస్తున్నాయి” అని జవా బిచ్చారు. హృదయ్​ రాళ్లు విసరడం కొనసాగించినా కూడా శ్రీరామకృష్ణులను రాత్రుళ్లు వనంలో ధ్యానం చేయకుండా నివారించలేకపోయాడు.

		ఒక రోజు రాత్రి హృదయ్​ ధైర్యం కూడగట్టుకొని అర్ధరాత్రి అడవిలో ఏం జరుగుతున్నదో చూడాలని నిశ్చయించుకొన్నాడు. శ్రీరామకృష్ణులు దిగంబరంగా, యజ్ఞోపవీతం కూడా లేకుండా చెట్టు క్రింద ప్రగాఢ సమాధిలో ఉండడం చూసి హృదయ్​ ఆశ్చర్యపోయాడు. ఆయనకు మతిపోయిందేమోననుకొన్నాడు. పిదప హతాశుడై, “మామయ్యా, ఏమిటిదంతా? దుస్తులు, యజ్ఞోపవీతం ఎందుకు తీసి వేశావు?” అని బిగ్గరగా అడిగాడు. శ్రీరామకృష్ణులలో ఎలాంటి స్పందనా కనిపించ లేదు. బాహ్యస్మృతిలోకి వచ్చిన తరువాత ఆయన ఇలా జవాబిచ్చారు: “సకల పాశాలనూ త్రెంచుకొని భగవంతుణ్ణి ధ్యానించే మార్గం ఇదే అని నీకు తెలియదా? జన్మాదిగా మనం అష్టపాశాలతో1 బంధితులమై ఉంటాం. యజ్ఞోపవీతం నా బ్రాహ్మణత్వాన్ని సూచిస్తుంది. అందువలన ఇతరులందరికన్నా నేను అధికుడనని స్ఫురింపచేస్తుంది. జగజ్జననిని ప్రార్థించేటప్పుడు అలాంటి భావాలకు చోటివ్వ రాదు. కనుక యజ్ఞోపవీతాన్ని తీసివేశాను; ధ్యానానంతరం మళ్లీ ధరిస్తాను.” హృదయ్​కి నోట మాట రాలేదు; మెల్లగా అక్కణ్ణుండి వెళ్లిపోయాడు.

		కాళీమాత ప్రథమ దర్శనానంతరం శ్రీరామకృష్ణులు దివ్యోన్మత్త స్థితిలో జీవించసాగారు. శ్రీరామకృష్ణుల ఆశ్చర్యకర ప్రవర్తనను చూసి హృదయ్​ కలవర పడసాగాడు. అతడు ఇలా అనేవాడు: “ఆ రోజుల్లో కాళికాలయంలోకి ప్రవేశించగానే, గురుదేవులు లేకపోయినప్పటికీ, మీరు విస్మయం చెందడం తథ్యం; ఇక ఆయన ఉంటే చెప్పనవసరం లేదు. పూజ చేస్తున్నప్పుడు ఆయన ఎలా ప్రవర్తిస్తారో చూడా లనే తహతహను నిరోధించుకోలేకపోయేవాణ్ణి. ఆయనను చూస్తూవున్నంత సేపూ నా హృదయం భక్తిప్రపత్తులతో పొంగిపొరలేది; కాని ఆలయం నుండి బయటకు వచ్చాక నాలో సంశయాలు తలెత్తేవి. నన్ను నేను ఇలా ప్రశ్నించుకొనేవాణ్ణి: “గురు దేవులకు నిజంగా పిచ్చిపట్టిందా? లేకుంటే పూజాసమయంలో అటువంటి విపరీత చేష్టలు ఏమిటి?” ఈ విషయం గురించి విన్నప్పుడు రాణి, మథుర్​లు ఏమంటారో అని భయపడ్డాను. కానీ గురుదేవులు ఎన్నడూ కలత చెందలేదు.... మళ్లీ దీనిని గూర్చి ఆయనతో ప్రస్తావించే సాహసం చేయలేకపోయాను; వర్ణించనలవిగాని ఏదో భయం నా నోటిని మూసివేసింది. మా మధ్య ఏదో అడ్డుగోడ ఉన్నట్లుగా నాకు తోచింది. కాబట్టి నా శక్తి మేరకు మౌనంగా ఆయనను సంరక్షించసాగాను. కాని ఏదో ఒక రోజు గందరగోళం సృష్టిస్తారని భయపడ్డాను.”

		శ్రీరామకృష్ణుల పూజా విధానం గూర్చి హృదయ్​ ఇలా చెప్పేవాడు: “గురు దేవులు పువ్వులు, బిల్వదళాలు పుచ్చుకొని ముందుగా వాటిని తన తలకు, ఛాతీకి, పాదాలతో సహా మొత్తం శరీరానికి తాకించి పిదప కాళీమాత పాదాల మ్రోల వాటిని అర్పించేవారు. త్రాగుబోతులా ఆయన కళ్లు, ఛాతీ సదా ఎర్రబారి ఉండడం చూసేవాణ్ణి. తన ఆసనం నుండి లేచి, పీఠం ఎక్కి తన చుబుకంతో స్పృశిస్తూ జగజ్జననిని అనురాగంతో లాలించేవారు. పిదప పాడ నారంభించేవారు; నవ్వుతూ, పరిహసిస్తూ జగజ్జననితో మాట్లాడేవారు. కొన్ని సమయాలలో ఆమె చేతులు పుచ్చుకొని నాట్యం చేసేవారు.

		“వండిన ఆహారాన్ని కాళీమాతకు నివేదించే సమయంలో హఠాత్తుగా లేచి, పళ్లెరం నుండి పిడికెడు అన్నమూ కూర తీసుకొని కాళీమాత నోటికి తాకిస్తూ, ‘తిను తల్లీ, తిను’ అనేవారు. పిదప ఇలా అనడం కూడా కద్దు: ‘నన్ను తినమంటు న్నావా? ఆ తరువాత నువ్వు ఆరగిస్తావా? సరే. ఇప్పుడు నేనే తింటాను.’ తాను కాస్త తిని, తక్కింది ఆమె పెదవులకు తాకిస్తూ, ‘నేను కొంచెం తిన్నాను. ఇక నువ్వు తిను’ అనేవారు.

		“ఒక రోజు నైవేద్యం చేస్తున్నప్పుడు ఆయన ఒక పిల్లిని చూశారు. ‘మ్యావ్​’ మంటూ ఆ పిల్లి ఆలయంలోకి వచ్చింది. కాళీమాతకు నివేదించవలసిన ఆహారాన్ని, ‘నువ్వు తింటావా తల్లీ?’ అంటూ ఆ పిల్లికి పెట్టారు.”

		ఇలాంటి చేతలు హైందవ కర్మాచరణలో ధర్మోల్లంఘన క్రిందికి వస్తాయి. క్రమేణా ఆలయ అధికారులకు శ్రీరామకృష్ణుల అస్తవ్యస్థ ప్రవర్తన గురించి తెలియ వచ్చింది. వెంటనే మథుర్​కు ఈ విషయంగా ఫిర్యాదుచేశారు. ఒక రోజు చెప్పా పెట్టకుండా మథుర్​ ఆలయానికి వచ్చాడు. శ్రీరామకృష్ణుల పూజావిధానాన్ని గోప్యంగా పరికించి, ఆయనకు పిచ్చీగిచ్చీ లేదనీ, అత్యున్నత చైతన్య స్థితిలో నెలకొని ఉన్నారనీ గ్రహించాడు. మొత్తంమీద ఆ దివ్యోన్మత్త స్థితిలో శ్రీరామకృష్ణులు నిత్యపూజాదికాలు కొనసాగించలేకపోయారు. కాళికాలయంలో ఆయన పూజ చేస్తున్నప్పుడు ఒక రోజు మథుర్​, హృదయ్​లు అక్కడే ఉన్నారు. అకస్మాత్తుగా శ్రీరామకృష్ణులు భావపార వశ్యంలో తమ ఆసనం మీద నుండి లేచి మథుర్​తో ఇలా అన్నారు: “ఇక నుండి కాళీమాత పూజ హృదయ్​ చేస్తాడు. నా పూజను స్వీకరించినట్లే ఆతడి పూజను కూడా స్వీకరిస్తానని అమ్మ (జగజ్జనని) చెప్పింది.” గురుదేవుల ఈ వచనాలను సాక్షాత్తూ జగజ్జనని ఆదేశంగా మథుర్​ ఎంచాడు.

		శ్రీరామకృష్ణులు ప్రస్తుతం ఆధ్యాత్మిక తుపానులో కొట్టుకుపోతున్న స్థితిలో ఉన్నారు. మథుర్​, హృదయ్​లు ఆయన గూర్చి ఆందోళన చెందారు. కలకత్తాలో ప్రసిద్ధికెక్కిన వైద్యులను మథుర్​ రప్పించి శ్రీరామకృష్ణులకు చికిత్స చేయించాడు. కాని ఆయన శారీరక మంటలు, నిద్రలేమి, అధిక వాయు విసర్జన ఇత్యాది అసా ధారణ రుగ్మతా లక్షణాలు కించిత్తు కూడా ఉపశమించలేదు. ఒక తెలివైన వైద్యుడు మాత్రం శ్రీరామకృష్ణులు ఒక రకమైన యౌగిక వ్యాధితో బాధపడుతున్నారని వెల్లడించాడు. ఆ తరువాత 1858లో శ్రీరామకృష్ణులు కామార్పుకూర్​కు వెళ్లారు. తల్లీ, సోదరుడూ పెళ్లి చేస్తే మనస్సు స్థిమితపడుతుందని భావించి ఆయన వివాహానికి ఏర్పాటు చేశారు. 1859లో శ్రీరామకృష్ణుల వివాహం జరిగింది.

		1861లో భైరవీ బ్రాహ్మణి అనే సన్న్యాసిని శ్రీరామకృష్ణులచే తంత్రసాధనలు అనుష్ఠింప చేయడానికి దక్షిణేశ్వరం వచ్చింది. ముప్ఫై ఏళ్లు దాటినప్పటికీ ఆమె ఎంతో అందంగా ఉంది. ఆమెను చాందినీ (స్నాన ఘట్టం) వద్ద చూసిన శ్రీరామ కృష్ణులు తమ గదికి తిరిగివచ్చి, ఆమెను తన వద్దకు తీసుకురమ్మని హృదయ్​ను పంపారు. ఒక అపరిచిత స్త్రీతో అంతదాకా శ్రీరామకృష్ణులు మాట్లాడ అభిలషించడం చూడని హృదయ్​ విస్తుబోయాడు. “ఆమె అపరిచితురాలు. ఆహ్వానిస్తే మాత్రం ఎందుకు వస్తుంది?” అన్నాడు హృదయ్​. “వెళ్లి నా పేరు చెప్పు. తప్పక వస్తుంది” అన్నారు శ్రీరామకృష్ణులు. హృదయ్​ వెళ్లి భైరవిని తోడ్కొని వచ్చాడు. తాను ఎన్నడో కోల్పోయిన పెన్నిధిని కనుగొన్న రీతిలో ఆమె శ్రీరామకృష్ణులను చూడగానే ఆశ్చర్యానందాలలో తబ్బిబ్బైంది; ఆమె కళ్ల వెంట ఆనందాశ్రువులు రాలాయి.

		1863 నాటికి భైరవీ బ్రాహ్మణి సహాయంతో శ్రీరామకృష్ణులు తాంత్రికసాధన లన్నింటినీ అనుష్ఠించారు. ఆ తరువాత వాత్సల్యభావ సాధనను అనుష్ఠిస్తున్నప్పుడు శ్రీరామకృష్ణులు స్త్రీ వలువలు ధరించారు. కృష్ణమయమైన రాధగా తనను ఆయన భావించుకొన్నారు. హృదయ్​ ఆ కాలఘట్టం వివరిస్తూ ఇలా చెప్పాడు: “అప్పట్లో ఒక రోజు మథుర్​ తన కలకత్తా నివాసంలోని స్త్రీలు నివసించే విభాగంలోకి తీసుకువెళ్లి, ‘అక్కడున్న స్త్రీలలో నీ మామయ్య ఎవరో చెప్పగలవా?’ అని అడిగాడు. చాలా కాలంగా ఆయనతోనే ఉంటూ, నిత్యం సేవిస్తూన్నప్పటికీ వెంటనే గురుదేవు లను గుర్తుపట్టలేకపోయాను. దక్షిణేశ్వర ఉద్యానంలో ఉదయాన బుట్ట పుచ్చుకొని పువ్వులు సేకరించేవారు. అప్పుడు ఆయన స్త్రీలా ముందుగా ఎడమ పాదం మోపడం మేం గమనించివున్నాం.”

		1864లో తోతాపురి అనే వేదాంత సన్న్యాసి తన పర్యటనలో భాగంగా దక్షి ణేశ్వరం వచ్చి, శ్రీరామకృష్ణులకు సన్న్యాస దీక్ష ఇచ్చాడు. అద్వైత వేదాంత పరా కాష్ఠయైన నిర్వికల్పసమాధి స్థితిని శ్రీరామకృష్ణులు కేవలం మూడు రోజుల్లో సంతరించుకొని, ఆ స్థితిలోనే ఆరు నెలలు ఉండిపోయారు. ఒక రోజు శ్రీరామ కృష్ణులు చాందినీ వద్ద నిలబడి గంగానదిని భావపారవశ్య స్థితిలో తిలకిస్తూన్నారు. ఘట్టం వద్ద రెండు పడవలు ఆగివున్నాయి. ఆ పడవలు నడిపేవాళ్లు దేని గురించో దెబ్బలాడుతున్నారు. హఠాత్తుగా వారిలో బలశాలియైన వ్యక్తి రెండవ వ్యక్తి వీపు మీద గట్టిగా కొట్టాడు. తక్షణమే శ్రీరామకృష్ణులు బాధతో అరిచారు. ఆ అరుపు విన్న హృదయ్​ కాళికాలయం నుండి రివ్వున వచ్చాడు; శ్రీరామకృష్ణుల వీపు ఎర్ర బారి, వాచిపోయి ఉండడం చూశాడు. ఆగ్రహం ముంచుకురాగా, “మామయ్యా! నిన్ను కొట్టిన వ్యక్తిని చూపించు. వాడి తల నరికేస్తా” అన్నాడు. శ్రీరామకృష్ణులు తేరుకొన్న తర్వాత, అసలు విషయం చెప్పారు. పడవవాళ్లు కొట్టుకోవడం వలన ఆయన వీపు మీద వాతలు పడడం చూసి హృదయ్​ ఆశ్చర్యపోయాడు. అద్వైత వేదాంత పరమలక్ష్యమైన అభిన్నత్వాన్ని (ఏకత్వం) శ్రీరామకృష్ణుల ఈ అనుభవం చాటిచెబుతున్నది.

		1867లో భైరవీ, హృదయ్​లతో శ్రీరామకృష్ణులు కామార్పుకూర్​కు వెళ్లారు. అప్పటికే భైరవిలో అహంకారం పెరిగింది. తాను శ్రీరామకృష్ణులకు గురువని ఎంచి, భార్య ఆయన దరిచేరకుండా ఆయనను అదుపులో ఉంచడానికి ప్రయత్నిం చింది. అదేకాక ఆమె గ్రామ ఆచార వ్యవహారాలను భంగపరచడం మొదలుపెట్ట డంతో గ్రామస్థులు దిగ్భ్రాంతులయ్యారు. ఈ స్థితిలో భైరవిని కామార్పుకూర్​ వదలి పెట్టి వెళ్లమన్నాడు హృదయ్​. దాంతో వారి మధ్య పెద్ద తగాదా చెలరేగింది. ఆ తరువాత భైరవి తన తప్పు తెలుసుకొని, శ్రీరామకృష్ణులకు క్షమాపణ చెప్పుకొని కాశీకి వెళ్లిపోయింది.

		కామార్పుకూర్​లో ఉన్నప్పుడు హృదయ్​ జన్మస్థలమైన శిహార్​ను శ్రీరామ కృష్ణులు సందర్శించారు. ఆ సందర్భంలో ప్రసిద్ధ వైష్ణవ భక్తులను హృదయ్​ ఆహ్వానించి శ్రీరామకృష్ణులతో ధార్మిక చర్చలు జరిపించాడు. హృదయ్​ తల్లియైన హేమాంగినీదేవి, తన ఇష్టదైవంగా శ్రీరామకృష్ణులను భావించి ఆయనకు పాదపూజ చేసింది. ఒక రోజు తాను కాశీలో మరణించేలా వరం ప్రసాదించమని ఆమె, శ్రీరామ కృష్ణులను ప్రార్థించింది. సమాధి స్థితిలోని శ్రీరామకృష్ణులు ఆమెను దీవించారు. ఆయన దీవించినట్లే కాలాంతరంలో ఆమె కాశీలోనే మరణించింది.

		ఏడు నెలలు కామార్పుకూర్​లో గడిపిన తరువాత శ్రీరామకృష్ణులు బర్ద్వాన్​ మీదుగా హృదయ్​తో కలిసి దక్షిణేశ్వరానికి తిరిగి వచ్చారు. ఆ తరువాత 1868లో ఆయన హృదయ్​తో బాటు దేవఘర్​, వారణాసి, ప్రయాగ, బృందావనం మొదలైన పుణ్యక్షేత్రాలను మథుర్​ కుటుంబంతో కలిసి దర్శించారు. వారణాసిలో ఒక రోజు పడవలో పోతున్నప్పుడు మణికర్ణికాఘట్టం వద్ద శ్రీరామకృష్ణులకు శివ దర్శనం కలిగింది. పడవ అంచున నిలబడి ఆయన సమాధిమగ్నులయ్యారు. ఆయన నీళ్లలో పడిపోతారేమోనన్న భయంతో పడవవాడు, “పట్టుకోండి, ఆయనను పట్టు కోండి” అని హృదయ్​తో అరిచి చెప్పాడు. తక్షణమే హృదయ్​, మథుర్​లు ఆయన నీళ్లలో పడిపోకుండా అప్రమత్తులయ్యారు.

		వారణాసి నుండి వారంతా బృందావనానికి వెళ్లారు. అక్కణ్ణుండి శ్రీరామ కృష్ణులు గోవర్ధనగిరి, శ్యామకుండం, రాధాకుండం మొదలైన స్థలాలు పల్లకీలో వెళ్లి సందర్శించారు. మార్గమధ్యంలో శ్రీరామకృష్ణులు బిగ్గరగా ఇలా విలపించారు: “ఓ కృష్ణా! అచ్చం పూర్వం ఉన్నట్టుగానే అన్నీ ఇక్కడ అలాగే ఉన్నాయి. నువ్వు మాత్రమే లేవు.” హృదయ్​ ఆయనను అనుసరిస్తూ, బోయీలను అప్రమత్తంగా ఉండమని హెచ్చరించాడు.

		బృందావనంలో గంగామాయి అనే వృద్ధురాలైన ఒక వైష్ణవ భక్తురాలు శ్రీరామకృష్ణులను రాధాదేవి అపరావతారంగా గాంచింది. బృందావనంలోనే ఉండి పోయి తన సేవలు అందుకొనేట్లు శ్రీరామకృష్ణులకు ఆమె నచ్చజెప్పగలిగింది. పరిస్థితి ఇలా మారడం మథుర్​ను, హృదయ్​ను కలవరపరచింది. ఒక రోజు ఆ చోటు నుండి లాక్కుపోవాలని శ్రీరామకృష్ణుల చేయి పుచ్చుకొన్నాడు హృదయ్​. కాని గంగామాయి ఆయన రెండవ చేతిని పుచ్చుకొంది. ఆ క్షణంలో దక్షిణేశ్వరంలో ఒంటరిగా జీవిస్తున్న తల్లి జ్ఞాపకానికి రాగానే శ్రీరామకృష్ణులు, “లేదు, నేను వెళ్లి తీరాలి” అన్నారు గంగామాయితో.

		1870లో మథుర్​, హృదయ్​లతో కలిసి శ్రీరామకృష్ణులు చైతన్యుల జన్మ స్థలమైన నవద్వీపానికి పడవలో బయలుదేరారు. మార్గమధ్యంలో బర్ద్వాన్​ సమీపం లోని కాల్నా వద్ద ఆగారు. అక్కడ వైష్ణవ సాధువైన భగవాన్​ దాస్​ను వారు కలుసు కొన్నారు.

		పన్నెండేళ్ల శ్రీరామకృష్ణుల సాధనా కాలంలో హృదయ్​ ఆయనను విశ్వాస పాత్రంగా సేవించాడు. ఆ తరువాత శ్రీరామకృష్ణులు ఎక్కడకు వెళ్లినా ఆయనకు సహచరుడుగా, సంరక్షకుడుగా హృదయ్​ వ్యవహరించాడు. హృదయ్​ ఆచరణాత్మ కంగా మెలిగే వ్యక్తి. తన కుటుంబ సౌభాగ్యమూ, ఎంత వీలైతే అంత లౌకిక భోగమూ – వీటిని గూర్చే ఆతడి ఆదుర్దా అంతా. శ్రీరామకృష్ణుల తోటి నిరంతర సాంగత్యం ఆతడిలో అప్పుడప్పుడు కాస్త సత్త్వగుణాన్ని జనింపచేసినా, ఎన్నడూ అది పాదుకొన్నది లేదు.

		1868లో తీర్థయాత్ర నుండి తిరిగి వచ్చిన కొద్ది కాలానికే హృదయ్​ భార్య మరణించింది. దాంతో ఆతడి జీవన సరళిలో మార్పు వచ్చింది. మోహం స్థానే అనాసక్తత చోటుచేసుకొంది. భగవంతుని కోసం వ్యాకులత చెందసాగాడు. జగ జ్జననిని మరింత తీవ్రంగా ఆరాధించడం ప్రారంభించాడు. అప్పుడప్పుడు శ్రీరామ కృష్ణులు చేసినట్లు దిగంబరంగా, యజ్ఞోపవీతాన్ని సైతం తీసిపారేసి ధ్యానం చేసే వాడు. తనకు దివ్యదర్శనాలు, ఆధ్యాత్మిక అనుభూతులు అనుగ్రహించాల్సిందిగా శ్రీరామకృష్ణులను ప్రాథేయపడ్డాడు. కాని శ్రీరామకృష్ణులు అవన్నీ అతడికి అనవసరమని ఎంతగా నచ్చజెప్పినా హృదయ్​ వినకుండా పట్టుబట్టినప్పుడు ఆయన ఇలా అన్నారు: “సరే. అంతా అమ్మ సంకల్పం మేరకే జరుగుతుంది. ఇందులో నా ప్రమేయం ఏమీలేదు. నా మనస్సును ఇంతగా విప్లవాత్మకంగా రూపుదిద్ది, సాక్షా త్కార దశలన్నింటినీ గమింపచేసింది ఆమే. ఆమె సంకల్పిస్తే నీకూ అవి ప్రాప్తిస్తాయి.”

		కొన్ని రోజుల తరువాత హృదయ్​కు దివ్యదర్శనాలు కలుగసాగాయి. పూజ చేస్తున్నప్పుడూ, ధ్యానంలోనూ అర్ధబాహ్యస్మృతి కూడా కలుగసాగింది. ఒక రోజు ఆ స్థితిలో హృదయ్​ను చూసిన మథుర్​, గురుదేవులను, “ఏం జరుగుతున్నది బాబా?” అని అడిగాడు. అందుకు ఆయన ఇలా జవాబిచ్చారు: “హృదయ్​ ఈ స్థితిలో ఉన్నట్లు నటించడం లేదు. దివ్యదర్శనాలకై అతడు అమ్మను హృదయపూర్వ కంగా ప్రార్థించాడు. దాని ఫలితమే ఇది. త్వరలోనే అమ్మ అతణ్ణి శాంతపరుస్తుంది.” ఆ మాటలు విని మథుర్​, “లేదు బాబా! ఇదంతా మీ లీలావినోదమే. మీరే హృదయ్​ను ఆ స్థితిలో ఉంచారు. అతణ్ణి యథాస్థితిలోకి తీసుకురండి. మే మిద్దరం మిమ్మల్ని సేవించుకొంటాం. ఈ ఆధ్యాత్మిక స్థితులు మాకు సరిపడవు” అన్నాడు.

		ఒక రోజు రాత్రి శ్రీరామకృష్ణులు పంచవటి వైపుగా వెళ్లడం హృదయ్​ చూశాడు. ఆయనకు నీళ్లచెంబు, తువ్వాలు అవసరమనుకొని, వాటిని తీసుకొని ఆయనను అనుసరించాడు. హఠాత్తుగా అతడొక అద్భుత దృశ్యం చూశాడు. శ్రీరామకృష్ణుల మానవ దేహం జ్యోతిర్మయ దేహంగా మార్పుచెంది అన్ని దిశలా వెలుగును ప్రసరింపసాగింది. మెరిసిపోతున్న ఆయన పాదాలు నేలను తాకడం లేదు. భ్రమ కాదు కదా అని హృదయ్​ కళ్లు నులుముకొని మరీ మరీ చూశాడు. చుట్టూ పరికించి చూడగా గంగానది, చెట్లు, కుటీరం అన్నీ యథాతథంగానే కానవచ్చాయి కాని శ్రీరామకృష్ణులు మాత్రం జ్యోతిర్మయ రూపంలోనే కనిపించ సాగారు. హృదయ్​ తల దించి తనకేసి తాను చూసుకొన్నాడు. తన దేహం కూడా ప్రకాశమానంగా అతడికి కనిపించింది. శ్రీరామకృష్ణులను జ్యోతిర్మయంగా మార్చిన ప్రకాశమే తనను సైతం అట్లే మార్చివేసిందని అతడు గ్రహించాడు. తాను కూడా ఆ జ్యోతిర్మయ భగవంతుని అంశమే అనీ, కాని ఆయనను సేవించే నిమిత్తం విడిగా వ్యక్తిమాత్రునిగా ఉన్నాననీ అనుభూతి అతడికి కలిగింది. ఈ అనుభూతితో ఆతడు పరమానందభరితుడై తననూ, పరిసరాలనూ విస్మరించి ఉద్విగ్నుడై పదేపదే ఇలా అరిచాడు: “ఓ రామకృష్ణా! మనం మానవమాత్రులం కాము. మన మెందుకు ఇక్కడ ఉన్నాం? ప్రతి చోటికీ వెళ్లి జీవులను ఉద్ధరిద్దాం. నుమ్వా నేనూ అభిన్నులం.”

		వెంటనే శ్రీరామకృష్ణులు హృదయ్​ వైపు తిరిగి నిశ్శబ్దంగా ఉండమన్నారు. అలా అరుస్తూ ఉంటే ఆలయ సిబ్బంది ఇక్కడ ఏం కొంపమునిగిందో చూద్దామని పరుగున వస్తారని హృదయ్​కి ఆయన చెప్పారు. కాని హృదయ్​ ఆగలేదు. అప్పుడు శ్రీరామకృష్ణులు ఆతడి ఛాతీని స్పృశించి, “అమ్మా! ఈ ధూర్తుణ్ణి మళ్లీ జడుణ్ణి చేయి” అని ప్రార్థించారు. తక్షణమే హృదయ్​ చూసిన దివ్యదర్శనమూ, పొందిన పరమానందమూ తొలగిపోయాయి. ఒక్క కుదుపుతో అతడు మామూలు స్థితికి వచ్చేశాడు. ఏడుస్తూ నిరసనగా హృదయ్​, “ఎందుకు ఇలా చేశావు మామయ్యా? పరమానందభరితమైన ఆ దివ్యదృశ్యాన్ని కనుమరుగు చేశావు. ఇక ఎన్నటికీ అది నాకు లభించదు” అన్నాడు.

		అందుకు శ్రీరామకృష్ణులు ఇలా అన్నారు: “అది నీకు ఎన్నటికీ లభించదని నేను చెప్పలేదు కదా! నా ప్రయత్నమంతా నిన్ను ప్రశాంతపరచడానికే! ఈ స్వల్ప దివ్యదర్శనానికే ఇంత గడబిడ చేశావు. అందుకే నిన్ను మందబుద్ధిగా మార్చమని అమ్మను ప్రార్థించాను. ఇలాంటి దర్శనాలు నిత్యం నేను ఎన్ని చూస్తున్నానో నీకు తెలిస్తేగా! నే నింత గడబిడ చేస్తున్నానా? దివ్యదర్శనాలు పొందడానికి నువ్వు ఇంకా సిద్ధం కాలేదు. సముచిత సమయం వస్తుంది.”

		తాత్కాలికంగా హృదయ్​ శాంతించినప్పటికీ అతడు మానసికంగా బాగా గాయపడ్డాడు. దివ్యదర్శనాలను, పరమానందానుభూతిని పొందాలని సంకల్పించు కొన్నాడు. ఒక అర్ధరాత్రి హృదయ్​ ఒంటరిగా పంచవటికి వెళ్లి మామూలుగా శ్రీరామకృష్ణులు కూర్చునే చోట కూర్చుని ధ్యానం చేయసాగాడు. హృదయ్​ అదృష్టమో ఏమో శ్రీరామకృష్ణులలో అప్పుడు పంచవటికి వెళ్లాలనే ప్రేరణ జనించింది. ఆయన అక్కడకు చేరుకొన్నారోలేదో హృదయ్​ బిగ్గరగా, “మామయ్యా! నన్ను రక్షించండి. మంటల్లో మాడిపోతున్నాను” అంటూ కేకలు పెట్టడం విన్నారు. పరుగున హృదయ్​ వద్దకు వెళ్లి, “ఏం జరిగింది?” అని అడిగారు. అందుకు హృదయ్​ ఇలా జవాబిచ్చాడు: “మామయ్యా! ధ్యానం చేద్దామని నే నిక్కడ కూర్చు న్నానో లేదో, కణకణ మండుతున్న బొగ్గులు ఎవరో నా మీదకు విసిరివేసినట్లయింది. ఒళ్లంతా కాలిపోసాగింది.” శ్రీరామకృష్ణులు మృదువుగా హృదయ్​ శరీరాన్ని నిమర గానే, ఆతడి దేహం చల్లబడింది. పిదప ఆయన ఇలా అన్నారు: “కాసేపట్లో అంతా సరిపోతుంది. ఇవన్నీ ఎందుకు చేస్తున్నావో చెప్పు. నన్ను సేవించడం ద్వారా ఇవన్నీ వాటంతట అవే నీకు లభిస్తాయి.” ఆ తరువాత హృదయ్​ మళ్లీ పంచవటికి వెళితే ఒట్టు.

		శ్రీరామకృష్ణులు ఎన్నిమార్లు హామీ ఇచ్చినప్పటికీ హృదయ్​ ఆధ్యాత్మికమైన సాహసాల ఆకాంక్ష మాత్రం వదల్లేదు. శ్రీరామకృష్ణులు తమ శిష్యులకు ఒక సాధువును గురించి చెప్పారు. అతడు దివ్యజ్ఞానం సంతరించుకొన్న వ్యక్తి.

		దాదాపుగా దిగంబరుడు, ఒళ్లంతా దుమ్మూ ధూళీ, పొడవైన శిరోజాలు, గోళ్లతో చూడడానికి పిశాచంలా ఉంటాడు. అతడు కాళికాలయం ముందు నిలబడి, తదేకంగా కాళీవిగ్రహాన్ని చూస్తూ దేవిని స్తుతించినప్పుడు ఆలయం కంపించినట్లుగా అనిపించింది. ఆతడి మురికి అవతారం కారణంగా ఇతర సాధువులతో, యాత్రీ కులతో కలిసి కూర్చుని భోజనం చేయడానికి ఆలయ నిర్వాహకులు అనుమ తించలేదు. అందువలన ఆ సాధువు ఎంగిలాకుల కుప్ప వద్దకు వెళ్లి కుక్కలతోపాటు తాను కూడా ఎంగిలి మెతుకులు తిన్నాడు. ఆయన ఆధ్యాత్మికోన్నతమైన స్థితిని గ్రహించిన శ్రీరామకృష్ణులు హృదయ్​ గదికి వెళ్లి ఆ సాధువును గురించి చెప్పారు.

		తక్షణం ఆ అసాధారణ సాధువును చూడడానికి హృదయ్​ పరుగెత్తాడు. అప్పటికే ఆయన ఆలయ ఉద్యానం దాటిపోతున్నాడు. ఆయనను చాలా దూరం దాకా వెంబడిస్తూ, “స్వామీ! దయచేసి భగవత్సాక్షాత్కార మార్గం తెలియజేయండి” అంటూ అడగసాగాడు. మొదట ఆ సాధువు హృదయ్​ను పట్టించుకోలేదు. చివరకు రహదారిలో పారుతున్న మురికి నీటిని చూపుతూ, “ఈ నీరూ, గంగాజలమూ పవిత్రతలో సమానమని తోచినప్పుడు నీకు భగవత్సాక్షాత్కారం లభిస్తుంది” అని చెప్పాడు. “నన్ను శిష్యునిగా స్వీకరించి మీతోపాటు తీసుకువెళ్లండి” అని హృదయ్​ ప్రాథేయపడ్డాడు. కాని ఆ సాధువు అందుకు జవాబివ్వకుండా ముందుకు నడవ సాగాడు. హృదయ్​ తనను అనుసరించి రావడం చూసి ఆ సాధువు కుపితుడై ఒక ఇటుకరాయిని చేతబుచ్చుకొని అతడిపై విసురుతానని భయపెట్టాడు. హృదయ్​ పలాయనం చిత్తగించగానే ఆ సాధువు ఇటుకను క్రిందపడేసి, రహదారిని వీడి, కనుమరుగయ్యాడు.

		హృదయ్​ అసాధారణ శక్తి, క్రియాశీలత గల వ్యక్తి. మామూలుగా చేసే ఆలయ నిత్యకృత్యాలతో ఆతడు తృప్తి చెందడు. 1868లో తన ఇంట్లోని నూతన పూజామందిరంలో దుర్గాపూజ మహోత్సవం జరపాలని సంకల్పించాడు. అందుకు శ్రీరామకృష్ణులు ఆమోదం తెలిపారు. మథుర్​ కావలసిన డబ్బు అందజేశాడు. గురుదేవులను తనతో కూడా హృదయ్​ తీసుకువెళ్లాలనుకొన్నాడు. కాని తన కలకత్తా నివాసంలో జరిగే పూజలో గురుదేవులు పాల్గొనాలని మథుర్​ పట్టుబట్టాడు. శ్రీరామ కృష్ణులు హృదయ్​ను అనునయిస్తూ ఇలా అన్నారు: “బాధపడకు. ప్రతి రోజూ నీ పూజను తిలకించడానికి సూక్ష్మరూపంలో అక్కడకు వస్తాను. నువ్వు మాత్రమే నన్ను చూడగలవు. మంత్రాలు పఠించడానికి మరొక బ్రాహ్మణుని నియమించి నీకు తోచిన రీతిలో పూజ జరిపించు. పూర్తిగా ఉపవాసం ఉండకుండా మధ్యాహ్నం వేళ పాలు, గంగాజలం, కలకండ పానకం పుచ్చుకో. ఈ సూచనలను తు.చ. తప్పకుండా పాటిస్తే జగజ్జనని నీ పూజను స్వీకరించడం తథ్యం.”

		హృదయ్​ ఆనందభరితుడై ఇంటికి వెళ్లి గురుదేవుల సూచనల మేరకు మూడు రోజులూ దుర్గాపూజ జరిపాడు. ప్రతి రోజు ఆరాత్రిక సమయంలోను, సంధిపూజ (రెండవ, మూడవ రోజుల మధ్య జరిపే ప్రత్యేకపూజ) సమయంలో శ్రీరామకృష్ణులు తేజోమయ రూపంలో దుర్గామాత విగ్రహం ప్రక్కన కనబడడం చూసి హృదయ్​ ఆశ్చర్యపోయాడు. కొద్ది రోజుల్లోనే అతడు దక్షిణేశ్వరానికి తిరిగివచ్చి, తాను చూసిన అద్భుతం గూర్చి గురుదేవులతో చెప్పాడు. శ్రీరామకృష్ణులు ఒప్పుకొని ఇలా అన్నారు: “అవును. ఆరాత్రిక సమయంలోను, సంధిపూజ సమయంలోను నీ పూజను తిలకించాలని ఎంతో ఆతురత చెందాను. సమాధి స్థితిలో నన్ను కాంతిమార్గంలో తీసుకుపోతున్నట్లు అనిపించింది. నీ పూజామందిరంలోకి జ్యోతిర్మయ రూపంలో వచ్చాను.” ఒకసారి భావపారవశ్య స్థితిలో శ్రీరామకృష్ణులు మూడు పర్యాయాలు దుర్గాపూజ ఆచరించమని హృదయ్​తో చెప్పారు. శ్రీరామకృష్ణుల ఆదేశాన్ని మీరి హృదయ్​ రహస్యంగా నాలుగవసారి దుర్గాపూజ చేయడానికి ప్రయత్నించాడు. కానీ వరుసగా వాటిల్లిన ఆటంకాల వలన ఆ ప్రయ్నజిం ఫలించ లేదు.

		శ్రీరామకృష్ణుల అనుగ్రహం వలన హృదయ్​ ఆధ్యాత్మిక అనుభూతులూ, దివ్యదర్శనాలూ పొందినప్పటికీ, ఆతడు మౌలికంగా ఒక గృహస్థు. మొదటిసారి దుర్గాపూజ ఆచరించిన కొద్ది కాలానికే అతడు పునర్వివాహం చేసుకొన్నాడు. పిదప భక్తిప్రపత్తులతో కాళీపూజను, శ్రీరామకృష్ణుల సేవను కొనసాగించాడు. అయినప్పటికీ కాళికాలయంలో పూజారిగా పనిచేస్తున్నప్పటికీ ఆతడి ఆలోచనలు సదా భార్యపైనా, కుటుంబం మీదే ఉండేవి. శ్రీరామకృష్ణులు ఈ క్రింది సంఘటనను శిష్యులకు చెప్పారు:

		ఒక సందర్భంలో హృదయ్​ కోడెదూడను (గిత్త) తీసుకువచ్చాడు.ఉద్యానంలో మేయడానికి దానిని ఒక గుంజకు కట్టివేయడం ఒక రోజు నేను చూశాను. అతణ్ణి, “హృదయ్​! రోజూ ఆ కోడెను అక్కడ ఎందుకు కట్టివేస్తున్నావు?” అని అడిగాను. అందుకు అతడు, “మామయ్యా! నేను దీనిని మా గ్రామానికి పంపించబోతున్నాను. అది పెరిగి బలిష్ఠమైన తరువాత దానిని నాగటి కాడికి కడతాను” అని జవాబిచ్చాడు. ఈ మాటలు వినగానే నేను విస్తుబోయి, ‘మాయ సలిపే లీల ఎంత అగ్రాహ్యం! కామార్పు కూర్​, శిహార్​ గ్రామాలు కలకత్తా నుండి చాలా దూరంలో ఉన్నాయి. పాపం ఈ దూడ అంత దూరం వెళ్లాలి. ఇది పెరగాలి, చివరకు దీనిని నాగటి కాడికి కడతారు. ఇదే సంసారం! ఇదే మాయ!’ ఇలా అనుకుంటూ బాహ్యస్మృతి కోల్పోయి క్రింద పడిపోయారు. ఆ తరువాత చాలాసేపటికి బాహ్యచైతన్యం కలిగింది.

		కామినీ కాంచనాలే మాయ. భగవత్సాక్షాత్కార మార్గంలో ఇవే పెద్ద అడ్డంకులు. ఆధ్యాత్మిక సాధన ప్రారంభంలో శ్రీరామకృష్ణులు డబ్బును ఒక చేతిలో, మట్టిని మరో చేతిలో పుచ్చుకొని, వివేచించి ఆ రెండూ ఒక్కటే అనే నిర్ణయానికి వచ్చారు. తరువాత రెంటినీ గంగలో పారేశారు. శ్రీరామకృష్ణుల ఈ చర్య హృదయ్​కు నచ్చ లేదు. అతడికి డబ్బు పట్ల అత్యాశ. శ్రీరామకృష్ణుల సంపన్నులైన భక్తులను పొగిడి వారి నుండి డబ్బు రాబట్టాలని ప్రయత్నించేవాడు. ఒకసారి మథుర్​ శ్రీరామకృష్ణులకు భూసంపత్తి ఇవ్వగోరి దానిని గురించి హృదయ్​తో సంప్రతించాడు. శ్రీరామకృష్ణులు ఆ మాటలు యాదృచ్ఛికంగా విని మథుర్​తో, “అలాంటి ఆలోచన పెట్టుకోకు. ఇది నన్నెంతో బాధిస్తుంది” అని చెప్పారు.

		వైరాగ్యానికి ప్రలోభమనేది అగ్నిపరీక్ష. లోకంలోని జగద్గురువులు అందరూ ప్రలోభాన్ని ఎదుర్కొనవలసే వచ్చింది. శ్రీరామకృష్ణులు కూడా అందుకు మినహా యింపు కారు. ఒకప్పుడు లక్ష్మీనారాయణ్​ మార్వాడీ అనే వ్యక్తి నుండి పదివేల రూపాయలు పొందడానికి హృదయ్​ రహస్యంగా పథకం వేశాడు. ఆ తరువాత శ్రీరామకృష్ణులు ఈ క్రింది ఉదంతం చెప్పారు:

		లక్ష్మీనారాయణ మార్వాడీ అనే వేదాంతి ఇక్కడికి (దక్షిణేశ్వరం) తరచు వచ్చేవాడు. ఒక రోజు నా పరుపు మీద మాసిపోయిన వస్త్రం పరచి ఉండడం చూసి “మీ పేరిట పదివేల రూపాయలు జమ చేస్తాను. దాని మీద వచ్చే వడ్డీతో మీ ఖర్చులు గడిచిపోతాయి” అని నాతో చెప్పాడు. ఈ మాటలు వింటూ వుండగానే ఒక దుడ్డుకర్రతో మోదినట్లు నేను స్పృహ కోల్పోయాను. స్పృహ వచ్చిన తరువాత అతడితో ఇలా అన్నాను: “మళ్లీ అలాంటి మాటలు ప లికితే ఇకపై నువ్విక్కడికి రానక్కర్లేదు. నేను డబ్బును తాకలేను. ప్రక్కన ఉంచుకోవడం కూడా నాకు సాధ్యం కాదు.”..... అప్పుడు లక్ష్మీనారాయణ ఆ మొత్తాన్ని హృదయ్​కి ఇచ్చి వెళతానన్నాడు. అందుకు నేనిలా అన్నాను: “అది కుదరదు. నువ్వు హృదయ్​కి ఇచ్చిపోతే, నా ఇష్టం మేరకు డబ్బు ఖర్చు చేయాల్సిందిగా హృదయ్​ని ఆదేశిస్తాను. అతడు అలా చేయకపోతే నాకు కోపం వస్తుంది. డబ్బుతోటి సాంగత్యమే మంచిది కాదు. ఆ డబ్బును హృదయ్​కి ఇచ్చి వెళ్లవద్దు.”

		శ్రీరామకృష్ణులు పిల్లవాడి మాదిరి నిరాడంబరులు, నిష్కపటులు. కనుక ఆయనతో ఏం చెప్పినా, ఇట్టే నమ్మేస్తారు. గురుదేవులకు జగజ్జననితో ప్రత్యక్ష అనుబంధం ఉందని హృదయ్​కు తెలుసు. అంతేగాక తన మాట ఆయన వింటారనీ అతడికి బాగా తెలుసు. దాంతో జగజ్జననిని ప్రార్థించి అలౌకిక శక్తులు పొందమని ఆయనను హృదయ్​ సతాయించసాగాడు. వాటి వలన తాను కూడా కొంత లబ్ధి పొందవచ్చునని ఆతడు ఆశించాడు. శ్రీరామకృష్ణులు తన అనుభవాన్ని ఇలా వివరించారు:

		చాలాకాలం క్రితం ఒకసారి నాకు బాగా జబ్బు చేసింది. నేను కాళి కాలయంలో కూర్చుని ఉన్నాను. నా జబ్బును నయం చేయమని జగజ్జననిని ప్రార్థించాలని అనిపించింది. కాని నా పేరిట ప్రత్యక్షంగా ప్రార్థించలేను. అందువలన “అమ్మా, నా రుగ్మత గురించి నీకు విన్నవించమంటున్నాడు హృదయ్​” అని ప్రార్థించాను. ఇంకా ముందుకు పోలేకపోయాను. తక్షణమే నా మనస్సులో ఏషియాటిక్​ మ్యూజియమూ (పురావస్తు ప్రదర్శనశాల), దానిలో తీగలతో జోడించబడిన ఒక మానవ అస్థిపంజరమూ మెదలాయి. అప్పుడు జగజ్జజననితో ఇలా అన్నాను: “నా శరీరాన్ని కూడా అలా తీగలతో బిగించి ఉంచితే నీ దివ్యనామకీర్తిని గానం చేసుకొంటూ తరిస్తాను.” అలౌకిక శక్తుల కోసం ప్రార్థించడం ముమ్మాటికీ నాకు అసాధ్యం.
తెలివితక్కువ వారే రోగ నివారణ, వ్యాజ్యెంలో జయం, నీటిపై నడ వడం లాంటి అలౌకిక శక్తులను పొందగోరతారు. కాని నిజమైన భక్తుడు భగవంతుని పాదపద్మాలనే తప్ప మరి దేనినీ కోరడు. ఒక రోజు హృదయ్​ నాతో, “మామయ్యా! జగజ్జననిని కొన్ని అలౌకిక శక్తులను ప్రసాదించాల్సిం దిగా అడగండి” అని చెప్పాడు. నాది చిన్నపిల్లవాడి నైజం. కాళికాలయంలో నేను జపం చేస్తున్నప్పుడు కాళీమాతతో, “అమ్మా! కొన్ని అలౌకిక శక్తుల కోసం నిన్ను ప్రార్థించమని హృదయ్​ నాతో చెప్పాడు” అని చెప్పాను. తక్ష ణమే అమ్మ నా కొక దృశ్యం చూపించింది. నలభై ఏళ్ల వ్యభిచారిణి నా వైపు వీపును చూపిస్తూ కూర్చుని ఉండడం కనిపించింది. పెద్ద పిరుదులతో నల్లంచు చీర ఆమె ధరించివుంది. వెంటనే ఆమె రోత పుట్టించే మలం విసర్జించింది. అలౌకిక శక్తులు ఆ వ్యభిచారిణి మలవిసర్జనలా హేయమైనవని జగజ్జనని తెలియచేసింది. ఆ తరువాత హృదయ్​ను చెడామడా తిట్టి, “నన్నెం దుకు అలా ప్రార్థించమని అడిగావు? నీ వలననే నాకు అలాంటి అనుభవం కలిగింది” అన్నాను.

		ప్రయాణం చేయవలసినప్పుడల్లా శ్రీరామకృష్ణులకు తోడుగా ఒకరు ఉండ వలసివచ్చేది. ఎందుకంటే ఆయనకు సమాధిస్థితి ఎప్పుడు కలుగుతుందో ఆయ నతో సహా ఎవరికీ తెలియదు. కనుక అటువంటి సందర్భంలో ఆయన క్రింద పడిపోకుండా పట్టుకోవడానికి సిద్ధంగా ఒకరు ఉండి తీరాలి. 1875 మార్చి నెలలో సుప్రసిద్ధ బ్రహ్మసమాజ నాయకుడైన కేశవ్​చంద్ర సేన్​ను చూడడానికి హృదయ్​తో పాటు బేల్ఘారియాలోని ఒక ఉద్యాన గృహానికి వెళ్లారు. ఆ సమయంలో అక్కడ సత్సంగం జరుగుతున్నది. వారు గుర్రపు బండిలో బయలుదేరి మధ్యాహ్నం వేళకు అక్కడకు చేరుకొన్నారు. తన మామయ్యను పరిచయం చేయడానికి ఒంట రిగా ముందు కేశవ్​తో మాట్లాడడానికి హృదయ్​ వెళ్లాడు. అతడు ఇలా చెప్పాడు: “మా మామయ్య భగవంతుణ్ణి అమితంగా ఆరాధిస్తాడు. భగవంతుణ్ణి గురించిన సంభాషణలు, సంకీర్తనలు వినడమంటే ఆయనకు ఎంతో ఇష్టం. వాటిని వింటూ ఉండగానే సమాధి స్థితిలోకి వెళ్లిపోతారు. మీరు గొప్ప భక్తులని విని, మీ భగవత్ప్ర సంగాలను ఆలకించడానికి వచ్చారు. మీరు అనుమతిస్తే ఆయనను మీ వద్దకు తోడ్కొనివస్తాను.” కేశవ్​ అందుకు సమ్మతించగానే కేశవ్​ బృందం కూర్చున్న చోటుకు శ్రీరామకృష్ణులను, హృదయ్​ తీసుకువచ్చాడు. ప్రథమ వీక్షణలో కేశవ్​కూ, ఆతడి సంశయాత్మక బ్రహ్మసమాజ అనుయాయులకూ శ్రీరామకృష్ణులలో ప్రత్యేకత ఏమీ కనిపించలేదు.

		శ్రీరామకృష్ణులు వినమ్రంగా వారిని ఇలా అడిగారు: “మీకు భగవద్దర్శనం కలగడం నిజమేనా? ఆ అనుభూతి ఎలా ఉంటుందో నేను తెలుసుకోగోరుతున్నాను. అందుకే మిమ్మల్ని చూడడానికి వచ్చాను.” పిదప శ్రీరామకృష్ణులు రామప్రసాద్​ రచించిన పాటను పాడారు:

		ఎరుగగ తరమే ఎవ్వరికైనా
తల్లి కాళి నిజతత్త్వమించుక ।
షడ్దర్శనములె శక్తిహీనములు
తల్లి విషయము తెలియజేయుటకు ॥.....

		ఈ పాట పూర్తిగా పాడి ఆయన సమాధిమగ్నులయ్యారు. బ్రహ్మసమాజస్థు లకు సమాధి గురించి ఎలాంటి అవగాహనా లేదు. అందువలన వారు అది మెదడుకు సంబంధించిన రుగ్మతో లేదా తమను ప్రభావితం చేయడానికి శ్రీరామ కృష్ణుల యుక్తో అని భావించారు. పిదప గురుదేవుల చెవిలో ఓంకారాన్ని విని పిస్తూ ఆయనను తిరిగి బాహ్యస్మృతిలోకి తేవడానికి హృదయ్​ ప్రయత్నించాడు. క్రమేణా శ్రీరామకృష్ణుల వదనంలో ఆనందం తాండవించింది. భావపారవశ్యంలో ఆయన కొన్ని నీతికథలు చెప్పి కేశవ్​నూ, ఆతడి శిష్యులనూ ముగ్ధులను చేశారు. 1879, సెప్టెంబర్​ 12వ తేదీ శ్రీరామకృష్ణులు మళ్లీ కేశవ్​ను ఆతడి కలకత్తా నివాసంలో కలుసుకొన్నారు. అక్కడ సంకీర్తన జరుగుతున్నప్పుడు శ్రీరామకృష్ణులు లేచి నిలబడి సమాధిమగ్నులవగానే హృదయ్​ తక్షణమే ఆయనను పొదవి పట్టు కొన్నాడు. శ్రీరామకృష్ణులు సమాధి స్థితిలో ఉండగా, శ్రీరామకృష్ణులూ హృదయ్​ కలిసివున్న ఛాయాచిత్రాన్ని కేశవ్​ తీయించాడు. ఇదే శ్రీరామకృష్ణుల ప్రప్రథమ ఛాయాచిత్రం.

		ఒకసారి శ్రీరామకృష్ణులు హృదయ్​తో కలిసి కాళీఘాట్​లో కొలువైవున్న జగజ్జననిని దర్శించుకోవడానికి వెళ్లారు. ఆలయానికి ప్రక్కన ఉన్న కోనేటికి ఉత్తరం వైపు దట్టంగా పొదలు పెరిగివున్నాయి. అక్కడ ఎర్రంచు వస్త్రం ధరించిన బాలిక రూపంలోని జగజ్జననిని శ్రీరామకృష్ణులు దర్శించారు. ఆమె ఇతర బాలికలతో గొల్లభామలను (ఆకు పురుగులు) పట్టుకొనే ఆట ఆడుతూన్నది. ఆమెను చూస్తూనే శ్రీరామకృష్ణులు, “అమ్మా, అమ్మా” అంటూ అరుస్తూ బాహ్యచైతన్యాన్ని కోల్పోయారు. బాహ్యస్మృతి కలిగిన తరువాత ఆయన ఆలయంలోకి వెళ్లారు. పొదలలో ఆడుకొంటూ కనిపించిన బాలిక ధరించిన అదే వస్త్రం విగ్రహానికి ధరింపజేసి ఉండడం ఆయన కనుగొన్నారు. శ్రీరామకృష్ణుల నుండి ఈ ఉదంతం విని హృదయ్​, “మామయ్యా! అప్పుడే అక్కడే నాతో ఎందుకు చెప్పలేదు? ఒక్క పరుగున వెళ్లి ఆమెను పట్టుకొనే వాడిని కదా!’ అని అన్నాడు. అందుకు శ్రీరామకృష్ణులు నవ్వి ఇలా అన్నారు: “అది అంత సులభమా? తాను పట్టుబడకూడదని సంకల్పిస్తే, అమ్మను పట్టుకొనే శక్తి ఎవరికి ఉంది? ఆమె అనుగ్రహం లేకుండా ఎవరూ ఆమెను దర్శించలేరు.”

		మరొక సందర్భంలో కలకత్తాలో ఒక వస్తుప్రదర్శన నిర్వహించారు. ఆ ప్రదర్శనశాలలో ప్రదర్శనార్థం పలువురు మహారాజులు (పాలకులు) బంగారు శయ్యలు, ఆభరణాలు లాంటి అమూల్యమైన వస్తువులను పంపించారు. ఆ ప్రదర్శన గురించి కొందరు భక్తులు శ్రీరామకృష్ణులతో ముచ్చటించారు. శ్రీరామకృష్ణులు మానవ మనస్తత్త్వాన్ని అవగతం చేసుకొన్నారు. సంపదను ఆకాంక్షించే వ్యక్తులు సంపత్తిని గురించే మాట్లాడతారు. ఆయన నవ్వుతూ వారితో ఇలా అన్నారు: “అవును, ఆ వస్తువులను చూసి మీరెంతో లబ్ధి పొందుతారు. ఆ మహారాజులు పంపిన బంగారు వస్తువులు వగైరాలు కేవలం పనికిమాలినవని మీరు గ్రహిస్తారు. వాటిని చూడడంలో ఇదే గొప్ప లాభం. నేను హృదయ్​తో కలిసి కలకత్తాకు వెళు తున్నప్పుడు అతడు వైస్రాయ్​ రాజప్రాసాదాన్ని చూపిస్తూ నాతో, ‘చూడు మామయ్యా! పెద్ద స్తంభాలతో కూడుకొన్న వైస్రాయ్​ రాజప్రాసాదం అదే!’ అని చెప్పేవాడు. కేవలం ఒక దానిపై ఒకటి పేర్చిన ఇటుకల సమూహమే అది అని అమ్మ నాకు వెల్లడించింది. భగవంతుడూ, ఆయన శోభ. భగవంతుడొక్కడే సత్యం; ఈ శోభ మూన్నాళ్ల ముచ్చటే.”

		1879లో శ్రీరామకృష్ణులు చివరిసారిగా కామార్పుకూర్​కు హృదయ్​తో కలిసి వెళ్లారు. ఆ సందర్భంలో ఒక వైష్ణవోత్సవంలో పాల్గొనడానికి ఆయన శిహార్​, ఫులూయ్​ శ్యామ్​బజార్​ (శిహార్​కు కొద్ది మైళ్ల దూరంలోని ఊరు)లకు వెళ్లారు. చుట్టుప్రక్కల నుండి వచ్చిన జనం రాత్రింబవళ్లు అక్కడే ఉండిపోయారు. ఇక్కడ శ్రీరామకృష్ణులు యోగమాయ ఆకర్షణ అభివ్యక్తం చేశారు. భగవంతుడు ఇలలో అవతరించినప్పుడు, ఈ శక్తితోనే జనాన్ని ఆకర్షించి వారిని మంత్రముగ్ధులను గావిస్తాడు. కాలాంతరంలో ఆయన ఇలా వర్ణించారు: “ఏడుసార్లు మరణించి (సమాధి గూర్చి ప్రస్తావిస్తూ) పునర్జీవించిన వ్యక్తి ఒకరు అక్కడకు వచ్చారని వదంతి వ్యాపించింది. కదలికను, స్పృహను నిరోధించే మెదడుకు సంబంధించిన వ్యాధి (apoplexy) తిరగబెడుతుందేమోనని భయపడిన హృదయ్​ నన్ను జన సమూహం నుండి ప్రక్కనున్న వరిపొలాల వైపు లాక్కొని వెళ్లాడు. చీమల బారులా జనం నన్ను అక్కడకు కూడా అనుసరించి వచ్చారు. అంతే లేని తాళ ధ్వనులు, ‘టకుటి! టకుటి!’ అనే మద్దెల మోతలు. హృదయ్​ వాళ్లను చీవాట్లుపెట్టి, “ఎందుకు మమ్మల్ని ఇలా వేధిస్తున్నారు? కీర్తనను ఎన్నడూ మేం వినలేదనుకొన్నారా?” అని అడిగాడు.

		శ్రీరామకృష్ణులు కామార్పుకూర్​కు వెళ్లినప్పుడల్లా గ్రామంలోని స్త్రీ పురుషులే కాకుండా దూరగ్రామాల నుండి వచ్చిన వారు కూడా రాత్రింబవళ్లు ఆయన చుట్టూ గుమిగూడడం కద్దు. స్త్రీలు ఆయన కోసం రకరకాల మిఠాయిలు, పళ్లు, వంటకాలు తెచ్చేవారు. హాల్దార్పుకూర్​ చెరువులో స్నానానికి వెళుతూ కొంతసేపు ఆయనతో మాట్లాడడానికి కొందరు తమ గృహకృత్యాలను పూర్తిచేసుకొని వచ్చేవారు. పగటిపూట వంట చేయడానికి స్త్రీలు ఇళ్లకు తిరిగి వెళ్లిపోయిన తరువాత పురుషులు శ్రీరామకృష్ణుల వద్దకు వచ్చేవారు. ఆ విధంగా ఆయనకు అతి తక్కువసేపు విశ్రాంతి లభించేది. పాటలు, కథలు, పరిహాసాలతో ఆయన ఆ జనాన్ని సంతోషపరచేవారు. మథుర్​ జీవించి ఉన్నప్పుడు శ్రీరామకృష్ణుల వ్యక్తిగత ఖర్చులకై హృదయ్​కు కొంత డబ్బు అతడు ఇచ్చేవాడు. కాని దాన్లో కొంతభాగం శ్రీరామకృష్ణులు పేద గ్రామస్థులకు పంచిపెట్టేవారు.

		ఒక సందర్భంలో మూడు మైళ్ల దూరంలోవున్న తన మామగారి ఊరైన జయరాంబాటికి వెళ్లాలనుకొన్నారు. శ్రీరామకృష్ణుల శరీరం కోమలమైనదవడం వలన ఆయన అంత దూరం నడిచిపోలేరు కనుక హృదయ్​ ఒక పల్లకీ ఏర్పాటు చేశాడు. మధ్యాహ్నం భోజనానంతరం శ్రీరామకృష్ణులు సిందూరవర్ణం పట్టువస్త్రం ధరించి, భుజానికి బంగారం కడియం పెట్టుకొన్నారు. తమలపాకులు వేసుకోవడంతో ఆయన పెదవులు ఎర్రబారి ఉన్నాయి. పల్లకీ ఎక్కబోతూండగా జనం గుమిగూడి ఉండడం ఆయన గుర్తించారు. విషయం ఏమిటని హృదయ్​ను అడిగారు. అందుకు హృదయ్​ ఇలా అన్నాడు: “నువ్వు వెళుతున్నందు వలన కొన్ని రోజుల దాకా వాళ్లు నిన్ను చూడలేరు. ఒకసారి చూసి సాగనంపడానికి వచ్చారు.” “కాని నన్ను రోజూ చూస్తున్నారు కదా! నాలో ఏం క్రొత్తదనం ఇందరిని నేడు ఆకర్షించింది?” అని అడిగారు శ్రీరామకృష్ణులు. అందుకు హృదయ్​ ఇలా అన్నాడు: “విషయం ఏమిటంటే నువ్వు ఆ పట్టువస్త్రాలలో అందంగా ఉన్నావు, నీ పెదవులు ఎర్రగా మెరుస్తున్నాయి. అందుకే వాళ్లు నిన్ను చూడాలని వచ్చారు.” అంతరంగంలోని భగవంతుని చూడా లనుకోకుండా బాహ్యమైన తన భౌతిక సౌందర్యం చూసి వాళ్లంతా ఆకర్షితులైనారనే విషయం విని శ్రీరామకృష్ణులు ఆశ్చర్యపోయారు. ఆయన బిగ్గరగా ఇలా అన్నారు: “ఏమిటి? ఒక మనిషిని చూడడానికి గుమిగూడారా! నేను వెళ్లను. నేను ఎక్కడకు వెళ్లినా ఇలాగే జనం గుమిగూడతారు.” శ్రీరామకృష్ణులు తమ గదికి తిరిగివచ్చి చిరాకుతో పట్టువస్త్రాన్ని విప్పివేశారు. హృదయ్​ తదితరులు ఎంతగా ప్రాథేయపడి నప్పటికీ ఆ రోజు ఆయన వెళ్లలేదు. ఆ తరువాత వారు దక్షిణేశ్వరానికి తిరిగి వచ్చేశారు.

		1855లో శ్రీరామకృష్ణులకు హృదయ్​ వ్యక్తిగత సేవకుడయ్యాడు. తన వయోజన జీవితంలో అత్యధిక భాగం శ్రీరామకృష్ణులను విశ్వసనీయంగా, ఆప్యా యతతో అతడు సేవించాడు. యువకునిగా ఆతడిలో మూర్ఖత్వం, ఉద్వేగం లాంటి లోపాలు ఉన్నాయి; కాని శ్రీరామకృష్ణులు వాటిని పట్టించుకోలేదు. నలభై ఏళ్ల వయస్సులో హృదయ్​ స్వభావంలో మార్పు వచ్చింది. క్రమేణా అతడు చెరసాల అధికారిలా నిరంకుశుడుగా, అసూయాపరుడుగా, నిర్దయుడైన సంరక్షకుడుగా వ్యవహరించసాగాడు. ఎవరైనా శ్రీరామకృష్ణులను చూడగోరితే, ఆతడు ముందుగా హృదయ్​కు ముడుపు చెల్లించాలి. లేకుంటే ఆ వ్యక్తికి తన మామయ్యను చూడడానికి అనుమతి ఇచ్చేవాడు కాడు. శ్రీరామకృష్ణులకు ఈ విషయం తెలిసినప్పుడు ఆయన హృదయ్​ను గట్టిగా చీవాట్లుపెట్టారు. కాని హృదయ్​ శ్రీరామకృష్ణుల మాటలు పెడ చెవినపెట్టి తన ధోరణిలోనే ప్రవర్తించసాగాడు. మామయ్య పూర్తిగా తన మీదనే ఆధారపడి ఉన్నారని ప్రతి ఒక్కరికీ హృదయ్​ స్పష్టం చేశాడు. ఇతరుల సమక్షంలో శ్రీరామకృష్ణులతో అతడు కటువుగా మాట్లాడేవాడు. పరోక్షంలో ఆయనను గురించి నవ్వుకొనేవాడు. కొన్ని సందర్భాలలో శ్రీరామకృష్ణుల సమాధి స్థితి హావభావాలను అనుకరించి ఆయనలా పాడి నృత్యం చేయడానికి ప్రయత్నించి జనాన్ని ముగ్ధులను చేయ యత్నించేవాడు.

		ఒకసారి శ్రీరామకృష్ణులు జ్వరంతో పడకబెట్టారు. ఆయనను చూడడానికి కలకత్తా నుండి వచ్చిన కొందరు భక్తులు ఆయన కోసం ఒక కాలీఫ్లవరు తీసుకు వచ్చారు. అది చూసి శ్రీరామకృష్ణులు ఎంతో సంతోషించారు కాని తక్షణమే, “దయ చేసి దాన్ని దాచేయండి. హృదయ్​కు ఈ సంగతి చెప్పకండి. లేకపోతే అతడు నన్ను దుర్భాషలాడతాడు” అన్నారు. పిదప ఆయన హృదయ్​ను సమర్థిస్తూ అతడి సేవానిరతిని ప్రశంసిస్తూ ఇలా అన్నారు: “ఆతడి విశ్వసనీయతకు అమ్మ అతణ్ణి బాగానే బహూకరించింది. అతడు కొంత పొలం కొనుగోలు చేయగలిగాడు. జనానికి అప్పులు ఇచ్చే స్థితికి ఎదిగాడు. పైగా ఈ ఆలయంలో గౌరవం పొందిన వ్యక్తులలో ముఖ్యుడు.” ఇలా ఆయన చెబుతూన్న సమయంలో హృదయ్​ గదిలోకి వచ్చి అక్క డున్న కాలీఫ్లవర్​ను చూశాడు. శ్రీరామకృష్ణులు ఉద్వేగభరితులైనట్లు కనిపించారు. హృదయ్​తో ఇలా అన్నారు: “చూడు, నే నెన్నడూ వారిని ఇది తెమ్మని అడగలేదు. వారంతట వారే తెచ్చారు. నన్ను నమ్ము. నేను వారిని అడగలేదు.” కాని హృదయ్​ పట్టరాని కోపంతో శ్రీరామకృష్ణులను తిట్టాడు. ఆయన విలపిస్తూ జగజ్జననిని ఇలా ప్రార్థించారు: “అమ్మా! లౌకిక బంధాల నుండి నన్ను విముక్తుణ్ణి చేసినప్పటికీ నన్నిలా హృదయ్​ చిన్నబుచ్చడం మాత్రం ఆపలేకపోతున్నావు.” తరువాత హఠాత్తుగా ఆయన విచారపూరిత భావం మారిపోయి, నవ్వుతూ ఇలా అన్నారు: “హృదయ్​ నన్నెంతగానో ప్రేమిస్తాడు కాబట్టే నన్ను చీవాట్లు కూడా పెడతాడు. అతడు కేవలం పిల్లవాడు, తాను చేసేదేమిటో తెలియదు. అతడి పట్ల ఆగ్రహించకు తల్లీ!” ఇలా అంటూ ఆయన సమాధిమగ్నులయ్యారు.

		గర్వం అణగే తీరుతుంది; హృదయ్​ గర్వం రోజు రోజుకీ మితిమీరసాగింది. ఆలయాధికారులు ఆతడి ప్రవర్తన పట్ల విసుగుచెంది, ఆతడికి ఉద్వాసన పలకడానికి కారణం కోసం ఎదురుచూస్తున్నారు. శ్రీరామకృష్ణులు ఈ విషయం గ్రహించి హృదయ్​ను హెచ్చరించారు. 1881 మార్చి నెలలో జయరాంబాటి నుండి మాతృదేవి (శారదాదేవి) తల్లితోను, కొందరు ఇరుగుపొరుగు వారితోను దక్షిణేశ్వరానికి వచ్చారు. వచ్చీరాగానే వారిపట్ల హృదయ్​ కటువుగా ప్రవర్తించి, వారి రాకను నిరసించాడు. చెమ్మగిల్లిన కళ్లతో ఆమె, ఆమె తల్లి అదే రోజు జయరాంబాటికి తిరిగి వెళ్లిపోయారు. శ్రీరామకృష్ణులు నిస్సహాయులైనారు. హృదయ్​కు ఆగ్రహం తెప్పించకూడదని భయపడి ఆయన మౌనం వహించారు. కాని ఆ తరువాత హృదయ్​ను హెచ్చరించారు: “ఇలా చూడు. నువ్వు నన్ను అవమానించవచ్చు, కాని ఆమెను చిన్నబుచ్చవద్దు. దీనిలో (తన దేహంలో) నెలకొన్న వ్యక్తి బుసకొడితే నువ్వు ఏదో రకంగా తప్పించు కోవచ్చు. కాని ఆమెలో (శారదాదేవిలో) కొలువైవున్న వ్యక్తి బుసకొడితే బ్రహ్మ విష్ణు మహేశ్వరులు సైతం నిన్ను రక్షించలేరు.”

		ఈ సంఘటన జరిగిన కొద్ది కాలంలోనే హృదయ్​ తన పతనానికి శ్రీకారం చుట్టుకొన్నాడు. 1881 మే నెలలో మథుర్​ కుమారులలో ఒకడైన త్రైలోక్యుడు భార్యాపిల్లలతో ఆలయ వార్షికోత్సవంలో పాల్గొనడానికి దక్షిణేశ్వరం వచ్చాడు. ఆతడి ఎనిమిదేళ్ల కుమార్తె కాళికాలయంలోకి ఒంటరిగా రావడం తటస్థించింది. అప్పుడు హృదయ్​ కాళీపూజ చేస్తున్నాడు. హఠాత్తుగా ఆ బాలికను జగజ్జననిగా ఆరాధించాలనే ఆకాంక్ష హృదయ్​లో తలెత్తింది. తాంత్రిక నియమావళిని పాటిస్తూ ఆ బాలిక పాదాలకు గంధం అలది, పువ్వులు సమర్పించాడు. ఆ గంధమే హృదయ్​ కొంప ముంచింది. త్రైలోక్యుని భార్య గంధాన్ని గుర్తించింది. హృదయ్​ చేసిన పని తెలియగానే ఆమె హడలిపోయింది. ఎందుకంటే ఒక బ్రాహ్మణుడు నిమ్నకుల బాలికను ఆరాధిస్తే ఆమెకు వివాహం కాగానే వైధవ్యం ప్రాప్తిస్తుందనే మూఢనమ్మకం ఒకటి ఉంది. భార్య విలపించడం, అందుకు గల కారణం తెలుసు కొని త్రైలోక్యుడు ఆగ్రహోదగ్రుడై తక్షణమే హృదయ్​ను ఆలయం వదలిపెట్టి వెళ్లి పొమ్మని ఆదేశించాడు.

		గబాగబా శ్రీరామకృష్ణుల వద్దకు పరుగెత్తి హృదయ్​ జరిగింది ఆయనకు తెలిపాడు. శ్రీరామకృష్ణులను కూడా తనతో వచ్చేయమని నచ్చజెప్ప ప్రయత్నించాడు హృదయ్​. కాని అందుకు ఆయన అంగీకరించలేదు. చేసేదిలేక హృదయ భారంతో హృదయ్​ ఆలయాన్ని వదలి వెళ్లిపోయాడు. కోపతీవ్రతలో శ్రీరామకృష్ణులను కూడా తక్షణమే పంపివేస్తే బాగుంటుందని సూచించే వ్యాఖ్యానాలు త్రైలోక్యుడు చేసినట్లు కానవచ్చింది. దాని ప్రకారం ఒక ఆలయాధికారి శ్రీరామకృష్ణుల వద్దకు వెళ్లి ఆయనను ఆలయం వదలిపెట్టి వెళ్లిపొమ్మని చెప్పాడు. వెంటనే ఆయన భుజం మీద ఒక తువ్వాలు వేసుకొని తన గది నుండి బయటకు వచ్చి సింహద్వారం వైపుగా నడవసాగారు. ఆయనను దూరం నుండి చూసి త్రైలోక్యుడు ఒక్క పరుగులో ఆయన వద్దకు వచ్చి, “మహాశయా! మీరెక్కడకు పోతున్నారు?” అని అడిగాడు. “నేను వెళ్లిపోవాలని నువ్వు అనుకోలేదా?” అని శ్రీరామకృష్ణులు అడిగారు. “లేదు. వాళ్లు అపార్థం చేసుకొన్నారు. నేను ఆ అర్థంలో మాట్లాడలేదు. మీరు ఇక్కడే ఉండిపోవాలని ప్రాథేయపడుతున్నాను” అన్నాడు త్రైలోక్యుడు. అప్పుడు శ్రీరామ కృష్ణులు చిన్నగానవ్వి, ఏమీ జరగనట్లే తన గదికి వెళ్లిపోయారు.

		హృదయ్​ ఎక్కువ దూరం పోలేదు. దక్షిణేశ్వర కాళికాలయం ప్రక్కనే ఉన్న యదుమల్లిక్​ ఉద్యాన గృహంలో తలదాచుకొన్నాడు. అతడికి భోజనం పంపుతూ శ్రీరామకృష్ణులు వెళ్లి చూసివచ్చేవారు. పదేపదే శ్రీరామకృష్ణులను దక్షిణేశ్వరం వదలిపెట్టి రమ్మని హృదయ్​ అడగసాగాడు. వేరేచోట ఒక కాళికాలయం నిర్మించి అక్కడే తామిద్దరమూ ఆనందంగా జీవించవచ్చని కూడా ప్రతిపాదించాడు. కాని శ్రీరామకృష్ణులు నిరాకరించడంతో హృదయ్​ తన పొలం చూసుకోవడానికి స్వగ్రామానికి వెళ్లిపోయాడు. కాలాంతరంలో శ్రీరామకృష్ణులు తమ భక్తులతో ఇలా చెప్పారు: “జగజ్జనని అతణ్ణి దక్షిణేశ్వరం నుండి తొలగించింది. దర్శనార్థులను డబ్బు కోసం వేధించేవాడు. అతడు నాతో ఉండివుండే పక్షంలో ఈ జనం ఇక్క డకు వచ్చేవారు కారు. అందుకే అమ్మ అతణ్ణి తొలగించింది.”

		1883 ఆగస్టు 14వ తేదీన శ్రీరామకృష్ణులకు హృదయ్​ నుండి ఒక ఉత్తరం వచ్చింది. దానిని గూర్చి ఆయన ‘మ’ తో ఇలా ప్రస్తావించారు: “చూడు, ఈ రోజు నాకెంతో నిరుత్సాహంగా ఉంది. తాను అస్వస్థుడుగా ఉన్నానని హృదయ్​ ఉత్తరం వ్రాశాడు. దానిని గురించి నే నెందుకు కుంగిపోవాలి? ఇందుకు కారణం మాయా లేక దయా?” మళ్లీ ఆయన కొనసాగించారు: “మాయ అంటే ఏమిటో నీకు తెలుసా? తల్లితండ్రులు, సోదర సోదరీమణులు, భార్యాపిల్లలు, మేనకోడళ్లు, మేనల్లుళ్లు వంటి బంధువుల పట్లగల అనురక్తి – ఇదే మాయ. దయ అంటే సమస్త ప్రాణికోటి పట్ల ప్రేమ. హృదయ్​ పట్ల నా భావన ఏమిటి? అది మాయా లేక దయా? కాని హృదయ్​ నాకెంతో చేశాడు: హృదయపూర్వకంగా నన్ను సేవించాడు; నేను అస్వస్థుడనై ఉన్నప్పుడు నాకు శుశ్రూష చేశాడు. ఆ తరువాత నన్ను ఎన్నో యాతనలకు గురిచేశాడు. ఆ యాతనలు భరించలేక ఒక సందర్భంలో గంగలో దూకి ఆత్మహత్య చేసుకోవాలనుకొన్నాను. కాని నా కెంతో సేవలు చేశాడు. ఇప్పుడు హృదయ్​కు కొంత డబ్బు లభిస్తే నేను మనశ్శాంతి పొందుతాను. కాని నేనెవరిని డబ్బు అడగగలను? ఇక్కడకు వచ్చే ధనికులతో ఆ సంగతి ఎలా ప్రస్తావించగలను?”

		1884 అక్టోబరు 24వ తేదీ శ్రీరామకృష్ణులను దర్శించుకోవడానికి హృదయ్​ దక్షిణేశ్వరానికి వచ్చాడు. ‘శ్రీరామకృష్ణ కథామృతం’ లో ‘మ’ ఆ సంఘటనను ఇలా నమోదు చేశాడు:

		ఒక వ్యక్తి గదిలోకి వచ్చి గురుదేవులతో ఆయనను చూడడానికి యదుమల్లిక్​ ఉద్యానం వద్ద హృదయ్​ నిరీక్షిస్తున్నాడని తెలిపాడు.

		గురుదేవులు భక్తులతో ఇలా అన్నారు: “హృదయ్​ను చూసిరావాలి. దయచేసి ఎక్కడికీ వెళ్లకండి.” చెప్పులు ధరించి ఆలయ ఉద్యానం తూర్పు ద్వారం వైపుగా వెళ్లారు. ‘మ’ ఆయనను అనుసరించాడు.

		గురుదేవులను చూడగానే చేతులు జోడించి నిలబడివున్న హృదయ్​ ఆయనకు సాష్టాంగ నమస్కారం చేశాడు. గురుదేవులు అతణ్ణి లేవమనగానే, అతడు లేచి నిలబడి పిల్లవాడిలా విలపించసాగాడు. ఎంత విచిత్రం! గురుదేవుల కళ్లు చెమ్మగిల్లాయి. చేతులతో కన్నీరు తుడుచుకొన్నారు. అతడి మూలంగా గురుదేవులు ఎన్నో యాతనలు అనుభవించినప్పటికీ, ఆతడి కోసం ఆయన విలపించారు.

		శ్రీరామకృష్ణులు: ఇప్పుడు ఇక్కడికి ఎందుకు వచ్చావు?

		హృదయ్​ (ఏడుస్తూ) : నిన్ను చూడడానికే వచ్చాను. నా దుఃఖాల గురించి ఇంకెవరికి చెప్పుకోగలను?

		శ్రీరామకృష్ణులు నవ్వి, అనునయిస్తున్న ధోరణిలో అతడితో ఇలా

		చెప్పారు: “సంసారంలో అటువంటి దుఃఖాలు తప్పవు. సంసార జీవితంలో సుఖదుఃఖాలు అనివార్యం. (‘మ’ ను చూపిస్తూ) అందుకే వారు అప్పుడప్పుడు ఇక్కడకు వస్తూవుంటారు. భగవత్ప్రసంగాలు విని మనశ్శాంతి పొందుతారు.నీ కష్టం ఏమిటి?

		హృదయ్​ (ఏడుస్తూ) : నీ సాహచర్యం కోల్పోవడం వలన నేను వేదనలు అనుభవిస్తున్నాను.

		శ్రీరామకృష్ణులు: ‘నీ ఆదర్శాన్ని నువ్వు పాటించు, నాది నేను పాటి స్తాను’ అని నాతో నువ్వు కాదా చెప్పింది?

		హృదయ్​: అవును నేనే చెప్పాను. కాని నాకు ఏం తెలుసు?

		శ్రీరామకృష్ణులు: నే నిప్పుడు పోతున్నాను. మరో రోజు రా. ఇద్దరం మాట్లాడుకొందాం. నేడు ఆదివారం కాబట్టి చాలామంది నన్ను చూడడానికి వచ్చివున్నారు. నా గదిలో వారు నిరీక్షిస్తున్నారు. పంటలు బాగున్నాయా?

		హృదయ్​: ఫరవాలేదు.

		శ్రీరామకృష్ణులు: సరే నేను వెళతాను. మరో రోజు రా.మళ్లీ హృదయ్​ ఆయనకు సాష్టాంగ నమస్కారం చేశాడు. ‘మ’ తో కలిసి ఆయన తమ గదికి బయలుదేరారు.

		శ్రీరామకృష్ణులు (‘మ’తో): నన్ను హృదయ్​ ఎంతగా సేవించాడో అంతగా యాతనలు పెట్టాడు. కడుపు నొప్పితో నేను ఏమీ తినలేక బొమికల గూడైనప్పుడు ఒక రోజు అతడు నాతో ఇలా చెప్పాడు: ‘నన్ను చూడు, ఎంత బాగా తింటున్నానో! తినలేననే భ్రమలో నువ్వు ఉన్నావు.’ మళ్లీ ఇలా

		అన్నాడు: ‘నువ్వొక మూర్ఖుడివి. నేను నీతో కలిసి జీవించకుంటే పావనత్వమనే నీ వృత్తి ఎక్కడ ఉండేది?’

		గురుదేవులు చెప్పిన ఈ మాటలు విని ‘మ’ నిర్ఘాంతపోయాడు.అటువంటి వ్యక్తికా ఆయన ఇంతకు ముందు కన్నీరు కార్చారు!

		శ్రీరామకృష్ణులు (‘మ’తో): సరే, అతడు నా కెంతో సేవలు చేశాడు; అలాంటప్పుడు అతడికి ఎందుకు ఈ దురవస్థ? తల్లితండ్రులు బిడ్డను సంరక్షించే రీతిలో అతడు నన్ను సంరక్షించాడు. నా మటుకు నాకు రేయిం
బవళ్ల ధ్యాసే ఉండేది కాదు. అంతేగాక చాలాకాలం అస్వస్థుడనై ఉన్నాను. నేను పూర్తిగా ఆతడి దయాదాక్షిణ్యాల మీద ఉండవలసివచ్చింది.

		నమోదైన సంఘటనల మేరకు శ్రీరామకృష్ణులు క్యాన్సర్​ వ్యాధితో బాధపడుతూ కలకత్తాలోనో లేదా కాశీపూర్​లోనో నివసిస్తూన్నారని హృదయ్​కు తెలిసివుండవచ్చు. కాని ఆతడు ఆయనను పరామర్శించడానికి ఎన్నడూ రాలేదు. శ్రీరామకృష్ణులు మహాసమాధి చెందిన తరువాత ఉద్యోగార్థం హృదయ్​ కలకత్తాకు వచ్చాడు. శ్రీరామకృష్ణుల గృహస్థ భక్తుడైన రామచంద్ర దత్తా తన కాంకుర్​గాఛి యోగోద్యానంలో శ్రీరామకృష్ణుల అస్థికలను ప్రతిష్ఠించి, నిత్యపూజ జరిపిస్తున్నాడు. కొంత జీతం, ఉచిత భోజనం, బస ఏర్పాటుచేసి నిత్య ఆరాధనను నిర్వర్తించమని హృదయ్​తో రామచంద్ర చెప్పాడు. అందుకు హృదయ్​ అంగీకరించాడు. కాని కొన్ని రోజులలోనే ఇంతకు క్రితంలా నియమావళిని భంగపరచడం మొదలుపెట్టాడు. నివేదన అర్పించక మునుపే వెన్న, పటిక బెల్లం అతడు ఆరగించేవాడు. మళ్లీ సాయంత్రం నివేదన చేయకముందే నైవేద్యం తినేసేవాడు. ఈ తంతు చూసి రామ్​ విసుగెత్తిపోయి హృదయ్​ను వెళ్లగొట్టాడు.

		ఆ తరువాత హృదయ్​ కలకత్తా వీథుల వెంట తిరిగి బట్టలు అమ్ముకోసాగాడు. ఎప్పుడన్నా శ్రీరామకృష్ణుల సన్న్యాస శిష్యులు శ్రీరామకృష్ణ మందిరాన్ని నెలకొల్పిన ఆలంబజార్​ మఠానికి వెళ్లేవాడు. అక్కడే మధ్యాహ్నం భోజనం చేసేవాడు. ఆ తరువాత గురుదేవుల శిష్యులకు శ్రీరామకృష్ణుల ఆధ్యాత్మిక సాధనలు, తీర్థయాత్రలు, సుప్రసిద్ధులతో ఆయన సమావేశాలు, దక్షిణేశ్వరపు పూర్వ రోజులు, రాస్మణి, మథుర్​, కామార్పుకూర్​ల గురించిన కథనాలు చెప్పేవాడు. 1879 దాకా ఏ శిష్యులకూ శ్రీరామకృష్ణుల గురించి తెలియనందున, హృదయ్​ లేకుండా స్వామి శారదానంద శ్రీరామకృష్ణుల జీవితగాథను పూర్తిచేసి ఉండడం దాదాపు అసాధ్యమే అనడం అతిశయోక్తి కాదు. శ్రీరామకృష్ణులతో సుదీర్ఘకాలం సాహచర్యం నెరపడం వలన హృదయ్​ శ్రీరామకృష్ణుల వ్యక్తిగత, ప్రజా జీవితం గురించి వివరంగా చెప్పగలిగాడు.

		1890లో గురుదేవుల ప్రముఖ గృహస్థ భక్తుడైన నాగమహాశయ్​, సురేశ్​చంద్ర దత్తా, శరత్​చంద్ర చక్రవర్తులతో కలిసి దక్షిణేశ్వరానికి వచ్చాడు. శరత్​చంద్ర దక్షిణేశ్వరానికి రావడం అదే మొదటిసారి. కాలాంతరంలో తాను రచించిన ‘సదాచారి దుర్గాచరణ్​ నాగ్​’ అనే గ్రంథంలో ఇలా వ్రాశాడు: “శ్రీరామకృష్ణుల మేనల్లుడైన హృదయ్​ ముఖోపాధ్యాయ్​ కూడా అదే రోజు దక్షిణేశ్వరానికి రావడం తటస్థించింది. [బహుశా ఆలయాధికారులు అతణ్ణి ఉపేక్షించి ఉండవచ్చు] అతడితో ఒక బట్టల మూట ఉంది; అతడు ఎంతో విచారంగా కనిపించాడు. ఆ సమయంలో వీథులలో తిరిగి బట్టలు అమ్ముకొని హృదయ్​ జీవనం సాగిస్తున్నాడు. అతడికి నాగమహాశయ్​తో పరిచయం ఉండడం వలన వాళ్లిద్దరూ శ్రీరామకృష్ణుల గురించి సుదీర్ఘంగా ముచ్చటించుకొన్నారు. జగజ్జనని గురించి కొన్ని పాటలు హృదయ్​ పాడాడు. తరువాత హృదయ్​ ఇలా అన్నాడు: ‘గురుదేవుల అనుగ్రహం వలన మీ జీవితాలలో ఎలాంటి మార్పు వచ్చింది! కాని అయ్యో! పొట్టపోసుకోవడానికి నేను ఇంకా వీథుల వెంట కాలినడకన తిరగాల్సి వస్తున్నది. మామయ్య తన అనుగ్రహాన్ని నా మీద ఇంకా కురిపించలేదు.’ ఇలా అంటూ అతడు పిల్లవాడిలా వెక్కివెక్కి ఏడ్చాడు.”

		పున్నమి చంద్రుడు లోతు లేని నీటిలో ప్రతిబింబించినప్పుడు, చిరుచేపలు చంద్రుడు తమ సహచరుడని భావించి ఆనందంగా ఆడుకొంటాయి. కాని చంద్రుడు అస్తమించినప్పుడు తమ ప్రదీప్త సహచరుని కోల్పోయి దుఃఖీస్తాయి. అదే రీతిలో హృదయ్​ గురుదేవులను కోల్పోయాడు. ఆతడి దేహం సంసారంలో ఉన్నప్పటికీ మనస్సు మాత్రం దక్షిణేశ్వరంలోని తన ప్రియమైన మామయ్య మీదనే లగ్నమైవుంది. మళ్లీ 1895లో శ్రీరామకృష్ణుల జయంతి మహోత్సవ సందర్భాన్ని పురస్కరించుకొని హృదయ్​ దక్షిణేశ్వరానికి వచ్చాడు. భక్తులకు అప్పుడు శ్రీరామకృష్ణుల గురించి అనేక కథలు చెప్పాడు. అతడు దుఃఖీస్తూ ఇలా అన్నాడు: “ఎవ్వరూ రానప్పుడు గురుదేవులను నేను సేవించాను; ఇప్పుడు నన్ను ఎవరూ పట్టించుకోవడం లేదు. గురుదేవుల పాలను ఒక పిల్లి త్రాగివేస్తే, ఆయన ఆ పిల్లిని పారద్రోలుతారా?” హృదయ్​ దీనావస్థను తెలుసుకొని గురుదేవుల భక్తులు కొందరు అతడికి ఆర్థికంగా సహాయపడసాగారు.

		దక్షిణేశ్వరంలో గురుదేవులతో కలిసి జీవిస్తున్నప్పుడు హృదయ్​ బలిష్ఠంగా ఆరోగ్యంగా ఉండేవాడు. కాని తదనంతర కాలంలో రోజంతా వీథుల వెంట తిరుగుతూ బట్టలు అమ్మడం వలనా, రాత్రిళ్లు వామాచార సాధనలు అనుష్ఠించడం వలనా ఆతడి ఆరోగ్యం క్రమంగా దిగజారింది. చిట్టచివరకు దిగులుతో హృదయ్​ స్వగ్రామమైన శిహార్​కు తిరిగి వెళ్లిపోయాడు. అక్కడే 1899లో అతడు మరణించాడు. స్వగ్రామం తిరిగి వెళ్లిపోవడానికి ముందు ఒక రోజు అతడు ఆలంబజార్​ మఠానికి వచ్చి మందిరంలో వెలసివున్న గురుదేవులకు ప్రణమిల్లాడు. శ్రీరామకృష్ణుల సన్న్యాస శిష్యులలో ఒకరైన స్వామి నిరంజనానంద, “ముఖర్జీ, ఎలా ఉన్నారు?” అని కుశలం విచారించాడు. అందుకు హృదయ్​ ఇలా జవాబిచ్చాడు: “సోదరా! నేను జీవచ్ఛవాన్ని. ఆ రోజులు గతించాయి. మామయ్య పోయారు; ఆయనతోనే నా హృదయం కూడా వెళ్లిపోయింది. ఈ నిర్జీవదేహంతో ఇలా తిరుగాడుతున్నాను.”

4 లక్ష్మీ దేవి

ఈ ఇలలో భగవంతుడు మానవరూపం దాల్చి అవతరించినప్పుడు, ఇతర దేవీదేవతలూ, యోగులూ, జీవన్ముక్తులూ ఆయనతోపాటు వస్తారు. ఆయన ఒంట రిగా రాడు; ఆయన సలిపే దివ్యలీలలను ప్రశంసించి ఆయన అవతారకార్య సాఫల్యతలో తోడ్పడే సహచరులు కొందరు అవసరమై ఉంటారు. ఒక చీమ ఏనుగు శక్తిని ఎలా అవగతం చేసుకోలేదో అలాగే జనసామాన్యం సర్వాంతర్యామీ, సర్వశక్తిమంతుడూ, సర్వజ్ఞుడూ అయిన ఆ భగవంతుణ్ణి తెలుసుకోలేరు. కాని దివ్యగుణ సంపన్నులైన నిత్యసిద్ధులు తక్షణమే అవతార పురుషులను గుర్తిస్తారు. తమ దివ్య నైజం వెల్లడి కావడం వలన అవతార పురుషులతోనూ, ఇతర నిత్యసిద్ధుల తోనూ ఒక విశిష్టమైన బాంధవ్యాన్ని వీరు పొందుతారు. అవతార పురుషుని నిర్దేశకత్వంలో తమ పాత్రా, లక్ష్యమూ ఏమిటో గ్రహించి ప్రతి ఒక్కరూ ఆ దివ్య నాటకంలో పాత్రోచితంగా నటిస్తారు.

శ్రీరామకృష్ణుల చిన్న అన్నగారైన రామ్​కుమార్​ కుమార్తె లక్ష్మీదేవి. ఈమె శీతలాదేవి అవతారం. ఒక రోజు ఉద్బోధన్​ గృహంలో మాతృదేవి (శారదాదేవి) ఒక భక్తునితో తన మామగారైన క్షుదీరాం గురించి ఇలా చెప్పారు: “ఆయనకు భగవంతుని పట్ల అచంచల విశ్వాసం. శీతలాదేవి పట్ల ఆయనకు ఎంత భక్తి అంటే – సదా ఆమె ఆయన ప్రక్కనే ఉండేదనడం అతిశయోక్తి కాబోదు. ఒక రోజు ఆయన లాహాల ఉద్యానానికి వెళ్లినప్పుడు తొమ్మిదేళ్ల బాలిక ఆయన వద్దకొచ్చి ఇలా అంది: ‘నాన్నగారూ ఈ వైపు రండి. ఈ కొమ్మలు విరగబూసి ఉన్నాయి. కొమ్మ లను వంచి పట్టుకుంటా, మీరు పువ్వులు కోసుకోండి.” అందుకు ఆయన, ‘అమ్మాయీ, ఎవరమ్మా నువ్వు? ఇంత పెందలాడే ఇక్కడికి ఎందుకు వచ్చావు?’ అని అడిగాడు. అప్పుడామె, ‘నేను హాల్దార్​ల ఇంటి నుండి వచ్చా నాన్నగారూ!” అంది."క్షుదీరాం భక్తిప్రపత్తులు, ధార్మిక చింతన కారణంగా సాక్షాత్తూ భగవంతుడే ఆయన గృహంలో జన్మించాడు; ఆయనతోబాటు ఆయన సహచరులందరూ కూడా దిగివస్తారు.”

రఘువీరుడు లేదా శ్రీరాముడు, రామేశ్వర శివుడు, శీతలాదేవి – వీరు క్షుదీరాం కులదేవతలు. ఆయన ఆరాధించే శీతలాదేవి ప్రతీక – పూర్తిగా నీళ్లు నిండిన కడవ, దాని మీద మావిచిగురు, కడవ వెలుపల సిందూరం బొట్లు. ఎర్ర రంగు చీర ధరించి, శాంతి సౌభాగ్యాల కోసం మావిచిగురుతో నీళ్లను చిలకరించే దేవిలా భావించి శీతలాదేవిని ధ్యానిస్తారు. శ్రీరామకృష్ణులు దక్షిణేశ్వరంలో జీవిస్తు న్నప్పుడు భక్తులు ఆయనకు వివిధ రకాల తీపి భక్ష్యాలు, పళ్లు సమర్పించేవారు. ఒక రోజు ఆయన మనస్సులో ఈ ఆలోచన మెదలింది: ‘ఇక్కడ తినడానికి నా కెన్నో మధుర భక్ష్యాలు లభిస్తున్నాయి. కాని కామార్పుకూర్​లోని శీతలాదేవికి అవేవీ లభించడం లేదు.’ కొన్ని రోజుల తరువాత ఆయనకు కలలో శీతలాదేవి కనిపించి ఇలా చెప్పింది: “ఒక రూపంలో నేను నీళ్ల కుండలో నెలకొని ఉన్నాను, మరో రూపంలో లక్ష్మిలో (శ్రీరామకృష్ణుల అన్నగారి కుమార్తె) కొలువై ఉన్నాను. ఆమెకు తినిపిస్తే నేను తిన్నట్లే.” ఆ తరువాత పసందైన భక్ష్యాలు శ్రీరామకృష్ణులకు ఎవరైనా సమర్పిస్తే, ఆయన స్వహస్తాలతో వాటిని లక్ష్మికి తినిపించేవారు.

1864 ఫిబ్రవరి నెలలో కామార్పుకూర్​లో లక్ష్మి జన్మించింది. ఆమె తండ్రి రామేశ్వర్​, స్వయానా శ్రీరామకృష్ణుల చిన్న అన్నగారు. రాంలాల్​, శివరాంలు లక్ష్మికి సోదరులు. గంధం అరగదీసి, పువ్వులు సేకరించి కులదేవతల పూజలో ఐదేళ్ల బాలికయైన లక్ష్మి సహాయపడేది. తాను ఆచరించే పూజలో ఆమె ఎక్కువ సమయం గడిపేది. ఏకాంతం ఆమె కెంతో ఇష్టం. గ్రామ పాఠశాలలో ప్రాథమిక తరగతి పుస్తకం చదవడం లక్ష్మి నేర్చుకొంది. ఇంటికి తిరిగివచ్చాక తన కన్నా పదేళ్లు పెద్దదైన పిన్ని శారదాదేవితో కలిసి పాఠాలు చదివేది. కాలాంతరంలో దక్షి ణేశ్వరంలో ఉంటునప్పుడు గురుదేవులు నియమించిన శరత్​ భండారీ అనే బాలుని వద్ద వారు రెండవ తరగతి పుస్తకం నేర్చుకొన్నారు.

వర్షాకాలంలో దక్షిణేశ్వరం అనారోగ్యకరంగా పరిణమిస్తుంది. అందువలన సామాన్యంగా ఆ ఋతువులో కామార్పుకూర్​, జయరాంబాటి, శిహార్​లకు హృదయ్​తో కలిసి వెళ్లడం శ్రీరామకృష్ణులకు ఆనవాయితీ. ఒక సందర్భంలో ఆయన కామార్పు కూర్​లో ఉన్నప్పుడు రఘువీరునికి నివేదించే అన్నానికి వండే ప్రత్యేక రకమైన బియ్యం నిండుకొన్నాయి. ముకుందపూర్​కు వెళ్లి బియ్యం తీసుకురమ్మని లక్ష్మిని తల్లి పురమాయించింది. లక్ష్మి అప్పుడు పదేళ్ల పిల్ల. పొట్టివస్త్రం ధరించివుంది. అప్పుడు వాన కురుస్తోంది. తల మీద బుట్ట పెట్టుకొని, అర్ధ రూపాయి పుచ్చుకొని వెనుక వాకిలి గుండా లక్ష్మి బయలుదేరింది. ఆ సమయంలో శ్రీరామకృష్ణులు ముఖద్వారం వద్ద కొందరు గ్రామస్థులతో మాట్లాడుతున్నారు. కొంతసేపటికి రిక్తహస్తాలతో తిరిగి వచ్చిన లక్ష్మి, ముఖద్వారం వద్ద ఉన్న గురుదేవులను కలుసుకొంది. “ఎక్కడికి వెళ్లివస్తున్నావమ్మా లక్ష్మీ?” అని ఆయన అడిగారు. ఆమె ఏడుస్తూ, “దేవుని నైవేద్యం కోసం బియ్యం కొనడానికి ముకుందపూర్​ వెళ్లాను. కాని బియ్యం దొరకలేదు” అంది. ఆమె సంకటావస్థను చూసి ఆయన హృదయం ద్రవించింది. “ఆహా, సంసారులకు ఎన్ని కష్టాలు వచ్చిపడ్డాయో కదా!” అన్నారు. పిదప ఆయన వదినగారిని పిలిచారు. భోజనానికి బియ్యం ఉన్నాయనీ, దేవుని నైవేద్యానికి ఆ ప్రత్యేకమైన బియ్యం లేవనీ ఆమె వివరించి చెప్పింది.

వెంటనే ఆయన కుటుంబ ఆహార సమస్యను పరిష్కరింప నిర్ణయాత్మక చర్యలు చేపట్టారు. పొరుగింటి శ్రీరామ్​ యోగినీ, చిన్ననాటి నేస్తం గయావిష్ణునూ పిలిచి వారిని కొంత పొలాన్ని కొనుగోలు చేయమన్నారు. సుదీర్ఘ అన్వేషణానంతరం ఆరు ఎకరాల పొలం లభించింది. ఈ కొనుగోలును ఆధికారికం (నమోదు) చేయ డానికి ఒక రోజు ఆయన పల్లకీలో గోఘాట్​లోని న్యాయస్థానానికి వెళ్లారు. ఆ సంఘటనను ఆయన ఇలా అభివర్ణించారు: “ఒకసారి రఘువీరుని పేరిట ఉన్న కొంత పొలాన్ని నమోదు చేయడానికి రిజిస్ట్రార్​ కార్యాలయానికి వెళ్లాను. అక్కడి అధికారి నన్ను సంతకం చేయమన్నాడు. ఆ పొలం ‘నా’ దనే భావన లేనందున నేను సంతకం చేయలేదు.” కామార్పుకూర్​కు తిరిగి వచ్చాక గురుదేవులు లక్ష్మితో ఇలా చెప్పారు: “నేటి నుండి మీకు తిండికి లోటు ఉండదు. బియ్యం కోసం ముకుందపూర్​కు ఇక మీదట పరుగెత్తనవసరం లేదు.”

శ్రీకృష్ణుడు కదంబ వృక్షం నీడలో ఉంటాడని శ్రీరామకృష్ణులు చెప్పగా లక్ష్మి విన్నది. ఒక రోజు శ్రీరామకృష్ణులు మధ్యాహ్న భోజనానంతరం విశ్రమించినప్పుడు శ్రీకృష్ణుని చూడడానికై కదంబ వృక్షం వెతకడానికి లక్ష్మి ఇంట్లో నుండి బయలు దేరింది. కామార్పుకూర్​లో కదంబ వృక్షం ఒక్కటీ కనిపించలేదు. దాంతో ఆమె పొరుగు గ్రామంలో కదంబ వృక్షం కనిపించే దాకా తన అన్వేషణ మానలేదు. చాలా సేపు ఆ వృక్షం క్రింద నిరీక్షిస్తూ కూర్చుంది. కాని కృష్ణుని జాడలేదు. చివరకు ఇంటికి తిరిగి వచ్చింది. గురుదేవులు ఆమెను చూసినప్పుడు, “ఎక్కడకమ్మా వెళ్లావు?” అని అడిగారు. తాను కదంబ వృక్షం క్రింద కృష్ణుడు కనిపిస్తాడేమోనని వెళ్లాననీ, కాని కనిపించలేదనీ లక్ష్మి చెప్పింది. అందుకు గురుదేవులు, “ఆ కదంబ వృక్షం వెలుపల లేదు, అది అంతరంగంలో ఉంది” అని జవాబిచ్చారు.

శ్రీరామకృష్ణుల గురించి లక్ష్మీదేవి చెప్పిన కథనాలు సప్రామాణికమైనవి, పూర్తి వివరాలతో కూడుకొన్నవి. కాలాంతరంలో ఒక అమెరికన్​ భక్తురాలికి ఆమె ఈ క్రింది సంఘటనను ఇలా వివరించింది:

గ్రామంలో ఉంటున్నప్పుడు ప్రతి రోజూ సాయంత్రం తన తల్లిగారి ఇంటి గుమ్మం వద్ద కూర్చుని వీథిలో వచ్చేపోయే జనాన్ని చూస్తూవుండడం ఠాకూర్​కు (శ్రీరామకృష్ణులకు) అలవాటు. చెరువు నుండి నీరు తెచ్చుకోవడానికి స్త్రీ లందరూ ఆ దారిలోనే పోవాలి. కడవలతో వస్తున్న ఆ స్త్రీలు ఆయనను చూడగానే కడవలు దించి, పెరట్లో కూర్చుని ఆయన భగవత్ప్రసంగం లేదా భగవంతుని గురించి ఆయన పాడే పాటలు ఆనందంగా వింటూ సర్వం మరచిపోవడం కద్దు. వారు తమ కర్తవ్యాలను విస్మరిస్తారేమోనని ఆయన వారిపట్ల ఎంతో అక్కరగా వ్యవహరించేవారు. ఒక అమ్మాయి ఇలా చెప్పింది: “నాకు ఒక ఆవు ఉంది. మీరు వస్తున్నారని తెలియగానే ఒక నెలకు సరి పడే పశుగ్రాసం సేకరించి ఇంట్లో నిల్వచేస్తాను.” మరొక స్త్రీని, “నీ పాపాయి ఎలా ఉంది?” అని ఆయన అడిగినప్పుడు ఆమె, “ఓ, మరచేపోయాను. పొరుగింట్లో ఇచ్చి వచ్చాను” అంది. ఆమె ఒక మైలు దూరం నుండి నడిచి వచ్చింది.
ఒక రోజు ఠాకూర్​ ఇలా అన్నారు: “ఈ రోజు మీరు పాడాలి, నేను వింటాను.” వారంతా నిశ్శబ్దంగా ఉండిపోయారు. ఎవరూ సాహసించి నోరు విప్పలేదు. కాని వారిలో ఒక అమ్మాయిని ఆయన ఎంతో అభిమానించే వారు; ఆమె ఎప్పుడన్నా రాకపోతే ఆమె కోసం కబురు పంపేవారు. ఎవరూ పాడకపోవడం చూసి, ఆమె గద్గదస్వనంలో, హెచ్చు స్థాయిలో ఒక పాట పాడింది. అందరూ ఆమెను చూసి నవ్వారు. కాని ఠాకూర్​ ఆనందిం చారు. ఆయన ఇలా అన్నారు: “ఆమె భక్తి ఎంత గొప్పదో చూడండి. నేను అడిగాననే కారణంగా ఆమె నిర్మొహమాటంగా, అమాయకంగా పాడింది. మీ అందరిలో ఆమెదే నిజమైన భక్తి.”

కొందరు కలకత్తా భక్తులకు లక్ష్మి మరొక కథనం చెప్పింది: “శ్రీరామకృష్ణులు లౌకిక సంభాషణను వినడం భరించలేరు. ఒకసారి కామార్పుకూర్​లో యాదృచ్ఛికంగా తమ ఇంట్లో నుండి హాల్దార్​పుకూర్​ చెరువు స్నానఘట్టం వద్ద ఇద్దరు గ్రామీణ స్త్రీల సంభాషణ విన్నారు. ఆ నాడు ఏం వంట చేయాలో వాళ్లు చర్చించుకొంటు న్నారు. శ్రీరామకృష్ణులు హృదయ్​తో ఇలా చెప్పారు: “ఇలా చూడు. ఆ స్త్రీలు తాము తయారుచేసిన వివిధ రకాల చేపల వంటకాలను గురించే మాట్లాడుకొంటు న్నారు. నేను వెళ్లి అర్థరాహిత్యంగా అలా మాట్లాడవద్దని చెప్పిరానా?” కులీనులైన హాల్దార్​ కుటుంబ స్త్రీలు అక్కడ ఉండడం వలన హృదయ్​, శ్రీరామకృష్ణులను అక్కడకు పోవద్దని నచ్చచెప్పాడు. కాని హృదయ్​ వెళ్లిపోగానే, శ్రీరామకృష్ణులు రివ్వున చెరువు వద్దకెళ్లి ఆ స్త్రీలతో, “మీ అమూల్య జీవితాన్ని చేపల వంటకాల గురించి ముచ్చటిస్తూనే గడిపివేస్తారా లేక భగవంతుణ్ణి గురించి ఆలోచిస్తారా?” అని అడిగారు.

లక్ష్మికి పదకొండవ ఏట, గోఘాట్​ గ్రామస్థుడైన ధనకృష్ణ ఘటక్​తో వివాహం జరిగింది. 1873లో రామేశ్వర్​ చనిపోవడానికి మునుపు లక్ష్మి వివాహానికి ఏర్పాట్లు చేశాడు. లక్ష్మి వివాహ వార్త రాంలాల్​ శ్రీరామకృష్ణులతో చెప్పినప్పుడు ఆయన తక్షణమే, “లక్ష్మి వితంతువు అవుతుంది” అని చెప్పి, సమాధిమగ్నులైనారు. హృదయ్​ దిగ్భ్రమ చెందాడు. కొంతసేపటికి శ్రీరామకృష్ణులు బాహ్యస్మృతిలోకి వచ్చాక హృదయ్​ ఆయనతో ఇలా అన్నాడు: “మీకు లక్ష్మి అంటే ఎంతో అనురాగం. ఆమె వివాహ వార్త వినగానే ఆమెను ఆశీర్వదించి ఉండాలి. కాని అందుకు మారుగా ఎంత అప్రీతికరమైన మాట పలికారు!” అందుకు శ్రీరామకృష్ణులు ఇలా జవాబిచ్చారు: “నేనేం చేయగలను? నా ద్వారా జగజ్జనని అలా మాట్లాడింది.... లక్ష్మి శీతలాదేవి అంశం, శీతలాదేవి స్ఫూర్తి దేవత. ఆమెను వివాహం చేసుకొన్న వ్యక్తి ఒక సాధా రణ మానవుడు. లక్ష్మితో ఆనందించడం అతడికి అసాధ్యం. పరమేశ్వరుడే మనిషిగా అవతరించి వచ్చినప్పుడే ఆమె ఆయనకు భార్య కాగలదు. ఇప్పుడామెకు వైధవ్యం తప్పదు.”

వివాహమైన కొన్ని నెలల తరువాత ధనకృష్ణ, లక్ష్మిని చూడడానికి కామార్పుకూర్​కు వచ్చాడు. ఆ తరువాత ఉద్యోగార్థం బయలుదేరాడు. అలా వెళ్లినవాడు మళ్లీ తిరిగి రాలేదు. హైందవ సంప్రదాయానుసారం లక్ష్మి పన్నెండేళ్లు నిరీక్షించింది. పిదప శ్రాద్ధకర్మ నిర్వహించడానికి అత్తగారి ఇంటికి వెళ్లింది. ఆస్తిలో భర్త వాటాను పుచ్చుకోవద్దని లక్ష్మిని గురుదేవులు హెచ్చరించారు. కాబట్టి ఆమె తనకు రావలసిన వాటాను ఇతర కుటుంబ సభ్యులకు ఇచ్చేసింది.

తన భర్త అదృశ్యమయిన తరువాత లక్ష్మి మూడేళ్లు కామార్పుకూర్​లోనే నివసించింది. పిదప దక్షిణేశ్వరానికి వెళ్లింది. అప్పుడక్కడ శ్రీరామకృష్ణులు, మాతృదేవి నివసిస్తున్నారు. అప్పుడు లక్ష్మి పద్నాలుగేళ్ల అందమైన బాలిక. ఆమెకు శ్రీరామకృష్ణులు ఇలా సలహా ఇచ్చారు: “నీ విధులను నిర్వర్తిస్తూ ఇంట్లోనే ఆధ్యాత్మిక సాధనలు అనుష్ఠించు. తీర్థస్థలాలకు ఒంటరిగా వెళ్లవద్దు. నీకు ఎవరు హాని కలిగిస్తారో ఎవరికి తెలుసు? నీ పిన్నితో (శ్రీ శారదాదేవి) కలిసి జీవించు. ప్రాపంచిక జీవితం సురక్షితం కాదు.”

శ్రీరామకృష్ణుల అండన దక్షిణేశ్వరంలో గడిపిన స్మరణీయ కాలఘట్టాన్ని లక్ష్మి ఇలా అభివర్ణించింది: “మేం (మాతృదేవి, లక్ష్మి) నహబత్​లో నివసించేవారం. శ్రీరామకృష్ణులు నహబత్​ను పంజరంగాను, మమ్మల్ని శుక–సారిక పక్షులుగాను అభివర్ణించేవారు. (ఈ పక్షులు శ్రీకృష్ణుని మహత్వాన్ని గానం చేసేవట) జగజ్జననికి నివేదించిన మిఠాయిలు, పండ్లు శ్రీరామకృష్ణులవద్దకు తీసుకువచ్చినప్పుడు ఆయన రామ్​లాల్​తో ఇలా చెప్పేవారు: ‘పంజరంలో రెండు పక్షులు ఉన్నాయని మరచి పోవద్దు. వాటికి కొన్ని పండ్లు, కొంత మిఠాయి పంపించు.’ క్రొత్తగా వచ్చిన వారు ఆయన మాటలను యథాతథంగా అర్థం చేసుకొనేవారు. మొదట్లో ‘మ’ కూడా అలాగే భావించాడు.

“ఆ నహబత్​ చిన్ని గదిలో మేం ఎలా ఉండగలిగామో ఆలోచిస్తే ఇప్పటికీ ఆశ్చర్యం వేస్తుంది. గురుదేవుల దివ్యలీలా విలాసం అది! సాధారణంగా మాతృదేవి, మరొక అమ్మాయి, నేను ఆ గదిలో ఉండేవారం. కొన్ని సందర్భాలలో స్థూలకాయు రాలైన గోపాలేర్​–మా, కలకత్తా నుంచి వచ్చే భక్తురాండ్రు మాతో ఆ గదిలో బస చేసేవారు. అంతేగాక వంట సామగ్రి, వంట పాత్రలు, నీటికుండ ఇత్యాదులు కూడా ఆ గదిలోనే నిల్వచేసేవారం. గురుదేవుల జీర్ణకోశం బలహీనమైనది కావడం వలన పథ్యాహారానికి అవసరమైన ఆహార పదార్థాలు సైతం అక్కడే నిల్వచేయాల్సి వచ్చేది.

“జీవితాంతం గురుదేవులకు జీర్ణశక్తి సమస్య ఉంటూ వచ్చింది. నాయనమ్మ (శ్రీరామకృష్ణుల తల్లి) దక్షిణేశ్వరంలో నివసించినంత కాలం గురుదేవులు ఆమెకు ప్రతి రోజూ ఉదయం ప్రణమిల్లేవారు. నాయనమ్మది స్థూలకాయమే అయినా అందగత్తే; ఆమెదంతా పాత పద్ధతి. ఆమెకు వల్లమాలిన సిగ్గు. తన చిన్న కుమారుని (శ్రీరామకృష్ణుల) ముందు కూడా మేలిముసుగు ధరించేది. ఆయన వచ్చినప్పుడు, ‘కడుపులో ఎలా ఉంది?’ అని అడిగేది. అందుకు ఆయన, ‘అంత బాగాలేదు’ అని జవాబిచ్చేవారు. అప్పుడామె ఇలా సలహా ఇచ్చేది. ‘కాళీమాత ప్రసాదం తినబోకు. (ఆ ఆహారం మందగిస్తుంది) నీ కడుపు బాగలేనంత వరకు నీ భార్య చారు, అన్నం వండిపెడుతుంది. అదే తిను.’

“కొన్ని సమయాలలో ప్రతి రోజూ పథ్యాహారం విసుగెత్తిపోయి తల్లిని తనకోసం ఒకటి రెండు వంటకాలు చేసిపెట్టమని అడిగేవారు. కాబట్టి ఎప్పుడన్నా నాయనమ్మ ఆయన కోసం వంట చేసినప్పుడు సంతోషంగా ఆయన తినేవారు.

“గురుదేవులు స్త్రీలను వంటచేయమని ప్రోత్సహించేవారు. ఆయన ఇలా చెప్పేవారు. ‘మనస్సుకు ఇది చక్కని వ్యాపకం. సీత బాగా వంట చేసేది. ద్రౌపదీ, పార్వతీ కూడా బాగా వంటచేసేవారు. లక్ష్మి (సాక్షాత్తు మహాలక్ష్మి) స్వయంగా వండి ఇతరులకు భోజనం పెట్టేది.’

“తన పెద్దకుమారు లిద్దరి మరణానంతరం నాయనమ్మ నిర్లిప్తంగా ఉండ సాగింది. అంతేగాక ఆలంబజార్​ జనపనార మిల్లు కూత విన్న తరువాతే ఆమె మధ్యాహ్నం భోజనం చేసేది. ఆ కూత వినపడగానే ఆమె ఇలా వ్యాఖ్యానించేది: ‘ఆహా! స్వర్గం నుండి కూత వినబడింది. లక్ష్మీ, నారాయణులకు నైవేద్యం అర్పించారనడానికి ఇది సంకేతం.’ కాని ఆదివారం మిల్లు మూసివేయడం వలన అసలు సమస్య తలెత్తేది. మధ్యాహ్నం కూత వినబడనందున ఆమె తినదు. దాంతో గురుదేవులు ఆందోళన చెంది, ‘అయ్యో! మా అమ్మ ఈ రోజు భోజనం చేయదు; దాంతో నీరసించిపోతుంది’ అని బాధపడేవారు. అప్పుడు హృదయ్​ ఆయనతో, ‘మామయ్యా! కంగారు చెందకు. ఆకలి వేస్తే ఆమే తింటుంది’ అనేవాడు. కాని గురుదేవులు, ‘అది కాదు. నేను ఆమె కుమారుణ్ణి. వృద్ధురాలైన తల్లిని చూసుకోవడం నా కర్తవ్యం’ అని జవాబిచ్చేవారు. ఎంతో సేపు బుజ్జగించీ, నచ్చజెప్పీ కృష్ణాలయ ప్రసాదం తినిపించేవారు.

“ఒక రోజు హృదయ్​ ఒక గొట్టం గుండా ఊది పెద్ద శబ్దం రప్పించాడు. పిదప నాయనమ్మతో, ‘నాయనమ్మా! స్వర్గం నుండి వచ్చే శబ్దం విన్నావు కదా! కనుక అన్నం తిను’ అన్నాడు. కాని నాయనమ్మ నవ్వి, ‘కాదు. ఆ గొట్టంతో నువ్వే ఆ శబ్దం చేశావు’ అంది. అందరూ నవ్వారు.

“నాయనమ్మ చనిపోయినప్పుడు గురుదేవులు విలపించారు.

ఒక రోజు రాత్రి గురుదేవులు రాధాభావంలో లీనమై ఆమెతో తాదాత్మ్యం చెంది కృష్ణుని కలుసుకోవడానికి పొదరింటికి వెళ్లాలనుకొన్నారు. తమ గదిలో నుండి బయటకు వచ్చి గులాబి తోటలో ప్రవేశించారు. ఆయన బాహ్యస్మృతిలో లేరు. ఆయన గులాబీ పొదలో చిక్కుకొని, ఒళ్లంతా ముళ్లు గీసుకుపోగా, అట్లే నిలబడిపోయారు. పహరావాడు ఆయనను ఆ స్థితిలో చూసి మమ్మల్ని లేపాడు. వెంటనే నేను వెళ్లి ఆలయ కార్యనిర్వహణాధికారిని అక్కడకు తీసుకువచ్చాను. ఆ శబ్దంతో పలువురు మేల్కొని అక్కడ గుమిగూడారు. పిన్ని కూడా అక్కడకు వచ్చింది; ఆమె కళ్ల వెంట నీరు ధార కట్టింది. ఆమె బహిరంగంగా బయటకు రావడం అదే మొదటిసారి. గురుదేవులను ఆయన గదికి ఎత్తుకొని వెళ్లినప్పుడు ఆయన ఇలా అన్నారు: ‘నేను పొదరింటికి పోతున్నాను. నన్నెందుకు ఇబ్బందిపెడుతున్నారు? నన్ను వెళ్లనివ్వండి.’ ఈ సంఘటనానంతరం పిన్ని, నేను ఆయన గదిలోనే నిద్రించనారంభించాం. కొద్ది రోజులు గడిచాక, ‘ఈ రకంగా ఎందుకు బాధపడతారు? ఇక్కడ బాగా ఉక్కబోస్తుంది. మీరు నహబత్​లో పడుకొంటే బాగుంటుంది’ అని

మాతో చెప్పారు. మేం ఆయన మాట శిరసావహించాం.” డేస్​ ఇన్​ యాన్​ ఇండియన్​ మొనాస్టరీ (Days in an Indian Monastery) అనే పుస్తకంలో సోదరి దేవమాత, లక్ష్మి తనకు చెప్పిన ఈ క్రింది ఉదంతాలు నమోదు చేసింది:

ఒక రోజు ఉదయం శ్రీరామకృష్ణులు అదృశ్యమయ్యారు. మాతృదేవి, లకీ దీదీ, లక్ష్మి, మరొక భక్తుడు ఆయనను వెతకడానికి మర్రిచెట్టు వద్దకు వెళ్లారు. కాని ఆయన అక్కడ కనిపించలేదు. తోటలో, ఆలయ కోనేరులవద్ద, ఆయన గదిలో, పర్ణశాలలో వెతికారు. చివరకు గంగవైపు వెళ్లి అక్కడసమాధిమగ్నులై నీళ్లలో పడిపోయి ఉంటారని మాతృదేవి నిశ్చయించుకొన్నారు.అందరూ భోరున విలపించడం ప్రారంభించారు. ఆ రోజు ఒక ఆవు కనిపించకుండా పోవడంతో తోటమాలి దానిని వెతుక్కొంటూ ఆలయ ప్రహరీగోడ మూలనున్న ముళ్ల కలుపు మొక్కల చిట్టడవి వైపు వెళ్లాడు. అక్కడ సరిహద్దుగోడ సమీపంలోని బిల్వవృక్షం క్రింద, సమాధిమగ్నులై కూర్చునివున్నశ్రీరామకృష్ణులను అతడు చూశాడు. తను కనపడని కారణంగా వారంతాదుఃఖీస్తున్నారనే ఎరుకేలేని, బాహ్యస్మృతి కోల్పోయిన స్థితిలో అప్పుడు ఆయన ఉన్నారు.

తరువాత ఆయన జరిగింది ఇలా చెప్పారు: ఆయన మర్రిచెట్టుక్రింద కూర్చుని ఉన్నప్పుడు పలువురు స్త్రీలు గంగలో స్నానం చేయడానికి అటువైపుగా పోతూ అక్కడ ఆగారు. ఆయనకు ప్రణమిల్లి తమకు సంతానంప్రాప్తించేటట్లు లేదా ఏదో ప్రాపంచిక లబ్ధి కలిగేటట్లు దీవించాల్సిందిగాప్రాథేయపడ్డారు. దాంతో ఆయన నిర్జన ప్రదేశం కోసం వెతకుతూ ఆ బిల్వ వృక్షాన్ని కనుగొన్నారు. దట్టమైన ముండ్లపొదలలో దారి చేసుకొని పోతూవుంటే ఆయన పాదాలు గీరుకుపోయివుంటాయి. ఎందుకంటే పాక్షికంగా ఏర్పడ్డ దారిగుండా మేం ఆ చెట్టువద్దకు వెళ్లినప్పుడు మా పాదాలు కూడా బాగాగీరుకుపోయి రక్తం స్రవించాయి.

లక్ష్మి వచనాలలోనే మరొక ఉదంతం:

ఒక రోజు గురుదేవులకు భోజనం తీసుకొని మాతృదేవితో కలిసి నేను వెళ్లాను. అప్పుడు గదిలో ఉన్న రాఖాల్​ ప్రభృతులు మమ్మల్ని చూడగానే గదిలో నుండి వెళ్లిపోయారు. ఠాకూర్​ సమాధి స్థితిలో పరుపు మీద పడుకొని ఉన్నారు. కాని ఆయన నిర్జీవంగా కనిపించడంతో, ఆయన ఆరోగ్యం గూర్చి చాలా కాలంగా ఆందోళనపడుతున్న మాతృదేవి విలపించసాగింది. చటుక్కున అప్పుడు మాతృదేవికి ఒకసారి గురుదేవులు చెప్పిన విషయం గుర్తుకు వచ్చింది: ఆయనను ఈ స్థితిలో ఎప్పుడన్నా చూస్తే ఆయన పాదాలు ఆమె స్పృశిస్తే చాలు, మామూలు స్థితికి వచ్చేస్తారు. వెంటనే ఆమె ఆయన పాదాలు సుతిమెత్తగా తోమసాగింది. మాతృదేవి ఏడుపు విని రాఖాల్​ ప్రభృతులు ఒక్క పరుగున గదిలోకి వచ్చారు; వారు కూడా ఆయన పాదాలు తోమసాగారు.

కాసేపటికి ఆయనకు బాహ్మస్మృతి కలిగింది. మెల్లగా కళ్లు తెరిచి ఏం జరిగిందని ఆశ్చర్యపోతూ అడిగారు. వారి భయాన్ని పసిగట్టి, నవ్వుతూ ఇలా అన్నారు: ‘నేను తెల్లవారి ప్రాంతంలో ఉన్నాను. వారి చర్మమూ, గుండె తెల్ల రంగులో ఉన్నాయి; వారు నిరాడంబరులు, నిజా యతీపరులు. ఆ దేశం ఎంతో అందంగా ఉంది. అక్కడకు పోవాలని అనుకొంటున్నాను.’

శ్రీరామకృష్ణుల అద్భుత జీవితమూ, విశ్వజనీన సందేశమూ ప్రపంచం యావత్తూ వ్యాపించాయి. కాని గురుదేవులు తమ శిష్యులకు ఎలా శిక్షణ నిచ్చారో అంతగా తెలియరాలేదు. శ్రీరామకృష్ణులకు సన్నిహితంగా, అరమరికలు లేకుండా మెలగిన కొద్దిమంది అదృష్టవంతులలో లక్ష్మి ఒకరు. ప్రేమానురాగాలతో ఆమెకు ఆయన ఎలా శిక్షణ నిచ్చారో ఈ క్రింది ఉదంతాలు తేటతెల్లపరుస్తాయి.

లక్ష్మి ఇలా చెప్పింది: ‘ఒకసారి గురుదేవులు నన్ను కాళీమాత ప్రసాదం తినమన్నారు. చేప ముక్క తినడానికి నాకు మనస్కరించలేదు. (హైందవ వితంతు వులు శాకాహారం మాత్రమే తినాలి.) కాని గురుదేవులు పట్టుబట్టారు. (లక్ష్మి, శీతలాదేవి అంశ అని తెలిసినందున) ఆయన నాతో ఇలా అన్నారు: ‘ఇది ప్రసాదం. సంకోచించక తిను. నా మాట వినకపోతే నువ్వు మళ్లీ జన్మించవలసి వస్తుంది. అనాకారీ, స్థూలకాయుడూ అయిన భర్త లభిస్తాడు. నీ సంకల్పానికి విరుద్ధంగా అతడు నిన్ను లౌకిక జీవితంలోకి బలవంతంగా దింపుతాడు.’ అందుకు నేను, ‘మాయలో పడదలచుకోలేదు. బహుశా ఈ మాంసాహార ప్రసాదం తినడమే మంచిది’ అన్నాను.

“గురుదేవులు రాత్రిళ్లు దాదాపు నిద్రించరు. ఇంకా చీకటి ఉండగానే ఆలయ ఉద్యానంలో పచార్లు చేసేవారు. నహబత్​ మీదుగా పోతూ ఇలా కేకవేసేవారు: ‘ఓ లక్ష్మీ, ఓ లక్ష్మీ! నిద్రలే. మీ పిన్నిని కూడా లేవమను. ఎంతసేపు నిద్రిస్తావు? తెల్ల వారింది. కోళ్లు కూస్తున్నాయి. జగజ్జనని నామాన్ని జపించు.’

“శీతకాలంలో కొన్ని సమయాలలో గురుదేవులు అలా పిలిచినప్పుడు రజాయి కప్పుకొని పడుకొనివున్న మాతృదేవి నాతో గుసగుసలాడుతూ ఇలా చెప్పేవారు: ‘మాట్లాడకు. ఆయన నిద్రపోరు. కోడికూత కూడా ఇంకా వినరాలేదు. మేల్కొనడానికి ఇది సమయం కాదు. ప్రత్యుత్తరం ఇవ్వకు.’ కాని ఎలాంటి ప్రత్యుత్తరమూ రాకపోతే గురుదేవులు తలుపు సందు గుండా నీళ్లు గుమ్మరించేవారు. మేం నేల మీద పడుకోవడం వలన, తక్షణమే లేవవలసి వచ్చేది. అప్పటికీ కొన్ని సమయాలలో మా పరుపులు తడిసేవి.

“తమ గదిలో సంకీర్తన జరుగుతున్నప్పుడు నహబత్​కు అభిముఖంగా ఉన్న తలుపును తెరిచి ఉంచమని రామ్​లాల్​కు గురుదేవులు చెప్పేవారు. ‘భక్తీ, పరమా నందమూ ఇక్కడ ప్రవహిస్తాయి. సంకీర్తనను చూడకపోతే, వినకపోతే స్త్రీలు ఎలా నేర్చుకోగలరు?’ అనేవారు ఆయన. మాతృదేవి తడికె సందు గుండా సంకీర్తన జరుగుతున్నప్పుడు చూసి ఆనందించేవారు. కొన్ని సమయాలలో గురుదేవులు నవ్వుతూ, ‘ఓ రాంలాల్​! మీ పిన్ని గది ముందు కట్టిన తడికెలోని సందు రోజు రోజుకీ పెద్దదవుతూన్నదోయ్​!’ అని పరిహసించేవారు.

“గురుదేవులు నలదమయంతుల లాంటి రామాయణ భారతాలలోని కథలను పిన్నికి, నాకు చెప్పేవారు. పిదప ఆ కథలు మాకు అర్థమయ్యాయా అని అడిగేవారు. నన్ను మళ్లీ ఒప్పచెప్పమనేవారు; నేను ఆ కథలను తిరిగి చెప్పిన తరువాత సంతృప్తి వ్యక్తం చేస్తూ, ‘అందుకే నిన్ను రామచిలుక అని సంబోధిస్తాను’ అనేవారు నవ్వుతూ.”

ఒక రోజు రాత్రి నహబత్​ నుండి మాతృదేవి, లక్ష్మి ఒక భక్తిగీతం సుశ్రావ్యంగా గానం చేశారు. గురుదేవులు తమ గది నుండి ఆ గానం విన్నారు. మర్నాడు ఉదయం, “రాత్రి మీ రిద్దరూ సంతోషంగా పాడారు. ఎంతో బాగుంది” అన్నారు వారితో.

ఒక రోజు లక్ష్మిని, “నీకు అమిత ఇష్టమైన దేవత ఎవరు?” అని గురుదేవులు అడిగారు. “రాధ – కృష్ణ” అని లక్ష్మి జవాబిచ్చింది. బీజమంత్రంతోపాటు ఆ దైవ నామాన్ని ఆమె నాలుకపై వ్రాసి, ఆమెకు వినిపించేటట్లు బిగ్గరగా ఉచ్చరించారు. గురుదేవులు ఆమోదించిన తులసిమాల ఒకటి ఆమె వద్ద ఉంది. గతంలో స్వామి పూర్ణానంద అనే సాధువు వద్ద లక్ష్మి శక్తిమంత్రోపాసన స్వీకరించింది. మాతృదేవి ఈ విషయం గురుదేవులకు చెప్పినప్పుడు ఆయన, “ఫరవాలేదు. నేను సరైన మంత్రాన్నే లక్ష్మికి ఇచ్చాను” అన్నారు.

ఒక సందర్భంలో గురుదేవులు తమ గది ముందున్న అర్ధచంద్రాకార వసా రాలో నిలబడి తాను మళ్లీ నూరు సంవత్సరాల తరువాత జన్మిస్తానని చెప్పారు. ఆయన తిరిగి జన్మించడం పట్ల మాతృదేవి అనిష్టం వ్యక్తం చేశారు. లక్ష్మి కూడా ఆ భావనను తీవ్రంగా వ్యతిరేకించింది. నరికి పోగులు పెట్టినా ఎన్నడూ మళ్లీ జన్మించబోనని ఆమె చెప్పింది. అప్పుడు గురుదేవులు నవ్వి వాళ్లతో ఇలా అన్నారు: “నేను మళ్లీ తిరిగివస్తే, మీరెక్కడ ఉంటారు? నా కోసం మీ హృద యాలు కృశిస్తాయి. మన వేర్లు కల్మి (చెరువు ఉపరితలం మీద పెరిగే తీగ) మొక్కలా పెనవేసుకొని ఉన్నాయి. ఒక కాడ లాగితే తీగ మొత్తం ముందుకు కదులుతుంది.”

క్యాన్సర్​ వ్యాధి చికిత్సకై గురుదేవులను దక్షిణేశ్వరం నుంచి మొదట కలకత్తాకు, ఆ తరువాత కాశీపూర్​కు తరిలించారు. గురుదేవుల సేవకై మాతృదేవి, లక్ష్మి కూడా అక్కడకు తరలివెళ్లారు. కాశీపూర్​లో గురుదేవులు ఒక రోజు లక్ష్మిని శీతలాదేవిగా ఆరాధించారు. ఆమెకు తీపిభక్ష్యాలు తినిపించమని గిరీశ్​ఘోష్​ను ఆదేశించారు. ఈ రోజులలోనే లక్ష్మికి ఒక గాజుల జత, కాసుల పేరు గురుదేవులు ఇవ్వాలని ఆకాంక్షించారు. కాని తనకు ఆభరణాలు అక్కర లేదనీ, ఆ డబ్బుతో బృందావనం సందర్శించగలిగితే సంతోషిస్తాననీ లక్ష్మి కచ్చి తంగా చెప్పింది. ఆ తరువాత గురుదేవుల కోర్కె గురించి విని, లక్ష్మి కోసం ఆ నగలు భక్తులు చేయించారు. లక్ష్మి వాటిని ఒక్కసారి ధరించి, వైరాగ్యంతో వాటిని తిరిగి ఇచ్చివేసింది.

ఒక రోజు గురుదేవులు లక్ష్మినీ, ‘మ’ భార్యనూ భిక్షాటన చేసిరమ్మని పంపారు. ఆయన వారితో ఇలా చెప్పారు: “ఇంటింటికీ వెళ్లి భగవన్నామాన్ని ప్రచారం చేయండి. జనం మిమ్మల్ని విమర్శించవచ్చు. తరించిన మీ పాదాల స్పర్శతో వారి గృహాలు పావనమై వారికి శ్రేయస్సు ఒనగూరుతుంది.” పేదవారి ఇళ్లలో భిక్ష కోరమన్నారు గాని ధనికుల ఇళ్లలో కోరవద్దని గురుదేవులు వారికి చెప్పారు. లక్ష్మి అందమైన యువతి. ఆమె భిక్ష కోరడం చూసి ఒక కరుణామయి ఆమెతో ఇలా అంది: “ఎందుకు భిక్ష కోరుతున్నావు? నా ఇంట్లో నా కోడలిగా ఉండిపోకూడదా? నీకు ఆభరణాలు ఇస్తాను.” లక్ష్మి శ్రీరామకృష్ణుల అన్నగారి కుమార్తె అని తెలిసిన తరువాత ఆ స్త్రీ సిగ్గుపడింది; పిదప కాయగూరలు తదితర వస్తువులు కాశీపూర్​ గృహోద్యానానికి లక్ష్మి కోసం ఆమె పంపించింది.

కాశీపూర్​లో లక్ష్మిని దీవిస్తూ శ్రీరామకృష్ణులు ఇలా అన్నారు: “నీ గురించి విచారించకు. భగవంతుని గురించి వినడానికి పలువురు నీ వద్దకు వస్తారు. వారు నిన్ను చూసుకొంటారు.”

గురుదేవుల అంతిమ దినాలను గురించి లక్ష్మి వర్ణించిన తీరు హృదయాలను ద్రవింపజేస్తుంది: “ఆయన దిండును ఆనుకొని పరుపు మీద పడుకొనివున్నారు. చుట్టూ నిశ్శబ్దం ఆవరించి ఉంది. అందరూ ఆయన గురించి ఆందోళన చెందు తున్నారు. ఇంతకు ముందు ఆయన మాట్లాడలేకపోయారు. మాతృదేవి, నేను ఆయన వద్దకు వెళ్లినప్పుడు హీనస్వరంలో ఇలా అన్నారు: ‘మీరు వచ్చారు. చూడండి, నీళ్ల గుండా ఎక్కడికో సుదూర ప్రాంతానికి పోతున్నట్లు నాకు అని పిస్తోంది.’ మాతృదేవి ఏడ్వనారంభించారు. అప్పుడాయన ఆమెతో ఇలా చెప్పారు: ‘బాధపడకు. నువ్వు ప్రస్తుతం ఉన్నట్లే జీవిస్తావు. నరేన్​ ప్రభృతులు నన్ను సేవిస్తూన్నట్లే, నిన్ను చూసుకొంటారు. లక్ష్మిని చూసుకొంటూ, ఆమెను నీ వద్దే ఉంచుకో. నీకు భారం కాకుండా తనను తాను ఆమె చూసుకోగలదు.’”

1886లో శ్రీరామకృష్ణుల మహాసమాధి అనంతరం మాతృదేవితో కలిసి లక్ష్మి అనేక పుణ్యతీర్థాలు సందర్శించింది. ఆ తరువాత కామార్పుకూర్​కు తిరిగి వెళ్లింది. కాని కొన్ని సమయాలలో కలకత్తాకు వచ్చి కంకూర్​గాఛి యోగోద్యానం లోనో, మాతృదేవి వద్దో బసచేసేది. 1898లో మాతృదేవి కలకత్తా నివాసంలో సోదరి నివేదిత, లక్ష్మిని కలుసుకొంది. ది మాస్టర్​ యాజ్​ ఐ సా హిమ్​ (The Master as I Saw Him) పుస్తకంలో ఆమె లక్ష్మిని ఇలా అభివర్ణించింది:

లక్ష్మీదేవి నిజానికి శ్రీరామకృష్ణుల అన్నగారి కుమార్తె. ఆమెను ఇంకా యువతిగానే పేర్కొనవచ్చు. ఆధ్యాత్మిక గురువుగా, నిర్దేశకురాలిగా పరిగణించి అనేకులు ఆమె వద్దకు వచ్చేవారు. ఆమె సాహచర్యం హర్షదాయకం. కొన్ని సమయాలలో పౌరాణిక సంగీత రూపకాల నుండి లేదా జాత్రల నుండి సంభాషణలను పుట తరువాత పుటగా వల్లెవేసేది. తన బృందంలోని సభ్యు లచే పౌరాణిక దృశ్యాలను హావభావాలతో ప్రదర్శింపజేసి గదిలో ఆనందం వెల్లవిరియజేసేది. ఇప్పుడు కాళి, పిదప సరస్వతి, మరోసారి జగద్ధాత్రి, ఆ తరువాత బహుశా కదంబ వృక్షచ్ఛాయలో కృష్ణుడు – ఇలా ఆ పాత్రలను ముగ్ధమనోహరంగా, నాటకీయంగా రూపొందింపచేసేది.

లక్ష్మి గొప్ప ప్రతిభాశాలి, మనసును రంజింపచేసే వ్యక్తిత్వం గల స్త్రీ. ఆమె పాడుతుంది, నాట్యం చేస్తుంది, నటిస్తుంది, అనుకరిస్తుంది, స్ఫూర్తిని కలిగిస్తుంది. అద్భుతంగా కథలు చెబుతుంది. పసిబిడ్డ లాంటి ఆమె నిరాడంబరత జనాన్ని ముగ్ధులను చేస్తుంది. కొన్ని సమయాలలో ఆమె గోపికలా దుస్తులు ధరించి శ్రావ్యంగా కీర్తనో, రామ్​ప్రసాద్​ భక్తిగీతమో ఆలపించేది. ఒక సందర్భంలో ఆమె జగద్ధాత్రిగా నటించింది; సోదరి నివేదిత ఆమె వాహనమైన సింహంగా నటించింది. వీరు గదిలో తిరుగుతూండగా చూసి స్త్రీలు విరగబడి నవ్వారు. నివేదిత ఇలా వ్రాసింది: “శ్రీరామకృష్ణులు ఇటువంటి వేడుకలను ఎంతో ఇష్టపడేవారట. నాటకంలో ఆలపించే గీతాలలోని ప్రార్థనల, ఆరాధన భావాన్ని చుట్టూ చూస్తున్న వారు చక్కగా అవగతం చేసుకోగల తీరులో స్వయంగా ఆయనే ప్రతి పాత్రా పోషించే వారట.”

కామార్పుకూర్​లో ఒక రోజు లాహాల డాబా మీద దాదాపు నలభైమంది గ్రామీణ స్త్రీలు సమావేశమై ఉండగా లక్ష్మి కీర్తనలు పాడింది. కాసేపటికల్లా ఆ స్త్రీలు భక్తిభావంలో లీనమైపోయి, తామెక్కడ ఉన్నామో, సమయం అప్పుడు ఎంత అయిందో పూర్తిగా మరచిపోయారు. క్రింది నుంచి వారి భర్తలు, బంధువులు పిలిచినప్పటికీ ఎలాంటి స్పందనా వీరి నుండి రాలేదు. ఆ స్త్రీలకు చక్కని గుణపాఠం నేర్పదలచి, పురుషులు మేడ మెట్ల తలుపు గడియపెట్టి వెళ్లిపోయారు. కీర్తన ముగియగానే స్త్రీలు క్రిందికి వెళ్లబోయారు. కాని తలుపు గడియపెట్టి ఉండడం చూసి ఇది తమ భర్తల తుంటరితనమేనని గ్రహించారు. తరువాత వారు పక్కింటి వంటగది మీదనున్న ఎత్తు తక్కువ డాబా మీదకు మెల్లగా దిగి, నేల మీద కుప్పగా పోసివున్న బూడిదరాశిపై దూకారు. ఈ విధంగా తమ భర్తల తుంటరి పథకాన్ని వమ్ముచేశారు.

1905లో రామ్​లాల్​ భార్య మరణించినప్పుడు లక్ష్మి దక్షిణేశ్వరానికి తిరిగి వచ్చింది. అక్కడే అన్నగారితో పది సంవత్సరాలు ఉండిపోయింది. క్రమేణా ఆమె మంత్రదీక్ష ఇవ్వసాగింది. ఆమెకు ఒక శిష్యబృందం ఏర్పడింది. ఇల్లు కట్టుకోవడంలో ఈ బృందం ఆమెకు సహాయం చేసింది. దక్షిణేశ్వరాలయ సమీపంలో ఉన్న ఆ ఇంటి డాబా మీద నుండి చూస్తే గంగానది కనిపిస్తుంది.

లక్ష్మి దయాళువు, మధురభాషిణి; అదేసమయంలో బలిష్ఠురాలూ, శక్తి మంతురాలూ కూడా! ఒకసారి కొందరు భక్తులతో కలిసి ఆమె తీర్థయాత్రగా కాశీకి వెళ్లింది. అప్పుడు ఆమె వయస్సు నలభై ఏళ్లు. ఒక సాయంత్రం కేదార్​ శివుని ఆరాత్రికం ఆమె తిలకిస్తూండగా ఒక యువకుడు ఆమెను తాకాడు. మొదట్లో అతడొక జేబుదొంగ అనుకొని ఆతడి చేతిని తీసివేసింది. కాని అతగాడు మళ్లీ ఆమెను తాకినప్పుడు అతడి ఉద్దేశం ఆమెకు అర్థమైంది. ఆతడి జుట్టును తన ఎడమ చేత్తో పుచ్చుకొని కుడి చేత్తో చెంపలు ఎడాపెడా వాయించింది. ఆరా త్రికం తక్షణమే ఆగిపోయింది. అర్చకులు చేతులు జోడించుకొని ఆమె వద్దకు వచ్చి ఇలా అన్నారు: “అమ్మా, సరైన శిక్ష విధించావు. ఆ ధూర్తుడు సదా భక్తు రాండ్రను ఇలాగే ఇబ్బంది పెడుతున్నాడు. ఈ రోజు కేదార్​నాథ్​ శివుడు చక్కని గుణపాఠం నేర్పాడు.”

ఒక ఫలానా సాధువు లక్ష్మి పట్ల భక్తిప్రపత్తులతో మెలగుతూ ఆమెకు శిష్యునిలా సేవచేయసాగాడు. కొద్ది రోజులు గడిచాక అతడు స్త్రీలతో చనువుగా మెలగడమూ, వివాహ వేడుకలలో పాల్గొనడమూ లక్ష్మి గమనించింది. సాధువైన వ్యక్తి ఆ రకంగా ప్రవర్తించకూడదు. అతడి గురించి ఆమె ఆందోళన చెందింది. ఒక రోజు అతడితో ఆమె ఇలా చెప్పింది: “సోదరా! నువ్వు సింహంలా వ్యవహరిం చాలి. కాని నక్కలా ప్రవర్తిస్తున్నావు. సిగ్గుచేటు! నువ్వు సదా స్త్రీల మధ్య ఉంటున్నావు. సాధువుగా నువ్వు స్త్రీలకు ఆమడ దూరంలో ఉండాలి. శ్రీరామకృష్ణుల బిడ్డవైన నువ్వు ఆయన ఉపదేశాలను ఎలా విస్మరిస్తున్నావు?” ఆ సాధువు క్రుద్ధుడై కొన్ని రోజులలోనే అక్కడ నుంచి ఎటో వెళ్లిపోయాడు. అయినా అతడి పట్ల లక్ష్మి కోప గించుకోలేదు. పైగా ఆతడి శ్రేయస్సుకై గురుదేవులను ప్రార్థించింది.

లక్ష్మి భారతదేశంలోని గయ, వారణాసి, ప్రయాగ, బృందావనం, నవద్వీపం, గంగాసాగరం మొదలైన తీర్థస్థలాలను సందర్శించింది. కాని వాటి అన్నింటిలో పూరీ క్షేత్రం ఆమెను ఎంతో ఆకట్టుకొంది. ఈ విషయం తెలిసి కొందరు భక్తులు పూరీ సముద్రతీరంలో ఆమె కొక ఇల్లు కట్టించి దానికి ‘లక్ష్మీనికేతన్​’ అని నామ కరణం చేశారు. 1924 ఫిబ్రవరిలో లక్ష్మి పూరీకి తరలివెళ్లింది.

లక్ష్మి దినచర్య ఎంతో నిరాడంబరంగా ఉండేది. వేకువన మూడు గంట లకు లేచి కాలకృత్యాలు తీర్చుకొని జపధ్యానాలకు కూర్చొనేది. అవి అనుష్ఠించిన తరువాత కాస్త ప్రసాదం పుచ్చుకొని ఉదయం 10 గంటలకు స్నానం చేయడానికి వెళ్లేది. తదనంతరం మధ్యాహ్నం దాకా మంత్రోచ్చారణలో గడిపి భోజనం చేసేది. కొంతసేపు విశ్రమించాక, మూడు గంటల సమయంలో గురుదేవుల గురించి భక్తులతో ముచ్చటించడంలోనో, జపం చేసుకోవడంలోనో గడిపేది. సాయంత్రం 6 నుండి రాత్రి 8 గంటల వరకు ఆమె మంత్రోచ్చారణ చేస్తూ గడిపేది. ఆ తరు వాత భక్తులు కీర్తన పాడి, శ్రీమద్భాగవతం నుండి ఒక అధ్యాయం పఠించేవారు. కాస్త ప్రసాదం, పాలు పుచ్చుకొన్న తరువాత ఆమె రాత్రి 10 గంటలకు నిద్రకు ఉపక్రమించేది.

లక్ష్మికి తరచూ భావసమాధిస్థితులు కలిగేవి; వివిధ దేవీదేవతల దివ్యదర్శనాలు కూడా ఆమె గాంచసాగింది. ఒకసారి ఆమెకు పూరీ జగన్నాథ ఆలయ దైవపీఠం మీద శ్రీరామకృష్ణుల దర్శనం లభించింది. ఆ తరువాత ఆమెకు శ్రీరామకృష్ణులూ, జగన్నాథుడూ అభిన్నులనే నమ్మకం కలిగింది. ఒకసారి ఆమె స్వర్గద్వారం వద్ద సముద్రస్నానం చేయడానికి ఒంటరిగా వెళ్లింది. హఠాత్తుగా సముద్ర ఉపరితలం క్రింది ప్రవాహం ఆమెను ఈడ్చుకుపోయింది. దాదాపు మైలు దూరంలోని చక్రతీర్థం వద్ద ఒక గోపబాలుడు ఆమెను రక్షించి, అదృశ్యమయ్యాడు. ఇంటికి తిరిగివచ్చాక లక్ష్మి జగన్నాథ దర్శనానికి ఆలయానికి వెళ్లింది. అక్కడ బలరాముని విగ్రహం మీద ఆ గోపబాలుని చిరునవ్వు మోమును చూసి ఆమె ఆశ్చర్యపోయింది. తనను రక్షించింది బలరామదేవుడని అప్పుడామెకు అవగతమైంది.

ఒక సమయంలో గురుదేవులు లక్ష్మితో ఇలా చెప్పారు: “నువ్వు భగవంతుని జ్ఞాపకం చేసుకోలేని పక్షంలో నన్ను తలచుకో. అది చాలు.” ఈ అభయవాక్కు లక్ష్మి మనస్సులో జీవితాంతం ఉండిపోయింది. శ్రీరామకృష్ణుల పట్ల ఆమె చెల్లించిన భక్తీ, అభిమానమూ లోతులెరుగనివి. తాను తిలకించిన దివ్యనాటకాన్ని గురించి ఇతరులకు తెలియజెప్పడంలో ఆమె ఎన్నడూ అలుపు చెందలేదు. తన అనుపమాన సరళిలో ఆమె గురుదేవుల సందేశాన్ని ప్రచారం చేసి అనేకులకు స్ఫూర్తినిచ్చింది. శ్రీరామకృష్ణుల ఇతర శిష్యులు లక్ష్మిని ఎంతో అభిమానించారు, ఆమెను ఎంతో గౌరవించారు. కాని మాతృదేవికి ఆమె పట్ల ప్రత్యేకమైన అభిమానం ఉండేది.

పూరీలో రోజురోజుకీ లక్ష్మి ఆరోగ్యం దిగజారుతూన్నప్పటికీ, ఆమె భావపార వశ్య స్థితులు కొనసాగుతూ వచ్చాయి. కాని ఉత్కృష్ట సేవాశుశ్రూషలు శిష్యులు అందిస్తూ వచ్చినప్పటికీ లక్ష్మి 1926 ఫిబ్రవరి 24వ తేదీన, తన 62వ ఏట తనువు చాలించింది. మరణానికి మునుపు ఒకసారి ఆమె, శారదానందస్వామితో తాను గాంచిన ఒక దివ్యదృశ్యం గూర్చి ఇలా వర్ణించింది: “మిరుమిట్లుగొలిపే ఒక అభ్రక పర్వతాన్ని చూశారు. ఆ పర్వతంపై ఒక వైపు లక్ష్మీ నారాయణులూ, మరో వైపు శ్రీరామకృష్ణులూ ఉన్నారు. గురుదేవులను పరివేష్ఠించి మాతృదేవి, స్వామీజీ, రాఖాల్​ మహరాజ్​ తదితరులు ఉన్నారు. పిదప నేను, యోగిన్​ దీదీ, గోలాప్​ దీదీ లను చూశాను. వారు నాతో ఇలా చెప్పారు: ‘ఓ లక్ష్మీ! ఇక్కడ నిద్రాహారాల సమస్య లేదు. రోగం, శోకం ఇక్కడ లేవు. గురుదేవులతో కలిసి జీవించడం అవిచ్ఛిన్న పరమానందాన్ని ప్రసాదిస్తుంది.’”

ఈ ఆధునిక యుగంలో డబ్బు లేక, లేదా డబ్బును తాకక, ఒక ఇల్లు కూడా లేకుండా లేదా ఏ రకమైన సొంత సంపత్తి లేకుండా ఒక వ్యక్తి జీవించడం అత్యద్భుతం. శ్రీరామకృష్ణులు తమ జీవితం ద్వారా ఆధునికులకు వైరాగ్యమనే ఆదర్శాన్ని ప్రదర్శించి చూపారు. ఒకసారి ఆయన ఇలా అన్నారు: “మానసికంగా సర్వస్వం త్యజించకుండా భగవత్సాక్షాత్కారం లభించదు. సాధువులకు వస్తు సేకరణ నిషిద్ధం. ‘పక్షులూ పరివ్రాజక సాధువులూ రేపటి గురించి ఆహారం నిల్వ చేసుకోరు.’” నిజానికి పూర్తిగా భగవంతునిపై ఆధారపడిన వారి అవసరా లన్నీ వాటంతట అవే తీరతాయి. ఇది కూడా శ్రీరామకృష్ణుల జీవితంలో ధ్రువీకృత మైంది. “జగజ్జనని ఒక దృశ్యంలో నా అవసరాలు తీర్చే ఐదు మంది సరఫరాదారు లను చూపించింది. మొదటి వ్యక్తి మథుర్​. అప్పటికి నన్ను ఇంకా కలుసుకోని శంభుమల్లిక్​ రెండవ వ్యక్తి. తలమీద టోపీ, తెల్లని మేనిఛాయగల వ్యక్తి రూపం కానవచ్చింది. శంభును నేను మొట్టమొదటిసారి కలుసుకొన్నప్పుడు, ఆ దృశ్యాన్ని జ్ఞాపకం చేసుకొన్నాను. భావపారవశ్య స్థితిలో నేను చూసిన వ్యక్తి అతడే అని గ్రహించాను.”

శంభుచరణ్​ మల్లిక్​ గూర్చి అంతగా తెలియరావడం లేదు. అతడి తండ్రి పేరు సనాతన్​ మల్లిక్​. వారు కలకత్తాలోని సిందూరియాపట్టి వాస్తవ్యులు. శంభుకు దక్షిణేశ్వరంలో కాళికాలయ సమీపంలో ఒక గృహోద్యానం ఉంది. శంభు భార్య భక్తిపరాయణురాలు. వారికి సంతానం లేదు. ఒక ఆంగ్లేయ సంస్థ ప్రతినిధిగా అతడు మంచి జీతం సంపాదించేవాడు. ఆ జీతాన్ని సవ్యంగా ఉపయోగించేవాడు. ఉదారతకు, మంచితనానికి అతడు పెట్టింది పేరు. ఆతడి పరోపకార క్రియాశీలతవల్ల వారి ఇల్లు నెలకొన్న కమల్నయన్​ వీథి పేరు కాలాంతరంలో శంభుమల్లిక్​ వీథిగా మార్చబడింది.

భగవంతుని పట్ల శంభుకు ఉన్న ఆసక్తి అతణ్ణి బ్రహ్మసమాజం వైపు దారి తీయించింది. అతడు కేవవ్​చంద్రసేన్​తో సన్నిహిత చెలిమిని పెంపొందించుకొన్నాడు. ఒకసారి అతడు కేశవ్​ను, శ్రీరామకృష్ణుల వద్దకు తీసుకొని వచ్చాడు. శంభుకు గల భగవద్విశ్వాసం అసాధారణం. బండి మీద వెళ్లగలిగేటంత సంపన్నుడైనప్పటికీ అతడు కలకత్తా నుండి దక్షిణేశ్వరంలోని తన గృహోద్యానానికి కాలినడకన వెళ్లేవాడు. ఒకసారి అతడి స్నేహితుడొకడు ఇలా అన్నాడు: “అంతదూరం కాలినడకన పోవడం ప్రమాదం. బండిలో వెళ్లకూడదా?” ఆ మాట విని శంభు ముఖం ఎర్రబారింది. అందుకు బదులుగా అతడు, “భగవన్నామం ఉచ్చరిస్తూ బయలుదేరతాను. ఏ ప్రమాదం ముంచుకొస్తుంది?” అన్నాడు.

1871లో మథుర్​ మరణానంతరం, పానీహాటీ వాస్తవ్యుడైన మణిమోహన్​సేన్​ కొద్దికాలం గురుదేవులను సేవించాడు. ఆ తరువాత శ్రీరామకృష్ణుల సరఫరాదారుని బాధ్యతను శంభు స్వీకరించాడు. కాళికాలయానికి అతిసమీపంలో నివసిస్తూ ఉన్నందువలన అతడికి గురుదేవులతో సన్నిహిత పరిచయం ఏర్పడింది. గురుదేవులు తరచూ శంభు ఇంటి వైపుగా నడిచివెళ్లి ఆతడి ఉద్యానంలో అతణ్ణి కలుసుకొనేవారు. అక్కడ వారిద్దరూ భగవంతుణ్ణి గురించి మాట్లాడుకొనేవారు. స్వయంగా గురుదేవులే తన వద్దకు రావడం తన మహద్భాగ్యంగా శంభు భావించేవాడు. ఒక రోజు గర్వం తొణికిసలాడుతూండగా అతడు గురుదేవులతో “మీరు తరచు ఇక్కడకు వస్తున్నారు నాతో మాట్లాడడం మీకు సంతోషదాయకం. కనుక మీరు వస్తున్నారు” అన్నాడు. శ్రీరామకృష్ణుల పట్ల శంభు ప్రేమా, భక్తీ పెంపొందేకొద్దీ అతడు ఆయనను ‘గురూజీ’ అని సంబోధించసాగాడు. కాని ‘గురువు’, ‘బాబా’, ‘తండ్రీ’ ఇత్యాది నామాలతో తమను సంబోధించడం శ్రీరామకృష్ణులు భరించలేరు. ఎందుకంటే ఆ సంబోధనామాలు సహజంగా ఆ వ్యక్తి అహాన్ని పెంచి అతణ్ణి బద్ధుణ్ణి చేస్తాయి కనుక. ఆయన శంభుతో ఇలా అన్నారు: “గురువు ఎవరు, శిష్యుడెవరు? నువ్వే నా గురువు.” అయినప్పటికీ శంభు, గురుదేవులను అదే రీతిలో సంబోధిస్తూనే వచ్చాడు.

శ్రీరామకృష్ణులు, శ్రీ శారదాదేవుల పట్ల శంభు భార్యకు కూడా అమిత భక్తి. మాతృదేవి దక్షిణేశ్వరంలో ఉన్నప్పుడల్లా శంభు భార్య ప్రతి మంగళవారం ఆమెను జగజ్జననిగా ఆరాధించడానికి తమ ఉద్యాన గృహానికి ఆహ్వానించేది. (జగజ్జనని ఆరాధనకు మంగళవారం శ్రేష్ఠమైన రోజు.)

1874 మధ్యకాలంలో బహుశా మాతృదేవి దక్షిణేశ్వరానికి రెండవసారి వచ్చారు. అప్పటికే గురుదేవుల తల్లి నివసిస్తూవుండిన నహబత్​ చిన్ని గదిలోనే మాతృదేవి కూడా నివసించారు. మరింత సుఖప్రదంగా ఆమె నివసించాలనే ఉద్దే శంతో శంభు ఆలయ ఉద్యానం సమీపాన కొంత స్థలం కొనుగోలుచేసి ఒక చిన్న పర్ణశాల కట్టించాడు. నేపాల్​ ప్రభుత్వ అధికారియైన విశ్వనాథ్​ ఉపాధ్యాయ్​ కూడా శ్రీరామకృష్ణుల పట్ల ఎంతో భక్తిశ్రద్ధలు గలవాడు. ఆ ఇంటి ప్రణాళిక గూర్చి శంభు నుంచి విన్నప్పుడు విశ్వనాథ్​ ఆ ఇంటికి అవసరమైన కలపనంతా తాను సరఫరా చేస్తానన్నాడు. ఆ ఇంట్లో మాతృదేవి ఒక సంవత్సరం నివసించారు. మాతృదేవి అక్కడే గురుదేవుల కోసం వంటచేసి ఆలయ ఆవరణలోని ఆయన గదికి భోజనం పట్టుకువెళ్లి ఇచ్చి వస్తూండేవారు. ఇంటి పనులలో సహాయం చేయడానికి ఒక పరిచారికను నియమించారు. మాతృదేవి బొత్తిగా ఏకాంతవాసంలో గడుపుతూండడంతో, అప్పుడప్పుడు గురుదేవులు అక్కడికి వచ్చి వెళ్లేవారు. మాతృదేవి అతిసారంతో అస్వస్థురాలైనప్పుడు డాక్టర్​ ప్రసాద్​తో శంభు ఆమెకు చికిత్స చేయించాడు. బాగా కోలుకోవడానికి 1876లో మాతృదేవి జయరాంబాటికి వెళ్లారు.

తన గృహోద్యానంలో శంభుకు ఒక ఉచిత ఔషధశాల ఉండేది. వేళతప్పి తినడం వలన, ఆలయ ఉద్యానంలోని కలుషిత నీటి వలన శ్రీరామకృష్ణులు తరచూ కడుపు నొప్పితో బాధపడుతూ ఉండేవారు. ఒక రోజు గృహోద్యానంలో గురుదేవులు మాట్లాడుతున్నప్పుడు శంభు ఆయన రుగ్మతను కనుగొన్నాడు. తక్కువ మోతాదులో నల్లమందు పుచ్చుకోమని గురుదేవులకు అతడు సలహా ఇచ్చి, వెళ్లబోయే ముందు తన ఔషధశాల నుండి నల్లమందు చిన్నపొట్లాం ఇస్తానని చెప్పాడు. మాటల్లోపడి వాళ్లిద్దరూ ఆ సంగతే మర్చిపోయారు. సెలవు పుచ్చుకొని కొంతదూరం వెళ్లాక శ్రీరామకృష్ణులకు నల్లమందు విషయం జ్ఞాపకం వచ్చింది. తిరిగి వెళ్లగా శంభు ఇంటి లోపల ఏదో పనిలో మునిగివున్నాడు. అతణ్ణి ఇబ్బంది పెట్టడం ఎందుకనుకొని గురుదేవులు తిన్నగా ఔషధశాలకు వెళ్లి, అక్కడున్న పర్యవేక్షకుని నుండి నల్లమందు పొట్లాం పుచ్చుకొన్నారు. కాని శంభు ఇంట్లో నుండి బయటకు రాగానే, ఆలయానికి వెళ్లే దారి ఆయనకు స్పష్టంగా కనిపించలేదు. ఎవరో కాళ్లను వ్యతిరేక దిశలో లాగుకొనిపోతున్నట్లు ఆయనకు అనిపించింది. అయినప్పటికీ వెనుకకు తిరిగిచూస్తే శంభు ఉద్యానగృహం స్పష్టంగా కనిపించింది. ఔషధశాల పర్యవేక్షకుని నుంచి కాక నల్లమందును తన నుంచి పుచ్చుకోమని శంభు చెప్పడం అప్పుడు ఆయనకు గుర్తుకొచ్చింది. శంభు అనుమతి లేకుండా నల్లమందు ఇవ్వడానికి పర్యవేక్షకునికి ఎలాంటి అధికారమూ లేదు. ఆ రీతిలో చూస్తే శ్రీరామకృష్ణుల చర్య రెండు రకాలుగా – అసత్యం, దొంగతనం – తప్పు క్రిందికి వస్తుంది. అందుకే జగజ్జనని ఆయనకు అవాంతరం కల్పించింది. తక్షణమే ఆయన ఔషధశాలకు తిరిగి వెళ్లారు; కాని అప్పటికే ఔషధశాలను మూసివేసి పర్యవేక్షకుడు వెళ్లిపోయాడు. అప్పుడాయన, “నీ నల్లమందును తిరిగి ఇచ్చివేస్తున్నాను” అంటూ ఆ పొట్లాన్ని కిటికీ గుండా లోపలికి విసిరివేశారు. పిదప ఆలయానికి బయలుదేరగా దారి స్పష్టంగా కనిపించడంతో ఎలాంటి ఇబ్బందీ పడకుండా ఆలయానికి తిరిగి వెళ్లారు.1 

ఒక రోజు శ్రీరామకృష్ణులు తన ఉద్యాన గృహానికి విచ్చేసినప్పుడు ఆయనకు ఒంట్లో బాగాలేదని శంభు కనుగొన్నాడు. దానిమ్మపండ్లు ఆయనకు మేలు చేకూరు స్తాయని భావించి కొన్ని పళ్లు కొని, తిరిగిపోతున్నప్పుడు ఆయనకు సమర్పించాడు. తన భక్తుని తృప్తిపరచడం కోసం ఆయన ఆ పండ్లు స్వీకరించారు. కాని తిరిగి వెళుతున్నప్పుడు కాళికాలయ సింహద్వారం ఆయన కనుగొనలేకపోయారు. త్రాగుబోతులా ఆయన శంభు ఉద్యానం చుట్టూ తిరుగసాగారు. శంభు ఆయన వాలకం గమనించాడు కాని అతడికి ఏమీ అంతుబట్టలేదు. చివరకు బయటకు వచ్చి శ్రీరామకృష్ణులను తన ఇంట్లోకి తోడ్కొని వచ్చాడు. అప్పుడు శ్రీరామకృష్ణులు దానిమ్మ పండ్లను శంభుకు తిరిగి ఇచ్చేశారు. వెంటనే ఆయన మామూలు స్థితికి వచ్చారు. శంభుకు వివరిస్తూ ఏ వస్తువునన్నా తీసుకు వెళుతున్నా, ఏదన్నా కూడబెట్టినా తన మనస్సు గందరగోళానికి గురై, నాడీవ్యవస్థ అస్తవ్యస్తమవుతుందని ఆయన చెప్పారు. గురుదేవుల ఈ అనుపమాన వైరాగ్యం గురించి విని శంభు నిర్ఘాంతపోయాడు.

ఒక సందర్భంలో శ్రీరామకృష్ణులు, భైరవీ బ్రాహ్మణి మరొక శిష్యుడైన గిరిజతో కలిసి శంభు ఉద్యానగృహానికి వెళ్లారు. వారు ముగ్గురూ భగవత్ప్రసంగంలో ఎంతగా లీనమై పోయారంటే, చీకటిపడడం కూడా వారు గుర్తించలేదు. శంభు వద్ద సెలవు పుచ్చుకొని వారు వీథిలోకి వెళ్లారు. అప్పటికి బాగా చీకటిపడడంతో కాళికాలయానికి తిరిగి వెళ్లడానికి వారు దారి కనుగొనలేకపోయారు. గిరిజ వెలుగును ప్రసరించగల ఒక మానవాతీతశక్తిని సముపార్జించాడు. గురుదేవులను కాసేపు వేచివుండమని చెప్పి, గిరిజ తన దేహం నుండి కాంతి పుంజాన్ని ప్రసరింపజేసి వీథిని ప్రకాశవంతం చేశాడు. ఆ తరువాత గురుదేవులను వెంటబెట్టుకొని ఆలయ ఉద్యానంలోకి తీసుకువెళ్లాడు.

మతాల పట్ల శంభుకు విశాల దృక్పథం ఉండేది. శ్రీరామకృష్ణులకు అతడు బైబిల్​ చదివి వినిపించడం వలన గురుదేవులు ఏసుక్రీస్తు, క్రైస్తవమతం గురించి తెలుసుకొన్నారు. పాపం గురించి క్రైస్తవ మతం నొక్కి వక్కాణించడాన్ని గురుదేవులు లక్షించకపోయినప్పటికీ, క్రైస్తవ మతానుష్ఠానం ద్వారా భగవత్సాక్షాత్కారం పొందాలనే అభిలాష ఆయనకు కలిగింది. దక్షిణేశ్వర కాళికాలయానికి ప్రక్కనే ఉన్న యదుమల్లిక్​ ఉద్యానగృహానికి ఒకరోజు శ్రీరామకృష్ణులు వెళ్లారు. ఆ ఇంటి చావడి పలువురు సాధుపుంగవుల తైలవర్ణచిత్రాలతో అలంకరింపబడివుంది. ఆ చిత్రాలలో బాలక్రీస్తును మేరీమాత ఒడిలో కూర్చోబెట్టుకొన్న చిత్రం ఒకటి కూడా ఉంది. ఆ చిత్రాన్ని గురుదేవులు తదేకంగా చూస్తూన్నప్పుడు, మేరీమాత బాలక్రీస్తు ఆకృతుల నుండి కాంతి కిరణాలు వెలువడి తమ హృదయంలో ప్రవేశిస్తూన్న భావన ఆయనకు కలిగింది. ఆయన ఆలయ ఉద్యానానికి పూర్తిగా ఒక సరిక్రొత్త భావంతో తిరిగి వచ్చారు. క్రీస్తు ఆదర్శమూ, వ్యక్తిత్వంలో ఆయన మూడు రోజులు లయమైపోయారు. ఈ మూడు రోజులూ ఆయన జగజ్జననికి ప్రణమిల్లడానికి ఆలయానికి సైతం వెళ్ల లేదు. మూడవ రోజు గడచిపోతున్న సమయంలో పంచవటి మీదుగా ఆయన నడచిపోతున్నప్పుడు పొడగరియైన ఒక విదేశీవ్యక్తి తమ వైపుగా నడుస్తూ రావడం ఆయన చూశారు. అందమైన ముఖారవిందం, ప్రకాశవంతమైన చారడేసి కళ్లు, కించిత్తు చదునైన నాసికాగ్రం – ఇదీ ఆ వ్యక్తి రూపం. ఈ వ్యక్తి ఎవరై ఉంటారోనని మొదట గురుదేవులు ఆశ్చర్యపోయారు. పిదప, “ఈయన ఏసుక్రీస్తు. మహాయోగి, భగవంతుని అనుంగు కుమారుడు. మానవాళి ముక్తికై హృదయ రుధిరాన్ని స్రవించి, నరకహింసలు అనుభవించిన మహనీయుడు” అని రామకృష్ణులకు తన లోపలి నుండి ఒక వాణి వినవచ్చింది. తరువాత క్రీస్తు, శ్రీరామకృష్ణులను కౌగిలించుకొని ఆయన దేహంలో లయమైపోయాడు. క్రీస్తు భగవదవతారమని గురుదేవులకు ఈ దృశ్యం రూఢిపరచింది.

శ్రీరామకృష్ణులు విద్యావంతులు కాకపోయినప్పటికీ, పుస్తకాలు చదవనప్పటికీ విద్యాధికులు ఆయన వచనామృతాన్ని గ్రోలడానికి వచ్చేవారు. గ్రంథ పఠనం కొరవడినప్పటికీ, శాస్త్రాధ్యయనం లేకున్నప్పటికీ భగవత్​ జ్ఞానం పొందవచ్చునని ఆధునిక ప్రపంచానికి ఆయన ఆచరణాత్మకంగా చాటిచూపారు. శాస్త్రాల సారాన్ని జగజ్జనని స్వయంగా ఆయనకు వెల్లడించింది. తమ సునిశిత పరిశీలన, స్వకీయ అనుభవాల నుండి మలచిన నీతికథల ద్వారా తమ ఉపదేశాలను దృష్టాంతీకరించే వారు. పండితులను ముగ్ధులను చేసేటంతటి ఆచరణాత్మకమూ, వివేకవంతమూ అయినవి ఈ ఉపదేశాలు. ఒక రోజు శంభు, గురుదేవులను చూపుతూ ఎవరితోనో, “కత్తి కటారులు లేకుండా సునాయాసంగా ఎవరినైనా ఓడించగల మహాయోధుడు శాంతిరామ్​ సింగ్​ ఇక్కడున్నారు” అని వ్యాఖ్యానించాడు.

శంభు గొప్ప భక్తుడే కాక కర్మయోగి కూడా. శ్రీరామకృష్ణుల ప్రభావం అతణ్ణి మరింత అనాసక్తునిగా, నిస్వార్థపరునిగా తీర్చిదిద్దింది. ఒక రోజు శంభు తన కోర్కెను గురుదేవులతో ఇలా వెలిబుచ్చాడు: “వైద్యశాలలు, ఔషధశాలలు, బాటలు నిర్మించడానికీ, బావులు త్రవ్వించడానికీ నా డబ్బునంతా ఖర్చుచేసేలా నన్ను దీవించండి.” శ్రీరామకృష్ణ కథామృతంలో శంభు ఈ అద్భుత పరోపకార దృక్పథం గూర్చి గురుదేవులు అనేకసార్లు ప్రస్తావించడం చూడవచ్చు. కాని ఎన్నడూ ఆయన ఆ వైఖరికి పూర్తి మద్దతును ఇచ్చింది లేదు. ఆయన శంభుతో ఇలా అన్నారు: “నిర్లిప్త భావస్ఫూర్తితో పై పనులన్నీ నువ్వు చేస్తే మంచిదే. కాని అలా చేయడం చాలా కష్టం. నువ్వు ఏం చేయాలనుకొన్నప్పటికీ, నీ జీవిత పరమావధి వైద్యశాలలూ, ఔషధశాలలూ నిర్మించడం కాదనీ, భగవత్సాక్షాత్కారమేననీ నువ్వు సదా సర్వవేళలా జ్ఞాపకం ఉంచుకోవాలి. ఒకవేళ భగవంతుడు నీ ముందు ప్రత్యక్షమై ఏదన్నా వరం కోరుకోమని నిన్ను అడిగితే, ‘ప్రభూ! కొన్ని వైద్యశాలలూ, ఔషధశాలలూ నిర్మించి ఇవ్వు’ అని కోరుకొంటావా? లేదా, ‘ఓ ప్రభూ! మీ పాద పద్మాల పట్ల నాకు విశుద్ధ ప్రేమ కలిగేలా, నీ అవిచ్ఛిన్న దర్శన భాగ్యం కలిగేలా వరం అనుగ్రహించు’ అని కోరుకొంటావా?” వైద్యశాలలూ, ఔషధశాలలూ మొదలైన వన్నీ అసత్యం. అంతేగాక భగవత్సాక్షాత్కారం కలిగిన తరువాత ఆయనే కర్త అనీ, మనమంతా ఆయన ఉపకరణాలనీ గ్రహిస్తాం.

మానవ జీవిత ముఖ్యోద్దేశం సర్వస్వం భగవంతునికి అర్పించడమూ, పేదలకు సాయం చేయడమూ అని శంభు అభిప్రాయపడేవాడు. ఒక రోజు అతడు శ్రీరామ కృష్ణులతో, “నా సంపదనంతా భగవంతుని పాదపద్మాల మ్రోల వదలిపెట్టి నేను మరణించాలని నన్ను ఆశీర్వదించండి” అన్నాడు. అందుకు గురుదేవులు ఇలా అన్నారు: “ఇవి నీకు మాత్రమే సంపదలు. భగవంతునికి నువ్వు ఏ సంపదలు అర్పించగలవు? ఆయనకు ఇవి కేవలం గడ్డిపోచలు మాత్రమే.”

శంభు ఉదారుడే అయినప్పటికీ, పాత్రతెరిగి దానం చేసేవాడు. ఒక రోజు కొంత డబ్బు ఇవ్వాల్సిందిగా హృదయ్​, శంభును అడిగాడు. అందుకు శంభు ఇలా జవాబిచ్చాడు: “నే నెందుకు నీకు డబ్బు ఇవ్వాలి? పనిచేసి నీ జీవనభృతిని సముపార్జించుకో. ఇప్పుడు కూడా నువ్వు ఏదో కొంత సంపాదిస్తున్నావు. మరీ పేదవాని విషయం వేరు. కుంటి, గ్రుడ్డికి డబ్బు ఇవ్వడం వలన దానధర్మాల ఉద్దేశం సార్థకమవుతుంది.” అప్పుడు హృదయ్​ ఇలా అన్నాడు: “మహాశయా! దయచేసి అలా చెప్పకండి. మీ డబ్బు నాకు అక్కర్లేదు. నేను కుంటి, గ్రుడ్డి లేదా కటిక పేదవాణ్ణి కాకుండా భగవంతుడు నన్ను అనుగ్రహిస్తాడు గాక! మీరు ఇవ్వాలనీ, నేను పుచ్చుకోవాలనీ కోరుకోవడం లేదు.”

శ్రీరామకృష్ణులను, మాతృదేవిని నాలుగు సంవత్సరాలు శంభు సేవించాడు. క్రమేణా అతడు మధుమేహ వ్యాధితో పడకబెట్టాడు. శంభు వ్యాధిగ్రస్థుడై ఉన్నప్పుడు శ్రీరామకృష్ణులు హృదయ్​తో కలిసి అతణ్ణి పరామర్శించడానికి వెళ్లారు. అతడు చావు గురించి భయపడడం లేదనీ, ప్రసన్నంగానే ఉన్నాడనీ ఆయన గ్రహించారు. హృదయ్​తో శంభు, “హృదూ! పెట్టేబేడా సర్దుకొని ప్రయాణానికి సిద్ధంగా ఉన్నాను” అన్నాడు. అమంగళకరంగా అలా పలకవద్దని శ్రీరామకృష్ణులు చెప్పినప్పుడు, శంభు ఇలా అన్నాడు: “లేదు. ఈ లౌకికమైన సంపత్తినంతా త్రోసిరాజని నేను భగవత్సాన్నిధ్యానికి వెళ్లాలని నన్ను దీవించండి.” దక్షిణేశ్వరానికి తిరిగి వస్తున్నప్పుడు శ్రీరామకృష్ణులు, హృదయ్​తో, “శంభు దీపంలోని చమురు తీరిపోయింది” అన్నారు. శంభు 1877లో మరణించాడు.

కాలాంతరంలో శంభు గురించి ప్రస్తావిస్తూ ఒక రోజు శ్రీరామకృష్ణులు భక్తులతో ఇలా అన్నారు: “భగవంతుని భక్తులు దేనికీ భీతి చెందనక్కర్లేదు. వారు ఆయన సొంతం. సదా ఆయన వారికి బాసటగా నిలబడతాడు.”

 రామ్​చంద్ర దత్తా

		6 రామ్​చంద్ర దత్తా

		భగవన్మార్గంలో విశ్వాసమూ, భక్తీ రెండు ముఖ్యమైన మైలురాళ్లు. విశ్వాసం క్లేశాన్ని, ఆతురతను, భయాన్ని తొలగిస్తుంది; భక్తి జీవితాన్ని సుగమమూ, ఆనంద మయమూ చేస్తుంది. విశ్వసించడానికీ ప్రేమించడానికీ ఎవరూ లేనప్పుడు మానవ జీవితం దుర్భరమూ, వేదనామయమూ అవుతుంది. ఆధ్యాత్మిక మార్గగాములు భగవంతునిలో విశ్వాసముంచి హృదయపూర్వకంగా ప్రేమించి, తమను ఆయనకు అర్పించుకొంటారు. తత్ఫలితంగా భగవంతుడు వారి సంరక్షణ భారం వహిస్తాడు. పిల్లలు ఎలా తమ ఇళ్లలో ఆతురతారహితంగా ఆనందంగా జీవిస్తారో అలాగే ఆధ్యాత్మిక మార్గగాములు ఈ సంసారంలో సంతోషంగా జీవనం గడుపుతారు. తన భక్తుల ఆవశ్యకాలను భగవంతుడు సమకూర్చడం తథ్యం.

		శ్రీరామకృష్ణుల గృహస్థ శిష్యులలో ఒకరైన రామ్​చంద్ర దత్తాకు గురుదేవుల పట్ల గల విశ్వాసమూ, ఆయన పట్ల గల భక్తిప్రపత్తులూ అద్వితీయం. శ్రీరామ కృష్ణులు ఒక్కరోజు సైతం పావనం చేసిన చోటు పుణ్యతీర్థమనీ, ఆయన వద్దకు వచ్చి ఒక్కసారైనా సేవించినవారు తరిస్తారనీ రామ్​ తరచూ చెప్పేవాడు. శ్రీరామ కృష్ణులు కలకత్తా భక్తులను సందర్శించడానికి పయనించి వచ్చిన గుర్రపుబండీ, ఆ బండికి పూన్చిన గుర్రాలూ, ఆ బండివాడూ ఆయన స్పర్శచే పునీతులైనారని రామ్​ నొక్కివక్కాణించేవాడు.

		కాని పలువురు రామ్​ వైఖరిని అతిగా పరిగణించేవారు. ఒకసారి ఎవరో వ్యంగ్యంగా ఇలా వ్యాఖ్యానించారు: “అదే యథార్థమైతే ఇక దేనిని గురించి భయపడాలి? వీథిలో వచ్చేపోయేవాళ్లు అనేకులు శ్రీరామకృష్ణులను చూసి వుంటారు, పలువురు గుర్రపు బండివాళ్లు ఆయనను తమ బళ్లలో తీసుకొని వెళ్లివుంటారు. వీరందరికీ ముక్తి లభిస్తుందనుకొంటున్నావా?” రామ్​ ముఖం ఎర్ర బారింది. తీవ్రంగా ఇలా స్పందించాడు: “తమ బండిలో గురుదేవులను తీసుకొని వెళ్లిన బండివాడి పాదధూళి తీసుకో. గురుదేవులను చూసిన దక్షిణేశ్వర ఆలయం ఊడ్చిన పనిమనిషి పాదధూళి పుచ్చుకో. అలా చేస్తే నీ జీవితం పునీతమై నువ్వు తరిస్తావు.”

		రామ్​చంద్ర దత్తా 1851 అక్టోబర్​ 30వ తేదీ కలకత్తాలో జన్మించాడు. ఆతడి తండ్రియైన నృసింహ ప్రసాద్​ దత్తా కృష్ణ భక్తుడు; ఆతడి తల్లియైన తులసీ మణి ధార్మికచింతనాపరురాలు, దయాళువు. తల్లితండ్రుల సుగుణాలన్నీ రామ్​ సంతరించుకొన్నాడు. రామ్​కు మూడవ ఏడు జరుగుతున్నప్పుడు తల్లి చని పోయింది. ఇంట్లోని బంధువులైన స్త్రీలు ఎవరో అతడి సంరక్షణ భారం వహిం చారు. చిన్నప్పుడు కృష్ణుని పూజించడం అతడికి ఎంతో నచ్చిన వినోదం. కొన్ని సమయాలలో ఇంట్లో ఒక ఉత్సవం ఏర్పాటుచేసి, తన నేస్తాలను ఆహ్వానించి వారితో కలిసి ప్రసాదం పంచుకొనేవాడు. కొన్ని వేళలలో తాను గోపికలా వస్త్ర ధారణ చేసుకొని కృష్ణ విగ్రహం ఎదుట నాట్యం చేసేవాడు. తమ ఇంటికి సమీపంలోని ఒక మఠానికి వెళ్లి, వివిధ సంప్రదాయాలకు చెందిన సాధువులను పరిచయం చేసుకోవడం అతడికి ఇష్టం. ఆతడి భక్తీ, ధార్మిక నైజాన్నీ చూసి ఆ సాధువులు ఇతణ్ణి అభిమానించేవారు.

		చిన్నతనం నుంచి తన నమ్మకాల గురించి అతడు ముక్కుకు సూటిగా వ్యవహరించేవాడు. తన నమ్మకాలకు విరుద్ధంగా ప్రవర్తించమని ఎవరూ అతడికి నచ్చజెప్పలేరు. పదేళ్ల వయస్సులో కలకత్తాకు ఇరవై ఐదు మైళ్ల దూరంలో నివ సిస్తూన్న ఒక బంధువు ఇంటికి రామ్​ వెళ్లాడు. రామ్​ పూర్తిగా శాకాహారి అని ఆ బంధువుకు తెలిసినప్పటికీ అతడికి మాంసాహారం వడ్డించి తినమని నచ్చజెప్ప ప్రయత్నించాడు. రామ్​ కోపోద్రిక్తుడై తక్షణమే ఆ ఇంటిలో నుంచి బయటకు వచ్చేశాడు. రైలు టికెట్​ కొనడానికి కూడా అతడివద్ద డబ్బులేదు. కాని ఉదారు డైన వ్యక్తి ఎవరో టికెట్​ కొని ఇచ్చాడు. విజ్ఞానశాస్త్రాధ్యయనం చేసినప్పటికీ తదనంతర కాల జీవితంలో రామ్​ తన నమ్మకాలను కించిత్తు కూడా సడలనివ్వ లేదు. ఒకసారి ఒక వైద్యుడు వ్యాధిగ్రస్థురాలైన రామ్​ భార్యకు మాంసాహారం ఔషధంగా నిర్ణయించాడు. కాని రామ్​ అందుకు ససేమిరా అంగీకరించలేదు. “నా భార్య మరణించినా ఫరవాలేదు. మాంసాన్ని నా ఇంట ప్రవేశింప నివ్వను” అన్నాడతడు. అదృష్టవశాత్తూ మాంసాహారం తినకుండానే అతడి భార్య కోలు కొంది.

		చివరికి రామ్​ తండ్రి పునర్వివాహం చేసుకొన్నాడు. సవతి తల్లితో రామ్​ సర్దుకుపోలేకపోయాడు. ఇది జరిగిన కొద్దికాలానికే ఆర్థిక ఇబ్బందుల కారణంగా రామ్​ తండ్రి ఇంటిని అమ్మవలసిన నిర్బంధానికి గురైనాడు. రామ్​ బంధువుల ఇంటికి తరలివెళ్లాడు. తొలి జీవితంలో నానారకాల కష్టాలనూ చవిచూసినప్పటికీ పట్టుదలతో రామ్​ చదువు కొనసాగించాడు. అతడు జనరల్​ అసెంబ్లీ విద్యా సంస్థలో చదువుకొన్నాడు. ఆ తరువాత కలకత్తాలోని క్యాంప్​బెల్​ వైద్యపాఠ శాలలో ప్రవేశించాడు. అక్కడ పట్టభద్రుడయ్యాక ప్రభుత్వ క్వినైన్​ పరీక్షాధికారికి సహాయకునిగా అతడు నియుక్తుడయ్యాడు. దాదాపు ఆ సమయంలోనే రామ్​ వివాహం చేసుకొన్నాడు. ఆర్థికంగా నిలదొక్కుకొన్న తరువాత కేంద్ర కలకత్తాలోని సిమ్లా అనే పేటలో రామ్​ తన కుటుంబానికై ఒక ఇల్లు కొనుగోలు చేశాడు. రామ్​కి విజ్ఞానశాస్త్రం అమిత ఆసక్తికర అంశం. తన ఆంగ్లేయ పర్యవేక్షకుని క్రింద రసాయన శాస్త్రాన్ని అతడు శ్రద్ధతో అధ్యయనం చేశాడు. రసాయన శాస్త్రాన్ని క్షుణ్ణంగా అధ్యయనం చేసిన తరువాత ఒక ఔషధమొక్క నుండి అతి సారానికి (నెత్తురు విరేచనాలు) విరుగుడు మందు కనుగొన్నాడు. ప్రభుత్వం ఆ ఔషధానికి ఆమోదముద్ర వేసింది. విఖ్యాత వైద్యులు ఆ ఔషధాన్ని సిఫారసు చేశారు. తత్ఫలితంగా రామ్​ ఖ్యాతి వ్యాపించింది; ఇంగ్లండ్​ ఔషధ విక్రేతల సంఘంలో సభ్యునిగా రామ్​ నియుక్తుడయ్యాడు. ప్రభుత్వ రసాయనిక పరీక్షాధి కారిగా పదోన్నతి పొందాడు. దీనితోపాటు కలకత్తా వైద్యకళాశాలలో సైన్యానికి చెందిన వైద్య విద్యార్థులకు బోధకుడయ్యాడు.

		విజ్ఞానశాస్త్రం, ఆధునిక విజ్ఞానం పట్ల రామ్​కు గల ఉత్సాహం అతణ్ణి విద్యార్థులకు స్ఫూర్తినిచ్చే అధ్యాపకునిగా తీర్చిదిద్దింది. అదే ఉత్సాహం అతణ్ణి నాస్తికునిగా కూడా మార్చివేసింది. అతడు ఇలా చెప్పేవాడు: “ఆ రోజుల్లో మేం భగవంతుడున్నాడని నమ్మలేదు. ప్రకృతి నిర్బంధం వలననే ప్రతిదీ మార్పుచెందు తుంది లేదా కనుమరుగవుతుందని మేం పరిగణించేవారం. మేం పచ్చి భౌతిక వాదులం. తినడం, నిద్రించడం, లైంగిక సుఖాదులు జీవిత పరమావధిగా భావించేవారం.” భగవంతుని గురించి, మతం గురించి ఇతరులతో చర్చించడ మంటే రామ్​కు ఎంతో ఇష్టం. చర్చలో ప్రత్యర్థులను ఓడించడంలో రామ్​ సంతృప్తి చెందేవాడు. ఈ నాస్తికవాద ఉత్సుకత ఐదేళ్లు కొనసాగింది.

		జీవితంలోని కఠోర వాస్తవాలను ఎదుర్కొనేలా చేస్తుంది దుఃఖం. తన చిన్ని కుమార్తె అకాలమరణం రామ్​కు అశనిపాతమయింది. తత్ఫలితంగా అతడి జీవితంలో గొప్ప మార్పు చోటుచేసుకొంది. కాళీపూజ రాత్రి డాబా మీదకు వెళ్లి చుట్టుప్రక్కల ఇళ్లు ప్రకాశవంతంగా వెలిగిపోతూ ఉండడం రామ్​ చూశాడు. మిణుకుమిణుకు మంటున్న నక్షతాలు పొదిగివున్న నల్లని ఆకాశం దర్శన మిచ్చింది. ఆతడి దుఃఖపూరిత హృదయం ఆ సువిశాల ప్రకృతిలో అర్థవంతమైన దేనికోసమో వెతకుతూన్నట్లు కానవచ్చింది. హఠాత్తుగా గాలిచే కొట్టుకొనిపోబడు తున్న మేఘాలను అతడు గమనించాడు. త్వరలోనే అవి కనుమరుగయ్యాయి. రామ్​ తనను ఇలా ప్రశించుకొన్నాడు: “అవి ఎక్కడ నుండి వస్తున్నాయి? ఎక్కడకు పోతున్నాయి? భగవంతుడు ఉన్నాడా? ఉంటే, ఆయనను చూడగలమా?”

		బ్రహ్మసమాజ, క్రైస్తవ, హైందవ మత నాయకులను రామ్​ దర్శించ సాగాడు. కాని భగవంతుణ్ణి గురించి, ధర్మపరాయణత గూర్చి అడిగిన ప్రశ్నలకు వారెవరూ అతడికి సంతృప్తికరంగా జవాబులు ఇవ్వలేకపోయారు. ఈ సమ యంలో రామ్​కు దీక్ష ఒసగడానికి అతడి కులగురువు వచ్చాడు. ఆయనతో రామ్​ నిర్మొహమాటంగా ఇలా చెప్పాడు: “భగవంతుని పట్ల నాకు నమ్మకం లేదు. పైగా ఆయన ఉనికిపై అనేక సంశయాలున్నాయి. భగవత్సాక్షాత్కారం పొందే మార్గం తెలుపగలరా?” గురువుకు ఏం చెప్పాలో తోచలేదు. మౌనం వహించాడు.

		రామ్​లో ‘విచారణ’ మొదలైంది. తన సంశయాలను నివృత్తి చేసుకొని, భగవద్దర్శన దాహాన్ని తీర్చుకోవాలనే ఆరాటం చెలరేగింది. అనేక మత గ్రంథా లను అధ్యయనం చేసినప్పటికీ, తన ప్రశ్నలకు సంతృప్తికరమైన జవాబులు రామ్​కి లభించలేదు. చివరకు కేశవచంద్ర సేన్​ రచనల నుండి శ్రీరామకృష్ణుల గురించి అతడికి తెలియవచ్చింది.

		1879 నవంబర్​ 13వ తేదీ గోపాల్​ చంద్ర మిత్రా అనే మిత్రుడితోను, తన దాయాదియైన మనోమోహన్​ మిత్రాతోను కలిసి రామ్​ పడవలో దక్షిణేశ్వ రానికి వెళ్లాడు. దక్షిణేశ్వర ఆలయ ఉద్యానాన్ని చేరుకోగానే, శ్రీరామకృష్ణుల గురించి వాకబు చేశారు. శ్రీరామకృష్ణుల గది వద్దకు వెళ్లారు. కాని గది తలుపు మూసివుంది. తలుపు తట్టడమూ, పిలవడమూ సభ్యత కాదని సంశయించారు. అప్పుడే శ్రీరామకృష్ణులు తామే తలుపు తెరిచి వారిని లోపలికి రమ్మన్నారు. సంప్రదాయపరమైన సాధువులా శ్రీరామకృష్ణులు కాషాయాంబరాలు ధరించక పోవడం, జటాధారి కాకపోవడం, విభూతి రేఖలు దిద్దుకోకపోవడం రామ్​ గుర్తించాడు. అందుకు విరుద్ధంగా ఆయన నిరాడంబరత మూర్తీభవించిన వ్యక్తిలా కనిపించారు.

		వారిని ‘నారాయణ’ అని సంబోధిస్తూ, కూర్చోమన్నారు. పిదప ఆయన నవ్వి, రామ్​తో ఇలా అన్నారు: “మీరు వైద్యులు కారా? (హృదయ్​ను చూపిస్తూ) ఇతడు జ్వరంతో బాధపడుతున్నాడు. అతడి నాడి పరీక్షించగలరా?” తానొక వైద్యుడినని శ్రీరామకృష్ణులకు తెలియడం రామ్​ను ఆశ్చర్యచకితుణ్ణి చేసింది. హృదయ్​ను పరీక్షించి అతడికి జ్వరం లేదని రామ్​ చెప్పాడు.

		మొదటి నుండి రామ్​ను తన సొంతమనిషిగా ఎంచి ఆతడి వ్యక్తిగత జీవితం గురించీ, మానసిక సంఘర్షణల గూర్చీ తరచూ గురుదేవులు విచారించే వారు. గురుదేవుల పట్ల రామ్​ ఎంతో ఆకర్షితుడయ్యాడు. ప్రతి ఆదివారం ఆయ నను దర్శించుకోసాగాడు. తనను వెన్నాడుతున్న ప్రశ్నలను అడగడానికి రామ్​లో ధైర్యం చోటుచేసుకొంది.

		రామ్​: భగవంతుడున్నాడా? ఆయన దర్శనం ఎలా లభిస్తుంది?

		శ్రీరామకృష్ణులు: భగవంతుడు ఉన్నాడు. పగటివేళ ఆకాశంలో నక్షత్రాలను నువ్వు చూడలేవు. అంతమాత్రాన నక్షత్రాలు లేవని అర్థం కాదు. పాలలో వెన్న ఉంది. కాని కేవలం చూపులతో దానిని తెలుసుకోగలమా? పాలను తోడుపెట్టి, పెరుగును చిలికితే వెన్న లభిస్తుంది. చెరువులో చేపలు పట్టగోరితే, ముందుగా చేపలు పట్టే కళను నిపుణుల నుండి నేర్చుకోవాలి. ఆ తరువాత ఎంతో ఓపికగా నీళ్లలో గాలం వేసి కూర్చోవాలి. కొంతసేపటికి చేప ఎరను పట్టుకొంటుంది. గాలం కదలిక తెలియరాగానే చేపను ఒడ్డుపైకి లాగివేయాలి. అదేవిధంగా కేవలం ఆకాంక్ష మాత్రాన భగవత్సాక్షాత్కారం లభించదు. సాధుపుంగవుల ఉప దేశాలలో విశ్వాసం ఉంచాలి. మనస్సును గాలంలా, ప్రాణాన్ని కొక్కెంగా తయారు చేసుకోవాలి. నీ భక్తీ, జపమూ ఎర లాంటివి. చిట్టచివరకు భగవత్సాక్షాత్కార లబ్ధితో ధన్యుడవవుతావు.

		ఆ మధ్యకాలంలో రామ్​కు బ్రహ్మసమాజంతో సన్నిహిత సంబంధం ఏర్ప డింది. బ్రహ్మసమాజస్థులకు సాకార భగవంతునిలో నమ్మకం లేదు. అందుకే నిరాకారుడైన భగవంతుని ఎలా దర్శించగలమని రామ్​ విస్తుపోయాడు. రామ్​ మనస్సును అర్థం చేసుకొని గురుదేవులు ఇలా అన్నారు: “అవును, భగవంతుణ్ణి దర్శించగలం. సుందరమూ, మంత్రముగ్ధమూ అయిన సృష్టిని కల్పించిన భగవం తుడు అవ్యక్తుడా?”

		రామ్​: ఈ జీవిత కాలంలో భగవత్సాక్షాత్కారం లభించడం సాధ్యమా?

		శ్రీరామకృష్ణులు: నువ్వు ఆకాంక్షించింది లభిస్తుంది. నమ్మకమే విజయానికి కీలకం.

		పిదప ఆయన ఒక పాట పాడారు:

		నీ ధ్యాన మేవిధమొ నీ భావ మావిధము
 నీ భావనను బట్టి నీ కుండు భక్తి ॥ నీ ॥

		భక్తి ఏ రీతియొ ఫలమగును ఆ రీతి
ఫలము లన్నిటికి మూల మా భక్తియే ॥ నీ ॥

		కాళికాపద సుధాకాసారమున నాదు
 మది మునిగి నిండార మధురూపమై దనర
బలులకు పూజలకు బహుయజ్ఞములకును
 లేదుపని వానితో లేదసలు లేదమ్మ ॥ నీ ॥

		గురుదేవులు కొనసాగించారు: “ఒక దిశగా ముందుకు వెళ్లేకొద్దీ వ్యతిరేక దిశను వదలివేస్తూ వస్తావు. పది అడుగులు తూర్పు దిశవైపు కదిలితే, నువ్వు పశ్చిమ దిక్కుకు పది అడుగులు దూరంగా వైదొలగుతావు.”

		రామ్​: వాస్తవికమైన రుజువు ఉండాలి. ప్రత్యక్షమైన భగవదనుభూతి కలుగ కుంటే, మా సంశయాత్మక బలహీన మనస్సులకు భగవంతుని ఉనికి పట్ల ఎలా విశ్వాసం ఏర్పడుతుంది?

		శ్రీరామకృష్ణులు: సన్నిపాత (టైఫాయడ్​) రోగి చెంబులకొద్దీ నీరు, రాశుల కొద్దీ అన్నం తినాలని ప్రేలాపనలు చేస్తాడు. కాని వైద్యుడు ఈ ప్రేలాపనలను పట్టించుకోడు. అంతేగాక రోగి ఆదేశం మేరకు ఔషధ నిర్ణయం చేయడు. తాను చేస్తున్నది ఏమిటో వైద్యుడు క్షుణ్ణంగా ఎరిగివుంటాడు.

		శ్రీరామకృష్ణుల సరళమైన, నమ్మకం కలిగించే జవాబులు విని రామ్​ ముగ్ధు డయ్యాడు. ఈ భగవత్ప్రసంగాన్ని తన్మయుడై వింటూవున్న రామ్​కు ఇంటికి తిరిగి పోవాలని బుద్ధి పుట్టలేదు. సంసారం, భార్యాపిల్లలు, కర్తవ్యాలనన్నిటినీ అతడు మరచిపోయాడు.

		శ్రీరామకృష్ణులతో ఎంతో సన్నిహితంగా ఉన్నప్పటికీ రామ్​ మనస్సు తృప్తి చెందలేదు. భగవంతునికై ఆతడి వ్యాకులత తీవ్రత చెందుతున్నప్పటికీ ఆతడి సంశయాలు సదా వెన్నాడుతూనే ఉన్నాయి. ఒక రోజు రాత్రి అతడొక కల గన్నాడు. తానొక చెరువులో స్నానం చేసినట్లూ, శ్రీరామకృష్ణులు తనకు మంత్రోప దేశం చేసి, ప్రతి రోజూ స్నానానంతరం ఆ మంత్రాన్ని నూరుసార్లు జపించమని చెప్పినట్లు రామ్​ కలగన్నాడు. నిద్ర నుండి లేవగానే పరమానందంతో తన దేహం కంపిస్తున్నట్లుగా అతడికి అనిపించింది. మర్నాడు ఉదయం అతడు ఉరుకులు పరుగుల మీద దక్షిణేశ్వరానికి వెళ్లి, శ్రీరామకృష్ణులకు తన కల గురించి తెలిపాడు. అది విని శ్రీరామకృష్ణులు ఆనందం వ్యక్తం చేస్తూ, “కలలో ఎవరికైతే భగవద్దీవెనలు లభిస్తాయో అతడు తప్పక ముక్తి పొందుతాడు” అన్నారు.

		ఆశాజనితమైన గురుదేవుల వచనాలు రామ్​ విన్నప్పటికీ తాను కన్న ఆ కల అతణ్ణి తృప్తిపరచలేదు. అతడి మనస్సు మళ్లీ డోలాయమానమయింది. లౌకిక సుఖాలలో ఆతడు ఆనందం పొందనప్పటికీ భగవంతుడి ఉనికి గూర్చి నమ్మకం ఆతడిలో కలుగలేదు. కొన్ని రోజులు అదే విధంగా గడిచిపోయాయి. ఒక రోజు కాలేజీ స్క్వయర్​ మూలన నిలబడి ఒక మిత్రునితో రామ్​ తన మానసిక ఘర్షణ గూర్చి వివరిస్తున్నప్పుడు పొడగరియైన ఒక అపరిచిత వ్యక్తి రామ్​ వద్దకొచ్చాడు. “ఎందుకు అంతగా ఆతురత చెందుతున్నావు? సహనం వహించు” అని గుస గుసగా చెప్పాడు రామ్​తో. రామ్​ నిర్ఘాంతపోయాడు. కొన్ని క్షణాల తరువాత తనను ఆ మాటలతో అనునయించిన వ్యక్తి ఎవరా అని రామ్​ తిరిగి చూశాడు. కాని ఆ వ్యక్తి అదృశ్యమయ్యాడు. రామ్​, అతడి మిత్రుడు ఆ వ్యక్తిని చూసినప్ప టికీ, ఆతడి మాటలు విన్నప్పటికీ అక్కడెక్కడా అతడు కనిపించలేదు. ఇది భ్రాంతి కాదనీ, సాక్షాత్తూ భగవంతుని నుండి వచ్చిన సందేశమేననీ రామ్​ భావించాడు. తరువాత ఈ సంఘటనను గురించి శ్రీరామకృష్ణులకు చెప్పగా ఆయన నవ్వి, “అవును, అలాంటివి ఎన్నిటినో నువ్వు చూడబోతున్నావు” అన్నారు.

		శ్రీరామకృష్ణుల సాంగత్యంతో క్రమేణా రామ్​ దివ్యానందాన్ని చవిచూడ సాగాడు; లౌకిక సుఖాలు నిస్సారమైనవిగా తోచసాగాయి. సన్న్యాసం పుచ్చుకోవా లనే తన ఆకాంక్షను శ్రీరామకృష్ణులకు వ్యక్తం చేశాడు. కాని ఆయన అందుకు ప్రోత్సహించక ఇలా అన్నారు: “ఆలోచనారహితంగా ఏదీ చేయకూడదు. ఫలానా వ్యక్తి ద్వారా ఏ పని చేయించాలో ఒక్క భగవంతునికే తెలుసు. సంసారాన్ని పరిత్యజిస్తే నీ భార్యాబిడ్డల గతి ఏమవుతుంది? నీ కోసం భగవంతుడు ఏర్పాటు చేసిన దానిని నువ్వు తారుమారు చేయడానికి ప్రయత్నించవద్దు. ప్రతిదీ సముచిత కాలంలో జరుగుతుంది.” ఈ సరళమైన ఉపదేశం తాత్కాలికంగా రామ్​ను తృప్తి పరచింది. కాని ఇదే అంశాన్ని పదేపదే ప్రస్తావించినప్పుడు శ్రీరామకృష్ణులు కటువుగా ఇలా చెప్పారు: “సంసార పరిత్యాగం చేసి ఏం లబ్ధి పొందుతావు? సంసారంలో జీవించడమంటే ఒక కోటలో జీవించడం లాంటిది. శత్రువును కోట బయట నుండి ఎదుర్కోవడం కన్నా కోటలో నుండి ఎదుర్కొనడమే సులభం. మూడింట నాలుగవవంతు మనస్సును భగవదాయత్తం చేసినప్పుడు మాత్రమే నువ్వు సంసారాన్ని పరిత్యజించే స్థితిలో ఉండగలవు. అంతేగాని అంతకు ముందుకాదు.” రామ్​ మౌనంగా ఉండిపోయాడు. తరువాత గృహస్థుడైన ఆదర్శ భగవద్భక్తునిగా ఉండిపోవాలని రామ్​ కృతనిశ్చయుడయ్యాడు.

		శ్రీరామకృష్ణులను కలుసుకొన్న కొద్దికాలంలోనే వంగభాషలో రచింపబడిన చైతన్య చరితామృతం (చైతన్య మహాప్రభు జీవిత చరిత్ర) రామ్​ పఠింప నారంభిం చాడు. భగవన్మత్తులో మైమరచిపోయిన, సోలిపోయిన చైతన్యుల జీవితాన్ని పఠించేకొద్దీ, చైతన్యులూ శ్రీరామకృష్ణులూ అభిన్నులనే అభిప్రాయానికి రామ్​ వచ్చాడు. అయినప్పటికీ రామ్​లో సంశయాలు తలెత్తాయి. శ్రీరామకృష్ణుల ఆనతి మేరకు రామ్​ ఒక రోజు రాత్రి దక్షిణేశ్వరంలో గడిపాడు. శ్రీరామకృష్ణులతో ఒంటరిగా ఉన్నప్పుడు ఆశ్చర్యపోతూ ఆయనను తదేకంగా చూడసాగాడు.

		“దేని వైపు చూస్తున్నావు?” అని శ్రీరామకృష్ణులు అడిగారు.

		“నేను మిమ్మల్ని చూస్తున్నాను.”

		“నా గురించి ఏమనుకొంటున్నావు?”

		“మిమ్మల్ని చైతన్యులుగా పరిగణిస్తున్నాను.”

		ఒక్క క్షణకాలం శ్రీరామకృష్ణులు మౌనం వహించిన తరువాత, “భైరవీ బ్రాహ్మణి తరచు ఈ మాటే చెప్పేది” అన్నారు.

		రోజులు గడిచేకొద్దీ శ్రీరామకృష్ణుల అసాధారణ ఆధ్యాత్మిక శక్తులు రామ్​కు తేటతెల్లమవసాగాయి; అదే సమయంలో అతడి సంశయాత్మకత స్థానే విశ్వాసం పాదుకొంది. ఒక రోజు దక్షిణేశ్వరానికి పోతూ దారిలో శ్రీరామకృష్ణులకు ఇష్టమైన జిలేబీలు రామ్​ కొన్నాడు. వంతెనను దాటుతున్నప్పుడు ఒక పిల్లవాడు ఒక జిలేబీ పెట్టమని అర్థించాడు. రామ్​ అతణ్ణి మొదట పట్టించుకోలేదు. కాని తరువాత భగవంతుడే ఆ పిల్లవాని రూపంలో తారసపడ్డాడేమోననుకొని అతడికి ఒక జిలేబీ ఇచ్చాడు. దక్షిణేశ్వరం చేరుకొన్నాక జిలేబీలను శ్రీరామకృష్ణుల గదిలో పెట్టి, ఆ రోజంతా అక్కడే గడిపాడు. మధ్యాహ్నం శ్రీరామకృష్ణులు తినడానికి ఏమైనా ఉందా అని అడిగినప్పుడు, చప్పున రామ్​ ఆ జిలేబీలను ఆయన ముందు ఉంచాడు. శ్రీరామకృష్ణుల వాటిని తాకి, వాటి వైపు ఎగాదిగా చూశారు. వాటిలో కొన్ని తుంపి, తల ఊపుతూ, వాటిని తినడానికి తమ అనిష్టాన్ని వ్యక్తం చేశారు. తరువాత తమ చేతులను కడుగుకొన్నారు. రామ్​ చిన్నబుచ్చుకొన్నాడు. తాను అర్పించిన జిలేబీలను శ్రీరామకృష్ణులు ఎందుకు నిరాకరించారో రామ్​కు అర్థం కాలేదు. నిస్పృహ చెంది జిలేబీలను విసిరివేసి ఇంటికి తిరిగి వెళ్లిపోయాడు. కొద్ది రోజుల తరువాత మళ్లీ రామ్​ దక్షిణేశ్వరానికి వచ్చినప్పుడు శ్రీరామకృష్ణులు అతడితో ఇలా చెప్పారు: “నా కోసం ఏదన్నా తీసుకువస్తున్నప్పుడు, ముందుగా ఎవరికీ దాన్లో కొంత తీసి ఇవ్వవద్దు. భగవంతునికి నివేదించకుండా నేను ఏదీ తినలేను. ముందుగా ఎవరికో కొంత ఇచ్చి ఎంగిలియైన ఆహారాన్ని భగవంతునికి నివేదించలేను.” ఈ సంఘటనతో శ్రీరామకృష్ణులు సర్వజ్ఞులని రామ్​కు రూఢి యైంది.

		అనుమానం పెనుభూతం. సంశయాత్ములు ఎన్నో యాతనలకు గురవుతారు. మనస్సు నుండి సందేహాన్ని కూకటివేళ్లతో పెకలించివేయడం ఎంతో కష్టం. ప్రతి ఆధ్యాత్మిక సాధకుడూ ఈ ‘చీకటి రాత్రి’ ని గడిపే తీరాలి. ఇంతగా చూసినప్ప టికీ, విన్నప్పటికీ రామ్​ పాత సంశయాలు తలెత్తి అతణ్ణి అశాంతుణ్ణీ, దుః ఖపూరితుణ్ణీ గావించాయి. అతడికి సంసారం ఎడారిలా తోచింది. తన వేదనా మయ గాథను చెప్పి, ఉపశమనం పొందడానికి ఇంతకు మునుపులా రామ్​, శ్రీరామకృష్ణుల వద్దకు వెళ్లాడు. కాని ఈసారి శ్రీరామకృష్ణులు ఒక్క ముక్కలో, “నేనేం చేయగలను! అంతా భగవత్సంకల్పం మీద ఆధారపడి ఉంటుంది” అని చెప్పారు.

		అందుకు రామ్​, “మహాశయా! ఇన్ని రోజులుగా మీ సహాయం అర్థిస్తూ వచ్చాను. ఇప్పుడు మీరు ఇలా అంటే నేనేం చేయగలను?” అని అడిగాడు.

		“నీకు నేనేమీ ఋణపడి ఉండలేదు. ఇష్టమైతే నువ్వు ఇక్కడికి రావచ్చు, లేకపోతే లేదు” అన్నారు శ్రీరామకృష్ణులు.

		శ్రీరామకృష్ణుల దిగ్భ్రాంతికరమైన ఈ చికిత్సతో రామ్​ నిరాశా నిస్పృహలకు లోనైనాడు. తక్షణమే గంగలో దూకి ప్రాణత్యాగం చేసుకోవాలనుకొన్నాడు. గదిలో నుండి బయటకు వచ్చాక అతడు ఇలా ఆలోచించాడు: ‘ఎందుకు ఆత్మహత్య చేసుకోవాలి? భగవంతుని కన్నా భగవన్నామమే శక్తిమంతమైనదని వినివున్నాను. కలలో మంత్రదీక్ష పొందడం నా భాగ్యమని స్వయంగా గురుదేవులే వచించి ఉన్నారు. ఆ మంత్ర ప్రభావాన్ని ఈ రోజు పరీక్షిస్తాను.’ శ్రీరామకృష్ణుల గదికి ఉత్తరం వైపున ఉన్న వసారాలో పడుకొని ఆ మంత్రాన్ని మౌనంగా జపించ సాగాడు. హఠాత్తుగా అర్ధరాత్రి వేళ శ్రీరామకృష్ణులు తమ గదిలో నుండి బయ టకు వచ్చి, రామ్​ ప్రక్కన కూర్చుని, అతడికి ఏదో సలహా ఇచ్చారు. దాంతో రామ్​ ఆనందభరితుడయ్యాడు. భగవంతుని భక్తులను సేవించడం ద్వారా శాంత్యానందాలు లభిస్తాయని రామ్​కు గురుదేవులు నొక్కిచెప్పారు. ఆ తరువాత ఆయన తమ గదిలోకి వెళ్లిపోయారు.

		శ్రీరామకృష్ణుల భక్తులు తరచూ తమ ఇళ్లలో ఉత్సవాలను ఏర్పాటు చేసి, గురుదేవులనూ ఇతర భక్తులనూ ఆహ్వానించడం రివాజు. ఈ వేడుకలలో శ్రీరామకృష్ణులు భగవంతుని గూర్చి మాట్లాడేవారు, పారవశ్య స్థితిలో పాడేవారు, నృత్యం చేసేవారు. అప్పుడు ఆ గృహం తీవ్ర ఆధ్యాత్మిక వాతావరణంతో నిండి పోయేది. విందు వినోదాల ఖర్చూ, గురుదేవుల రాకపోకలకయ్యే బండి బాడుగా, కొన్ని సమయాలలో గాయకుని ఖర్చూ కూడా సామాన్యంగా ఆ గృహ యజమాని భరించేవాడు. రామ్​ స్వతహాగా పిసినారి. తన ఇంటి వేడుకలకు అయ్యే ఖర్చును ముందుగా అంచనా వేసుకొని, శ్రీరామకృష్ణులనూ ఇతర భక్తులనూ ఆహ్వానించ డానికి రామ్​ సంకోచించేవాడు. కాని శ్రీరామకృష్ణులు ఫలానా రోజు అతడి ఇంటికి వస్తానన్నప్పుడు, అతడు మనస్సు మార్చుకొని ఆనందంగా అవసరమైన ఏర్పాట్లు చేయనారంభించాడు.

		1883 జూన్​ రెండవ తేదీ (వైశాఖ మాసం, పౌర్ణమి) శ్రీరామకృష్ణులు రామ్​ ఇంటిని పావనం చేశారు. రామ్​ ఆ సందర్భంలో ఎంతో పరమానందం చెందాడు. ఆ తరువాత ప్రతి సంవత్సరం ఆ శుభదినాన్ని పురస్కరించుకొని వేడు కలు జరపడం ఒక ఆనవాయితీ అయింది రామ్​కు. తదనంతరం శ్రీరామకృష్ణు లను అనేకసార్లు రామ్​ తన ఇంటికి ఆహ్వానించి ధన్యుడయ్యాడు. అతడు ఉత్సవ వేడుకల నిర్వహణలో గొప్ప నైపుణ్యం సంపాదించాడు. ఇతర భక్తులు గురుదేవు లను తమ ఇళ్లకు ఆహ్వానించే ముందు వేడుకల ఏర్పాట్ల విషయంలో రామ్​ను తప్పనిసరిగా సంప్రతించేవారంటే అతిశయోక్తి కాదు. క్రమేణా శ్రీరామకృష్ణులు రామ్​ పిసినారితనాన్ని కూకటివేళ్లతో సహా పెకలించివేసి, ఆతణ్ణి ఉదారుడైన భక్తు నిగా తీర్చిదిద్దారు.

		మొట్టమొదటిసారి శ్రీరామకృష్ణులు రామ్​ ఇంటిని పావనం చేసిన మర్నాడు (1883 జూన్​ 3వ తేదీ) అతడు దక్షిణేశ్వరం వెళ్లి గురుదేవుల నుండి వివిధ ఆధ్యాత్మిక ఉపదేశాలు పొందాడు. రాత్రి పది గంటలకు శ్రీరామకృష్ణుల వద్ద నుండి సెలవు పుచ్చుకొని బయటకు వచ్చాడు. అప్పుడు ఆకాశం మేఘావృతమై ఉంది. అతడు ఇంకా వసారాలోనే ఉండగానే శ్రీరామకృష్ణులు తమ గది నుండి బయటకు రావడం కంటబడింది. హఠాత్తుగా ఆయన రామ్​ వద్దకు వచ్చి, “సరే, నీకు ఏం కావాలి?” అని అడిగారు. ఆ మాట విని రామ్​ నిర్ఘాంతపోయాడు. తన యావత్తు శరీరంలో విద్యుత్​ ప్రవహించినట్లు అతడికి అనిపించింది. శ్రీరామ కృష్ణులు తన ముందు కల్పతరువులా నిలబడి ఉన్నప్పటికీ ఆయనను ఏం వరం కోరుకోవాలో అతడికి తోచలేదు. శ్రీరామకృష్ణుల ఆధ్యాత్మిక మహత్వ సాన్నిధ్యంలో సంపద లేక అతీంద్రియ శక్తులు కోరుకోవడం అల్పంగా అతడికి తోచింది. చివరకు ఉద్వేగం పొంగిపొరలుతూండగా రామ్​ ఇలా జవాబిచ్చాడు: “ప్రభూ! ఏం కోరుకోవాలో నాకు తెలియడం లేదు. మీరు నిర్ణయించండి.” అప్పుడు శ్రీరామకృష్ణులు సమాధి మగ్నులవుతూ, “కలలో నేను నీ కిచ్చిన మంత్రాన్ని తిరిగి నాకు ఇచ్చివెయ్యి” అన్నారు. వెంటనే రామ్​ ప్రణమిల్లి ఒక పువ్వులా ఆ మంత్రాన్ని మానసికంగా ఆయన పాదపద్మాల మ్రోల అర్పించాడు. శ్రీరామ కృష్ణులు రామ్​ తలను తమ కుడి కాలుతో తాకారు; రామ్​ బాహ్యచైతన్యం కోల్పోయాడు. తామిద్దరూ ఆ స్థితిలో ఎంతసేపు ఉండిపోయారో రామ్​కు తెలియదు. క్రమేణా శ్రీరామకృష్ణులకు బాహ్యచైతన్యం కలిగింది; తమ కాలును రామ్​ తలపై నుండి తీసివేశారు. రామ్​ లేచి నిలబడ్డాడు. “నువ్వు ఏదన్నా చూడదలచు కొంటే నా వైపు చూడు” అన్నారు శ్రీరామకృష్ణులు. రామ్​ ఆయన వంక చూశాడు. శ్రీరామకృష్ణులు ఆతడి ఇష్టదైవం రూపు దాల్చడం అతడికి కనిపిం చింది. పిదప శ్రీరామకృష్ణులు అతడితో ఇలా చెప్పారు: “ఇకపై నువ్వు ఆధ్యాత్మిక సాధనలు చేయనవసరం లేదు. అప్పుడప్పుడు ఇక్కడికి వచ్చి నన్ను చూస్తే చాలు. వచ్చేటప్పుడు ఒక పైసా పెట్టి ఏదైనా కొని తెస్తూవుండు.”

		ఈ సంఘటనానంతరం రామ్​లో అశాంతి పూర్తిగా తొలగిపోయింది. అంతేగాక ఈ అనుభవం శ్రీరామకృష్ణులు అవతారపురుషులని అతడిలో గట్టి నమ్మకం కలిగించింది. ఒక సందర్భంలో తన ఈ నమ్మకాన్ని రామ్​, గిరీశ్​చంద్ర ఘోష్​తో ఇలా వ్యక్తం చేశాడు: “గిరీశ్​ సోదరా! నీకు ఈ విషయం అవగత మైందా? ఈసారి శ్రీచైతన్యులూ, నిత్యానందుడూ, అద్వైతుడూ కలిసి శ్రీరామ కృష్ణుల రూపంలో ఏకమైనారు. ప్రస్తుత అవతారమూర్తిలో ప్రేమ, భక్తి, జ్ఞానం సరిసమానంగా అభివ్యక్తమై ఉన్నాయి.”

		నిజమైన శిష్యుడు తన గురువు ఉపదేశాలను తు.చ. తప్పక పాటించి, తద్ద్వారా గురువు పట్ల తన ప్రేమను ఋజువు చేసుకొంటాడు. “భక్తులను సేవించే వారు నిజానికి నన్ను సేవించేవారవుతారు” అని శ్రీరామకృష్ణులు చెప్పేవారు. శ్రీరామకృష్ణుల ఈ ఆదేశాన్ని రామ్​ కచ్చితంగా పాటించి చూపాడు. జీవితాంతం శ్రీరామకృష్ణుల భక్తులను శ్రద్ధాసక్తులతో రామ్​ సేవించాడు. “శ్రీరామకృష్ణులను ప్రార్థించేవారు నా అతి సమీప బంధువులు” అని తరచూ రామ్​ చెప్పేవాడు. భక్తిపరాయణురాలైన అతడి భార్య కృష్ణప్రేయసి ఆధ్యాత్మిక మార్గంలో భర్తకు సంతోషంగా చేదోడువాదోడుగా నిలబడింది. ధనం గురించి భక్తులను శ్రీరామ కృష్ణులు హెచ్చరించడం రామ్​ వినివున్నాడు. వంతెన క్రిందుగా ప్రవహించే నీరు ఎన్నటికీ మలినం కాని రీతిలో నిజమైన భక్తుడు సముపార్జించే ధనం సంచితం కాకుండా ఉదాత్త లక్ష్యానికి వినియోగపడాలి. పోగు చేసుకోవాలనే కోరిక, అనురక్తి అనే విషాన్ని జనింపచేస్తుంది. అందువలన రామ్​ తన సంపాదనను పొదుపు చేసుకోకుండా పేదల, బాధితుల శ్రేయస్సుకై ధారాళంగా ఖర్చు చేశాడు. భోజన, బస సౌకర్యాలతో పాటు ఆర్థికంగా కూడా అనేకమంది విద్యార్థులకు అతడు సహాయం చేశాడు. ప్రతి రోజూ సాయంత్రం తన ఇంట్లో కీర్తన కార్యక్రమం ఏర్పాటుచేసి ఆ కార్యక్రమంలో పాల్గొనే ముప్ఫై మంది పైబడ్డవారికి ప్రసాద వినియోగం చేయడం ఆతడి ప్రధాన అభిరుచి అంటే అతిశయోక్తి కాదు.

		ఆధ్యాత్మిక జీవితం సదా సుగమంగా ఉండదు. రామ్​, భక్తులు రాత్రి బాగా ప్రొద్దుపోయేదాకా కీర్తనలో లయమయిపోయేవారు. ఇది రామ్​ ఇరుగు పొరుగు వారికి సహజంగానే ఇబ్బంది కలిగించింది. వారు ఫిర్యాదు చేయ సాగారు. ఏకాంతమైన ఒక గృహోద్యానాన్ని కొనుగోలు చేసి అక్కడ కీర్తన కార్యక్రమం, ఆధ్యాత్మిక సాధనలు జరుపుకోవాలని రామ్​ నిశ్చయించాడు. ఈ సంగతి గురుదేవులకు చెప్పినప్పుడు, శ్రీరామకృష్ణులు అతడికి ఇలా సలహా ఇచ్చారు: “నూరు హత్యలు జరిగినప్పటికీ ఎవరూ తెలుసుకోలేనంత ఏకాంత మైన గృహోద్యానం కొనుగోలుచేయి.” ఆ ప్రకారమే 1883 మధ్య కాలంలో కంకూర్​గాఛి అనే కలకత్తా తూర్పు పొలిమేర ప్రాంతంలో ఒక గృహోద్యానం రామ్​ కొనుగోలుచేశాడు.

		కొన్ని నెలలు గడిచాక ఒక రోజు శ్రీరామకృష్ణులు రామ్​తో ఇలా చెప్పారు: “కీర్తనలు జరుపుకోవడానికి నువ్వు కొనుగోలు చేసిన గృహోద్యానానికి ఇంకా నన్నెందుకు తోడ్కొనిపోలేదు? ఒక రోజు నీ ఉద్యానగృహం ఎలా ఉందో చూసి వద్దాం.” రామ్​ ఉప్పొంగిపోయాడు. వెంటనే అతడు శ్రీరామకృష్ణుల పయనానికి అన్ని ఏర్పాట్లూ చేశాడు. 1883 డిసెంబర్​ 26 బుధవారం నాడు ‘మ’ శ్రీరామ కృష్ణ కథామృతంలో ఇలా నమోదు చేసివున్నాడు.

		మణీలాల్​ మల్లిక్​, ‘మ’, పలువురు భక్తులతో కలిసి శ్రీరామకృష్ణులు బండిలో రామ్​ గృహోద్యానానికి బయలుదేరారు.....

		శ్రీరామకృష్ణులు (మణీలాల్​తో) : భగవంతుణ్ణి ధ్యానించగోరితే ముందుగా ఆయన ఉపాధిరహితుడని భావించాలి. భగవంతుడు ఉపాధు లకు అతీతుడు. ఆయన అవాఙ్మానసగోచరుడు. ఈ రకమైన ధ్యానంలో పరిపూర్ణతను సంతరించుకోవడం చాలా కష్టం.

		కాని అవతారాన్ని, అంటే మానవ రూపు దాల్చిన భగవంతుని – ధ్యానించడం సులభం. శరీరం కేవలం ఒక ఆచ్ఛాదన. అది లాంతరులో దీపం వెలగడం లాంటిది. గాజు పెట్టె గుండా లోనున్న విలువైన వస్తువు లను చూడడం లాంటిది.

		గృహోద్యానంలో ప్రవేశించగానే శ్రీరామకృష్ణులు బండిలో నుండి దిగి రామ్​ తదితర భక్తులతో కలిసి తులసివనం వద్దకు వెళ్లారు. అక్కడ నిలబడి, “ఎంత బాగుంది! చక్కని ప్రదేశం. ఇక్కడ సులభంగా ధ్యానం చేసుకోవచ్చు” అన్నారు.

		కొలనుకు దక్షిణాన నెలకొనివున్న ఇంట్లోకి వెళ్లి శ్రీరామకృష్ణులు కూర్చున్నారు. రామ్​ పండ్లు, తీపి తినుబండారాలు సమర్పించాడు. భక్తు లతో కలిసి శ్రీరామకృష్ణులు ఆనందిస్తూ వాటిని తిన్నారు. కాసేపయ్యాక ఆయన ఉద్యానం చుట్టి వచ్చారు.

		శ్రీరామకృష్ణులు పావనం చేసినందుకు గుర్తుగా, ఆ ప్రదేశం ధ్యానానికి ఎంతో అనుకూలమైనదని ఆయన ప్రస్తావించినందునా రామ్​ తన గృహోద్యానా నికి ‘యోగోద్యాన్​’ అని నామకరణం చేశాడు. ఉద్యానంలోని మామిడి చెట్టును ‘రామకృష్ణ – భోగ్​’ అని రామ్​ పేర్కొన్నాడు. శ్రీరామకృష్ణులు కాళ్లు చేతులు కడుగుకొన్న కొలనుకు ‘రామకృష్ణ కుండ’ మని పేరుపెట్టాడు. శ్రీరామకృష్ణుల సూచన మేరకు ఉద్యానం ఈశాన్య మూల పంచవటిని నాటించాడు. శ్రీరామ కృష్ణుల మహాసమాధి అనంతరం, ఆయన తులసివనం వద్ద ప్రణమిల్లిన చోట వారి అస్థికలను ప్రతిష్ఠించాడు. ఆ తరువాత అదే చోట ఒక ఆలయం వెల సింది.

		బాల్యావస్థలో సైతం రామ్​ బలిష్ఠంగా, కృతనిశ్చయుడుగా, పురుషోచితంగా ఉండేవాడు. స్థానిక వ్యాయామశాల, నాటకశాల లాంటి సామాజిక సంస్థలలో ప్రముఖపాత్ర వహించేవాడు. ఆతడి నిజాయతీ, నడవడికను చూసి జనం ఆతణ్ణి గౌరవించేవారు. రామ్​లోని నాయక లక్షణాన్ని గుర్తించిన శ్రీరామకృష్ణులు అతణ్ణి ‘కెప్టెన్​’ గా పేర్కొనేవారు. అంతేగాక స్వయంగా ఆయన కొన్ని విషయాలలో అతణ్ణి సంప్రతించడం కద్దు. ఒక సందర్భంలో త్రాగుడు మైకంలో గిరీశ్​ఘోష్​, శ్రీరామ కృష్ణులను చిన్నబుచ్చాడు. దాంతో భక్తులు గిరీశ్​పై ఆగ్రహించారు. కాని శ్రీరామ కృష్ణులు ఈ విషయం రామ్​కు చెప్పినప్పుడు అతడు గిరీశ్​ను సమర్థించాడు. గిరీశ్​ కాళీయునిలాంటి వాడనీ, విషం తప్ప అతడి వద్ద శ్రీకృష్ణునికి అర్పించ డానికి ఏదీ లేదనీ రామ్​, గురుదేవులకు సూచనప్రాయంగా తెలిపాడు. తక్షణమే శ్రీరామకృష్ణులు నిరాదరణను విస్మరించి, రామ్​తో కలిసి గిరీశ్​ను క్షమించడానికి అతడి ఇంటికి వెళ్లారు.

		శ్రీరామకృష్ణులతో అరమరికలు లేకుండా రామ్​ మెలగేవాడు. పైగా సదా నిర్మొహమాటంగా మాట్లాడడం వలన ఠక్కున అతడికి కోపం వచ్చేది. ఒకసారి అధర్​లాల్​సేన్​ తన ఇంట్లో చండీపారాయణ కార్యక్రమం ఏర్పాటుచేసి శ్రీరామ కృష్ణులను, పలువురు భక్తులను ఆహ్వానించాడు. పొరపాటున రామ్​ను ఆహ్వానిం చడం మరచిపోయాడు. ఈ కార్యక్రమం గురించి తెలిసినప్పుడు రామ్​ దిగాలుపడి పోయాడు. ఈ విషయంగా గురుదేవులకు ఫిర్యాదు చేశాడు. కాని శ్రీరామకృష్ణులు ఇలా జవాబిచ్చారు: “అతడు నిన్ను ఆహ్వానించలేదే అనుకో. భగవన్నామ సంకీర్తన జరిగే చోటుకు వెళ్లడంలో ఇంత గడబిడ ఎందుకు? ఆహ్వానం లేకుండానే భగవ న్నామ సంకీర్తనలో పాల్గొనవచ్చు.”

		ఒక సంకట పరిస్థితి ఎదురైనప్పుడో, భక్తుల మధ్య అపార్థం తలెత్తి నప్పుడో శ్రీరామకృష్ణులు హాస్యోక్తితో పరిస్థితిని ఆహ్లాదపరచేవారు. ఒక సంద ర్భంలో శ్రీరామకృష్ణుల సమక్షంలో ఆయన ఆధిక్యాన్ని రామ్​ ఋజువుపరచ ప్రయత్నించాడు. బ్రహ్మసమాజస్థులను ఉద్ధతితో రామ్​ నిరసిస్తుండగా శ్రీరామ కృష్ణులు అతడితో ఇలా చెప్పారు: “నా భుజానికి గాయం ఎందుకయిందో ఇప్పుడు చెప్పు. నిలబడి ఆ అంశం మీద ప్రసంగించు.” అంతా గొల్లున నవ్వారు. మరొకసారి (1884 సెప్టెంబర్​ 28) శ్రీరామకృష్ణులు ప్రగాఢ ఆధ్యాత్మిక భావనలో రామ్​ ఇంట్లో భక్తులతో మాట్లాడుతున్నారు. డాబా మీద భక్తుల ఆహార ఏర్పాట్లు చేస్తూండడంలో మునిగిపోయిన రామ్​, వారి సంభాషణ వినలేదు. అతడు క్రిందికి దిగివచ్చాక శ్రీరామకృష్ణులు, “ఇంతసేపు ఎక్కడున్నావు?” అని అడిగారు. “డాబా మీద ఉన్నానండీ” అని రామ్​ జవాబిచ్చాడు. తక్షణమే ఆయన వినమ్రంగా ఉండ మని సూచిస్తూ ఇలా అన్నారు: “పైకి వెళ్లడం కన్నా క్రిందే ఉండడం మంచిది కదా! నీరు పల్లంలోకి చేరుకొంటుంది. గుట్ట నుండి క్రిందికి ప్రవహిస్తుంది.”

		ఆదివారాలు, సెలవు రోజులలో భక్తులు అనేకులు దక్షిణేశ్వరానికి వచ్చి శ్రీరామకృష్ణులను ఆధ్యాత్మిక జీవితం గురించి ప్రశ్నలు అడిగేవారు. శ్రీరామ కృష్ణుల వచనాలను పదిలపరచగోరి రామ్​ సదా పెన్సిలు, కాగితం దగ్గర ఉంచు కొనేవాడు. శ్రీరామకృష్ణులు భక్తుల ప్రశ్నలకు జవాబు ఇస్తూండగా రామ్​ ఆయన చెబుతున్నది వ్రాసుకొనేవాడు. రామ్​ ఉత్సుకతను, నిజాయితీని చూసి శ్రీరామ కృష్ణులు అతడితో ఒకరోజు ఇలా చెప్పారు: “ఎందుకంత శ్రమపడతావు? కొంత కాలం గడిచాక నీ మనస్సే నీకు గురువై, జీవిత సమస్యలు ఎదురైనప్పుడు సముచిత మార్గదర్శకత్వం వహిస్తుంది.” శ్రీరామకృష్ణుల నుండి ఈ అభయ ప్రదానం పొందిన తరువాత రామ్​ ఆయన వచనాలు వ్రాసుకోవడం మాను కొన్నాడు.

		పువ్వు వికసించగానే తుమ్మెదలు వాటంతట అవే వస్తాయి. 1870 ల ఉత్త రార్ధంలో ప్రజలు శ్రీరామకృష్ణుల గురించి అధికాధికంగా వినసాగారు. 1880 లలో క్రొత్తవారు అనేకులు రావడం ప్రారంభమైంది. ఆధ్యాత్మిక జిజ్ఞాసువులకు తమ దేహశ్రమను కూడా పట్టించుకోకుండా శ్రీరామకృష్ణులు సహాయం చేశారు. కాని ఒక రోజు దక్షిణేశ్వరంలో పిల్లవాడి మాదిరి జగజ్జననితో ఇలా ఫిర్యాదు చేశారు: “అమ్మా ఇంతమందిని ఇక్కడికి నువ్వెలా తీసుకువస్తున్నావు? తినడానికీ స్నానం చేయడానికీ కూడా నాకు తీరిక లేకుండా ఉంది. (తన దేహాన్ని చూపుతూ) ఇది చిల్లులుపడ్డ మద్దెల లాంటిది. రేయింబవళ్లు వాయిస్తే ఎంతకాలం నిలు స్తుంది?” మరొక సందర్భంలో ఆయన ఇలా ప్రార్థించారు: “అమ్మా, విజయ్​కి, గిరీశ్​కి, కేదార్​కి, రామ్​కి, ‘మ’ కి కించిత్తు శక్తి ప్రసాదించు. నా వద్దకు రాకమునుపే క్రొత్తవారిని కొంతలో కొంత వీరు సంసిద్ధులను చేస్తారు.” ఈ విధంగా ఉపదేశించడానికి రామ్​, గురుదేవుల నుండి అనుజ్ఞ పొందాడు. దాదాపు అదే సమయంలో కొన్నగర్​ హరిసభలో ‘నిజమైన మతం ఏది’ అనే అంశం మీద ప్రసంగించడానికి రామ్​, గురుదేవుల నుండి అనుమతి పొందాడు.

		1885 మే నెలలో రామ్​ వ్రాసి పదిలపరచుకొన్న కొన్ని ముఖ్యమైన శ్రీరామకృష్ణుల ఉపదేశాలను తత్త్వసార అనే పుస్తక రూపంగా ప్రచురించాడు. కొందరు భక్తులు ఇందుకు ఆక్షేపణ తెలుపడమే కాక, శ్రీరామకృష్ణులతో కూడా ఈ విషయం ప్రస్తావించారు. ఒక రోజు శ్రీరామకృష్ణులు రామ్​ను ప్రక్కకు పిలిచి ఇలా అన్నారు: “ఇలా చూడు కొందరు భక్తులు నువ్వేదో పుస్తకం ప్రచురిస్తున్నా వని నాతో చెప్పారు. నువ్వు ఏం రచించావు?” అందుకు రామ్​ ఆయన ఉపదేశా లను కొన్నింటిని సేకరించి పుస్తకంగా ప్రచురించానని చెప్పాడు. పిదప కొన్ని ఉపదేశాలను ఆయనకు చదివి వినిపించాడు. అది విని శ్రీరామకృష్ణులు ఇలా అన్నారు: “ఓహో, ఆ ఉపదేశాలను రచించావా? మంచిది. విను, నువ్వే వాటిని రచించావని భావిస్తే, ఇతరుల నుండి కించిత్తు స్పందనే వస్తుంది. కాని భగవం తుడు నీ మూలంగా రచింపజేస్తున్నాడని భావిస్తే వాటికి ఎంతో ఆదరణ లభి స్తుంది.” ఆయన రామ్​ను ఇలా హెచ్చరించారు కూడా: “నా జీవిత చరిత్రను ఇప్పుడు ప్రచురించవద్దు. కాదని ప్రచురించావంటే, నా దేహం చాలాకాలం నిలువదు.” రామ్​ ఆ హెచ్చరికను పాటించాడు. శ్రీరామకృష్ణులు మహాసమాధి చెందిన తరువాత రామ్​ ప్రప్రథమ జీవితగాథను శ్రీ శ్రీరామకృష్ణ పరమహంస దేవెర్​ జీవన్​ వృత్తాంత పేరిట రచించాడు. ఆ తరువాత తత్త్వసారను విస్తరించి తత్త్వ–ప్రకాశిక (శ్రీరామకృష్ణుల ఉపదేశాలు) ప్రచురించాడు. గురుదేవుల ఉప దేశాలను ప్రచారం చేసే ఉద్దేశంతో రామ్​ తత్త్వమంజరి అనే పత్రికను ప్రచు రించ నారంభించాడు.

		1885 సెప్టెంబర్​ నెలలో క్యాన్సర్​ వ్యాధి చికిత్సకై శ్రీరామకృష్ణులను శ్యామ్​పుకూర్​కు తరలించారు. శ్రీరామకృష్ణుల సంరక్షణకు చేసిన ఏర్పాట్లలో రామ్​ చురుకుగా పాల్గొన్నాడు. కాళీపూజ పర్వదినం దగ్గరపడుతూండగా శ్రీరామ కృష్ణులు ఆ సందర్భాన్ని పురస్కరించుకొని జగజ్జననిని పూజించాలనే తమ కోర్కెను వ్యక్తం చేశారు. భక్తులను పూజకు అవసరమైన సరంజామా సేకరించి తెమ్మని అడిగారు. ఆ ప్రకారం వారు పువ్వులు, పండ్లు, తీపిభక్ష్యాలు, గంధం, ధూపం, కొవ్వొత్తులు తీసుకువచ్చారు. శుభముహూర్తం సమీపిస్తున్నప్పుడు ఆ పూజాద్రవ్యాలను శ్రీరామకృష్ణుల ముందు ఉంచారు. స్వయంగా ఆయన పూజ చేస్తారని వారు అనుకొన్నారు. ప్రతిమ ఏదీ లేదు. భక్తులు నిశ్శబ్దంగా ఆయన చుట్టూ కూర్చున్నారు. కాని ఆయన ధ్యానంలో మగ్నులై ఉండిపోయారు. హఠాత్తుగా రామ్​ మనస్సులో ఈ ఆలోచన మెదలింది: ‘గురుదేవులు పూజించవల సిన అవసరం లేదు. మనమే ఆయనను పూజిద్దాం.’ రామ్​ తన ఆలోచనను గిరీశ్​కు మెల్లగా తెలిపాడు. అందుకు గిరీశ్​, “నువ్వు ఏమంటున్నావు? గురు దేవులు మన పూజ కోసం నిరీక్షిస్తున్నారా?” అన్నాడు. వెంటనే గిరీశ్​ కొన్ని పువ్వులు గురుదేవులకు అర్పించి, “జై శ్రీరామకృష్ణా! జై జగజ్జననీ!” అన్నాడు. గురుదేవులకు రోమాంచితమై, ఆయన సమాధిమగ్నులయ్యారు. దివ్యదరహసంతో ఆయన వదనారవిందం తేజోవిరాజమానమైంది. తక్కిన భక్తులు కూడా గురుదేవులకు పువ్వులు అర్పించి ధన్యులయ్యారు.

		కలకత్తా కాలుష్య వాతావరణం శ్రీరామకృష్ణుల వ్యాధిని ప్రకోపింపజేసింది. వైద్యుల సలహా మేరకు కలకత్తా ఉత్తర శివారైన కాశీపూర్​లోని ఒక ఉద్యానగృహా నికి భక్తులు శ్రీరామకృష్ణులను తరలించారు. యథాప్రకారం రామ్​ అక్కడ నిర్వ హణ బాధ్యతను చేపట్టడమే కాక తన శక్తి మేరకు ఖర్చుల నిమిత్తం డబ్బు కూడా ఇవ్వసాగాడు. ఒక రోజు గురుదేవులకు నాలుక గీచుకొనే ఉపకరణం అవసర మని తెలిసి, ఒక వెండి ఉపకరణం కొని తెచ్చి ఇచ్చాడు. కాని శ్రీరామకృష్ణులు దానిని పుచ్చుకోవడానికి నిరాకరిస్తూ, ఇలా అన్నారు: “నువ్వేం చేశావు? దీనిని తీసుకెళ్లు. ఒక పైసా ఖరీదుచేసే ఇత్తడి దాన్ని పట్టుకురా.” విలాసాలకు ఆయన పరమ వ్యతిరేకి. రామ్​ ఇది గుర్తుంచుకొని గురుదేవుల ఉదాహరణను సదా పాటిస్తూ వచ్చాడు.

		1886 జనవరి ఒకటవ తేదీ శ్రీరామకృష్ణులు అసాధారణమైన ఆధ్యాత్మిక భావపారవశ్య స్థితిలోకి వెళ్లి పలువురు భక్తులను దీవించారు. ఆ సందర్భంలో రామ్​ కూడా అక్కడే ఉన్నాడు. తదనంతరం ఆ రోజును ప్రతి సంవత్సరం ‘కల్పతరువు పర్వదినం’ గా తన గృహోద్యానంలో ఉత్సవంగా జరుపసాగాడు.

		కాశీపూర్​ గృహోద్యానంలో శ్రీరామకృష్ణులు 1886 ఆగస్టు 16వ తేదీ మహాసమాధి చెందారు. దహనానంతరం ఆయన అస్థికలలో ఎక్కువ భాగం యువ శిష్యులు పదిలపరచుకొని పూజించసాగారు. వారే కాలాంతరంలో శ్రీరామ కృష్ణుల ప్రత్యక్ష సన్న్యాస శిష్యులు. మిగిలిన అస్థికలను జన్మాష్టమి నాడు (గురు దేవుల మహాసమాధి తరువాత వారం రోజులకు వచ్చింది) కాంకూర్​గాఛి యోగోద్యానంలో ప్రతిష్ఠించారు. వెంటనే అస్థికలను నిత్యం పూజించే ఏర్పాటు రామ్​ చేశాడు. ఆనాటి నుండి ప్రతి సంవత్సరం జన్మాష్టమి పర్వదినం కాంకూర్​గాఛి యోగోద్యానంలో ప్రధాన ఉత్సవంగా జరుపబడడం ఆనవాయితీగా వస్తున్నది.

		శ్రీరామకృష్ణుల జీవితచరిత్రను ప్రచురించిన మొదటి వ్యక్తీ, శ్రీరామకృష్ణుల అస్థికలను పూజించే నిమిత్తం ఒక ఆలయం నిర్మించిన ప్రథముడూ, బహిరం గంగా శ్రీరామకృష్ణులు అవతారపురుషులని ప్రచారం చేసిన ప్రథమ వ్యక్తీ రామ్​ అని గుర్తుంచుకోవాలి. అతడి ప్రగాఢ భక్తివిశ్వాసాలూ, పరిత్యాగమూ, పాండిత్యమూ, ప్రజలకు నచ్చజెప్పగల శక్తీ అతణ్ణి ఆదర్శప్రాయుడైన ధర్మోపదేశ కునిగా రూపొందించాయి. అంతేగాక అతడికి శ్రీరామకృష్ణుల దీవెనలు ఉండనే ఉన్నాయి. శ్రీరామకృష్ణుల జీవితం ఆయన బోధనల గురించి స్టార్​, సిటీ, మినర్వా థియేటర్లలో 1893 నుండి 1897 మధ్యకాలంలో రామ్​ పద్దెనిమిది ప్రసంగాలు చేశాడు. ఆ ప్రసంగాలు కలకత్తాలో సంచలనం సృష్టించాయి. కొందరు శ్రీరామకృష్ణుల భక్తులు ఈ ప్రసంగాల పట్ల ఆక్షేపణ లేవనెత్తారు. కాని రామ్​ వారిని లక్షించలేదు. 1893 గుడ్​ ఫ్రైడే రోజున ‘శ్రీరామకృష్ణులు ఒక అవతారమా?’ అనే ప్రసంగంతో ప్రసంగాల పరంపరను రామ్​ ప్రారంభించాడు. తన నిర్ణయాన్ని శాస్త్రవచనాల ద్వారా, విచారణ ద్వారా, అనుభవాత్మక ప్రమాణం ద్వారా, వ్యక్తిగత అనుభవాలైన సంఘటనల ద్వారా రామ్​ రూఢిపరిచాడు.

		పావనత్వానికీ, వైరాగ్యానికీ అపరావతారమైన శ్రీరామకృష్ణుల గురించి తన ప్రసంగాలను ప్రజలు వినాలంటే తాను స్వయంగా కామినీ కాంచనాలను పరిపూర్ణంగా త్యజించాలని రామ్​ గ్రహించాడు. మనోవాక్కుల ఐక్యతే నిజమైన మతమని శ్రీరామకృష్ణులు అభిప్రాయపడేవారు. శ్రీరామకృష్ణుల ఈ ఉపదేశాన్ని తన జీవితంలో ప్రతిఫలింప చేయడానికి రామ్​ నిజాయతీగా ప్రయత్నించాడు. కార్యాలయంలో ఉన్నత హోదాలో ఉన్నప్పటికీ రామ్​ ఎన్నడూ గర్వించలేదు; మరింత ఉన్నతస్థాయి పొందాలని ఎన్నడూ అతడు వాంఛించి ఎరుగడు. తిండి విషయంలోను, దుస్తుల విషయంలోను అతడు నిరాడంబరంగానే ఉండేవాడు. ఉద్యోగానికీ కుటుంబానికీ సంబంధించి అనేక బాధ్యతలలో తలమునకలై ఉన్నప్పటికీ రామ్​ మనస్సు సదా గురుదేవుల మీదా, కాంకూర్​గాఛి యోగోద్యాన్​ మీదా ఉండేదనడం అతిశయోక్తి కాదు. సిమ్లాపేటలోని ఇంట్లో భార్యాబిడ్డలతో జీవిస్తూన్నప్పటికీ రామ్​, ప్రతి రోజు కాంకూర్​గాఛికి వెళ్లివచ్చేవాడు. కొంతకాలం తరువాత అతడు యోగోద్యాన్​కు తరలి వెళ్లాడు. స్వయంగా తనే పూజాదికాలు, తోటపని, శుభ్రపరచడం వంటివి చేయసాగాడు. శ్రీరామకృష్ణులు తమ శిష్యు లకు, “మీరు సంసారంలో నిమిత్తమాత్రంగా జీవించగోరితే ముందుగా ఏకాం తంలో భక్తి సాధనలు అనుష్ఠించాలి” అని ఉపదేశించి ఉన్నారు.

		భగవంతుడు అనేక రీతులలో భక్తులను పరీక్షిస్తాడు. అన్ని ప్రలోభాలకూ అతీతంగా జీవించే వ్యక్తే నిజమైన భక్తుడు. ఒకసారి కలకత్తా వ్యాపారస్ధు డొకడు ఇంగ్లండు నుండి నాలుగు ఓడలలో కిరోసిన్​ నూనెను దిగుమతి చేశాడు. అమ్మ డానికి మునుపు రసాయనిక విశ్లేషణకై ఆ నూనె నమూనాను రామ్​ వద్దకు తీసుకొచ్చారు. రామ్​ ఆ నూనెను మూడుసార్లు పరీక్షించి అది నిర్ణీత ప్రమాణానికి కాస్త తక్కువ స్థాయిలో ఉన్నందున, అమ్మడానికి అనుమతించలేదు. అందువలన ఆ వ్యాపారికి లక్షలాది రూపాయలు నష్టం వాటిల్లడంతో అతడు దిగులు చెందాడు. తన సరుకుపై ఆమోదముద్ర వేస్తే నలభై వేల రూపాయలు లంచం ఇస్తానని రామ్​కు ఆశ చూపాడు. తాను ఎన్నటికీ దొంగ ఆమోదముద్ర వేయనని కచ్చితంగా చెప్పి, రామ్​ ఆ డబ్బును తిరస్కరించాడు. ఇటువంటి అనేక ఆవ కాశాలు వచ్చినప్పటికీ రామ్​ సత్యపథం నుండి ఎన్నడూ వైదొలగలేదు.

		అసాధారణ రీతిలో రామ్​, శ్రీరామకృష్ణులను శరణుజొచ్చాడు. కాలాంత రంలో ఎవరో రామ్​ను, భార్యాబిడ్డల కోసం ఎందుకు ధనం పొదుపు చేయలేదని అడిగారు. అందుకు అతడు ఇలా జవాబిచ్చాడు: “నేను తలచుకొని ఉంటే ఎంతో ధనం పొదుపుచేసి ఉండేవాణ్ణి. కాని ఏనాడూ నేను ఒక కుటుంబాన్ని నిర్వహిస్తు న్నట్లు భావించింది లేదు. భగవంతుడే నా భార్యాబిడ్డల కోసం సమస్తం అమరు స్తాడు; నా మరణానంతరం సైతం అది కొనసాగుతుంది.” ఒక ప్రమాదంలో ఏర్పడ్డ కాలిన గాయాలతో 1886 డిసెంబర్​ 7వ తేదీ రామ్​ కుమార్తె మరణించి నప్పుడు ఆ శోకాన్ని రామ్​ భరించాడు. తనను ఓదార్చడానికి వచ్చిన వారితో అతడు ఇలా చెప్పాడు: “భగవంతుడు ఆ కుమార్తెను నాకు ప్రసాదించాడు, ఆయనే ఇప్పుడు తీసుకుపోయాడు. నే నెందుకు కుమిలిపోవాలి?”

		సామాన్యంగా నలుగురు కలుసుకొన్నప్పుడు ఉబుసుపోక కబుర్లతో, ఇతరులను విమర్శించడంతో సమయం గడిపివేస్తారు. రామ్​కు లౌకిక సంభాష ణలు విషతుల్యాలు. తన సమక్షంలో శ్రీరామకృష్ణులను గూర్చిగాని, ఆధ్యాత్మిక జీవితం గురించిగాని తప్ప మరే ఇతర విషయాలు మాట్లాడడానికీ రామ్​ ఎవరినీ అనుమతించేవాడు కాడు. శ్రీరామకృష్ణులను గురించి అతడు మాట్లాడుతున్న ప్పుడు అతడి ముఖం ఆనందంతో వెలిగిపోయేది, కళ్ల వెంట అశ్రుధార కట్టేది. ఆతడి భక్తివిశ్వాసాలు విస్పష్టంగా వ్యక్తమయ్యేవి. అతడు కొందరికి దీక్ష ఇచ్చాడు. ఆధ్యాత్మిక శక్తితో కొందరి జీవితాలను రామ్​ మార్చగలిగాడు. ప్రతి ఆదివారం రామ్​, అతడి అనుయాయులు కలకత్తా వీథులలో కీర్తనలు గానం చేస్తూ, నాట్యం చేయడం పరిపాటి. గురుదేవుల అనుగ్రహం వలన రామ్​ దివ్యానందాన్ని చవిచూడడమే కాక, ఇతరులతో కలిసి దానిని పాలుపంచుకొన్నాడు కూడా.

		యోగోద్యానంలో రామ్​ ఆచరించిన కఠోర తపోమయ జీవితం చివరకు అతడి ఆరోగ్యాన్ని బాగా దెబ్బతీసింది. 1898లో అతడు తీవ్ర గ్రహణి వ్యాధికి (రక్త విరేచనాలు) గురైనాడు. దాంతోబాటు మధుమేహ వ్యాధి, బాధాకరమైన రాచపుండు కారణంగా అతడు సిమ్లాపేటలోని తన స్వగృహానికి చికిత్స నిమిత్తం తిరిగి రావలసివచ్చింది. భార్య, మిత్రులు, శిష్యులు రామ్​ను శ్రద్ధాసక్తులతో సేవిం చారు. శ్రీరామకృష్ణుల శిష్యులు సైతం రామ్​ను పరామర్శిస్తూ వచ్చారు. ఒక రోజు రామ్​ను చూడడానికి వివేకానంద స్వామి స్వయంగా వచ్చారు. శ్రీరామ కృష్ణుల ఈ విశిష్ట శిష్యుల సమావేశం ఒక అద్భుతం. శ్రీరామకృష్ణులతో గడిపిన పాత రోజుల గురించి వారు ముచ్చటించుకొంటున్నప్పుడు రామ్​ స్నానాల గదికి వెళ్లవలసి వచ్చింది. అప్పుడు అక్కడ ఎవరూ లేనందున జోళ్లు ధరించ డానికి వివేకానంద స్వామే స్వయంగా రామ్​కు సహాయం చేశారు. వివేకానంద స్వామి వినమ్రతను చూసి రామ్​ కళ్లలో నీళ్లు తిరిగాయి. అతడు ఇలా అన్నాడు:” బిలే (వివేకానంద స్వామి ముద్దుపేరు) అమెరికాకు వెళ్లి సుప్రసిద్ధుడివయ్యాక మమ్మల్ని నువ్వు మరచిపోయి ఉంటావని అనుకొన్నాను. కాని నువ్వు నా సోదరుడైన చిన్న బిలేగానే ఉన్నావు.” (రామచంద్ర దత్తా, వివేకానంద స్వామి దాయాదులు.)

		విశిష్ట సేవాశుశ్రూషలూ, చికిత్సా లభించినప్పటికీ రామ్​ ఆరోగ్యం క్షీణించ సాగింది. గుండెజబ్బు, శ్వాసించడంలో తీవ్రమైన ఇబ్బంది వాటిల్లి ఉబ్బస వ్యాధి లోకి దింపింది. నిద్రపట్టని రాత్రుళ్లు గురుదేవుల నామాన్ని జపిస్తూ రామ్​ గడప సాగాడు. నెలన్నర గడిచిన తరువాత తాను మరెంతో కాలం బ్రతకనని రామ్​ రూఢిపరచుకొన్నాడు. శ్రీరామకృష్ణుల అస్థికలను ప్రతిష్ఠించిన పావనమైన ప్రదే శంలో మరణించాలని అతడు కోరుకొన్నాడు. అందువలన తనను యోగోద్యానా నికి తిరిగి పంపించివేయమని భార్యతో చెప్పాడు. కాని వారు అందుకు విముఖత కనబరచారు. చివరకు ఒక పల్లకీని తెప్పించుకొని తన శిష్యులతో కాంకూర్​గాఛికి వెళ్లిపోయాడు. అక్కడకు వెళ్లగానే, “నా గురుదేవుల ప్రక్కన ఇక శాశ్వత విశ్రాంతి తీసుకోవడానికి ఇక్కడకు వచ్చేశాను” అన్నాడు. ఆపైన రామ్​ ఐదు రోజులు మాత్రమే జీవించాడు.

		1889 జనవరి 17వ తేదీ రాత్రి 10–45 గంటలకు రామ్​ తుదిశ్వాస విడిచాడు. గంగాతీరాన రామ్​ దేహానికి దహన సంస్కారం జరిగింది. రామ్​ అస్థికలు యోగోద్యానంలో వెలసిన శ్రీరామకృష్ణుల ఆలయం ప్రక్కన ప్రతిష్ఠిం చారు. చనిపోవడానికి మునుపు రామ్​ తన శిష్యులతో ఇలా చెప్పాడు: “నా మరణానంతరం నా చితాభస్మంలో కొంత యోగోద్యానం ముఖద్వారం క్రింద పాతిపెట్టండి. యోగోద్యానంలోకి వచ్చేవారు నా తల మీదుగా నడిచిపోతారు. ఆ విధంగా గురుదేవుల భక్తుల పాదస్పర్శ సదా నేను పొందగలుగుతాను.”

		

	

	
		7 మన్మోహన్​ మిత్రా

		మానవాళి ఉనికికి ఆధారభూతమైనది పరమానందం; అంతేకాక సమస్త మానవ ప్రయాసల లక్ష్యం కూడా అదే! ఆ పరమానందమే భగవంతుడు. తాను నిర్వర్తిస్తున్న ప్రతి పనిలోనూ మనిషి ఆ పరమానందాన్ని పొందగోరుతున్నాడు. పరమానందం కోసమే మనిషి వివాహం చేసుకొంటున్నాడు, పిల్లలను కంటున్నాడు, ధనం ఆర్జిస్తున్నాడు, భుజిస్తున్నాడు. ఒక్క మాటలో చెప్పాలంటే సంసార జీవితం గడపడం పరమానందం కోసమే అన్నట్లుగా వ్యవహరిస్తున్నాడు. పందొమ్మిదవ శతాబ్ది ఉత్తరార్ధంలో శ్రీరామకృష్ణులు దక్షిణేశ్వరంలో పరమానంద సంతను తెరిచారు. మకరందం కోసం తుమ్మెదలు పువ్వుల మీద వ్రాలే రీతిలో, అన్ని వైపుల నుండి జనం పరమానందం గ్రోలడానికి గురుదేవుల వద్దకు రాసాగారు.

		ఒక రోజు భక్తుడొకడు శ్రీరామకృష్ణులను ఇలా అడిగాడు: “మహాశయా! దూరప్రాంతాల నుండి జనం మీ వద్దకొచ్చి పరమానంద పానం చేసి, తరిస్తున్నారు. కాని దక్షిణేశ్వరంలోని జనం మాత్రం ఎందువలన రావడం లేదు?” అందుకు ఆయన ఇలా జవాబిచ్చారు: “ఇలా చూడు. వెలిగించిన నూనె దీపం క్రింద నీడ సదా ఉంటుంది. గంగాతీరంలో తాడుతో కట్టివేసిన ఒక ఆవును పరికించు. దప్పికతో అది తపించిపోతుంది. కాని ప్రక్కనే ఉన్న గంగాజలాన్ని త్రాగలేదు. ఎందుకంటే అది కట్టివేయబడింది కనుక. అందుకు మారుగా తప్పిపోయిన ఆవులు చాలా దూరం నుండి వచ్చి గంగలో నీరు త్రాగిపోతుంటాయి. బద్ధజీవులు భగవంతుణ్ణి గురించి వినడానికి ఇష్టపడరు. మాయ క్రమ్మి ఉన్నంత దాకా వారు భగవంతుణ్ణి విస్మరించే ఉంటారు.”

		శ్రీరామకృష్ణుల భక్తులలో ఒకరైన మన్మోహన్​ మిత్రా ఒక కలలో తనను క్రమ్మిన మాయ తెరలు ఎలా తొలగిపోయాయో ఇలా అభివర్ణిం చాడు:

			మన్మోహన్​ మిత్రా
(1851-1903) 
		
		అది 1879వ సం ॥ లో ఒక శనివారం రాత్రి. ఈ యావత్ప్రపంచం నీళ్లలో మునిగిపోయివుండడం కలలో కనిపించింది. ఆ భయానక వెల్లువలో ఆక్టర్లోని స్మారక కట్టడంతో సహా కలకత్తాలోని ఎత్తైన కట్టడాలన్నీ కొట్టు కొనిపోయాయి. కనుచూపు మేర జలరాశి మాత్రమే కనిపించిందిగాని మానవ మాత్రు డెవ్వరూ కానరాలేదు. ఆ వెల్లువలో నిస్సహాయ స్థితిలో కొట్టుకొని పోతున్నాను. హఠాత్తుగా నా మనస్సులో ఈ ఆలోచన మెదలింది: ‘నా తల్లి ఎక్కడ? నా భార్య, కూతురు, చెల్లెళ్లు ఎక్కడ?’ తక్షణమే నా కొక వాణి వినవచ్చింది: ‘నీ సొంతమని చెప్పుకోవడానికి ఈ లోకంలో ఎవరూ మిగల్లేదు. అంతా మరణించారు.’

		‘అలా అయితే నేను బ్రతికివుండీ ఏం ప్రయోజనం?’

		‘ఆత్మహత్య మహాపాపం.’

		‘ఇప్పుడు నే నెక్కడికి పోవాలి? మానవ ఆవాసం ఎక్కడా కానరావడం లేదు.’

		‘ఈ లోకంలో ఎవ్వరూ బ్రతికిలేరు. యావన్మందీ మరణించారు.’

		‘ఎవ్వరూ బ్రతికిలేనప్పుడు, నే నెవరితో బసచేయగలను?’

		‘ఈ జలప్రళయం బారినపడకుండా జీవించి ఉన్నవాళ్లు భగవత్సాక్షా త్కారం పొందినవారు మాత్రమే. త్వరలోనే వారిని కలుసుకొని వారితో కలిసి జీవిస్తావు.’

		‘చుట్టూ నీళ్లు మాత్రమే ఉన్నాయి. నేను ఏం తినాలి?’

		‘నీ ఛాతీ క్రింద వెతుకు, ఆహారం లభిస్తుంది.’

		నా ఛాతీ క్రింద చేయిపెట్టి చూడగా ఒక కొయ్యపలక కనిపించింది. నీళ్లలో తేలడానికి అది నాకు ఉపకరించింది. భగవంతుని ఈ లీలను చూసి ఆశ్చర్యపోయాను. అనూహ్యంగా నా ప్రాణం కాపాడడానికి ఆయన ఒక కొయ్యపలకను పంపించాడు. నాకు ఈదడం బాగా తెలియదు. కాబట్టి చాలాసేపు నీళ్లపై తేలివుండడం నాకు అసాధ్యం.

		వేకువన నాలుగు గంటలకు నాకు మెలకువ వచ్చింది. కాని కొంతసేపు విభ్రాంతిలో అట్లే పడుకొని ఉండిపోయాను. తరువాత నా భార్యను చూసి, ‘నే నెక్కడ ఉన్నాను? నువ్వెవరు?’ అని బిగ్గరగా అడిగాను. ఆమె మ్రాన్పడిపోయింది. సచేతన స్థితిలోకి వచ్చాక నేను చూసినదంతా కల అని గ్రహించాను.

		ఆ రోజు ఉదయమే మన్మోహన్​ తన దాయాదియైన రామచంద్ర దత్తావద్దకెళ్లి తన కల గురించి చెప్పాడు. అంతా విని రామ్​ ఇలా అన్నాడు: “నువ్వుచూసింది నిజం. నిజానికి జీవులందరూ మాయలో మునిగివున్నారు. వారుజీవచ్ఛవాలు.” ఇండియన్​ మిర్రర్​, సులభ్​ సమాచార్​ లాంటి వార్తాపత్రికలలో శ్రీరామకృష్ణుల ఆధ్యాత్మిక జీవితం గురించి మన్మోహన్​ చదివివున్నారు. దక్షిణేశ్వరానికివెళ్లి ఆయనను దర్శించుకొందామని రామ్​కు చెప్పాడు. అందుకు అతడు వెంటనే అంగీకరించాడు. శ్రీరామకృష్ణులను మన్మోహన్​ కలుసుకోవడానికి దారి తీయించింది ఈ స్వప్నమే!

		కలకత్తాకు ఉత్తరాన తొమ్మిది మైళ్ల దూరంలో, గంగకు ఆవలివైపు గలహూగ్లీ జిల్లాలో గంగాతీరంలోని కోన్నగర్​లో 1851 సెప్టెంబర్​లో మన్మోహన్​మిత్రా జన్మించాడు. తల్లితండ్రుల ప్రభావం అతడిపై ఎంతోవుంది. అతడి తండ్రియైనభువన్​ మోహన్​ మిత్రా బాగానే ఆర్జిస్తున్న వైద్యుడు. చరిత్ర, విజ్ఞానశాస్త్రం, ఆంగ్లసాహిత్యాలలో ఆతడికి చక్కని అభినివేశం ఉంది. ఆ కాలంలో భారతీయ సమాజంపాశ్చాత్య సంస్కృతీ ప్రభావంలో మునిగివుంది. తాను విద్యావంతుడే అయినప్పటికీభువన్​ మోహన్​ పాశ్చాత్య ఆనందవాద (ఆనందమే ఉత్తమ పురుషార్థమని బోధించేసిద్ధాంతం) అనుకరణకు వ్యతిరేకి; పైగా హైందవ సంస్కృతిని గట్టిగా సమర్థించేవ్యక్తి. ఆతడి భార్య శ్యామసుందరి ధర్మపరాయణురాలు. మొక్కవోని భక్తిప్రపత్తులతోహైందవ వ్రతాదులు, పండుగలు జరుపుకొనేది. ఒకసారి శ్యామసుందరి ప్రగాఢధ్యానంలో ఉన్నప్పుడు ఒక బంధువు (స్త్రీ) ఆ ధ్యానం నిజమో కాదో తేల్చుకోనెంచి ఒక తేలును ఆమె ఒడిలో పడేసింది. ధ్యానం నటన అయితే శ్యామసుందరి బిగ్గరగా కేకపెడుతుందని ఆమె భావించింది. కాని శ్యామసుందరి తేలు పడడంతోసహా తన చుట్టూ ఏం జరుగుతున్నదో సైతం తెలియని స్థితిలో ఉండడం చూసి ఆ బంధువైన స్త్రీ ఆశ్చర్యపోయింది. ఆ తేలు ఆమె ఒడిలో ప్రాకిందేగాని కుట్టలేదు.

		మన్మోహన్​ మొదట కోన్నగర్​ పాఠశాలలోను, తరువాత కలకత్తాలోని హిందూ విద్యాలయంలోను చదివాడు. తెలివైన విద్యార్థి కాకపోయినప్పటికీ, ప్రతి సంవత్సరమూ సత్ప్రవర్తనకుగాను ఇచ్చే బహుమతిని మన్మోహన్​ దక్కించుకొనేవాడు. తనమామయైన రాజేంద్రనాథ్​ మిత్రా మూలంగా ఆది బ్రహ్మసమాజ నాయకుడైనదేవేంద్రనాథ్​ టాగూర్​ను, నవవిధాన బ్రహ్మసమాజ నాయకుడైన కేశవచంద్ర సేన్​నుమన్మోహన్​ కలుసుకొన్నాడు. బ్రహ్మసమాజంతో మన్మోహన్​కు ఏర్పడుతున్న సన్నిహితసంబంధాన్నీ, అపరిమిత ధార్మిక ఆసక్తినీ అతడి తాత గమనించాడు. సర్వసంగ పరిత్యాగం చేసి సన్న్యాసం పుచ్చుకొంటాడేమోనని భయపడ్డ తాత, ఆతడి వివాహానిక్ ఏర్పాటు చేశాడు. అప్పటికి మన్మోహన్​కు పదిహేడేళ్లు. ఇంకా హిందూవిద్యాలయం లోనే చదువుకొంటున్నాడు. వివాహానంతరం తండ్రితోబాటు ఢాకాకు వెళ్లి అక్కడ అతడు చదువు కొనసాగించాడు.

		కొన్ని సంవత్సరాల పిదప భువన్​ మోహన్​ ఆరోగ్యం క్షీణించడంతో కుమారునితో కలిసి కలకత్తాకు తిరిగివచ్చేశాడు. 1873లో గుండెపోటుతో భువన్​ మోహన్​ మరణించాడు. తల్లి, నలుగురు చెల్లెళ్ల బాధ్యత ఇరవై ఒక్క సంవత్సరాల మన్మోహన్​పై పడ్డది. కలకత్తా ఇంటిని అద్దెకిచ్చి, కోన్నగర్​లోని తమ ఇంటికి వెళ్లిపోదామని తల్లి సూచించింది. కళాశాల చదువు కొనసాగించాలనే ఆలోచన కూడా అతడి మనస్సులో మెదలలేదు. హతాశుడై ఉద్యోగాన్వేషణలో పడ్డాడు. చివరకు కలకత్తాలోని బెంగాల్​ ప్రభుత్వ సచివాలయంలో ఒక గుమాస్తా ఉద్యోగం దొరికింది. కాని నిత్యం అతడు ఉద్యోగార్థం కోన్నగర్​ నుండి కలకత్తాకు రావలసి వచ్చింది.

		ఉద్యోగంలో చేరిన కొద్దికాలానికే ఏడేళ్ల కుమార్తె మరణంతో మన్మోహన్​ దుఃఖంలో మునిగిపోయాడు. కాస్త తీరిక దొరికినప్పుడల్లా కుమార్తెను దహనం చేసిన చోటికి వెళ్లివస్తూ ఉండేవాడు. త్వరలోనే ఈ విషయం తల్లికి తెలిసి, మళ్లీ కుటుంబాన్ని కలకత్తాకు తరలించమని కుమారుడికి నచ్చచెప్పింది. కాలం గడిచేకొద్దీ క్రమేణా మన్మోహన్​ కుదుటపడసాగాడు.

		మన్మోహన్​ మిత్రుడైన రాజ్​మోహన్​, కేశవచంద్ర సేన్​ శిష్యుడయ్యాడు. వీరిద్దరూ భగవంతుణ్ణి గురించీ, కేశవ్​ గొప్పతనాన్ని గురించీ ముచ్చటించుకొనేవారు. అప్పటికే ధర్మోపదేశకుడుగా కేశవ్​ ఖ్యాతిగాంచాడు. రాజ్​మోహన్​ ప్రభావం మూలంగాను, ఆతడి తల్లి ప్రోత్సాహంతోను మన్మోహన్​ బ్రహ్మసమాజస్థుల ఆధ్యాత్మిక సాధనలు అనుష్ఠించసాగాడు. ఒక పులిచర్మం మీద కూర్చుని, ఒంటితీగ వాద్యం వాయిస్తూ ప్రార్థనలు చేసేవాడు. తన స్వీయచరిత్రలో అతడు ఇలా వ్రాసుకొన్నాడు: “ఆ సమయంలో ప్రార్థన గురించి నాకు ఏమీ తెలియదు. బ్రహ్మమనే పదం ముందు శబ్దాడంబరంతో కూడుకొన్న విశేషణాలను జోడించి, వాటినే ప్రార్థనగా పరిగణించేవాణ్ణి..... మనోమాలిన్యాలు కన్నీటితోగాని, విలపించడంతోగాని ప్రక్షాళనం గావని భావించేవాణ్ణి. మనస్సు పావనం కాకుంటే, పావనమూర్తియైన భగవంతుని సాక్షాత్కారం లభించదు.”

		కేవలం వంటల పుస్తకం ఆకలిని తీర్చని రీతిలో, శాస్త్రాధ్యయనం, శుష్క ధార్మిక చర్చలు, యాంత్రికంగా చేసే ప్రార్థనలు ఆధ్యాత్మిక క్షుత్పిపాసను తీర్చలేవు. చిట్టచివరకు తాను కోరుకొన్న ఆధ్యాత్మిక ఆహారాన్ని శ్రీరామకృష్ణుల వద్ద మన్మోహన్​ పొందగలిగాడు.

		1879వ సం ॥ నవంబర్​ 13వ తేదీ, ఆదివారం మన్మోహన్​ వింత కలను కన్న మర్నాడు రామ్​, గోపాల్​చంద్ర మిత్రా అనే మిత్రునితో కలిసి మన్మోహన్​ పడవలో దక్షిణేశ్వరానికి శ్రీరామకృష్ణుల దర్శనార్థం బయలుదేరాడు. శ్రీరామకృష్ణ పరమహంస ఇతర సాధువుల మాదిరి శిరోముండనం చేసుకొని, కాషాయాంబరాలు ధరించి, ఒక పులిచర్మం మీద ఆసీనులై ఉంటారని మన్మోహన్​ ఊహించాడు. అందుకు మారుగా తెల్లని దుస్తులలోని ఒక మామూలు వ్యక్తి తమను గది లోకి ఆహ్వానించి, తన పరుపు మీద కూర్చోమంటూ పలకరించడంతో వీరు ఆశ్చర్యచకితులయ్యారు. శ్రీరామకృష్ణుల నిరాడంబరత, నమ్రత మన్మోహన్​ను ముగ్ధుణ్ణి చేశాయి.

		కేశవచంద్ర సేన్​ పట్లా, తద్ద్వారా బ్రహ్మసమాజం పట్లా భక్తి ప్రపత్తులు పెంపొందించుకొన్న మన్మోహన్​కు విగ్రహారాధన గిట్టని విషయం. అతడి వైఖరిని గ్రహించిన శ్రీరామకృష్ణులు, అతడితో ఇలా అన్నారు: “బొమ్మ సీతాఫలం నిజమైన సీతాఫలాన్ని గుర్తుకు తెచ్చేటట్లు, విగ్రహం భగవంతుని ఉనికికి ప్రతీక. భగవంతుడు సర్వశక్తిమంతుడు, దేనిలోనైనా అభివ్యక్తం కాగల సమర్థుడు.” మన్మోహన్​, రామ్​, గోపాల్​ చాలాసేపు శ్రీరామకృష్ణులతో మాట్లాడారు. సాయంత్రం శాంత్యానందాలు నిండిన మనస్సులతో కలకత్తాకు తిరిగివచ్చారు.

		ప్రథమ దర్శనానంతరం ప్రతి ఆదివారం శ్రీరామకృష్ణులను దర్శించుకోవాలని మన్మోహన్​ నిర్ణయించుకొన్నాడు. రెండవసారి శ్రీరామకృష్ణులను దర్శించినప్పుడు, ఆయనను ఇలా అడిగాడు: “కొందరు భగవంతుడు సాకారుడనీ, మరికొందరు నిరాకారుడనీ చెబుతారు. మళ్లీ కొందరు భగవంతుణ్ణి కృష్ణుడు, శివుడు, లేక కాళీ అంటూ పేర్కొంటారు. భగవంతుని యథార్థ స్వభావం ఏమిటో కాస్త మాకు విశదీకరించగలరా?”

		శ్రీరామకృష్ణులు చిన్నగా నవ్వి, ఇలా అన్నారు: “కొన్ని సమయాలలో ఆయన సాకారుడు, మరికొన్ని సమయాలలో నిరాకారుడు. మళ్లీ ఆయన ఈ రెండింటికీ అతీతుడు కూడా. ఆయన సర్వవ్యాపి. ఆయన యథార్థ ప్రకృతిని గ్రహించడం చాలాకష్టం. బంగారంతో పోల్చగలిగింది బంగారమే తప్ప మరేదీ లేనట్లు, భగ వంతునికి ఉజ్జీ అయింది మరేదీ లేదు. స్థూలవస్తువులకూ, సూక్ష్మమైన మనోబుద్ధు లకూ ఆయనే కారకుడు. ఉదాహరణకు: ఘనరూపంలోని మంచుగడ్డ, ద్రవరూపం లోని నీరు, వాయురూపంలోని నీటి ఆవిరి – ఇవన్నీ ఒకే నీటి విభిన్న రూపాలు. ఆధ్యాత్మిక సాధకుని మానసిక వైఖరిని బట్టి భగవంతుడు తనను అభివ్యక్తం చేసుకొంటాడు. భగవంతుణ్ణి సర్వవ్యాపిగా, నిరాకారునిగా జ్ఞాని అనుభూతం చేసుకొంటాడు. ఒక భక్తుడు భగవంతుణ్ణి ఒక ప్రత్యేక రూపంలో అవగతం చేసుకొంటాడు. కాబట్టి భగవంతుని యథార్థ ప్రకృతి గూర్చి నువ్వు నిజంగా తెలుసుకోగోరితే, ఏకాంతంలో ఆయనను ధ్యానించు. ఓర్పు వహించు. ఆయనను శరణుజొచ్చి, ప్రార్థించు. సముచిత సమయం ఆసన్నమైనప్పుడు ఆయన దర్శనం లభిస్తుంది.”

		మన్మోహన్​: హృదయాంతరాళంలో భగవంతుని ఉనికిని అనుభూతం చేసుకొన్నప్పుడు మాకు శాంతి లభిస్తుంది. కాకపోతే కేవలం బుద్ధితో భగవంతుని అవగతం చేసుకోవడమూ, నాస్తికతా ఒక్కటే!

		శ్రీరామకృష్ణులు: ప్రారంభ దశలో ఆధ్యాత్మిక పథంలో పరిపూర్ణ విశ్వాసం (శాస్త్రవచనాలు, గురువు వచనాల పట్ల విశ్వాసం) వహించి పురోగమించాలి. అప్పుడు ప్రత్యక్షంగా ఎరుక కలుగుతుంది. విశ్వాసాలు రెండు రకాలు – ప్రాథమిక విశ్వాసం, యథార్థ విశ్వాసం (అంటే, ప్రత్యక్ష అనుభవం ద్వారా ఏర్పడే విశ్వాసం).

		మరొక రోజు శ్రీరామకృష్ణులు భక్తబృందంతో, “ఈ లోకం (సంసారం) ఒక ‘భ్రమల చట్రం’” అని వ్యాఖ్యానించారు. ఈ మాటలు విని మన్మోహన్​ నవ్వు కొన్నాడు. కాని ఆ మాటలు అతడి హృదయంలోకి చొచ్చుకొనిపోవడంతో, ఈ సంసారం అశాశ్వతమైనదనే ఆ మాటల అంతరార్థాన్ని గ్రహించాడు. శ్రీరామకృష్ణులు కొనసాగించారు: “ఈ లోకం ఒక ‘ఆనంద భవనం’, కాని ఇక్కడ ఆనందాన్ని పొందడం ఎలాగో తెలుసుకోవాలి.

		“భగవంతునిలో జీవించడానికి ప్రయత్నించు. ఆ తరువాత దుఃఖీంచ నవసరం ఉండదు. భగవంతునిలో జీవించడమంటే మనశ్శరీరాలను ఆయనకు చిత్తశుద్ధితో అర్పించడమని అర్థం. సదా సర్వవేళలా భగవంతుని ధ్యాసలోనే ఉండాలి. సంసార జీవితం భయాందోళనలమయం; పైగా మనస్సు కలుషితం కావడానికి అనేక మార్గాలున్నాయి. కాని ఏదో విధంగా మనస్సును భగవంతునిలో నిమగ్నం చేస్తే, ఆటంకాలన్నీ తొలగిపోతాయి. భగవన్నామంలో మహత్తరశక్తి ఉంది. ఆయన నామసంకీర్తన చేయాలి.”

		మన్మోహన్​: భగవంతుడు మన ప్రార్థనలు ఆలకిస్తాడా?

		శ్రీరామకృష్ణులు: ఏమంటున్నావు? నువ్వు ప్రార్థిస్తే ఆయన ఆలకించడా? ఆయన సర్వవ్యాపి, సర్వజ్ఞుడు. నీ ప్రార్థనలు ఆలకించడని నీకు ఎలా తెలుసు? నీకు నమ్మకం కొరవడినందువల్ల సంశయిస్తున్నావు.

		మన్మోహన్​: మహాశయా! భగవంతుని పట్ల వ్యాకులతను మే మెలా పెంపొందించుకోవాలి?

		శ్రీరామకృష్ణులు (నవ్వుతూ) ఆకలిదప్పులు స్వాభావికంగా జనించే రీతిలోనే భగవత్​ వ్యాకులత కూడా జనించాలి. ప్రతిదీ కాలం మీదే ఆధారపడివుంది. కేవలం ఆలోచన మాత్రంతో ఆకలి పుట్టదు. అదే విధంగా ‘వ్యాకులత రావాలి’ అని కేవలం అనుకొన్నంత మాత్రాన భగవత్​ వ్యాకులత జనించదు. భగవదావశ్యకత అనే భావన మెదలిన క్షణంలోనే భగవత్​ వ్యాకులత మనస్సులో జాగృతి చెందుతుంది. ఐహిక వాంఛితాలను తృప్తిపరచి, కామినీ కాంచనాలను పరిత్యజించి, లౌకిక సుఖాదులకు పూర్తిగా స్వస్తి చెప్పినప్పుడు మాత్రమే భగవత్​ వ్యాకులత కలుగుతుంది. భగవత్సాక్షాత్కారం కోసం ఎందరు పరితపిస్తారు? భార్యా పిల్లల కోసమూ, ధనం కోసమూ జనం కడవల కొద్దీ కన్నీరు కారుస్తారు. కాని భగవంతుని కోసం ఎవరు విలపిస్తారు? భగవంతుని కోసం నిజంగా పరితపించే వ్యక్తి తప్పక ఆయనను కనుగొంటాడు. ఆయన కోసం బిగ్గరగా విలపించండి. వ్యాకుల చిత్తంతో ఆయనను ప్రార్థించండి. ఆయనను మీరు దర్శించగలరు.

		మన్మోహన్​: మహాశయా! నేను భగవంతుణ్ణి ఎరుగను. మిమ్మల్ని శరణు జొచ్చాను. దయచేసి నా బాధ్యత స్వీకరించండి.

		శ్రీరామకృష్ణులు కాసేపు మౌనంగా ఉండిపోయారు. అప్పుడు సాయంత్రమైంది. ఇక మన్మోహన్​ ఇంటికి తిరిగి వెళ్లే సమయమయింది. శ్రీరామకృష్ణులు భావ పారవశ్య స్థితిలోకి వెళ్లి, ఇలా అన్నారు: “విను. భగవత్సాక్షాత్కారార్థమో, జ్ఞాన సముపార్జన కోసమో ఇక్కడకు వచ్చే వ్యక్తి కోర్కె తీరుతుంది. మళ్లీ చెబుతున్నాను– ఆతడి కోరిక తప్పక ఈడేరుతుంది.”

		శ్రీరామకృష్ణుల వచనాలు విని మన్మోహన్​ పరమానందభరితుడై, ఆయన పాదాల మ్రోల వాలిపోయాడు. నాటి నుండి ఆతడు శ్రీరామకృష్ణులను తన గురు వుగా స్వీకరించాడు.

		శ్రీరామకృష్ణులు సామాన్య మానవమాత్రులు కారనీ, భగవదవతారమనీ సత్వరమే మన్మోహన్​ గ్రహించసాగాడు. కొన్నిసార్లు దర్శనం చేసుకొన్న పిదప గురుదేవులను సేవించాలనే ఆకాంక్ష మన్మోహన్​ మనస్సులో జనించింది. ఒక రోజు అతడు దక్షిణేశ్వరానికి వచ్చినప్పుడు గురుదేవులు కాళ్లు మంచం అంచు మీదుగా వ్రేలాడుతుండగా పరుపు మీద కూర్చుని కనిపించారు. అతణ్ణి చూడగానే శ్రీరామకృష్ణులు కాళ్లను పైకి తీసుకొని, మడచుకొని కూర్చున్నారు. దాంతో మన్మోహన్​ నొచ్చుకొని, గురుదేవులతో ఇలా అన్నాడు: “మీ కాళ్లను ఎందుకు మడిచి కూర్చున్నారు? దయచేసి ఇంతకు మునుపులా వ్రేలాడదీసుకొని కూర్చోండి. మీరలా చేయకపోతే, ఆ కాళ్లను ఖండించి ఇంటికి తీసుకుపోతాను; మీ తరింపచేసే పాదా లను భక్తులు పూజించుకొంటారు.” శ్రీరామకృష్ణులు నవ్వి, తమ కాళ్లను ఒత్తడానికి మన్మోహన్​ను అనుమతించారు.

		మన్మోహన్​ ఉద్విగ్న స్వభావి. తల్లిదండ్రులకు ఏకైక కుమారుడు కావడం వలన, ఆతడి పట్ల వారు అమిత శ్రద్ధ వహించారు. శ్రీరామకృష్ణుల నుండి కూడా అతడు అదే ఎదురుచూశాడు. పైగా తన భక్తిపట్ల అతడికి కొంత గర్వం కూడా ఉంది. ఒక రోజు శ్రీరామకృష్ణులు అందరి సమక్షంలో సురేంద్రుని భక్తిని శ్లాఘిం చారు; మన్మోహన్​ గురించి ఏమీ ప్రస్తావించలేదు. దాంతో మన్మోహన్​ అహం దెబ్బతింది. శ్రీరామకృష్ణుల వద్దకు రావడం మానుకొన్నాడు. మరో భక్తుడు ఎందుకు శ్రీరామకృష్ణుల దర్శనార్థం దక్షిణేశ్వరానికి రావడం లేదని అడిగినప్పుడు, మన్మోహన్​ ఇలా చెప్పాడు: “తన భక్తులతోనే గురుదేవులను ఆనందంగా ఉండమను. నే నక్కడ ఏమీకాను.” తనను చూడడానికి రమ్మని శ్రీరామకృష్ణులు కబురు మీద కబురు పంపినప్పటికీ మన్మోహన్​ వెళ్లలేదు. తాను భక్తిని సంతరించుకొన్న తరువాత గురుదేవులను దర్శించుకొంటానని శ్రీరామకృష్ణులకు చెప్పమని ఒక భక్తుణ్ణి కోరాడు. శ్రీరామకృష్ణులు తన వద్దకు పంపుతున్న వ్యక్తుల నుండి తప్పించుకోవడానికి మన్మోహన్​ తన బసను కోన్నగర్​కు మార్చుకొని, కలకత్తాలోని తన కార్యాలయానికి రోజూ అక్కడ నుండి వెళ్లసాగాడు. తన మనస్సు నుండి శ్రీరామకృష్ణుల గురించిన ఆలోచనలను బహిష్కరించాలని అతడు ప్రయత్నించే కొద్దీ, ఆతడి మానసిక సంక్షోభం అధికరించసాగింది. క్రమంగా దైనందిన కార్యకలాపాలను నిర్విర్తించడం కూడా అతడికి అసాధ్యం కాసాగింది. పని మీద మనస్సును లగ్నం చేయడానికి ప్రయ త్నించినప్పుడల్లా, అది స్వాభావికంగా దక్షిణేశ్వరం వైపుకు మరలసాగింది. శ్రీరామకృష్ణులు తన హృదయంలో పూర్తిగా నిండివున్నారనే నిజాన్ని నిస్పృహతోనైనా అతడు గ్రహించాడు.

		ఒక రోజు స్నానం చేయడానికి మన్మోహన్​ గంగ వద్దకు వెళ్లినప్పుడు, స్నానఘట్టం వద్ద ఒక పడవ ఆగివుండడం చూశాడు. ఆ పడవలో గురుదేవుల మరొక భక్తుడైన బలరాంబాబును చూసి మన్మోహన్​ ఆతడితో, “నేడు ఒక భక్తుణ్ణి చూడడం నా అదృష్టం!” అని వ్యాఖ్యానించాడు. శ్రీరామకృష్ణులే స్వయంగా అతణ్ణి చూడడానికి వచ్చివున్నారని బలరాం తెలిపాడు. ఇంతలో నిరంజన్​ పడవ పైభాగం మీదికి వచ్చి, “నువ్వెందుకు దక్షిణేశ్వరానికి రాకూడదు? నీ గురించి గురుదేవులు ఎంతో ఆందోళనపడుతున్నారు” అన్నాడు మన్మోహన్​తో. అప్పుడు శ్రీరామకృష్ణులు కనిపించి, మన్మోహన్​ను చూస్తూ, సమాధిమగ్నులయ్యారు. ఆ దృశ్యాన్ని చూస్తున్న మన్మోహన్​ కళ్ల నుండి అశ్రువులు ధారకట్టాయి. ‘అయ్యో, నాకోసం ఈయన ఎంత ప్రయాసపడ్డారు’ అనుకొన్నాడు. ‘ఈయన పట్ల ఎంత అనుచితంగా ప్రవర్తించాను’ అనుకొంటూ భావోద్వేగంలో మన్మోహన్​ నీళ్లలో పడ్డాడు. నిరంజన్​ పడవ నుండి దూకి అతణ్ణి పట్టుకొన్నాడు. ఈలోపు శ్రీరామ కృష్ణులు బాహ్యచైతన్యంలోకి వచ్చి, మన్మోహన్​ను పడవలోకి తోడ్కొని రమ్మని నిరంజన్​ను పురమాయించారు. ఎంతో ఆప్యాయంగా శ్రీరామకృష్ణులు, “నీ గూర్చి ఎంతో ఆందోళన చెందాను. అందుకే నీ కోసం వచ్చాను” అన్నారు. శ్రీరామ కృష్ణులకు సాష్టాంగ నమస్కారం చేసి, “మహాశయా! దెబ్బతిన్న నా అహమే దీని కంతా కారణం” అన్నాడు. చిన్నపిల్లవాడిలా విలపించసాగాడు. మరేమీ మాట్లాడ లేకపోయాడు. తరువాత మన్మోహన్​, గురుదేవులను తన ఇంటికి తీసుకువెళ్లి, ఆయనతోపాటే దక్షిణేశ్వరానికి కూడా వెళ్లాడు. ఈ సంఘటనానంతరం అతడు క్రమం తప్పకుండా మళ్లీ శ్రీరామకృష్ణుల దర్శనార్థం వెళ్లడం మొదలుపెట్టాడు.

		మన్మోహన్​, అతడి దాయాదియైన రామ్​దత్తా భక్తిగీతాలు కలిసి పాడడం కోసం ప్రతి రోజూ సాయంత్రం కలుసుకొనేవారు. క్రమేణా పలువురు వారితో కలిసి ఆ బృంద గానంలో పాల్గొనసాగారు. మన్మోహన్​ను, రామ్​ను శ్రీరామకృష్ణులు ప్రోత్సహించారు. ఒక రోజు వారితో ఆయన ఇలా చెప్పారు: “సాధుసాంగత్యం అత్యావశ్యకం. ఒక మంట ప్రక్కన కూర్చున్న వ్యక్తి ఉష్ణం పొందేటట్లు, సాధు సాంగత్యం మనస్సును ఉన్నత స్థితికి తీసుకుపోతుంది. సాధుసాంగత్యంలో శాంతి, స్ఫూర్తి లభిస్తాయి.”

		శ్రీరామకృష్ణుల పట్లా, ఆయన ఉపదేశాల పట్లా మన్మోహన్​ బాగా ఆకర్షితు డవగానే, ఆతడి తల్లీ, నలుగురు చెల్లెళ్లు, ముగ్గురు బావమరదులు కూడా గురుదేవుల భక్తులైనారు. మన్మోహన్​ మూడవ చెల్లెలైన విశ్వేశ్వరిని వివాహం చేసుకొన్న రాఖాలే, కాలాంతరంలో స్వామి బ్రహ్మానంద. రాఖాల్​ను గురుదేవుల వద్దకు తోడ్కొని వెళ్లింది మన్మోహనే! మన్మోహన్​ అత్తలలో ఒకరికి వీరి ధోరణి అర్థం కాలేదు. మన్మోహన్​ అంతగా శ్రీరామకృష్ణులపై ఆధారపడడం చూసి ఆమె ఒక రోజు మన్మోహన్​ తల్లిని ఇలా హెచ్చరించింది: “నీ కుమారుణ్ణి తరచూ దక్షిణేశ్వరం వెళ్లనివ్వకు. అతడు సర్వసంగ పరిత్యాగం చేస్తే నువ్వేం చేయగలవు?” అందుకు శ్యామసుందరి, “నా కుమారుడు తన జీవితాన్ని సాధువుల సేవకు అంకితం చేసే సుదినం వస్తుందా?” అని అడిగింది.

		యాదృచ్ఛికంగా మన్మోహన్​ పై సంభాషణ విన్నాడు. అతడు దక్షిణేశ్వరానికి వెళ్లినప్పుడు శ్రీరామకృష్ణులు అతడితో ఇలా చెప్పారు: “ఇలా చూడు. ఒక భక్తుడు నా వద్దకు వస్తుంటాడు. అతడి అత్తకు అది నచ్చలేదు. అతడి తల్లిని రెచ్చగొట్టి, అతణ్ణి ఇక్కడికి రానివ్వకుండా చేయాలని ప్రయత్నిస్తున్నది. అతడు యథాప్రకారం ఇక్కడకు వస్తూవుంటాడా లేక రావడం మానుకొంటాడా నువ్వు చెప్పగలవా?” మన్మోహన్​ మ్రాన్పడిపోయాడు; గురుదేవులు సర్వజ్ఞులని అతడు గ్రహించాడు.

		ఒక రోజు కోన్నగర్​ నుండి దక్షిణేశ్వరానికి పడవలో మన్మోహన్​ వస్తూండగా హఠాత్తుగా తుపాను వచ్చింది. కొందరు ప్రయాణీకులు పడవ నడిపే మనిషిని తక్షణం తీరానికి చేర్చమన్నారు; మరికొందరు భయంతో ఏడుస్తూ ప్రార్థించసాగారు. వీరి దీనావస్థను చూసి మన్మోహన్​ నవ్వాడు. దాంతో ఒక వృద్ధుడికి ఆగ్రహం వచ్చి ఇలా అన్నాడు: “ఎంత మూర్ఖుడివి నువ్వు! నువ్వు చావబోతున్నావు, పైగా నవ్వుతున్నావు!” అందుకు మన్మోహన్​ నవ్వి ఇలా అన్నాడు: “మహాశయా! నేను చావబోతున్నాను కనుకే నవ్వుతున్నాను. ఏడుస్తూ ఎందుకు చావాలి? మాయ అనే సముద్రం ఆవలి తీరం చేరుకొన్నాను; నన్ను అక్కడకు తీసుకుపోతున్న ఆయన వద్దకు పోతున్నాను. కనుక చావు అంటే నాకు భయంలేదు.” వృద్ధుడు ముఖం చిట్లించాడు. ఈలోపు పడవ దక్షిణేశ్వరం చేరింది.

		మన్మోహన్​ను చూసి శ్రీరామకృష్ణులు ఆశ్చర్యపోయారు. “ఈ తుపానులో నన్ను చూడడానికి వచ్చావు. నన్ను ప్రేమిస్తున్నావనడానికి ఇది నిదర్శనం” అన్నా రాయన.

		మన్మోహన్​: మహాశయా! మిమ్మల్ని గాక నేను మరెవరిని ప్రేమించగలను?

		శ్రీరామకృష్ణులు: ఎందుకు? నేను నీ కెవరిని?
మన్మోహన్​: మీరు నా ముక్తిదాత. మీ వద్దకు వస్తే నాకు భయం ఉండదు.

		శ్రీరామకృష్ణులు నవ్వారు.

		1881వ సం ॥ డిసెంబర్​ 3వ తేదీ ఆదివారం నాడు శ్రీరామకృష్ణులు కలకత్తాలోని మన్మోహన్​ ఇంటిని పావనం చేశారు. ఆ సందర్భాన్ని పురస్కరించుకొని మన్మోహన్​ వేడుకలు జరిపాడు. శ్రీరామకృష్ణ కథామృతంలో ‘మ’ ఆ స్మరణీయ సంఘటనను ఇలా అభివర్ణించారు:

		కలకత్తా, 23 సిమ్లా వీథిలోని తమ గృహస్థ శిష్యుడైన మన్మోహన్​ ఇంటికి, మధ్యాహ్నం శ్రీరామకృష్ణులు విచ్చేశారు. అది ప్రాంగణంతో కూడుకొన్న రెండంతస్తుల చిన్న ఇల్లు. మొదటి అంతస్తులోని గదిలో శ్రీరామ కృష్ణులు ఆసీనులయ్యారు. భవానీపూర్​ వాస్తవ్యుడైన ఈశాన్​ ఇలా అడిగాడు: “మహాశయా! సంసార పరిత్యాగం ఎందుకు చేశారు? గృహస్థ జీవితమే ప్రశస్తమైనదని శాస్త్రాలు ప్రస్తుతిస్తున్నవి కదా!”

		శ్రీరామకృష్ణులు: ఏది మంచిది ఏది చెడు అన్న విషయం గూర్చి నాకు అంతగా తెలియదు. భగవంతుడు ఏం చేయిస్తే అది చేస్తాను, ఏం మాట్లాడిస్తే అది మాట్లాడతాను.

		ఈశాన్​: ప్రతి ఒక్కరూ సంసారాన్ని పరిత్యజిస్తే, భగవత్సంకల్పానికి వారు వ్యతిరేకంగా ప్రవరిస్తున్నట్లే కదా!

		శ్రీరామకృష్ణులు: ప్రతి ఒక్కరూ ఎందుకు పరిత్యజించాలి? అదీకాక, అందరూ కుక్కల నక్కల మాదిరి ‘కామినీ కాంచనాల’ లో మునిగి ఉండాలన్నదే భగవంతుని సంకల్పమా? ఆయనకు మరే అభిలాషా లేదా? ఆయన సంకల్పా సంకల్పాల గూర్చి మీకు తెలుసా?

		ప్రాపంచిక జీవితం ప్రతి ఒక్కరూ గడపడమే ఆయన కోరుకొంటాడని మీరంటారు. కాని మీ భార్య, పిల్లలు మరణించినప్పుడు, దానిని భగవంతుని సంకల్పంగా మీ రెందుకు పరిగణించరు? తినడానికి పిడికెడు అన్నం లేనప్పుడు, మీ పేదరికాన్ని భగవత్సంకల్పంగా ఎందుకు ఎంచరు?....

		ఇంతలో కొందరు బ్రహ్మసమాజ భక్తులతో కలిసి కేశవ్​ వచ్చి, శ్రీరామ కృష్ణులకు గౌరవపూర్వకంగా నమస్కరించాడు.... కాసేపు ఎవరో భాగవత శ్లోకాలు వల్లించి, వాటికి అర్థం వివరించారు.

		శ్రీరామకృష్ణులు (నవ్వుతూ) సంసారంలో కర్తవ్య నిర్వహణ ఎంతో కష్టం. అమిత వేగంగా నువ్వు గిరగిరా తిరిగితే, తల తిరిగి మూర్ఛపోతావు; కాని ఒక గుంజను గట్టిగా పట్టుకొంటే ఆ భయం ఉండదు. నీ కర్తవ్యం నిర్వహించు కాని భగవంతుణ్ణి విస్మరించకు.

		నువ్వు ఇలా అడగవచ్చు: ‘సంసార జీవితం అంత దుస్తరమైతే, ఇక మార్గాంతరమేమిటి?’ నిరంతర అభ్యాసమే మార్గం. కామార్పుకూర్​లో వడ్రంగుల కుటుంబంలోని స్త్రీలు బియ్యం దంపడం చూసివున్నాను. రోకలి వ్రేళ్ల మీద పడి చితకకొట్టకుండా జాగ్రత్త వహించాలి; అదే సమయంలో చంటి పిల్లలను లాలిస్తూవుండాలి, ఖాతాదారులతో బేరాలు జరుపుతూ ఉండాలి. అంతేకాక ఖాతాదారులతో, ‘పాత బాకీ చెల్లించి మరీ వెళ్లండి’ అంటూ ఉండాలి.

		నీతిబాహ్యురాలైన స్త్రీ గృహకృత్యాలను నిర్వర్తిస్తూనే ఉంటుంది కాని ఆమె మనస్సు సదా తన విటుడి మీదే నిమగ్నమై ఉంటుంది.

		కాని అటువంటి మానసిక స్థితిని సంతరించుకోగోరితే ఆధ్యాత్మిక సాధనలు అత్యావశ్యకం; అప్పుడప్పుడు ఏకాంతంలో భగవంతుణ్ణి ప్రార్థిస్తూ వుండాలి. భగవత్ప్రేమను ప్రాప్తించుకొన్న తరువాత లౌకిక కర్తవ్యాలను నిర్వర్తించడం సాధ్యమే. పనస పండు ఒలిచినప్పుడు చేతులకు పనస జిగురు అంటుకొంటుంది. కాని చేతులకు చమురు రాచుకొని పండును ఒలిస్తే జిగురు అంటుకోదు.

		కీర్తన ప్రారంభమైంది. త్రైలోక్యుడు పాడుతున్నాడు. శ్రీరామకృష్ణులు నృత్యం చేశారు. ఆయనతోపాటు కేశవ్​ ప్రభృత భక్తులు కూడా నృత్యం చేయసాగారు.... సంగీతం ముగిసిన తరువాత ఆయన ఏదన్నా తినగోరారు. పళ్లెరంలో మిఠాయిలు తెచ్చిపెట్టారు. కేశవ్​ పళ్లెరం పుచ్చుకోగా, శ్రీరామ కృష్ణులు వాటిని తిన్నారు. తిన్న తరువాత ఆయన చేతులపై కేశవ్​ నీళ్లుపోసి, ఆయన చేతులు, ముఖం ఒక తువ్వాలుతో తుడిచాడు. పిదప గురుదేవులకు విసరసాగాడు.

		శ్రీరామకృష్ణులు (కేశవ్​ ప్రభృతులతో) : లౌకిక వ్యవహారాలలో తలమునకలై ఉన్నప్పటికీ భగవంతుణ్ణి ప్రార్థించేవారు నిజానికి వీరులు. తమ తలలపై అత్యంత భారాన్ని మోస్తూన్నప్పటికీ భగవత్సాక్షాత్కారం కోసం ప్రయత్నించే వ్యక్తుల వంటి వారు వీరు. అటువంటివారే యథార్థమైన వీరులు. ఇది అనితరసాధ్యమని నువ్వు చెప్పవచ్చు. కాని ఎంత కష్టమైనప్పటికీ భగవదనుగ్రహంతో సాధించలేనిది ఏదైనా ఉందా? ఆయన అనుగ్రహం అసాధ్యాన్ని సైతం సాధ్యం చేస్తుంది. వేయి సంవత్సరాలుగా గాఢాంధకారంలో మునిగివున్న గదిలోకి ఒక దీపాన్ని తీసుకువస్తే, ఆ గదిని కాస్త కాస్తగా ఆ దీపం ప్రకాశవంతం చేస్తుందా ఏమిటి? క్షణంలో గదిని వెలుతురుతో నింపుతుంది.

		ఈ అభయ వచనాలు కేశవ్​, తదితర గృహస్థ భక్తుల హృదయాలను ఆనందభరితం చేశాయి.

		స్వాభావికంగా మన్మోహన్​ శాంత స్వభావి. కాని దురన్యాయం చూసినప్పుడు లేదా విన్నప్పుడు అతడు దాపరికం లేకుండా మాట్లాడేవాడు. ఒక రోజు మన్మోహన్​ దక్షిణేశ్వరానికి వస్తూన్నప్పుడు ఒక వ్యక్తి అతడి సమక్షంలో శ్రీరామకృష్ణుల గూర్చి అమర్యాదపూర్వకంగా వ్యాఖ్యానించాడు. మన్మోహన్​ ఆగ్రహోదగ్రుడై ఆ వ్యక్తితో, “మరొక్క మాట మాట్లాడావో – నిన్ను మట్టి కరిపిస్తాను” అన్నాడు.

		మన్మోహన్​ దక్షిణేశ్వరానికి వెళ్లగానే శ్రీరామకృష్ణులు అతడితో ఇలా చెప్పారు: “ప్రతి వ్యక్తీ తన మతమే గొప్పదనుకొంటాడు. అతడి మతానికి వ్యతిరేకంగా ఎవరన్నా ఒక్క మాట చెబితే చాలు, ముందు వాదిస్తాడు, పిదప ఆగ్రహిస్తాడు, చివరకు అదుపుతప్పి దౌర్జన్యానికి దిగుతాడు.” శ్రీరామకృష్ణులకు జరిగింది యావత్తూ తెలుసుననీ, ఆయన నుండి ఏదైనా దాచడం అసాధ్యమనీ మన్మోహన్​ గ్రహించాడు. “మహాశయా! ఎవరైనా మిమ్మల్ని విమర్శిస్తే నేను భరించలేను” అన్నాడు వినమ్రంగా. అందుకు శ్రీరామకృష్ణులు ఇలా జవాబిచ్చారు: “ఎవరో నన్ను విమర్శించినా లేక శ్లాఘించినా ఎవరూ పట్టించుకోనక్కర్లేదు. నిరర్థక వ్యక్తినైన నన్ను విమర్శించడం వలన అతడికి లాభం ఏమిటి? నన్ను ప్రస్తుతించే వ్యక్తికి పది జాడీల బంగారు నాణేలు ఇచ్చే శక్తీ, లేదా నన్ను నిందించే వ్యక్తికి పది కొరడా దెబ్బల శిక్ష ఇచ్చే శక్తీ నాకు లేదు. నేను జగజ్జనని బిడ్డను. ఆమె ఇచ్ఛానుసారమే ఈ లోకంలో జీవిస్తున్నాను.”

		ఆత్మజ్ఞానికి గౌరవాగౌరవాలు ఒక్కటే; ఎందుకంటే ద్వంద్వాలకు అతీతంగా ఆతడి మనస్సు సదా సర్వవేళలా భగవంతుని ధ్యాసలోనే లీనమై ఉంటుంది కనుక. గురుదేవుల నుండి మన్మోహన్​ చక్కని గుణపాఠం నేర్చుకొన్నాడు; కాని ఒక మూలగా తన ముఖాన్ని తప్పించి నేలచూపులు చూస్తూ కూర్చున్నాడు. కాసేపయ్యాక గురుదేవులు అతడితో ఇలా చెప్పారు: “ఎందుకు దిగులుగా ఉన్నావు? నిన్ను తిట్టానా? నువ్వు నొచ్చుకొంటే నేను బాధపడతాను. కోపం భయంకరమైనది. కోపిష్టి వ్యక్తిని నేను తాకలేను, ఆతడి సమక్షాన్ని కూడా భరించలేను. కామం తరువాత కోపమే మనిషికి పెద్ద శత్రువని శాస్త్రాలు వచిస్తున్నాయి. రజస్సు నుండి కోపం ఉద్భవిస్తుంది.”

		భగవంతుడు తన భక్తుల విశ్వాసాన్ని అగ్ని పరీక్షలకు గురిచేస్తాడు. ఒక రోజు మన్మోహన్​ పెద్ద కుమార్తెకు తీవ్రంగా జబ్బు చేయడంతో అతడు నాడు దక్షిణేశ్వరానికి వెళ్లకూడదనుకొన్నాడు. అతడి తల్లి, “గురుదేవులను ఈ రోజు దర్శించుకోవడానికి వెళ్లడం లేదా?” అని అడిగింది. “ఎలా వెళ్లగలనమ్మా!” అన్నాడు మన్మోహన్​. అందుకు శ్యామసుందరి ఇలా అంది: “ఎవరి నామం సమస్త అరిష్టాలను తొలగించి వేస్తుందో, ఆ గురుదేవుల వద్దకు నువ్వు వెళుతున్నావు. ఆయన దర్శనానికి నువ్వు వెళ్లిన సమయంలో ఇక్కడ ఎలాంటి దుర్ఘటనా జరుగదని నేను హామీ ఇస్తున్నాను. ఇప్పుడే ఆయన వద్దకు వెళ్లు. మరణాన్ని ఎవరు ఆపగలరు? నీ విశ్వాసాన్ని వ్యక్తంచేసే తరుణం ఇదే. శరణు కోరి ఆందోళన చెందని వ్యక్తే, నిజమైన విశ్వాసం ఉన్న వ్యక్తి. ఈ తరుణాన్ని దుర్వినియోగం చేసుకోవద్దు. గురుదేవుల వద్దకు వెళ్లు.”

		మన్మోహన్​ దక్షిణేశ్వరానికి బయలుదేరడానికి తయారవుతూండడం చూసి అతడి భార్య స్థిమితాన్ని కోల్పోయి, “మన కుమార్తె చావుబ్రతుకులలో ఉండగా మీరు దక్షిణేశ్వరానికి పోతున్నారా?” అంటూ దుర్భాషలాడింది. తల్లి మాటల పట్ల అతడికి అమిత గౌరవం ఉండడం వలన భార్య కేకలు అతణ్ణి ఆపలేకపోయాయి. అతడు బయలుదేరుతున్నప్పుడు, తల్లి ఇలా చెప్పింది: “గురుదేవులకు నీ కుమార్తె అనారోగ్యం గురించి తెలియజేయి. గురుదేవులు ధ్యానం చేసే చోటు నుండి కాస్త ధూళి తీసుకురా.”

		“నా కుమార్తె అనారోగ్యం గూర్చి గురుదేవులతో ఎలా ప్రస్తావించను?”

		“ఎందుకు అంతగా భయపడతావు? నువ్వు భగవంతుని బిడ్డలలో ఒకడివి. నీ క్లేశాల గురించి ఆయనకు విన్నవించుకొంటే, వాటిని ఆయన తొలగిస్తారు.”

		“ఈ లౌకిక విషయాల గురించి నే నెలా ఆయనతో చర్చించగలను?”

		“మౌఖీకంగా ఆయనతో చెప్పనవసరం లేదు. మానసికంగా తెలియజేయి. ఆయన సర్వజ్ఞులు. నీ బాధ ఆయన అవగతం చేసుకోగలరు. ఆ తరువాత అంతా ఆయన సంకల్పానుసారం జరుగుతుంది.”

		దక్షిణేశ్వరానికి వెళ్లగానే గురుదేవులకు నమస్కరించి మన్మోహన్​ భక్తుల మధ్య కూర్చున్నాడు. సంభాషణల మధ్యలో శ్రీరామకృష్ణులు, “ఇవాళ ఒక వ్యక్తి ఇక్కడకు బయలుదేరుతున్నప్పుడు అతడి భార్య కోపంతో అతణ్ణి దుర్భాషలాడింది” అన్నారు. ఆ రోజు శ్రీరామకృష్ణులు పరిత్యాగం గూర్చి కొంతసేపు మాట్లాడారు. జబ్బుగా ఉన్న తన కుమార్తె ఆలోచనలలో ఉన్న మన్మోహన్​ మనస్సు నుండి ఆ ఆలోచనలు వైదొలగడానికి ఇది సహాయపడి, అతడికి బలాన్నిచ్చింది. తన కుమార్తె బ్రతకదని అతడు భావించాడు. కాని గురుదేవుల అనుగ్రహంతో ఆమె జబ్బు నుండి కోలుకొంది.

		దక్షిణేశ్వరానికి ఉత్తరాన కొన్ని మైళ్ల దూరంలో గంగకు ఆవలి వైపు మహేశ్​ అనే జగన్నాథ క్షేత్రం ఉంది. ఒక సందర్భంలో మన్మోహన్​, అతడి మిత్రుడు అక్కడ జరిగే రథోత్సవంలో పాల్గొనాలని నిర్ణయించుకొన్నారు. తమతోపాటు శ్రీరామకృష్ణులను కూడా తోడ్కొని వెళ్లాలని అభిలషించారు. ఒక పడవను కలకత్తాలో అద్దెకు మాట్లాడుకొని ముందుగా దక్షిణేశ్వరం వద్ద ఆగారు. గురుదేవులు వారిని చూసి ఎక్కడకు పోతున్నారని అడిగారు. “మహాశయా! మహేశ్​లో వెలసిన జగన్నాథుని దర్శనార్థం వెళుతున్నాం” అని మన్మోహన్​ జవాబిచ్చాడు. “అలా అయితే నేను కూడా మీతో వస్తాను” అన్నారాయన. మన్మోహన్​ ఆశ్చర్యానందాలకు అవధుల్లేవు. వెంటనే శ్రీరామకృష్ణులు తయారై, తన అన్నగారి కుమారుడైన రామ్​ లాల్​ను తనతోపాటు రమ్మన్నారు. మహేశ్​లో రథారూఢుడైన జగన్నాథ స్వామిని దర్శించి శ్రీరామకృష్ణులు సమాధిమగ్నులయ్యారు. జనసందోహం నుండి ఆయనను మన్మోహన్​ ప్రభృతులు సురక్షితమైన స్థలానికి చేర్చారు. ఆ తరువాత వారు వల్లభ్​ పూర్​లోని పన్నెండు శ్రీకృష్ణ దేవాలయాలను, బారక్​పూర్​లోని అన్నపూర్ణాలయాన్ని దర్శించారు.

		శ్రీరామకృష్ణుల ఉపదేశాలను చిత్తశుద్ధితో పాటించడానికి మన్మోహన్​ ప్రయ త్నించాడు. భగవంతునికై భోరున విలపించేవాడు; కాని అతడికి ఎలాంటి భగవ ద్దర్శనమూ కాలేదు, మనశ్శాంతీ లభించలేదు. ఆతడి మానసిక క్షోభను తెలుసుకొని శ్రీరామకృష్ణులు ఒక రోజు అతడితో ఇలా అన్నారు: “ఎందుకు అంత అవిశ్రాంతంగా ఉంటావు? సముచిత సమయంలో అంతా జరుగుతుంది. పండు పరిపక్వమవడానికీ లేదా కురుపు పక్వం కావడానికీ సమయం పడుతుంది. నీ అనురక్తిని యావత్తూ భగవన్ముఖం గావించు; ఆయన నీకు దర్శనమిస్తాడు.”

		కోన్నగర్​లో జరిగే హరిసభ ఉత్సవానికి ఒకసారి శ్రీరామకృష్ణులను ఆహ్వానిం చారు. ఆయన అక్కడకు వెళ్లలేకపోవడంతో, రామ్​ను, మన్మోహన్​ను పంపించారు. ‘నిజమైన మతమేది?’ అనే అంశంపై రామ్​ ప్రసంగించాడు. తరువాత అర్ధరాత్రి దాకా భక్తిగీతాలు ఆలపించారు. పలువురు భక్తులు సమధికోత్సాహంతో పాడుతూ, నృత్యం చేస్తూ రామ్​, మన్మోహన్​ చుట్టూ పరిభ్రమణ చేశారు. మన్మోహన్​ బాహ్య చైతన్యాన్ని కోల్పోయాడు; మర్నాడుగాని అతడు మామూలు స్థితిలోకి రాలేకపోయాడు. గురుదేవులు ఆధ్యాత్మిక శక్తిని తమలో ప్రసరింప చేశారని ఆ తరువాత రామ్​, మన్మోహన్​లు తెలుసుకొన్నారు.

		ఒక ఉత్సవ పర్వదినం సాయంత్రం రామ్​ ఇంట్లో కీర్తన వింటూ శ్యామ సుందరి శారీరక చైతన్యాన్ని కోల్పోబోయింది. తక్షణమే ఆమె మన్మోహన్​ను తన వద్దకు పిలిచి ఇలా చెప్పింది: “చూడు నాయనా! ఈ రోజు ఉత్సవం జరుగు తున్నప్పుడు నేను దేహత్యాగం చేస్తాను. భగవన్నామ సంకీర్తన వింటూ ఈ లోకాన్ని వదలివేస్తాను. దయచేసి ఈ విషయం ఎవరికీ చెప్పవద్దు. ఉత్సవానికి ఎలాంటి ఆటంకమూ ఏర్పడకుండా చూడు.” తల్లికి పాదాభివందనం చేసి అతడు కీర్తన బృందంలో కలిసిపోయాడు. తల్లి మాటకు విధేయుడై, తాను అనుభవిస్తూన్న భయంకర వ్యథను ఎవరికీ వ్యక్తం చేయలేదు. ఈలోపు శ్యామసుందరి తనువు చాలించింది. ఉత్సవం నిరాటంకంగా పూర్తయ్యాక రామ్​, కొద్దిమంది ఇరుగుపొరుగు వారికి ఈ విషాదవార్త గురించి తెలిసింది.

		“ఒక వ్యక్తి భగవంతుణ్ణి కోరుకొంటే, ఆయన అతడి నుండి సమస్తాన్నీ హరించివేస్తాడు. అప్పటికీ ఆ వ్యక్తి భగవంతుణ్ణి ప్రేమిస్తూవుంటే, భగవంతుడు ఆతడికి బానిస అవుతాడు” అని ఒక లోకోక్తి ఉంది. మన్మోహన్​ ఒకటి వెంట ఒకటిగా అగ్నిపరీక్షలకు గురికాసాగాడు. తల్లి చనిపోయిన కొద్దికాలంలోపే ఆతడి కుమార్తెలలో ఒకరు మరణించారు. ఒక మిత్రుడు అతణ్ణి అనునయించడానికి ప్రయత్నించినప్పుడు, అతడు ఇలా జవాబిచ్చాడు: “ప్రతిదీ గురుదేవుల సంకల్పం మేరకే జరుగుతుంది. ఆయన సంకల్పం గురించి మనకు ఏం తెలుసు? మనకు శ్రేయస్కరమైనదేదో ఆయనకు తెలుసు. ఆయన సంకల్పానికి ఎన్నడూ వ్యతిరేకంగా ప్రవర్తించకుండా నన్ను ఆశీర్వదించు.”

		కాశీపూర్​ ఉద్యానగృహంలో శ్రీరామకృష్ణులు వ్యాధిగ్రస్థులై ఉన్నప్పుడు, మన్మోహన్​ కలకత్తాలోనే ఉండిపోయి తన శక్త్యానుసారం ఆయనకు సేవలందించాడు. తన స్తోమతకు తగినట్లు ఆర్థికంగా సహాయం చేశాడు. కోన్నగర్​లోనే నివసిస్తూన్న భార్యకు అతడు ఒకసారి ఇలా ఉత్తరం వ్రాశాడు: “డబ్బు జాగ్రత్తగా ఖర్చుపెట్టు. పైసా కూడా దుర్వినియోగం చేయవద్దు. లేకపోతే గురుదేవులను మనం సముచితంగా సేవించలేము. ఆయన పోషణార్థం మనకు ప్రస్తుతం ఎంతో ధనం అవసరమైవుంది. హృదయపూర్వకంగా యువకులైన శిష్యులు గురుదేవులను సేవిస్తూ ఉండడం చూస్తే ఎంతో ఆనందంగా ఉంది. డబ్బు కొరత కారణంగా ఈ ఉదాత్త సేవా కార్యానికి భంగం వాటిల్లకుండా చూసుకోవడం మన కర్తవ్యం.” శ్రీరామకృష్ణులు మహాసమాధి చెందిన తరువాత మన్మోహన్​ తరచూ దక్షిణేశ్వరానికీ, గురుదేవుల సన్న్యాస శిష్యులు ఆ సమయంలో నివసిస్తూన్న బారానగర్​ మఠానికీ వెళ్లివచ్చేవాడు.

		రామ్​చంద్ర దత్తా గురుదేవుల జీవితచరిత్ర రచించగోరి మన్మోహన్​ను కామార్పుకూర్​కు (శ్రీరామకృష్ణుల జన్మస్థలం) గురుదేవుల గురించి సమాచారం సేకరింప పంపించాడు. రామ్​ మాదిరిగానే మన్మోహన్​కు కూడా ధర్మోపదేశ స్ఫూర్తి ఉంది. దాంతో అతడు ఎక్కడకు వెళ్లినా గురుదేవుల గురించి ప్రచారం చేసేవాడు. కొన్ని సమయాలలో కార్యాలయానికి సెలవుపెట్టి వివిధ పట్టణాలకు, గ్రామాలకు వెళ్లేవాడు. అనేకులు ఆతడి ప్రగాఢ విశ్వాసాన్నీ, అఖండ భక్తినీ చూసి చలించిపోయేవారు. క్రమేణా ఘాటాల్​, జస్సోర్​, ఢాకా, నవద్వీప్​, ముషీరాబాద్​లలో కేంద్రాలను ప్రారంభించాడు. రామ్​ ప్రచురించే తత్త్వమంజరి అనే వంగ మాస పత్రికలో అతడు అనేక స్ఫూర్తిదాయకమైన వ్యాసాలు రచించాడు.

		మన్మోహన్​ది ఒక ధార్మిక కుటుంబం. శ్రీరామకృష్ణులు ఆ కుటుంబానికి కేంద్రం. గురుదేవులను హృదయంలో నిలుపుకొని మన్మోహన్​ గృహస్థుని కర్తవ్యాలు నిర్వర్తించేవాడు. మొదట్లో అతడి భార్యయైన అధర్​మోహినికి, గురుదేవులతో మన్మోహన్​ సన్నిహితంగా మెలగడం నచ్చలేదు; కాని చివరకు ఆమె ఆ వైఖరి మారింది. పూజాసమయంలో ఆమె శ్రీరామకృష్ణులను ఇలా ప్రార్థించేది: “గురుదేవా! మీ నుండి మంత్రదీక్ష పుచ్చుకొనే అవకాశం లేకుండాపోయింది. కాని ఆ కారణంగా మమ్మల్ని వదలిపెట్టకండి. నా భర్తకు ఉన్నట్లే భక్తివిశ్వాసాలు నాకూ ప్రసాదించండి. భర్త పట్ల నిజమైన భార్యగా, ఆయన ఆధ్యాత్మిక సాధనలలో బాసటగా ఉండడానికి తగిన బలాన్ని అనుగ్రహించండి.” ఒక రోజు మన్మోహన్​, భార్య ప్రార్థనలను యాదృచ్ఛికంగా విన్నాడు; ఆమె విలపించడం కూడా చూశాడు. ఆ దృశ్యం అతణ్ణి ఎంతో కదలించి వేసింది; శ్రీరామకృష్ణుల అనుగ్రహాన్ని అనుభూతం చేసుకొన్నాడు. భగవంతుణ్ణి ప్రేమించే వ్యక్తికి ఆయన అన్నీ సానుకూలం చేస్తారనే గురుదేవుల బోధనలోని యథార్థం ప్రత్యక్షంగా అప్పుడతడికి అవగతమైంది.

		అధర్​మోహిని భర్తతో పూరీకి తీర్థయాత్ర చేసి అక్కడే 1900వ సం ॥ మార్చి 23వ తేదీ మరణించింది. అప్పుడు మన్మోహన్​ ఆమె ప్రక్కనే ఉండి భగవ న్నామాన్ని ఉచ్చరించాడు. ఆలయంలో మన్మోహన్​కు దైవపీఠం మీద జగన్నాథునికి బదులుగా శ్రీరామకృష్ణులు దర్శనమిచ్చారు. ఈ అనుభవం వలన భార్య మరణ వియోగం నుండి అతడు సత్వరమే కోలుకోగలిగాడు.

		కలకత్తాకు తిరిగి వచ్చాక గురుదేవుల గురించి మాట్లాడుతూ, ఆధ్యాత్మిక ప్రసంగాలు చేస్తూ కాలం వెళ్లబుచ్చసాగాడు. శ్రీరామకృష్ణుల అస్థికలలో కొంతభాగం ప్రతిష్ఠింపబడిన రామచంద్ర దత్తా ‘యోగోద్యాన’ నిర్వహణలో సహాయం చేయ సాగాడు. రాత్రివేళ చాలాసేపు ధ్యానంలో గడుపుతున్నప్పటికీ, ఉదయాన్నే బయలుదేరి శ్రీరామకృష్ణులు పావనం చేసిన భక్తుల ఇళ్లను దర్శించుకొని వచ్చేవాడు. ఆ తరు వాత స్నానార్థం గంగకు వెళ్లేవాడు. అతడికి అనేక దివ్యదర్శనాలు కానవచ్చేవి; రోజులో అత్యధిక సమయం పారవశ్య స్థితిలో మగ్నుడై ఉండేవాడు. ఒక రోజు కాంకూర్​గాఛి యోగోద్యాన మందిరంలో శ్రీరామకృష్ణుల దరహాసవదన దర్శనం కలగడంతో మన్మోహన్​ను పారవశ్యం ముంచెత్తివేసింది. ఒకసారి ధ్యానంలో మాతృదేవిని అదృష్టదేవతగా గాంచాడు. మరొక రోజు కోన్నగర్​లో ఒక వీథి వెంట నడుస్తూన్నప్పుడు ఒక కొంగలబారు మెల్లగా నీలాకాశంలో అదృశ్యం కావడం చూశాడు. దేశకాలాలకు అతీతమైన అనంతానికి ఆతడి మనస్సు ఎగిసిపోవడంతో, బాహ్యచైతన్యం కోల్పోయాడు.

		శ్రీరామకృష్ణుల సన్న్యాస శిష్యుల పట్ల మన్మోహన్​కు ఎనలేని మర్యాదామన్నన, ప్రేమ ఉన్నవి. వివేకానంద స్వామి మరణవార్త విన్నప్పుడు అతని గుండె పగిలి పోయింది. తాను కూడా ఎక్కువ కాలం జీవించబోనని గ్రహించాడు. 1903లో బేలూర్​ మఠంలో జరిగిన స్వామీజీ ప్రథమ జయంతి ఉత్సవంలో పాల్గొని ఇంటికి తిరిగి వచ్చిన మన్మోహన్​ మంచం పట్టాడు. అతడు కదలికను, చేతనను నిరోధించే (apoplexy) వ్యాధిబాధితుడని నిర్ధరించారు. కాని మన్మోహన్​ తుదిశ్వాస దాకా యోగంలో లీనమైనాడని స్వామి ప్రేమానంద అభిప్రాయపడ్డాడు. చివరి మూడు రోజులూ మన్మోహన్​, శ్రీరామకృష్ణుల నామజపాన్ని ఎడతెరపి లేకుండా చేస్తూనే వున్నాడు. చివరి రోజైన 1903, జనవరి 30వ తేదీ, అతడి కంఠస్వరం మూగ బోయింది; కాని భక్తులు అతడి పెదవులు కదలడం గుర్తించి భగవన్నామాన్ని బిగ్గరగా ఉచ్చరించనారంభించారు. వెంటనే మన్మోహన్​కు రోమాంచితమైంది. ఆతడి ప్రాణం దైవంలో విలీనమైంది, ఆతడు వెళ్లిపోయాడు.

		8 సురేంద్రనాథ్​ మిత్రా

		“పాపమూ, పాదరసమూ జీర్ణం కావు” అనే సామెత ఒకటి ఉంది. నేడో రేపో అవి వెలుగులోకి రాక తప్పవు. ఒక వ్యక్తి ఏదో తప్పు చేసినప్పుడు ఆతడి అంతరాత్మ అతణ్ణి పీకుతూవుంటుంది, ఆతడి ముఖాన్ని అవమానపు పొగమంచు క్రమ్మివేస్తుంది. అటువంటి సమయంలో ఆతడి చెడు సంస్కారాల వేగగతిని ఆపడం ఎంతో కష్టం. అతడు విచక్షణ జ్ఞానాన్ని, ఆత్మాభిమానాన్ని కోల్పోతాడు; కుటుంబ సభ్యులు సైతం అతణ్ణి నమ్మరు. క్రమేణా ఇతరుల నుండి అతడు విడివడి ఏకాంత జీవితం గడుపుతాడు; తన దుశ్చర్యలకు తానే బలి అవుతాడు. పశ్చాత్తాపం జనించినప్పుడు విచారిస్తాడు, దుఃఖీస్తాడు, ఏకాంతంలో బిగ్గరగా విలపిస్తాడు. కొందరు నిరాశా నిస్పృహలకు లోనై ఆత్మహత్యకు ప్రయత్నిస్తారు. మరి కొందరు సాధు సత్తముల వద్ద కెళ్లి శరణు కోరతారు. సురేంద్రనాథ్​ మిత్రా ఈ రెంటినీ ప్రయత్నించాడు.

		ఆనాటి యువతకు సురేంద్ర చక్కని ఉదాహరణ అనవచ్చు – అతడు నిష్పక్షపాతి, స్వతంత్రజీవి, మతం పట్ల ఉదాసీనుడు. అతడు అందగాడు, స్ఫురద్రూపి. కలకత్తాలోని అతి పెద్ద ఆంగ్లేయ వ్యాపారసంస్థయైన దోస్త్​ కంపెనీలో పెద్ద జీతం పుచ్చుకొనే ఉద్యోగి. అతడికి వివాహమైంది. కాని పిల్లలు లేరు. ఆతడి మిత్రులలో దాదాపు అందరూ నీతినియమాలకు కట్టుబడని జీవితాలకు అలవడ్డవారు. వారి మాదిరే ఇతడు కూడా తరచూ త్రాగుతాడు. అదే సమయంలో నిర్మొహమాటంగా, దాపరికం లేకుండా మాట్లాడతాడు, విశాలహృదయుడు, అతి ఉదారుడు కూడా. సురేంద్ర బహుశా 1850లో జన్మించి ఉంటాడు. తన ముప్ఫయ్యవ ఏట శ్రీరామ కృష్ణులను కలుసుకొన్నాడు.

		సురేంద్ర సంపన్నుడే అయినప్పటికీ, విచ్చలవిడితనం ఆతడి మనశ్శాంతిని నశింపజేస్తున్నది. విషం పుచ్చుకొని చావాలని కూడా అనుకొన్నాడు. ఈ కాలఘట్టంలో ఒక రోజు దారిన పోతున్న ఒక భైరవి, “నాయనా! భగవంతు డొక్కడే సత్యం, తక్కినదంతా అసత్యం” అంటూ అతణ్ణి హెచ్చరించింది. ఈ వచనాలు అతడి హృదయాన్ని స్పందింపజేశాయి; మానసిక వ్యథ నుండి అతడు బయటపడడానికి అవి బలాన్ని చేకూర్చాయి.

		రామచంద్ర దత్తా, సురేంద్ర పొరుగు వ్యక్తి; రామ్​కు అతడి మానసిక వ్యథ గురించి తెలుసు. అప్పటికే రామ్​ దక్షిణేశ్వరానికి వెళ్లి, శ్రీరామకృష్ణులను దర్శించు కొంటున్నాడు. సురేంద్రకు సహాయం చేయగోరి, తనతోపాటు దక్షిణేశ్వరానికి రమ్మని చాలాసార్లు అడిగాడు. కాని సురేంద్ర సదా తిరస్కరిస్తూనే వచ్చాడు. అతడు రామ్​తో ఇలా అన్నాడు: “చూడు, ఆయనను నువ్వు గౌరవించడం మంచిదే. కాని నన్నెందుకు అక్కడకు తీసుకువెళ్లాలి? నేనక్కడ హంసల నడుమ కొంగ లాంటి వాణ్ణి. నేను అటువంటిది ఎంతో చూశాను.” గురుదేవుల గురించి అతడు చేసిన వ్యంగ్యాత్మక వ్యాఖ్యానానికి రామ్​ నొచ్చుకొన్నాడు. కాని తన ప్రయత్నం విరమించలేదు. ఎంతో నచ్చజెప్పిన తరువాత చివరకు సురేంద్ర ఇలా చెప్పాడు: “సరే. నేను వస్తాను. కాని ఆ సాధువు నకిలీ సాధువు అయిన పక్షంలో, ఆయన చెవులు మెలిపెడతాను.” ఈ వైఖరితోనే సురేంద్ర, శ్రీరామకృష్ణులను కలుసుకోవడానికి వెళ్లాడు.

		బహుశా 1880 మధ్యలో రామ్​, మన్మోహన్​లతో మొట్టమొదటిసారి సురేంద్ర దక్షిణేశ్వరానికి వెళ్లివుంటాడు. ఆ రోజు గురుదేవుల గది భక్తులతో నిండివుంది. తన విమర్శనాత్మక వైఖరిని వీడని సురేంద్ర, శ్రీరామకృష్ణులకు అభివాదం చేయ కుండానే వెళ్లి కూర్చున్నాడు. అప్పుడు గురుదేవులు ఇలా అంటున్నారు: “మనిషి పిల్లికూన మాదిరి కాక మర్కటకిశోరం మాదిరి ఎందుకు ప్రవర్తిస్తాడు? తల్లికోతి అటూ ఇటూ తిరుగాడుతున్నప్పుడు పిల్లకోతి తన ప్రయత్నంతో తల్లిని గట్టిగా పట్టుకొని ఉంటుంది. కాని పిల్లికూన ‘మ్యావ్​ మ్యావ్​’ అంటూవుండగానే తల్లి వచ్చి దాని మెడను సుతిమెత్తగా నోట కరచిపట్టుకొని తీసుకుపోతుంది. మర్కట కిశోరానికి కొన్ని సమయాలలో తన పట్టును కోల్పోయి క్రిందపడి బాగా గాయపడే ఆస్కారం ఉంది. కాని పిల్లికూనకు ఈ ప్రమాదం వాటిల్లదు; ఎందుకంటే తల్లిపిల్లి స్వయంగా దానిని నోటకరచుకొని తీసుకుపోతుంది కనుక. పనులను నువ్వే చేసు కోవడానికీ, భగవత్సంకల్పానికి వదలిపెట్టడానికీ మధ్యనున్న వ్యత్యాసం అదే!”

		శ్రీరామకృష్ణుల పై వచనాలు సురేంద్రలో గొప్ప ప్రభావం కలిగించాయి; ఆతడి జీవితంలో ఈ సమావేశం ఒక గొప్ప మలుపుకు తారితీసింది. ‘నేను మర్కటకిశోరం మాదిరి ప్రవర్తించాను’ అనుకొన్నాడు. ‘ఇదే నా క్లేశాలకు కారణం. ఇప్పటి నుండి నన్ను ఏ పరిస్థితిలో జగజ్జనని ఉంచినప్పటికీ నేను తృప్తిపడతాను.’ తరువాత సురేంద్ర ఎంతో ఉపశమనమూ, ఆంతరిక బలమూ పొందాడు. అతడు సెలవు పుచ్చుకొని వెళుతున్నప్పుడు గురుదేవులు, “మళ్లీ తప్పకుండా రా!” అన్నారు. అప్పటికే సురేంద్రలో వినమ్రత చోటుచేసుకోసాగింది; ఇష్టపూర్వకంగా గురుదేవులకు ప్రణమిల్లాడు. ఇంటికి తిరిగి వెళుతున్నప్పుడు తన సహచరులతో ఇలా అన్నాడు: “ఆహా, నా స్థితిని ఎంత తారుమారు చేశారు! ఆయనే నా చెవులు మెలిపెట్టారు. ఇటువంటి వ్యక్తి ఒకరు ఉంటారని కలలో కూడా అనుకోలేదు. ఆయన అంత రాంతరాళ భావనలను చదివారు. చిట్టచివరకు నా జీవితానికి కూడా కొంత అర్థం ఉందని భావిస్తున్నాను.”

		ప్రప్రథమ సమావేశం నుండి సురేంద్ర, గురుదేవుల పట్ల ప్రగాఢ భక్తిప్రపత్తులు సంతరించుకోసాగాడు. దాదాపు ప్రతి ఆదివారం దక్షిణేశ్వరానికి వెళ్లేవాడు. ఆతడిలో కలిగిన మార్పును, భగవంతునికై అతడు పడే వ్యాకులతను చూసి అతడి మిత్రులు ఆశ్చర్యపోయారు. అలాగని అతడు తన పాత అలవాట్లను తక్షణమే మానుకొన్నాడని అర్థం చేసుకోకూడదు. అప్పుడప్పుడు అపఖ్యాతికి పేరుమోసిన ఇళ్లకు ఇంకా వెళ్లసాగాడు. అక్కడకు వెళ్లివచ్చాక అతడు ఎంతో సిగ్గుపడేవాడు; పనుల ఒత్తిడి నెపంతో గురుదేవుల దర్శనార్థం వెళ్లేవాడు కాడు. సురేంద్ర ఏం చేస్తున్నదీ ఎవరైనా గురుదేవులకు తెలిపినప్పుడు, ఆయన బాధగాని లేదా విభ్రాంతిగాని చెందినట్లుగా కనిపించేవారు కారు. “అలాగా. సురేంద్రలో ఇంకా కొన్ని కోర్కెలు ఉన్నాయి. కొంతకాలం వాటిని అతడు అనుభవించనీ! త్వరలోనే అతడు పవిత్రుడవుతాడు” అనేవారు. తనను గురించి గురుదేవులు చెప్పిన మాటలు, ఒక మిత్రుని మూలంగా సురేంద్ర విన్నాడు. నిర్భయంగా మరు ఆదివారం దక్షిణేశ్వరానికి వెళ్లాడు. గురుదేవుల ముందు కూర్చోవడానికి తటపటాయించి, గదిలో ఒక మూలగా కూర్చున్నాడు. గురుదేవులు ఆప్యాయంగా, “నా ప్రక్కన వచ్చి కూర్చోకూడదా? దొంగలా ఎందుకు విడిగా కూర్చున్నావు?” అన్నారు సురేంద్రతో. సురేంద్ర ఆయన చెప్పినట్లు చేశాడు. పిదప పారవశ్య స్థితిలో గురుదేవులు ఇలా అన్నారు: “సరే. ఒక వ్యక్తి ఒక చెడు స్థలానికి వెళ్లినప్పుడు తనతోకూడా జగజ్జననిని ఎందుకు తీసుకువెళ్లడు? ఆతణ్ణి అనేక దుశ్చర్యల నుండి ఆమె కాపాడుతుంది.” ఎవరిని ఉద్దేశించి శ్రీరామకృష్ణులు ఆ వ్యాఖ్యానం చేశారో సురేంద్రకు తప్ప మరెవరికీ బహుశా అవగతమయి ఉండదు. కందిరీగలా ఆతడి అంతరాత్మ అతణ్ణి కుట్టసాగింది. శ్రీరామకృష్ణులు కొనసాగించారు: “ప్రతి వ్యక్తిలోనూ పురుషోచిత గుణం కొంత అవసరం.” ఆ మాట విని సురేంద్ర, ‘కాని అది నా రుగ్మత. భగవంతుడా! దాని నుండి నన్ను కాపాడు’ అనుకొన్నాడు. హఠాత్తుగా గురుదేవులు అతడి వైపు తిరిగి ఇలా అన్నారు: “క్షుద్ర జంతువుల లక్షణమూ, వ్యక్తి విలువను తగ్గించేదీ అయిన సుఖీంచడానికి పడే ప్రయాస గురించి కాదు నే నంటున్నది. కొన ఊపిరి దాకా ఒక ఆదర్శాన్ని అంటిపెట్టుకొని ఉన్న మహావీరుడైన అర్జునుని లాంటి వ్యక్తి పౌరుషం గూర్చే నేనంటున్నాను.” భక్తబృందం ఎదుట తన లోపాలను గురుదేవులు బట్టబయలు చేస్తారేమోనని సురేంద్ర జంకాడు. కాని ఆయన అక్కడితో ఆపేశారు. తన మోహాలను అరికట్టడంలో ఈ సలహా సురేంద్రకు ఎంతో ఉపకరించింది.

		జగజ్జననియైన కాళీమాత పట్ల సురేంద్రకు ఎనలేని భక్తి. అతడు తన ఇంట్లో ఆమెకై ఒక పూజామందిరాన్ని ఏర్పరచి, భక్తిప్రపత్తులతో ఆమెను ఆరాధించే వాడు. ఒక రోజు గురుదేవులు, సురేంద్రతో ఇలా అన్నారు: “జగజ్జనని భక్తుడు ధర్మాన్ని, మోక్షాన్ని పొందుతాడు. వాటితోపాటు అర్థకామాలను కూడా అనుభవిస్తాడు. నిన్ను జగజ్జనని బిడ్డగా ఒక దివ్యదర్శనంలో చూశాను. నీకు యోగం, భోగం ఉన్నాయి; లేకపోతే నీ ముఖవర్చస్సు శుష్కించినట్లు కనిపించేది.”

		తన యావచ్ఛక్తిని సురేంద్ర ఆధ్యాత్మిక సాధనల వైపు మళ్లించినప్పటికీ, త్రాగుడు అలవాటును మానుకోలేకపోయాడు. శ్రీరామకృష్ణుల ముఖ్య శిష్యులలో ఒకరు త్రాగుబోతు అనే భావన రామచంద్ర దత్తాకు రుచించలేదు. ఈ విషయం బయటకు తెలిస్తే గురుదేవుల కీర్తికి మచ్చ ఏర్పడుతుందేమో ననుకొన్నాడు. కాని సురేంద్రతో ఈ విషయం మాట్లాడడానికి ప్రయత్నించినప్పుడల్లా అతడు మాట తప్పించేవాడు. సురేంద్ర శక్త్యారాధకుడు; కనుక మద్యం సేవించడం పాపం కాదని అతడు భావించేవాడు. ఒక రోజు రామ్​తో ఇలా అన్నాడు: “దానిని గురించి ఎందుకింత సతాయింపు? నా కది చెరుపు చేసేపక్షంలో గురుదేవులు తప్పకుండా నన్ను హెచ్చరించేవారు. ఆయనకు అంతా తెలుసు.” అందుకు రామ్​, “సరే, ఇవాళ మనం ఆయనను దర్శించి వద్దాం. ఆయన తప్పక ఆ అలవాటును మానుకోమని చెబుతారు” అన్నాడు. సురేంద్ర ఈ ప్రతిపాదనకు అంగీకరించాడు కాని తనకు తానుగా రామ్​ను ఈ అంశం గురించి ప్రస్తావించవద్దన్నాడు. “గురుదేవులే స్వయంగా దీనిని గురించి ప్రస్తావించి, నన్ను మానుకోమంటే, తప్పక మానుకొంటానని వాగ్దానం చేస్తున్నాను” అన్నాడు రామ్​తో.

		ఇద్దరూ అనుకొన్నట్లే దక్షిణేశ్వరానికి వెళ్లారు. ఆ సమయంలో గురుదేవులు భావపారవశ్య స్థితిలో వకుళ వృక్షం క్రింద కూర్చుని ఉన్నారు. వారు గురుదేవులకు ప్రణమిల్లగానే ఆయన సురేంద్రతో ఇలా అన్నారు: “సరేగాని సురేశ్​! నువ్వు మద్యం సేవిస్తున్నప్పుడు, అది సామాన్యమైన మద్యంగా భావిస్తూంటావా? ముందుగా కాళీమాతకు అర్పించి, తరువాత ఆమె ప్రసాదంగా పుచ్చుకో. తప్పత్రాగకుండా జాగ్రత్త వహించు. తడబాటు చెందకు. మనస్సును పరిభ్రమించనివ్వకు. మొదట్లో మామూలుగా నీకు కలిగే ఉత్తేజాన్ని మాత్రమే పొందుతావు; కాని అది సత్వరమే ఆధ్యాత్మిక ఆనందానికి దారితీస్తుంది.”1 రామ్​, సురేంద్రలు ఆశ్చర్యచకితు లయ్యారు.

		సురేంద్రను ఎన్నడూ త్రాగుడు పూర్తిగా మానివేయమని గురుదేవులు చెప్పలేదు. కాని ఆనాటి నుండి విందులలో లేదా మద్యం పుచ్చుకోవాలనే కోర్కె కలిగినప్పుడు, సురేంద్ర త్రాగడం మానుకొన్నాడు. గురుదేవుల ఉపదేశం పాటిస్తూ ప్రతి సాయంత్రం త్రాగడానికి ముందు, జగజ్జననికి కించిత్తు మద్యం అర్పించేవాడు. విచిత్రం ఏమి టంటే, ఈ చర్యతో ఆతడిలో భక్తి పొంగిపొరలేది. ఆ తరువాత కొద్దిసేపటికి మూర్తీభవించిన శోకమూర్తిగా విలపించేవాడు; ఆమె గురించే మాట్లాడగోరేవాడు. తరచూ ప్రగాఢ ధ్యానమగ్నుడయ్యేవాడు. శ్రీరామకృష్ణుల ఆధ్యాత్మిక ప్రభావం క్రమేణా సురేంద్రను మార్చివేసింది; మద్యపాన చెడు ప్రభావం ఆతడికి ఎలాంటి కీడు వాటిల్లజేయలేకపోయింది.

		ఒక వ్యక్తికి భగవదనుభూతి కలిగితే ఏం జరుగుతుంది? ముందు ఆతడిలోని అహం నామరూపాలు లేకుండా పోతుంది; అతడు వినమ్రుడవుతాడు. పిదప లౌకిక సుఖాదులలో ఆనందం పొందడు, ఆతడి మనస్సు భగవంతునిలో నెలకొని వుంటుంది. భగవంతుని పట్ల, సాధు సాంగత్యం పట్ల తిరుగులేని ఆకర్షణ అతడికి కలుగుతుంది. సురేంద్ర బాధ్యతను గురుదేవులు స్వీకరించారనడం స్పష్టం. సురేంద్ర మట్టిలో మాణిక్యమని ఆయనకు తెలుసు. కాస్త కడిగి, మట్టిని తొలగించిన తరు వాత ఆయన సురేంద్రను తమ ఆంతరంగిక భక్తబృందంలో చేర్చుకొన్నారు. ఆతడి చెడు అలవాట్ల గురించి గురుదేవులు ఎన్నడూ ఆతణ్ణి తూలనాడింది లేదు. ప్రేమ, ఆప్యాయతలను గుమ్మరించి ఆతడి హృదయాన్ని జయించారు.

		ఒక రోజు తన పూజామందిరంలో ధ్యానం చేస్తున్నప్పుడు సురేంద్రకు ఒక ఆలోచన వచ్చింది. శ్రీరామకృష్ణుల దివ్యత్వాన్ని పరీక్షించగోరాడు. తన పూజామంది రంలో గురుదేవులు తనకు కానవస్తే, ఆయనను అవతారమూర్తిగా పరిగణిస్తానని అనుకొన్నాడు. విచిత్రంగా, తన పూజామందిరంలో గురుదేవులను స్పష్టంగా మూడుసార్లు అతడు చూశాడు. ఆతడి సంశయాలన్నీ పటాపంచలయ్యాయి.

		కార్యాలయంలో సురేంద్ర బాధ్యతాయుతమైన పదవి నిర్వహిస్తున్నాడు. కాని సర్వస్వం వదలిపెట్టి గురుదేవుల వద్దకు వెళ్లిపోవాలనే బలమైన కోర్కె అప్పుడప్పుడు అతడిలో తలెత్తడం కద్దు. ఒక రోజు కార్యాలయంలో తన పని పూర్తి చేయకుండానే దక్షిణేశ్వరానికి బయలుదేరాడు. అతడు దక్షిణేశ్వరం చేరినప్పుడు శ్రీరామకృష్ణులు కలకత్తాకు వెళ్లడానికి సిద్ధమవుతున్నారు. సురేంద్రను చూసి ఆయన ఇలా అన్నారు: “నువ్వు రావడం మంచిదయింది. నీ గురించి ఆందోళన చెంది నిన్ను చూడడానికే కలకత్తా బయలుదేరుతున్నాను.” తనను గురించి శ్రీరామకృష్ణులు యోచిస్తున్నారని తెలుసుకొని సురేంద్ర ఆశ్చర్యానందాలలో మునిగిపోయాడు. “నన్ను చూడాలని మీరు బయలుదేరుతున్నారు కనుక దయచేసి మా ఇంటిని పావనం చేయండి” అన్నాడు వినమ్రంగా. శ్రీరామకృష్ణులు అందుకు అంగీకరించి, ఆతడి ఇంటిని పావనం చేయడానికి వెళ్లారు.

		గురుదేవుల పట్ల సురేంద్ర ప్రేమాభిమానాలు ప్రగాఢం కాసాగాయి. సురేంద్రను కూడా ఆయన అమితంగా అభిమానించారు. ‘శ్రీరామకృష్ణ పరమహంస’ (శ్రీరామ కృష్ణుల జీవిత చరిత్ర) గ్రంథంలో స్వామి శారదానంద ఇలా వ్రాశారు: “నిత్యావసరా లకు కావలసిన సామగ్రి (శ్రీరామకృష్ణులకు) సరఫరా చేయబోయే నలుగురిని గురుదేవులకు ఒక దివ్యదర్శనంలో జగజ్జనని చూపింది... సురేందర్​, కొన్ని సమ యాలలో సురేశ్​ అని గురుదేవులు పేర్కొనే సురేంద్రనాథ్​ మిత్రా ‘సగం సరఫరా దారు’ అని ఆయన చెప్పేవారు... గురుదేవులను సేవించే నిమిత్తం దక్షిణేశ్వరంలో రాత్రిపూట బస చేసే భక్తుల పడక, ఆహార ఏర్పాట్లు సురేంద్ర చూసుకొనేవాడు.”

		‘నీ వద్ద ధనం ఉంటే, దానం ధర్మం చేయి. లేకపోతే మంత్రం జపం చేయి’ అనే సామెత ఒకటి ఉంది. సురేంద్ర ధారాళ మనస్తత్త్వాన్ని శ్రీరామకృష్ణులు ప్రశంసించేవారు. 1885, ఫిబ్రవరి 2వ తేదీ శ్రీరామకృష్ణ కథామృతంలో ఈ క్రింది సంభాషణ ‘మ’ నమోదు చేశారు:

		గురుదేవులు (సురేంద్రతో) : అప్పుడప్పుడు ఇక్కడకు వస్తూవుండు. ఇత్తడి బిందెను ప్రతి రోజూ తోమాలి, లేకుంటే అది మకిలి పట్టిపోతుంది అనేవాడు నాంగ్టా (తోతాపురి). నిరంతరం సాధుసాంగత్యంలో గడపాలి.

		కామినీ కాంచన పరిత్యాగం సన్న్యాసులకు కేటాయింపబడింది, మీకు (గృహస్థులకు) కాదు. అప్పుడప్పుడు ఏకాంతంలో పరితప్త
హృదయంతో మీరు భగవంతుణ్ణి ప్రార్థించాలి. మీ పరిత్యాగం మానసిక మైనదిగా ఉండాలి...

		చైతన్యులు చెప్పినట్లు మీరు భూతదయ, భక్తులకు సేవ, భగవన్నామ సంకీర్తన అలవరచుకోవాలి.

		ఇదంతా నీ కెందుకు చెబుతున్నాను? నువ్వొక వ్యాపారసంస్థలో పని చేస్తున్నావు. ఇది ఎందుకు నీకు చెబుతున్నానంటే, అక్కడ ఎన్నో కర్తవ్యాలు నిర్వహించవలసివుంటుంది కనుక.

		కార్యాలయంలో అబద్ధాలు పలుకుతావు. అటువంటప్పుడు నువ్వు అర్పించే ఆహారం నే నెందుకు స్వీకరిస్తున్నాను? ఎందుకంటే దానధర్మాలు చేస్తున్నావు కనుక; సంపాదనను మించి ఇస్తున్నావు, ‘పుచ్చకాయ విత్తనం పుచ్చపండు కన్నా పెద్దది’ అనే లోకోక్తి రీతిలో.
పిసినారి వ్యక్తి సమర్పించే దేనినీ నేను తినలేను. వారి సంపద ఈ క్రింది రీతిలో దుర్వినియోగమవుతుంది: వ్యాజ్యాలతో, దొంగల వలన, వైద్యం నిమిత్తం, దుష్టులైన పిల్లల దుబారా ఖర్చుతో....

		శ్రీరామకృష్ణుల వచనాలను భక్తులు సావధానంగా విన్నారు.

		సురేంద్ర: స్థిరంగా ధ్యానం చేయలేకపోతున్నాను. అప్పుడప్పుడు జగజ్జనని నామాన్ని జపిస్తున్నాను. పరుపు మీద పడుకొని ఆమె నామజపం చేస్తూ నిద్రలోకి జారిపోతున్నాను.

		గురుదేవులు: అది చాలు. ఆమెను స్మరిస్తున్నావు కదా!

		దక్షిణేశ్వరంలో శ్రీరామకృష్ణుల నేతృత్వంలో కొందరు శిష్యులు ఆధ్యాత్మిక సాధనలు అనుష్ఠించడం సురేంద్ర గమనించాడు. సహజంగానే ఆతడిలో కూడా ఆధ్యాత్మిక సాధనలు అనుష్ఠించాలనే కోర్కె జనించింది. తన ఆకాంక్షను గురుదేవులకు వ్యక్తం చేసి, ఒక రోజు పెట్టె పడకతో దక్షిణేశ్వరానికి వచ్చి రెండు రాత్రుళ్లు అక్కడ గడిపాడు. ఈ సంఘటనతో సురేంద్ర భార్య ఒక రకంగా తలక్రిందులైందని చెప్పాలి. “పగటి వేళ మీ ఇష్టం వచ్చిన చోటుకు వెళ్లి రండి. కాని రాత్రి ఇంటి పట్టున ఉండండి” అంది భర్తతో. దక్షిణేశ్వరంలో రాత్రిళ్లు గడపడానికి సురేంద్రను ఆమె నివారించినప్పటికీ, ఆతడి మనస్సు భగవంతుని కోసం ఆక్రోశించసాగింది. శరీరం ఇంట్లో ఉన్నప్పటికీ, ఆతడి మనస్సు గురుదేవుల వద్ద ఉంది.

		శ్రీరామకృష్ణుల వంటి అవతారపురుషులకు శిష్యులు కావడం మాటలు కాదు. అటువంటి జగద్గురువులు తమ శిష్యులకు ఇచ్చే క్రమశిక్షణను అవగతం చేసుకోవడం చాలాకష్టం. కొన్ని సమయాలలో ప్రేమ ద్వారా, మరికొన్ని సమయాలలో ఉదాసీనత ద్వారా, ఇంకా కొన్ని సమయాలలో కాఠిన్యం ద్వారా వారు క్రమశిక్షణ గరపుతారు. ఈ జగద్గురువుల జీవితాలు సత్యంలో సుప్రతిష్ఠితమై ఉంటాయి. స్వయంగా భగవంతుడే అయిన సత్యాన్ని వారు ప్రబోధిస్తారు. కనుకనే వారు సదా సత్యసంధులై ఉండమని తమ శిష్యులకు నొక్కివక్కాణిస్తారు. తాను అప్పుడే చేసిన తీర్థయాత్ర గురించి సురేంద్ర, గురుదేవులతో ఇలా చెప్పాడు:

		సురేంద్ర: సెలవులలో మేం అక్కడ (బృందావనం) ఉన్నాం. డబ్బు కోసం యాత్రికులను తెగ వేధించారు. పూజారులు, ఇతరులు సదా డబ్బు కోసం వెంటబడ్డారు. మర్నాడు కలకత్తాకు బయలుదేరుతున్నామని వారితో చెప్పాం; కాని ఆ రాత్రే బృందావనం నుండి పారిపోయాం.

		గురుదేవులు: ఏమిటి? సిగ్గుచేటు.మర్నాడు వెళుతున్నామని చెప్పి, ఆ రోజే పారిపోయారన్నమాట. ఎంత సిగ్గుచేటు!

		సురేంద్ర (ఇబ్బందిగా) : అడవులలో ఏకాంతంలో అక్కడక్కడ బాబాజీలు (వైష్ణవ సాధువులు) ఆధ్యాత్మిక సాధనలలో నిమగ్నులై ఉండడం మేం చూశాం.

		గురుదేవులు: వారికి ఏదన్నా ఇచ్చారా?

		 సురేంద్ర: లేదండి.

		 గురుదేవులు: అది సముచితం కాదు. సన్న్యాసులకూ, భక్తులకూ తప్పక ఏదన్నా సమర్పించాలి. అటువంటి వ్యక్తులు తారసపడినప్పుడు డబ్బున్నవారు వారికి తప్పక సహాయం చేయాలి.

		సురేంద్ర సంపన్నుడు, కులీనుడు, ఉద్రిక్త స్వభావి. 1881వ సం ॥ లో ఒక రోజు సురేంద్ర ఇంట్లోనే అతడి అహాన్ని గురుదేవులు ఎలా పటాపంచలు చేసిందీ ‘మ’ ఇలా అభివర్ణించాడు:

		సురేంద్ర ఒక పూల మాలను గురుదేవుల మెడలో వేయడానికి ఆయనను సమీపించాడు. కాని ఆయన ఆ మాలను అందుకొని ప్రక్కకు విసిరివేశారు. దాంతో సురేంద్ర అహం దెబ్బతింది. ఆతడి కళ్లు నీళ్లతో నిండాయి. పశ్చిమాన ఉన్న మొగసాలకు వెళ్లి రామ్​, మన్మోహన్​ ప్రభృతులతో అక్కడ కూర్చున్నాడు. విచారం ఉట్టిపడే గద్గదస్వరంలో అతడిలా అన్నాడు: “నాకు నిజంగా కోపం వచ్చింది. ఆ వస్తువు విలువ ఒక పేదబ్రాహ్మణునికి ఎలా తెలుస్తుంది? ఆ పువ్వుల మాలకై నే నెంతో ఖర్చుపెట్టాను. దానిని స్వీకరించడానికి నిరాకరించారు. నా కోపాన్ని అణచుకోలేక తక్కిన మాలలను భక్తులకు ఇచ్చివేయమని చెప్పివచ్చాను. ఇప్పుడు నా తప్పు గ్రహించాను. భగవంతుణ్ణి ధనంతో కొనుగోలు చేయలేం. గర్విష్ఠి ఆయనను పొందలేడు. నిజంగా నేనొక గర్విష్ఠిని. నా ఆరాధనను ఆయన ఎందుకు అంగీకరించాలి? ఇక బ్రతకాలనుకోవడం లేదు.” అతడి కళ్ల వెంట అశ్రుధారలు ప్రవహించి చెంపలనూ ఛాతీని తడిపివేశాయి.

		ఈలోపు గదిలో త్రైలోక్యుడు పాడుతున్నాడు. గురుదేవులు ఆనంద పారవశ్యంలో నృత్యం చేయసాగారు. విసిరిపారేసిన అదే పువ్వులమాలను మెడలో ధరించివున్నారు; ఒక చేతితో మాలను పట్టుకొని, మరో చేతితో దానిని అటూ ఇటూ ఊపుతూ పాడుతూ నృత్యం చేయసాగారు. అది చూసి సురేంద్ర సంతోషానికి అవధుల్లేకపోయింది. ఆతడి నివేదనను గురుదేవులు స్వీకరించారు. ‘వ్యక్తుల గర్వాన్ని భగవంతుడు పటాపంచలు చేయడం నిస్సందేహం. కాని వినమ్రుల పాలిట పెన్నిధి కూడా ఆయనే’ అనుకొన్నాడు సురేంద్ర.....

		కీర్తనానంతరం అందరూ గురుదేవుల చుట్టూ కూర్చుని ఆహ్లాదంగా మాట్లాడసాగారు. మాటల మధ్యలో “తినడానికి ఏదైనా పెట్టవా?” అని సురేంద్రను అడిగారు గురుదేవులు. పిదప ఆయన లోపలకు వెళ్లగా, స్త్రీలు ప్రణమిల్లారు. భోజనానంతరం శ్రీరామకృష్ణులు దక్షిణేశ్వరానికి బయలుదేరారు.

		మరో సందర్భంలో 1883, ఏప్రిల్​ 15వ తేదీ తన ఇంట్లో జరుగనున్న అన్నపూర్ణాదేవి పూజోత్సవానికి గురుదేవులనూ, భక్తులనూ సురేంద్ర ఆహ్వానించాడు. ప్రాంగణంలో అందమైన తివాచీ పరిచివుంచారు; దాని మీద ఒక తెల్లని వస్త్రం పరిచారు. అక్కడక్కడ దిండ్లు అమర్చివుంచారు. ఒక దిండుకు ఆనుకొని గురుదేవులను కూర్చోమన్నారు కాని ఆయన దానిని త్రోసివేశారు. అందుకు కారణం వాటిని ఎక్కువగా ధనికులు, సంపన్నులు సుఖానికై ఉపయోగిస్తారు కనుక. తాను బోధించేదే శ్రీరామకృష్ణులు ఆచరిస్తారు. భక్తులతో ఆయన ఇలా అన్నారు: “దిండును ఆనుకొని కూర్చోవడమా! ఆడంబరాన్ని వదలివేయడం ఎంతో కష్టం సుమా! అహం ఏమీ లేదని మీరు అనవచ్చు. కాని అది వచ్చిపడుతుంది, ఎక్కడ నుండో ఎవరికీ తెలియదు... బహుశా కలలో నువ్వు భయపడివుంటావు; నిద్ర లేచి పూర్తిగా మెలకువ వచ్చినప్పటికీ నీ హృదయం వేగంగా కొట్టుకోవడం గమనిస్తావు. అహంకారం అచ్చం అటువంటిదే. దానిని నువ్వు పారద్రోలవచ్చు, కాని ఎక్కడ నుండో అది వచ్చేస్తుంది. అప్పుడు నువ్వు రుసరుసలాడుతూ, “నాకు సముచిత మర్యాద ఇవ్వలేదు” అంటావు.

		1882, జనవరి నెలలో ఒక రోజు శ్రీరామకృష్ణుల భక్తులలో ఒకరైన కేదార్​, గురుదేవులతో సురేంద్ర రామ్​ మన్మోహన్​లను ఉద్దేశిస్తూ, ఇలా అన్నాడు: “మహాశయా! వీరికి దయతో ఆశ్రయం ఇచ్చి కూడా ఎందుకు ఇంకా పరీక్షలకు గురిచేస్తున్నారు? కరుణించి వారిని ముక్తులను చేయండి.” “నేనేం చేయగలను? నాకు ఏం శక్తి ఉందని? జగజ్జనని సంకల్పిస్తే, ఆమె చేయగలదు” అని గురుదేవులు జవాబిచ్చారు. పిదప ఆయన పూర్తి నిర్లిప్తతతో పంచవటికి వెళ్లి అక్కడ కూర్చున్నారు. అప్పుడు సాయంత్రమైంది. తాను అమితంగా ప్రేమించే గురుదేవులు అంత నిర్లిప్తంగా ఉండడం సురేంద్ర భరించలేకపోయాడు. ఆయన వద్దకెళ్లి విలపించనారం భించాడు. తన నైతిక తప్పిదాలన్నీ ఒప్పుకొని, ఆయన సహాయం అర్థించాడు. పశ్చాత్తాప అశ్రువులు సురేంద్రలోని మాలిన్యాలనన్నిటినీ ప్రక్షాళన చేసివేయడం శ్రీరామకృష్ణులు గుర్తించారు. “జగజ్జనని నీ జీవితాన్ని పరమానందభరితం చేస్తుందిగాక!” అంటూ దీవించారు.

		గదిలో నెలకొనివున్న ఉక్కను తాజా గాలి తొలగించివేసే రీతిలో సాధువు సమక్షం ఇంట్లోని లౌకిక వాతావరణాన్ని తొలగించివేస్తుంది. సాధువులను ఇళ్లకు ఆహ్వానించి వారికి భోజనం పెట్టడం భారతదేశంలో ఆనవాయితీ. ఆస్కారం లభించినప్పుడల్లా గురుదేవులను తన ఇంటికిగాని లేదా కాంకూర్​గాఛిలో రామ్​ ఉద్యానగృహానికి ప్రక్కనే ఉన్న తన ఉద్యానగృహానికిగాని సురేంద్ర ఆహ్వానించేవాడు. క్రమంగా సురేంద్ర కలకత్తా నివాసం భక్తులను గురుదేవులు కలుసుకొనే చావిడిగా మారింది. ఒకసారి ఆకస్మికంగా గురుదేవులు అక్కడకు వచ్చారు. అప్పుడు సురేంద్ర ఇంట్లో లేడు. బండి బాడుగ చెల్లించాలి. అతడు ఉండివుంటే అతడే చెల్లించేవాడు. భక్తులతో గురుదేవులు ఇలా అన్నారు: “ఇంట్లోని స్త్రీలను బండి బాడుగ చెల్లించమని మీరు అడగవచ్చు కదా? ఇంటి యజమాని దక్షిణేశ్వరానికి వస్తూవుంటాడని వారికి తప్పక తెలిసేవుంటుంది. వారికి నేను క్రొత్త వ్యక్తిని కాను.” ఈ నిష్కాపట్య వ్యాఖ్యానం భక్తులకు నవ్వు తెప్పించింది.

		1883, డిసెంబర్​ 26వ తేదీ, 1884, జూన్​ 15వ తేదీ సురేంద్ర ఉద్యాన గృహానికి శ్రీరామకృష్ణులు విచ్చేయడం శ్రీరామకృష్ణ కథామృతంలో నమోదై ఉంది. మొదటి సందర్భంలో శ్రీరామకృష్ణులు అక్కడ ఒక సాధువును కలుసుకొని ఆయనతో కలసి ఫలహారం స్వీకరించారు. రెండవ సందర్భంలో సురేంద్ర ఒక ఉత్సవం ఏర్పాటు చేసి పలువురిని ఆహ్వానించాడు. వైభవోపేతంగా జరిగిన ఆ ఉత్సవంలో భక్తిగీతాలు పాడుతున్నప్పుడు గురుదేవులు పలుమార్లు ప్రగాఢ సమాధి మగ్నులయ్యారు. ఇతరులను ఈ రీతిలో ఆనందింప చేయడం సురేంద్రకు ఇష్టం. ఆ రోజు గురుదేవులు ఇలా అన్నారు: “ఇప్పుడు అతడు (సురేంద్ర) ఎంత చక్కని నైజం అలవరచుకొన్నాడు! ఏదీ దాపరికం లేకుండా మాట్లాడతాడు: సత్య భాషణం చేయడానికి వెరవడు. అమిత ఉదారుడు. సహాయార్థం అతడి వద్దకు వెళ్లిన వ్యక్తి రిక్తహస్తాలతో తిరిగిపోడు.”

		ఒక అవతారపురుషుని వచనాలు, చర్యలు, ప్రవర్తన సామాన్యులకు అగ్రాహ్యం; ఎందుకంటే వారు దైవసమానులు కనుక. ఉత్సవం ముగిసిన పిదప ఏం జరిగిందో ‘మ’ ఇలా అభివర్ణించాడు: “కాసేపు విశ్రమించాక గురుదేవులు దక్షిణేశ్వరానికి బయలుదేరడానికి తయారయ్యారు. ఆయన సురేంద్ర సంక్షేమం గురించి చింతన చేయసాగారు. నెమ్మదిగా భగవన్నామం ఉచ్చరిస్తూ ఇంట్లోని గదులన్నీ తిరిగి వచ్చారు. హఠాత్తుగా నిలబడిపోయి, ‘భోజన సమయంలో లూచీ తినలేదు. ఇప్పుడు కాస్త పట్రా’ అన్నారు. ఒక ముక్క తిని, ‘ఇలా నేను లూచీని అడిగి తినడంలో ఎంతో అంతరార్థం ఉంది. సురేంద్ర ఇంట్లో లూచీ తినలేదని జ్ఞాపకం వస్తే, దాని కోసం మళ్లీ ఇక్కడకు రావలసివస్తుంది’ అన్నారు. ఈ రకంగా అవతారపురు షులు తమ భక్తులతో లీల సలుపుతారు. కొన్ని సమయాలలో ఆయన అయస్కాం తమూ, భక్తుడూ సూదీ అవుతారు; మరికొన్ని సమయాలలో భక్తుడే అయస్కాంతమూ, భగవంతుడే సూదీ అవడం కద్దు.

		శ్రీరామకృష్ణుల ప్రముఖ గృహస్థ శిష్యులలో సురేంద్ర ఒకడు. శ్రీరామకృష్ణుల సరఫరాదారులలో సురేంద్ర ఒకడు కావడంతోబాటు, శ్రీరామకృష్ణులకు సంబంధించి అనేక విషయాలలో అతడు ప్రథముడు. 1881లో దక్షిణేశ్వరంలో శ్రీరామకృష్ణుల జన్మదినోత్సవాలను సురేంద్ర ప్రారంభించాడు. మొదటి రెండు సంవత్సరాలు మొత్తం ఖర్చును అతడే భరించాడు. మూడవ సంవత్సరం లగాయతూ ఇతర భక్తులు కూడా ఖర్చులో అతడితోబాటు పాలుపంచుకొన్నారు. 1881లో కలకత్తాలోని సురేంద్ర నివాసంలోనే, సురేంద్ర ద్వారా స్వామి వివేకానంద, శ్రీరామకృష్ణులను ప్రప్రథమంగా కలుసుకోవడం తటస్థించింది. స్వామి వివేకానందను మొట్టమొదటి సారిగా దక్షిణేశ్వరానికి తోడ్కొని వెళ్లింది కూడా సురేంద్రే!

		మొట్టమొదటి శ్రీరామకృష్ణుల తైలవర్ణచిత్రం సురేంద్ర గీయించాడు. శ్రీరామ కృష్ణులు క్రైస్తవ, ఇస్లాం, బౌద్ధ, హిందూ మతాల సామరస్యాన్ని కేశవ్​చంద్ర సేన్​కు చూపిస్తున్న చిత్రం అది. ఆ చిత్రాన్ని చూసినప్పుడు కేశవ్​ ఇలా అన్నాడు: “దీనిలోని భావాన్ని గ్రహించిన వ్యక్తి ధన్యుడు.” శ్రీరామకృష్ణులు కూడా ఆ చిత్రాన్ని చూసి, “అవును, దీన్లో అంతా ఇమిడివుంది. ఆధునిక కాలానికి ఇది ఆదర్శప్రాయం” అని వ్యాఖ్యానించారు.

		కలకత్తా రాధాబజార్​లోని బెంగాల్​ ఫోటోగ్రాఫర్స్​ స్టూడియోకు 1881, డిసెంబర్​ 10వ తేదీన సురేంద్ర, గురుదేవులను తీసుకువెళ్లాడు. ఛాయాగ్రహణం లోని యంత్రరచన పట్ల ఆసక్తిని శ్రీరామకృష్ణులు వ్యక్తం చేశారు. ఛాయాగ్రాహకుడు ఆ కళను గూర్చి వివరించి, సిల్వర్​ నైట్రేటు పూతపూసిన గాజు ఎలా ప్రతిబింబాన్ని రూపొందిస్తుందో ఆయనకు చూపించాడు. తదనంతరం ఈ దృష్టాంతంతో భక్తి అనే పూతతో మనస్సు ఎలా భగవంతుని ముద్రను నిలుపుకోగలదో పోల్చి చెప్పారు. వాళ్లు అక్కడ ఉన్నప్పుడు, శ్రీరామకృష్ణుల ఛాయాచిత్రాన్ని సురేంద్ర తీయించాడు. ఛాయాచిత్రం తీస్తున్నప్పుడు శ్రీరామకృష్ణులు సమాధిమగ్నులయ్యారు. శ్రీరామకృష్ణులు సజీవులై ఉన్నప్పుడు తీసిన మూడు ఛాయాచిత్రాలలో ఇది రెండవది.

		క్యాన్సర్​ వ్యాధి చికిత్సకై 1885లో శ్రీరామకృష్ణులు దక్షిణేశ్వరం నుండి శ్యాంపుకూర్​కు తరలివెళ్లారు. దాదాపు అదే సమయంలో దుర్గాపూజ ఉత్సవాన్ని తన ఇంట్లో జరుపుకోవడానికి శ్రీరామకృష్ణుల నుండి సురేంద్ర అనుమతి పొందాడు. ఇంతకు మునుపు ఏటేటా జరుపుకొనే ఈ ఉత్సవాన్ని కొన్ని దుర్ఘటనలు సంభ వించినందున ఆపివేశారు. దుర్గాపూజను నిర్వహించడం పట్ల ఆతడి సోదరులు భయాందోళనలు వ్యక్తం చేశారు. కాని సురేంద్ర ఉత్సవాన్ని నిర్వహించాలని తీర్మా నించాడు. అనారోగ్య కారణంగా గురుదేవులు రాకపోవడం ఆతడికి ఎంతో వెలితిగా అనిపించింది. సంధిపూజ (దుర్గాపూజ మహోత్సవంలో రెండు, మూడు రోజుల మధ్య వచ్చే శుభముహూర్తం) సమయంలో, భక్తుల, డాక్టర్​ సర్కార్​ సమక్షంలో గురుదేవులు తమ గదిలో ప్రగాఢ సమాధిమగ్నులైనారు. అరగంట తరువాత బాహ్యచైతన్యంలోకి వచ్చి, ఇలా అన్నారు: “ఇక్కడ నుండి సురేంద్ర నివాసం దాకా ఒక జ్యోతిర్మయమైన బాట ఏర్పడి ఉండడం చూశాను. సురేంద్రుని భక్తి వలన జగజ్జనని అక్కడి విగ్రహంలో అభివ్యక్తమై, తన త్రినేత్రాన్ని తెరచి దివ్యకాంతిని వెదజల్లింది. ఆమె ముందు దీపాల పరంపర వెలుగుతున్నాయి. సురేంద్ర ప్రాంగ ణంలో కూర్చుని ‘అమ్మా, అమ్మా’ అంటూ దయనీయంగా ప్రార్థిస్తున్నాడు. మీ రందరూ ఇప్పుడే అతడి నివాసానికి వెళ్లండి. మిమ్మల్ని చూసి అతడు ఎంతో ఊరడిల్లుతాడు.” ఆయన అనుజ్ఞ మేరకు స్వామి వివేకానంద, ఇతర భక్తులు సురేంద్ర నివాసానికి వెళ్లారు. శ్రీరామకృష్ణుల దర్శనం అక్కడ జరుగుతున్న బాహ్య సంఘటనలకు కచ్చితంగా సరిపోయి ఉండడం చూసి వారు ఆశ్చర్యపోయారు.

		క్రమేణా శ్రీరామకృష్ణుల ఆరోగ్యం దిగజారసాగింది; కలకత్తాలోని వాయు కాలుష్యం ఆయనకు హాని కలిగిస్తూండడం వలన, ఆయనను ఊరి బయటకు తరలించమని వైద్యులు సలహా ఇచ్చారు. కాశీపూర్​లో ఒక ఉద్యాన గృహం లభిం చింది. కాని అద్దె ఎనభై రూపాయలు. నాటి ప్రమాణాల ప్రకారం అది చాలా పెద్ద మొత్తం. ఈ విషయం తెలుసుకొని శ్రీరామకృష్ణులు, సురేంద్రను రప్పించి ఇలా అన్నారు: “చూడు సురేంద్రా! ఈ భక్తులలో దాదాపు అందరూ చిన్న ఉద్యో గస్థులు, పైగా పెద్ద కుటుంబాలను పోషించవలసినవారు. అంత పెద్ద అద్దె మొత్తాన్ని వారెలా చెల్లించగలుగుతారు? కాబట్టి దయచేసి మొత్తం అద్దెను నువ్వు భరించు.” సంతోషంగా సురేంద్ర అందుకు అంగీకరించాడు. అంతేగాక ఇతర ఖర్చులు కూడా కొంతవరకు భరించసాగాడు. గురుదేవుల గదిలో వేడిమి తగ్గించ డానికి కిటికీలకు వ్రేలాడదీసే వట్టివేరు తడికలను, ఇతర వస్తువులను కూడా సురేంద్ర కొని తెచ్చేవాడు.

		ఇప్పుడు సురేంద్ర పూర్తిగా మారిపోయిన వ్యక్తి. ఆతడి భక్తి, దివ్యోన్మత్తత గూర్చి ‘మ’ పలుమార్లు అభివర్ణించాడు. 1886, ఏప్రిల్​ 13వ తేదీ, వంగ సంవత్సరాది నాడు ‘మ’ ఇలా వ్రాశాడు:

		అప్పుడు రాత్రి ఎనిమిది గంటలు అయివుంటుంది. శ్రీరామకృష్ణులు తమ పరుపు మీద ఆసీనులై ఉన్నారు. కొద్దిమంది భక్తులు నేల మీద, ఆయన ముందు కూర్చుని ఉన్నారు. అప్పుడు తన కార్యాలయం నుండి తిన్నగా సురేంద్ర అక్కడకు వచ్చాడు. నాలుగు కమలాఫలాలు, రెండు పూల మాలలు చేత పుచ్చుకొని వచ్చాడు. గురుదేవుల వంక చూశాడు, భక్తుల వైపు చూశాడు. పిదప శ్రీరామకృష్ణుల వద్ద తన హృదయభారాన్ని దింపుకొన్నాడు.

		సురేంద్ర (‘మ’ వంక, ఇతరుల వంక చూస్తూ) : నా కార్యాలయ పనిని ముగించే వచ్చాను. ఏకకాలంలో చెరొక కాలును చెరొక పడవలో ఉంచి నిలబడడం వలన ఏం ప్రయోజనం? అందుకే నా కర్తవ్యాలను నిర్వర్తించిన తరువాతే ఇక్కడకు వచ్చాను. నేడు సంవత్సరాది, పైగా మంగళవారం. జగజ్జననిని అర్చించడానికి శుభ తరుణం. కాని నేను కాళీఘాట్​కు వెళ్లలేదు. స్వయంగా కాళీమాతే అయిన వ్యక్తీ, కాళీమాతను కచ్చితంగా అవగతం చేసుకొన్న వ్యక్తిని దర్శించుకొంటే చాలుననుకొన్నాను.

		శ్రీరామకృష్ణులు మందహాసం చేశారు.

		సురేంద్ర: గురువు లేదా సాధువు దర్శనార్థం పోతున్నప్పుడు పండ్లు, పువ్వులు తీసుకొని వెళ్లాలంటారు. అందుకే ఇవి తెచ్చాను.... (గురు దేవులతో) ఈ డబ్బు మీ కోసమే ఖర్చుచేస్తున్నాను. భగవంతునికి మాత్రమే నా హృదయం తెలుసు. కొందరు ఒక పైసా ఇవ్వడానికి కూడా బాధపడతారు; కొంతమంది ఎలాంటి సంకోచమూ లేకుండా వేయి రూపాయలు ఖర్చు చేస్తారు. భగవంతుడు భక్తుని అంతరంగాన్ని చూసే ఆతడి నివేదనం స్వీక రిస్తాడు.

		సురేంద్ర చెప్పింది నిజమని తల ఊపారు గురుదేవులు.

		సురేంద్ర: నిన్న రాలేకపోయాను. సంవత్సరం ఆఖరి రోజు. కాని మీ చిత్రపటాన్ని పువ్వులతో అలంకరించాను.

		‘ఆహా, ఏం భక్తి’ అంటూ సంజ్ఞతో శ్రీరామకృష్ణులు ‘మ’ తో చెప్పారు. 1886, ఏప్రిల్​ 17 నాటి సంగతిని ‘మ’ ఇలా వ్రాశాడు:

		రాత్రి దాదాపు తొమ్మిది గంటల సమయం. సురేంద్ర, కొందరు భక్తులు శ్రీరామకృష్ణుల గదిలోకి వచ్చి పూల మాలలను ఆయనకు అర్పించారు....

		సురేంద్ర సమర్పించిన పువ్వుల మాలను శ్రీరామకృష్ణులు తమ మెడలో ధరించారు. ఉన్నట్టుండి ఆయన సురేంద్రను తన ప్రక్కకు రమ్మని సంజ్ఞ చేశారు. తన వద్దకు రాగానే శ్రీరామకృష్ణులు తమ మెడలోని మాల తీసి సురేంద్ర మెడలో వేశారు. సురేంద్ర గురుదేవులకు ప్రణమిల్లాడు. సంజ్ఞ చేసి సురేంద్రను తమ పాదాలు ఒత్తమన్నారు. సురేంద్ర సుతిమెత్తగా గురు దేవుల పాదాలు ఒత్తాడు.

		పలువురు భక్తులు తోటలోని కాసారం ఒడ్డున కూర్చుని వాద్య సంగీతానికి అనుగుణంగా పాడసాగారు... సంగీతం ముగిసింది. సురేంద్ర దాదాపు భావపారవశ్య స్థితిలో మునిగిపోయాడు.

		1886, ఆగస్టు 16వ తేదీ, కాశీపూర్​ ఉద్యానగృహంలో శ్రీరామకృష్ణులు మహాసమాధి చెందారు. కొందరు యువశిష్యులు తమ అభిలాషకు విరుద్ధంగా ఇళ్లకు తిరిగి వెళ్లిపోయారు. కొందరికి వెళ్లడానికి చోటు లేకపోయింది. వారు అనాథల వంటివారయ్యారు. సెప్టెంబరు నెల తొలిరోజులలో ఒక సాయంత్రం సురేంద్ర తన పూజామందిరంలో ధ్యానం చేస్తున్నప్పుడు, శ్రీరామకృష్ణులు దర్శనమిచ్చి, అతడితో ఇలా అన్నారు: “ఇక్కడ నువ్వు ఏం చేస్తున్నావు? నివసింప చోటు లేక నా బిడ్డలు తిరుగాడుతున్నారు. ముందు ఆ వ్యవహారం చూడు.” తక్షణమే సురేంద్ర, వివేకానంద స్వామి ఇంటికి పరుగుదీసి, అక్కడున్న కొందరు శిష్యులతో ఇలా చెప్పాడు: “సోదరులారా! మీ రెక్కడకు వెళతారు? ఒక ఇంటిని అద్దెకు తీసుకొందాం. మీరు అక్కడ నివసిస్తూ, మన గురుదేవుల పూజామందిరంగా దానిని తీర్చిదిద్దండి; గృహస్థులమైన మేం అక్కడకు వచ్చి సాంత్వన పొందుతాం. రేయింబవళ్లు భార్యా బిడ్డలతోసంసారంలో ఎలా గడపగలం? కాశీపూర్​లో గురుదేవులు బసచేసి ఉన్న ప్పుడు నేను కొంతమొత్తాన్ని ప్రతి నెలా ఇచ్చేవాణ్ణి. ఇప్పుడు అదే మొత్తం సంతోషంగా మీ ఖర్చుల నిమిత్తం ఇస్తాను.”

		గంగకు సమీపంలో, బారానగర్​లో పదకొండు రూపాయలకు ఒక ఇంటిని అద్దెకు తీసుకొన్నారు. సురేంద్ర అద్దె చెల్లించాడు; గురుదేవుల సన్న్యాస శిష్యుల ఆహారాదులకు ఏర్పాట్లు చేశాడు. శ్రీరామకృష్ణ కథామృతంలో ‘మ’ ఇలా ప్రస్తావించాడు: “నిజంగా సురేంద్ర ధన్యుడు. తదనంతర కాలంలో శ్రీరామకృష్ణ సంఘంగా విరాజిల్లుతూన్న వ్యవస్థకు సురేంద్ర పునాది వేశాడనడం అతిశయోక్తి కాదు. భగవత్సాక్షాత్కారార్థం సర్వసంగ పరిత్యాగం చేసే వ్యక్తులకు సురేంద్ర భక్తి, త్యాగం చక్కని ఆస్కారం కల్పించాయి.

		ఏది ఏమైనప్పటికీ సురేంద్ర ఎక్కువ కాలం జీవించలేదు. 1890, మే 25వ తేదీ, జలోదర వ్యాధితో సురేంద్ర, తన నలభయ్యవ ఏట పరమపదించాడు. తీవ్ర వ్యాధిగ్రస్థుడై ఉన్నప్పుడు స్వామి అద్భుతానంద, స్వామి రామకృష్ణానంద వెళ్లి అతణ్ణి చూసివచ్చారు. ఆ సమయంలో గురుదేవుల పూజామందిర నిర్మాణానికై సురేంద్ర ఐదు వందల రూపాయలు వారికి ఇవ్వబోయాడు. కాని స్వామి రామ కృష్ణానంద, “నీ ఆరోగ్యం కుదుటపడే దాకా ఆగు. తరువాత దీనిని గురించి మాట్లాడదాం” అన్నాడు. కాని సురేంద్ర కోలుకోలేదు. అయితే చనిపోవడానికి ముందే, గంగాతీరంలో గురుదేవుల మఠం నిమిత్తం భూమిని కొనుగోలు చేయడానికి వేయి రూపాయలు ప్రత్యేకంగా కేటాయించి ఉంచాడు. సురేంద్ర పట్ల గొప్ప ప్రేమాభిమానాలు ఉన్న సన్న్యాస శిష్యులు ఆ ధనాన్ని ఒక ప్రత్యేక కార్యార్థం వినియోగింపదలచారు. బేలూరు మఠం నిర్మితమైనప్పుడు, శ్రీరామకృష్ణులను ప్రతి ష్ఠించిన పూజాగృహంలో చలువరాతిని పరచడానికి ఆ ధనాన్ని వినియోగించారు.

సామాన్యంగా భక్తులు, శిష్యులు తమ వద్దకు రాక మునుపే శ్రీరామ కృష్ణులు దివ్యదర్శనాలలోనో భావపారవశ్య స్థితిలోనో వారిని చూసేవారు. ఒక రోజు ఆయన చైతన్యుల నగర సంకీర్తన బృందం పంచవటి ప్రక్క నుండి, మర్రి, వకుళ చెట్ల మధ్యగుండా పోతూవుండడం ఒక దర్శనంలో తిలకించారు. మొట్టమొదటిసారి శ్రీరామకృష్ణులు, బలరాం బసును కలుసుకొన్నప్పుడు, చిరపరి చితునిగా ఆతణ్ణి ఆప్యాయంగా ఆహ్వానించారు. కాలాంతరంలో శ్రీరామకృష్ణులు ఇలా చెప్పారు: “అతడు (బలరాం) చైతన్యుల ఆంతరంగిక భక్తులలో ఒకడు. అతడు ఈ చోటుకు (తనకు) చెందిన వాడు. ప్రధాన శిష్యులైన అద్వైత గోస్వామి, నిత్యానందులతో ఎలా చైతన్యులు దివ్యభక్తి వెల్లువను దేశంలో ప్రవహింప జేసి, తమ కీర్తనలతో జనసామాన్యాన్ని ఉర్రూతలూగించారో ఒక భావపార వశ్య స్థితిలో నేను దర్శించాను. ఆ బృందంలో అతణ్ణి (బలరాం) నేను చూశాను.”

ఉత్తర కలకత్తాలోని ఒక సంపన్నమైన వైష్ణవ కుటుంబంలో 1842 డిసెంబర్​లో బలరాం జన్మించాడు. అతడి తాతయైన గురుప్రసాద్​ బసు తన ఇంట్లో రాధ–శ్యామ ఆలయాన్ని ప్రతిష్ఠించాడు. ఆ కారణంగా ఆ ప్రాంతం శ్యామ్​బజారుగా పేరుగాంచింది. అంతేకాక అతడు బృందావనంలో యమునా నదీ తీరంలో లక్ష రూపాయలు వెచ్చించి శ్యామసుందరుని ఆలయం నిర్మించాడు. దానిని ‘కాలాబాబు వనం’ అని పేర్కొనేవారు. బలరాం తండ్రియైన రాధామోహన్​, పినతండ్రియైన బిందుమాధవ్​ ఉమ్మడిగా ఒరిస్సాలోని బాలేశ్వర్​ జిల్లాలో ఒక విశాలమైన జమీని కొనుగోలు చేసి, ఆ జమీ నిర్వహణార్థం ఒక కార్యాలయాన్ని కోఠార్​లో ఏర్పాటు చేశారు. బిందుమాధవ్​కు ముగ్గురు కుమారులు: నిమాయ్​చరణ్​ జమీని పర్యవేక్షించేవాడు, హరివల్లభ్​ కటక్​లో న్యాయవాది, అచ్యుతానంద కలకత్తాలో నివసించేవాడు. రాధామోహన్​ సంతానం జగన్నాథ్​, బలరాం, సాధుప్రసాద్​ అనే ముగ్గురు కుమారులు, విష్ణుప్రియ, హేమలత అనే ఇద్దరు కుమార్తెలు.

తమ ఉమ్మడి జమీ నిర్వహణను తమ్ముడికి, అతడి కుమారులకు అప్పగించి, రాధామోహన్​ ఎక్కువ కాలం బృందావనంలో గడిపేవాడు. ఆ ఏకాంత పావన ప్రదేశంలో ఆలయ నిర్వహణలో, ఆధ్యాత్మిక సాధనలలో అతడు కాలం వెళ్లబుచ్చే వాడు. కుటుంబ సంప్రదాయం ప్రకారం ఆలయం ముందు నిలబడి మంత్రజపం చేసి, అక్కడే అతడు ధ్యానం చేసేవాడు. తక్కిన సమయం భక్తి శాస్త్రాల అధ్యయనం లోనూ, భక్తుల ప్రసాద వితరణలోనూ గడిపేవాడు.

భక్తిపరమైన నైజాన్నీ, సంసారం పట్ల ఉదాసీనతనూ బలరాం తండ్రి నుండి పుణికిపుచ్చుకొన్నాడు. తండ్రియైన రాధామోహన్​ మాదిరి బలరాం ప్రతి ఉదయం జపధ్యానాలలో అనేక గంటలు గడిపేవాడు. తన జమీ కార్యనిర్వహణ బాధ్యతను దాయాదులకు అప్పగించి, వారు నెలవారీగా ఇచ్చే భృతితో సంతృప్తిపడేవాడు. బాబూరాం (స్వామి ప్రేమానంద) సోదరియైన కృష్ణభవానీని బలరాం వివాహం చేసుకొన్నాడు. ఆ దంపతులకు ఇద్దరు కుమార్తెలు, ఒక కుమారుడు కలి గారు.

బలరాం జీర్ణశక్తి లోపంతో ఎంతో బాధపడేవాడు. పన్నెండేళ్లు పాలు, జావ మీద బ్రతికాడు. ఆరోగ్యం పుంజుకొనే ఉద్దేశంతో బలరాం ఎక్కువ కాలం పూరీలో గడిపేవాడు. అక్కడ అతడికి పలువురు వైష్ణవ సాధువులతో పరిచయాలు ఏర్పడ్డాయి. ఈ పరిచయాలు ఆతడిలోని ఆధ్యాత్మిక జీవిత ఆసక్తిని ద్విగుణీకరింపజేశాయి. అది చూసి బలరాం సంసారాన్ని త్యజించి సన్న్యాసం పుచ్చుకొంటాడేమోనని తండ్రి, దాయాదులు జంకారు. తన పెద్ద కుమార్తె వివాహ సందర్భంలో కలకత్తాకు వచ్చిన బలరాంను అతడి దాయాది అక్కడే ఉండిపొమ్మని ఒత్తిడి చేశాడు. ఇంకా నచ్చజెప్పే ప్రయత్నంలో అతడి దాయాదియైన హరవల్లభ్​, 57 రమాకాంత బోసు వీథి ఇంటిని కొనుగోలు చేసి, అందులో బలరాంను ఉండిపొమ్మన్నాడు. బలరాం ఆ ప్రతిపాదనను అంగీకరింప దలచలేదు. అందుకు కారణం కలకత్తాలో ఉండిపోతే నిత్యం పూరీ జగన్నాథుని దర్శించుకోలేననీ, సాధుసాంగత్యాన్ని కోల్పోతాననీ అతడు భావించడమే! కాని తన దాయాదిని తృప్తిపరచడం కోసం కొద్దికాలం కలకత్తాలో బసచేసి తరువాత పూరీకి తిరిగి వెళ్లిపోవాలని బలరాం నిశ్చయించుకొన్నాడు.

పూరీలో నివసిస్తూన్నప్పుడే కేశవచంద్రసేన్​ సంపాదకత్వంలో వెలువడుతున్న సులభ్​ సమాచార్​ పత్రికలో శ్రీరామకృష్ణుల జీవితం, ఉపదేశాల గురించి బలరాం, చదివాడు. అంతేకాక తమ కులగురువైన రామ్​దయాళ్​ నుంచి కూడా ఒక లేఖ మూలంగా శ్రీరామకృష్ణుల పావన జీవితం గురించి బలరాం తెలుసుకొన్నాడు. రామ్​దయాళ్​ స్వయంగా శ్రీరామకృష్ణులను కలుసుకొని, వెంటనే వచ్చి ఆయనను దర్శించుకోమని బలరాంకు ఉత్తరం వ్రాశాడు.

కలకత్తాకు వచ్చిన మర్నాడు రామ్​దయాళ్​తో కలిసి బలరాం దక్షిణేశ్వరానికి వెళ్లాడు. బహుశా ఆ రోజు 1881 జనవరి ఒకటవ తేదీ అయివుంటుంది. మధ్యాహ్నం అక్కడకు చేరుకొన్నారు. అప్పుడు శ్రీరామకృష్ణుల గది బ్రహ్మసమాజ భక్తులతో క్రిక్కిరిసి ఉంది. వారిలో కేశవ్​ కూడా ఉన్నాడు. తనను పరిచయం చేసు కోవడానికి బలరాంకు అవకాశం చిక్కలేదు. ఒక మూల కూర్చుని శ్రీరామకృష్ణుల వచనాలను ఆలకించసాగాడు. ఆయన అప్పుడు ఇలా చెబుతున్నారు: “హృదయ వ్యాకులత లేకుండా భగవద్దర్శనం అసాధ్యం. జీవిత అనుభవాలను పూర్తిచేసుకో కుండా ఈ వ్యాకులత జనించడం అసాధ్యం. కామినీ కాంచనాల చుట్టూ పరిభ్రమిస్తూ అనుభవాల అంతానికి రానివారు భగవంతుని కోసం వ్యాకులత చెందరు.”

ఉపాహారం పుచ్చుకోవడానికి బ్రహ్మసమాజస్థులు గదిలో నుండి బయటకు వెళ్లిపోగానే శ్రీరామకృష్ణులు, బలరాం వైపు తిరిగి, “ఏదన్నా నన్ను అడగదలచు కొన్నావా?” అని అడిగారు.

“అవునండీ! నిజంగా భగవంతుడున్నాడా?”

“కచ్చితంగా ఉన్నాడు.”

“ఆయనను దర్శించగలమా?”

“అవును. తనకు అత్యంత సమీపస్థుడని ఏ భక్తుడు భావిస్తాడో, ఆతడికి భగవంతుడు దర్శనమిస్తాడు. ఒక్కసారి ఆయనను ప్రార్థించగానే నీ కెలాంటి స్పందనా రాకపోవడం వలన, ఆయన లేరని నిర్ణయించరాదు.”

“కాని ఎంతగా ప్రార్థిస్తూన్నప్పటికీ నే నెందుకు ఆయనను చూడలేక పోతున్నాను?”

శ్రీరామకృష్ణులు చిన్నగా నవ్వి ఇలా అడిగారు: “నీ బిడ్డల మాదిరి ఆయనను అత్యంత ప్రీతిపాత్రుడని నువ్వు పరిగణిస్తున్నావా?”

“లేదండి” ఒప్పుకొన్నాడు బలరాం. “నే నెన్నడూ ఆయనకై అంతగా పరిత పించిపోలేదు.”

అప్పుడు శ్రీరామకృష్ణులు మృదుమధురంగా, నచ్చజెబుతున్న ధోరణిలో ఇలా అన్నారు: “నీ కన్నా అత్యంత ప్రీతిపాత్రుడని భావించి భగవంతుణ్ణి ప్రార్థించు. నిజం చెబుతున్నాను, భక్తులంటే ఆయనకు అత్యంత అనురాగం. వారికి దర్శనం ఇవ్వకుండా ఉండలేడు. తనను కోరుకోక మునుపే భక్తుల వద్దకు ఆయన వచ్చేస్తాడు. ఒక వ్యక్తి భగవన్ముఖంగా ఒక అడుగువేస్తే, ఆయన ఆ వ్యక్తి వైపు పది అడుగులు వేస్తాడు. భగవంతుని కన్నా సన్నిహితంగాను, ఆప్యాయంగాను మరెవరూ ఉండలేరు.”

ఈ మాటలతో బలరాం ఎంతో ప్రభావితుడయ్యాడు. గురుదేవుల ప్రతి మాట అతడి హృదయంలో చొచ్చుకుపోయింది. ఆనాటి రాత్రి ఇంటికి తిరిగి వెళ్లి పోయాడు. కాని మర్నాడు కాలినడకన దక్షిణేశ్వరానికి తిరిగివచ్చాడు. ఈసారి గదిలో శ్రీరామకృష్ణులు ఒంటరిగా ఉన్నారు. బలరాంను చూడగానే ఆయన ఇలా అన్నారు: “ఓ, నువ్వు వచ్చావా! చాలా మంచిది. కూర్చుని కాసేపు విశ్రమించు. నీ గురించే ఆలోచిస్తున్నాను. నీ నివాసం ఎక్కడ?” “బాగ్బజార్​” అని జవాబిచ్చాడు బలరాం. ఆ తరువాత శ్రీరామకృష్ణులు ఆతడి కుటుంబం గురించి, బిడ్డల గురించి, తదితర విషయాల గురించి విచారించి చివరికి ఇలా అన్నారు: “ఇలా చూడు. నువ్వు నా సొంతమనిషివని జగజ్జనని తెలిపింది. ఆమె సరఫరాదారులలో నువ్వు ఒకడివి. అనేక వస్తువులు ఈ చోటు (తమ) కోసం నీ ఇంట్లో నిల్వ చేయబడి ఉన్నాయి. ఏదో కొని ఇక్కడకు పంపించు.” బలరాం ఈ అవకాశాన్ని తన భాగ్యంగా ఎంచి, సంతోషంగా ఆ ఆజ్ఞను శిరసావహించాడు. ఆలయ దర్శనానికో, ఒక సాధువు దర్శనానికో వెళ్లినప్పుడు ఏదో చిరుకానుకను, అది పైసా విలువ చేసేదైనా, అర్పించమని తరచూ శ్రీరామకృష్ణులు భక్తులతో చెప్పేవారు. అది భక్తులకు సంక్షేమం చేకూరుస్తుందని ఆయన ఉద్దేశం.

శ్రీరామకృష్ణులు తనకు సొంత బంధువులా బలరాంకు అనిపించారు. అటు వంటి ప్రశంసాయోగ్యులైన వ్యక్తిని బలరాం తన జీవితంలో కలుసుకోలేదు. శ్రీచైతన్యుల, శ్రీరామకృష్ణుల జీవితాలలోని సాదృశ్యాలను బలరాం గుర్తించాడు. అతడు ఇలా పర్యాలోచించాడు: అటువంటి మధురమైన నైజమూ, పదేపదే భావసమాధులూ సామాన్య వ్యక్తులలో కానరావు. శ్రీ చైతన్యులే మళ్లీ అవతరించారా? ఇటువంటి ఆలోచనలతో బలరాం కలకత్తాకు తిరిగి వెళ్లాడు. శ్రీరామకృష్ణులు సాదరంగా బలరాంను ఆహ్వానించి, అతడు తెచ్చిన వస్తువులను ప్రక్కన పెట్టమని హృదయ్​తో చెప్పారు. ఆనాటి నుండి శ్రీరామకృష్ణుల జీవితాంతం దాకా బియ్యం, పటికబెల్లం, సగ్గుబియ్యం, బార్లీ, సేమ్యా లాంటి ఆహార దినుసులను బలరాం సరఫరా చేస్తూవచ్చాడు.

శ్రీరామకృష్ణులు ఇలా చెప్పేవారు: “బలరాం సమర్పించే ఆహారం పవిత్రమైనది. తరతరాల నుండి బలరాం కుటుంబ సభ్యులు భక్తులుగా ఉంటూ, సాధువుల, భిక్షగాళ్ల పట్ల సత్కారశీలురై మెలగుతూవచ్చారు. అతడి తండ్రి బృందావనంలో విశ్రాంతి జీవితం గడుపుతున్నాడు. తన సమయాన్ని అతడు దైవచింతనలో వెళ్లబుచ్చు తున్నాడు. బలరాం అర్పించే ఆహారాన్ని నేను స్వీకరించడమే కాదు, సంతోషంగా ఆరగిస్తాను.” మళ్లీ ఆయన ఇలా కొనసాగించేవారు: “ఆతడి కుటుంబ సభ్యులందరూ ఒకే ఆదర్శరాగం ఆలపిస్తారు. గృహ యజమాని, యజమానురాలు నుండి పిల్లల దాకా ఇంటిల్లిపాదీ దైవభక్తి పరాయణులు. ప్రార్థన చేయకుండా వారు ఒక్క చుక్క నీరు కూడా పుచ్చుకోరు. ఎంత ధర్మపరాయణులో అంత సత్కారశీలురు.”

బలరాం ఇంట్లో శ్రీరామకృష్ణులను సదా ఎంత ఆదరాభిమానంగా ఆహ్వా నిస్తారో చెప్పనవసరం లేదు. గురుదేవులు బలరాం గృహాన్ని నూరుసార్లు పావనం చేసివున్నారు. శ్రీరామకృష్ణుల ఆ సందర్శనాల వివరాలన్నీ బలరాం నమోదు చేసి ఉన్నాడు. అవసరమైన సందర్భాలలో శ్రీరామకృష్ణులు బలరాం ఇంట్లో రాత్రిపూట కూడా బసచేసి వున్నారు. అటువంటి సమయాలలో బలరాం ఇంట నిత్యపూజలందు కొంటున్న జగన్నాథుని ప్రసాదం శ్రీరామకృష్ణులు స్వీకరించేవారు. కొన్ని సమయాలలో శ్రీరామకృష్ణులు తమాషాగా దక్షిణేశ్వర ఆలయాన్ని ‘కాళీమాత కోట’ గాను, బలరాం ఇంటిని ‘కలకత్తా కోట’ గాను లేదా చావిడిగాను అభివర్ణించడం కద్దు.

శ్రీరామకృష్ణ కథామృతంలో ‘మ’ ఇలా వ్రాశాడు:

కలకత్తాలోని బలరాం ఇంటిని శ్రీరామకృష్ణులు పలుమార్లు పావనం చేసివున్నారు. అక్కడ తరచూ ఆయన సమాధిమగ్నులయ్యేవారు, పాడేవారు, నృత్యం చేసేవారు లేదా భగవత్ప్రసంగం చేసేవారు. దక్షిణేశ్వరం దాకా వెళ్ల లేని భక్తులు బలరాం ఇంట్లో శ్రీరామకృష్ణులను దర్శించుకొని ఆయన నుండి ఉపదేశాలు పొందేవారు. యువ శిష్యులైన రాఖాల్​, భవనాథ్​, నరేంద్రులను తన ఇంటికి ఆహ్వానించమని శ్రీరామకృష్ణులు బలరాంతో చెప్పి, ఇలా అనే వారు: “ఈ పవిత్రాత్ములు వాస్తవానికి భగవంతుని అభివ్యక్తీకరణలు. వారికి అన్నం పెట్టడం భగవంతునికి నైవేద్యం అర్పించడంతో సమానం. వారు విశేష దివ్యలక్షణాలతో జన్మించారు. వారిని సేవించడం సాక్షాత్తూ భగవంతుని సేవించడం లాంటిది.” బలరాం ఇంట్లో శ్రీరామకృష్ణులు బస చేసినప్పుడల్లా, భక్తులు అక్కడ సమావేశమయ్యేవారు. కలకత్తాలోని బలరాం ఇల్లు శ్రీరామ కృష్ణుల ద్రాక్షతోట అనడం అతిశయోక్తి కాదు. బలరాం ఇంట్లోనే భక్తులు ఒకరినొకరు సన్నిహితంగా తెలుసుకోగలిగారు.

ప్రతి సంవత్సరం బలరాం తన ఇంట్లో జగన్నాథ రథయాత్రోత్సవం జరిపించే వాడు. శ్రీరామకృష్ణులు ఆ ఉత్సవంలో పాల్గొనడం ఆ సందర్భంలో వెల్లివిరిసిన ఆనందాన్ని ద్విగుణీకృతం చేసేది. పట్టువస్త్రాలు, పువ్వులు, పతాకాలతో జగన్నాథుని చిన్ని చెక్క రథాన్ని భక్తులు అలంకరించేవారు. ఆ ఇంటి మధ్యలో చిన్న ప్రాంగణం ఉంది. పై అంతస్తుల వసారాలు ఆ ప్రాంగణం చుట్టూ వ్రేలాడదీయబడినట్లుగా అమరి ఉన్నాయి. పూజానంతరం భక్తులు రథాన్ని పదేపదే ఈ వసారాల చుట్టూ లాగుకొని వెళ్లేవారు. కీర్తన బృందం భక్తిగీతాలు పాడుతూ రథాన్ని అనుసరిస్తూ వెళ్లేది. ఈ కార్యక్రమం గంటల పర్యంతం సాగేది. 1885లో జరిగిన రథోత్సవాన్ని స్వామి శారదానంద ఇలా అభివర్ణించారు:

ఒక సంకీర్తన బృందం వచ్చింది. రథాన్ని లాగుతూన్నప్పుడు శ్రీరామ కృష్ణులు, భక్తులు సంకీర్తనలో పాల్గొన్నారు. పరమానంద ప్రవాహాన్నీ, పొంగి పొరలే భక్తినీ, దివ్యపారవశ్యాన్నీ, శ్రీరామకృష్ణుల సుమనోహర నృత్యాన్నీ అక్కడకాక మరెక్కడ చూసి ఆనందించగలం? ఆ పావన కుటుంబ సభ్యుల పరిశుద్ధ ప్రేమకు ప్రసన్నుడై భగవంతుడైన జగన్నాథుడు రథంలో ప్రతిష్ఠితమైన ప్రతిమలోను, శ్రీరామకృష్ణుల దేహంలోను అభివ్యక్తమయ్యాడు. అదొక అరుదైన దృశ్యం! పొంగిపొరలే ఆ భక్తి వెల్లువలో నాస్తికుని హృదయం సైతం ద్రవించిపోవడం ఖాయమైనప్పుడు ఇక భక్తుల సంగతి విడిగా చెప్పాలా? కొన్ని గంటలసేపు కీర్తన కొనసాగింది. ఆ తరువాత వండిన ఆహారాన్ని జగన్నాథునికి నివేదించారు. పిదప శ్రీరామకృష్ణులు ప్రసాదం స్వీకరించాక, భక్తులు కూడా తిన్నారు. రాత్రి బాగా ప్రొద్దుపోయాక ఆ పరమానంద సంత ముగింపునకు వచ్చింది.

పదే పదే బలరాం విన్నవించిన తరువాత అతడి తండ్రియైన రాధామోహన్​ బృందావన్​ నుండి కలకత్తాకు శ్రీరామకృష్ణులను కలుసుకోవడానికి వచ్చాడు. రాధామోహన్​ ఛాందస వైష్ణవుడని శ్రీరామకృష్ణులకు తెలుసు. ఆతడి మత దృక్పథాన్ని ఆయన కొంత విస్తృతపరచనెంచారు. ఆ విషయంగా శ్రీరామకృష్ణులు ఆయనతో ఇలా చెప్పారు: “ప్రతి విషయంలోనూ సామరస్యం వహించే వ్యక్తే నిజమైన మనిషి. అత్యధిక సంఖ్యాకులు ఏకపక్షవాదులు. కాని అన్ని అభిప్రాయాలూ ఒక్కదాన్నే సూచిస్తాయని నేను గ్రహించాను. శాక్తేయ, వైష్ణవ, వేదాంత దృక్పథాలన్నీ ఆ ఒక్క దాన్నే కేంద్రంగా చేసుకొని ఉన్నాయి. నిరాకారుడైన వాడే, సాకారుడై కూడా ఉన్నాడు. ఆయనే విభిన్న ఆకృతులలో కానవస్తాడు.” మరొక సందర్భంలో బలరాం తండ్రితో శ్రీరామకృష్ణులు ఇలా చెప్పారు: “భగవంతుణ్ణి ప్రేమించడం, ఆయన మాధుర్యాన్ని చవిచూడడమే అసలు విషయం. ఆయనే మాధుర్యం, భక్తుడే అనుభవించేవాడు. భగవంతుని మాధుర్యానందాన్ని భక్తుడు గ్రోలుతాడు. అంతేకాదు, భగవంతుడే పద్మం, భక్తుడే భ్రమరం. పద్మంలోని మకరందాన్ని భక్తుడు గ్రోలుతాడు. భగవంతుడు లేకుండా భక్తుడు జీవించలేనట్లే, భక్తుడు లేకుండా భగవంతుడు కూడా ఉండలేడు. అప్పుడు భక్తుడు మాధుర్యం సంతరించుకొంటాడు, భగవంతుడు దానిని అనుభవించేవాడు. భక్తుడు పద్మం అవుతాడు, భగవంతుడు భ్రమరమవు తాడు. తన పరమానందాన్ని చవిచూడడానికే భగవంతుడే ఈ రెండుగా రూపొందు తున్నాడు. రాధ, కృష్ణుల ఉదంతంలోని ప్రాధాన్యం ఇదే.”

ఇతర వైష్ణవు లందరి మాదిరి జీవితాంతం బలరాం అహింసా సిద్ధాంతాన్ని నమ్మినవాడు. తన ధ్యానాన్ని భంగపరచే దోమలను చంపడం కూడా పాపమని అతడు భావించేవాడు. కాని శ్రీరామకృష్ణుల సాహచర్యంలో ఒక విషయం అతడు అవగతం చేసుకొన్నాడు. మనస్సును భగవంతునిపై ఏకాగ్రం చేయడమే ఆధ్యాత్మిక జీవితంలో అతి ముఖ్యమైన విషయం. అందువలన ప్రగాఢ ధ్యానసిద్ధికై కొన్ని దోమలను చంపడం పాపం క్రిందికి రాదని బలరాం తెలుసుకొన్నాడు. సనాతన వాతావరణంలో అతడు పెరగడం వలన పై రీతి ఆలోచన అతణ్ణి సందిగ్ధావస్థలో పడవేసింది. ఈ సమస్యను గురుదేవుల ముందు ఉంచగోరి తక్షణమే అతడు దక్షిణేశ్వరానికి బయలుదేరాడు.

శ్రీరామకృష్ణుల గదిలోకి వెళ్లగానే, ఆయన స్వయంగా నల్లులను చంపడం చూసి బలరాం ఆశ్చర్యచకితుడయ్యాడు. బలరాం ప్రణమిల్లగానే ఆయన ఇలా అన్నారు: “ఈ దిండులో బోలెడన్ని నల్లులు పుట్టుకువస్తున్నాయి. రాత్రింబవళ్లు అవి కుట్టి, నాకు నిద్ర పట్టనివ్వకపోవడమే కాక, అన్యమనస్కతను కలిగిస్తున్నాయి. అందుకే వాటిని చంపుతున్నాను.” ఆ రీతిలో బలరాం సమస్యకు పరిష్కారం లభించింది. అంతేకాక తాను రెండు మూడేళ్లుగా శ్రీరామకృష్ణుల వద్దకు వస్తూ, ఆయనను సన్నిహితంగా పరిశీలిస్తున్నప్పటికీ ఏనాడూ తన భావనలను లేదా విశ్వాసాన్ని గాయపరచే రీతిలో ఆయన ప్రవర్తించలేదని బలరాం అర్థం చేసుకొన్నాడు. తన పట్ల బలరాంకు పూర్తి విశ్వాసం కుదిరేటంత దాకా వేచివుండి శ్రీరామకృష్ణులు ఈ పాఠాన్ని బోధించారు.

ఒక రోజు శ్రీరామకృష్ణుల సర్వజ్ఞతను బలరాం పరీక్షించ నిశ్చయించాడు. ఒక పళ్లెరంలో తీపిభక్ష్యాలు శ్రీరామకృష్ణుల కోసం తీసుకువస్తున్నప్పుడు, అతడు మానసికంగా రెండు మిఠాయిలను గురుదేవుల కోసం ఎంపిక చేశాడు. బలరాంను చూసి నవ్వుతూ కచ్చితంగా ఆ రెండు మిఠాయిలనే శ్రీరామకృష్ణులు తీసుకోవడం అతణ్ణి సంభ్రమాశ్చర్యాలకు గురి చేసింది.

జమీ కార్యనిర్వహణలో బలరాం ఎలాంటి క్రియాశీల పాత్రా వహించనందున, నెలసరి ఆదాయాన్ని కేటాయించే తండ్రి, దాయాదుల అదుపులో అతడు ఉండవలసిన అగత్యం ఏర్పడింది. ఈ కారణంగా అతడు డబ్బు ఖర్చు చేయడంలో ఎంతో పొదుపుగా ఉండేవాడు. దీనిని కొందరు పిసినారితనం క్రింద జమకట్టేవారు. ధారాళంగా ఖర్చుచేసి శ్రీరామకృష్ణులను సేవించాలనుకొన్నా అతడికి సాధ్యపడలేదు. కాని శ్రీరామకృష్ణులు భక్తుని హృదయాన్నే గాని ఆతడి ఖర్చుచేసే మొత్తాన్ని ససేమిరా పరికించేవారు కారు.

కొన్ని సమయాలలో ఇతరులకు గుణపాఠంగా ఉండే ఉద్దేశంతో బలరాం ఖర్చుల గూర్చి శ్రీరామకృష్ణులు పరిహాసంగా ప్రస్తావించేవారు. ఒక రోజు శ్రీరామ కృష్ణులు పాటకు తోడుగా సంగీత వాద్యాలు లేనందువలన అనుకూల వాతా వరణం కలగడం లేదన్నారు. ఆయన ఇలా చెప్పారు: “ఒక ఉత్సవాన్ని బలరాం ఎలా నిర్వహిస్తాడో మీకు తెలుసా? ఆవును పెంచిన పిసినారి బ్రాహ్మణుని వంటివాడు అతడు. ఆవు కొద్దిగా మేత మేసి కడవలకొద్దీ పాలను ఇవ్వాలి. మీ పాట మీరే పాడండి, మీ వాద్యాలను మీరే వాయించుకోండి. ఇదే బలరాం భావన!” మరొక రోజు ఆయన ఇలా అన్నారు: “నాతో బలరాం, ‘కలకత్తాకు పడవ మీద రండి, అవసరమైతే అక్కడ బండి కుదుర్చుకోండి’ అన్నాడు. చూడండి, ఇవాళ మనకు బలరాం విందు చేశాడు; కాబట్టి నేటి మధ్యాహ్నం మనచే నృత్యం చేయిస్తాడు. ఒక రోజు అతడు నా కోసం ఇక్కడ నుండి దక్షిణేశ్వరానికి ఒక బండిని బాడుగకు తీసుకొన్నాడు. నాతో బండి బాడుగ పన్నెండు అణాలని చెప్పాడు. ‘పన్నెండు అణాలకు బండివాడు నన్ను దక్షిణేశ్వరానికి తీసుకుపోతాడా?’ అని అడిగాను. ‘అబ్బో, అదే ఎక్కువ’ అని జవాబిచ్చాడు. మేం దక్షిణేశ్వరం చేరక మునుపే బండి ఒక వైపు కూలబడింది. అంతేకాక గుర్రాలు అప్పుడప్పుడు మొరాయించాయి. అప్పుడు బండివాడు కొరడాతో కొట్టగా గుర్రాలు కాస్త దూరం మాత్రం పరిగెత్తాయి.”

వివేకానందస్వామి తమ్ముడైన మహేంద్రనాథ దత్తా కూడా బలరాం పిసినారి తనం గురించి ఒక ఆసక్తికరమైన ఉదంతం చెప్పాడు. బలరాం వద్ద ఒక పనివాడు ఉండేవాడు. అతడికి మంచి జీతం ఇవ్వనందున అప్పుడప్పుడు బలరాం ఇంట్లో వస్తువులు దొంగిలించేవాడు. పైగా అతడు కోపిష్ఠి కూడా. అందువలన బలరాం కుటుంబ సభ్యులు అతడిపట్ల అసంతృప్తులయ్యారు. ఆ పనివాడికి ఉద్వాసన పలుకమని యోగానందస్వామి బలరాంకు నచ్చజెప్పారు. అందుకు బలరాం ఇలా జవాబిచ్చాడు: “చూడు యోగీన్​! సామాన్యంగా పనివారు పేద కుటుంబాల నుండి, బొత్తిగా సంస్కృతి లేని కుటుంబాల నుండి వస్తారు. దొంగతనం చేస్తారనే మనం ఆశించాలి. పైగా అతణ్ణి పంపివేస్తే ఎక్కడికి పోతాడు? కామినీ కాంచనాలనుత్యజించిన వాడూ, దొంగతనం చేయకుండా పనిచేసేవాడూ నా కెక్కడ దొరుకుతాడోనువ్వు చెబుతావా?” శ్రీరామకృష్ణుల శిష్యులు పై బలరాం జవాబును సూచిస్తూ ఇలా పరిహసించేవారు: “బలరాం కోసం మనం సర్వసంగ పరిత్యాగం చేసిన ఒకసేవకుణ్ణి వెతికిపట్టుకోవాలి.”

బలరాం వేషభాషలను బట్టి అతడు సంపన్న కుటుంబానికి చెందినవాడని ఎవరూ అనుకోరు. అతడు మూర్తీభవించిన వైష్ణవ వైఖరిని అవలంబిస్తాడు: “గడ్డిపోచ కన్నా అణకువగా మెలగు. చెట్టులా ఓర్పూ, సహనం వహించు. నీ అంతటనువ్వే గౌరవం ఆపాదించుకోవద్దు. అందరినీ గౌరవించు. భగవన్నామాన్ని సతతంగానం చేస్తూవుండు.” శ్రీరామకృష్ణ కథామృతంలో ‘మ’, బలరాం వినమ్రతానైజాన్నిపలుచోట్ల అభివర్ణించాడు. 1882 మార్చి 11వ తేదీ ‘మ’ ఇలా వ్రాశాడు:

ముందుగా అనుకొన్న ప్రకారం శ్రీరామకృష్ణులు ఉదయం పది గంటలకు కలకత్తాలోని బలరాం ఇంటికి వెళ్లారు. నాడు డోలాయాత్రా పర్వదినం.... భక్తులూ శ్రీరామకృష్ణులూ దివ్యోన్మత్తతలో పాడారు, నృత్యం చేశారు.వారిలో పలువురు భావపారవశ్య స్థితిని పొందారు.... సంగీతం ముగిసినతరువాత భక్తులు భోజనానికి కూర్చున్నారు. అప్పుడు బలరాం, ఒక సేవకునిలా వినమ్రంగా అక్కడ నిలబడ్డాడు. అతడే ఇంటి యజమాని అని ఎవరూ అనుకోరు.

1882 ఆగస్టు 5వ తేదీ శ్రీరామకృష్ణులు, ఈశ్వరచంద్ర విద్యాసాగర్​నుకలుసుకోవడానికి వెళ్లారు. ఆయనతో శ్రీరామకృష్ణులు భగవంతుణ్ణి గురించి రాత్రిప్రొద్దుపోయే దాకా మాట్లాడుతూ ఉండిపోయారు. ‘మ’ ఆ సంఘటనను ఇలా వర్ణించాడు:

శ్రీరామకృష్ణులు విద్యాసాగర్​ వద్ద సెలవు పుచ్చుకొన్నారు. గురుదేవులతోబాటు ఆయన తన మిత్రులతో కలిసి ముఖద్వారం దాకా సాగనంపడానికివచ్చారు.... గురుదేవులూ, భక్తులూ ముఖద్వారం వద్దకు రాగానే ఎదురు చూడని దృశ్యం వారి కంటబడడంతో వారు నిశ్చేష్టితులయ్యారు. వారిముందు ముప్ఫై ఆరు సంవత్సరాల వయస్కుడైన గడ్డపుమనిషి నిలబడిఉన్నాడు. అతడు బెంగాలీలా దుస్తులూ, సిక్కులా తెల్ల తలపాగా ధరించిఉన్నాడు. గురుదేవులను చూసీచూడగానే ఆయనకు సాష్టాంగ ప్రణామం చేశాడు.

అతడు లేచి నిలబడ్డ తరువాత, “ఎవరిది? బలరాం, నువ్వా? ఇంత ప్రొద్దుపోయాక వచ్చావా?” అని గురుదేవులు అడిగారు.

బలరాం: ఇక్కడ చాలాసేపటి నుండి వేచివున్నానండీ.

శ్రీరామకృష్ణులు: లోపలికి ఎందుకు రాలేదు? బలరాం: అంతా మీ వచనాలు శ్రద్ధతో వింటున్నారు. మీకు భంగం
కలిగించదలచుకోలేదు.

ప్రేమ ఇచ్చి పుచ్చుకొనేది. నువ్వు ప్రేమిస్తే, నువ్వు ప్రేమింపబడతావు. భగ వంతుని పట్ల భక్తుడు ప్రేమించడం గురించి మన సాధుపుంగవుల జీవిత చరిత్రలలో చదువుతాం. కాని భక్తుణ్ణి భగవంతుడు ప్రేమించడం చాలా అరుదుగా నమో దవుతుంది. ఎందుకంటే సామాన్యులు దానిని గ్రహించలేరు కనుక. బలరాం, అతడి కుటుంబాన్ని శ్రీరామకృష్ణులు ప్రేమించడం గురించి ఈ క్రింది ఉదంతం లక్ష్మీదేవి (శ్రీరామకృష్ణుల అన్నగారి కుమార్తె) చెప్పింది:

ఒకసారి బలరాంబాబు తన భార్యాపిల్లలతో పడవలో దక్షిణేశ్వరం వచ్చాడు. కొంతసేపు గురుదేవులతో గడిపి మధ్యాహ్నం కలకత్తాకు తిరిగి బయలుదేరారు. గురుదేవులే స్వయంగా చాందినీ ఘట్టం దాకా వచ్చి వారిని సాగనంపారు. ఆయన నవ్వుతూ, “మళ్లీ రండి” అన్నారు వారితో.

పడవ కొంతదూరం వెళ్లేదాకా చూస్తూ గురుదేవులు అక్కడే నిలబడి పోయారు. ఇంతలో ఆకాశంలో కారుమబ్బులు క్రమ్మి తుపాను చెలరేగింది. దాంతో గురుదేవులు ఆందోళన చెందడం నేను గమనించాను. అశాంత మనస్కుడైన పిల్లవాడి మాదిరి ఆయన పచార్లు చేయసాగారు. పడవ నదిలో అటూయిటూ కదలాడడం చూసేకొద్దీ ఆయనలో ఆదుర్దా పెరగసాగింది.

అసహనంతో ప్రతి ఒక్కరినీ ఆయన ఇలా అడగసాగారు: “ఏం జరుగుతుంది? ఈ తుపాను నుండి బలరాం, ఆతడి కుటుంబం తప్పించుకో గలరా? అయ్యో! ఏం జరుగుతుంది? నిరర్థక, అదృష్టహీనుడైన దక్షిణేశ్వరం లోని ఆ సాధువును చూడడానికి వెళ్లి తిరిగివస్తూ ప్రాణాలు కోల్పోయాడని కదా జనం చెప్పుకొంటారు. చెప్పండి, ఏం జరుగుతుంది?”

క్రమేణా పడవ దృష్టిపథం నుండి మాయమైంది. శ్రీరామకృష్ణులు తమ గదికి తిరిగి వచ్చారు. ఆయన ముఖంలో విషాదం క్రమ్ముకొని ఉంది, మనస్సు చిందరవందరగా తయారైంది. మళ్లీ పచార్లు చేస్తూ ఇలా విలపించ సాగారు: “అమ్మా! నాకు చెడ్డపేరు తెప్పిస్తావా? నా ప్రార్థనలు ఆలకించవా? అమ్మా! ఏం జరుగుతుంది?”

గురుదేవుల మనఃస్థితిని చూసి యోగీన్​ ఏమీ చెప్పకుండా ఆ తుపానులో బలరాం గురించి సమాచారం తెలుసుకోవడానికి కలకత్తాకు బయలుదేరాడు. ఆలంబజార్​లో బాడుగ బండి కుదుర్చుకొని, కొద్ది గంటలలో (అప్పటికి రాత్రి అయింది) తిరిగి వచ్చాడు. బలరాం, ఆతడి కుటుంబం క్షేమంగా ఇల్లు చేసుకొన్నారనే వార్త గురుదేవులకు తెలిపాడు. ఆ వార్త విని గురుదేవులు ఆనందభరితులయ్యారు.

ఒక సందర్భంలో బలరాం భార్యయైన కృష్ణభవానికి తీవ్రంగా జబ్బు చేసింది. దక్షిణేశ్వరంలోని శ్రీరామకృష్ణులకు ఈ వార్త తెలియగానే ఆయన మాతృదేవితో, “వెళ్లి ఆమెను పరామర్శించిరా” అని చెప్పారు. అందుకు మాతృదేవి, “నే నెలా వెళ్లగలను? వాహనం ఏదీ లేదు కదా!” అన్నారు. ఆ మాట విని గురుదేవులు ఇలా అన్నారు: “ఏమిటీ? బలరాం కుటుంబానికి గొప్ప ప్రమాదం వాటిల్లబోతూం డగా, వాహనం ఏదీ దొరకనందున నువ్వు వెళ్లి వారిని చూడవన్నమాట! కాలినడకన వెళ్లు.” అదృష్టవశాత్తు ఒక పల్లకీ దొరికింది. దాన్లో మాతృదేవి వెళ్లి బలరాం భార్యను చూసివచ్చారు.

తన భర్తలా కృష్ణభవాని కూడా గురుదేవుల పట్ల ఎంతో భక్తిప్రపత్తులతో మెలగేది. ఒక సందర్భంలో శ్రీరామకృష్ణులు రాధాదేవి ప్రధాన చెలికత్తెలలో ఈమె ఒకరని చెప్పారు. శ్రీరామకృష్ణుల అన్నగారి కుమారుడైన రామ్​లాల్​ ఈ క్రింది వృత్తాంతం చెప్పాడు: ఒక రోజు మధ్యాహ్నం శ్రీరామకృష్ణులు రామ్​లాల్​ను పిలిచి ఇలా అన్నారు: “రామ్​లాల్​! ఆలయ వంటశాల నుండి తెస్తున్న పాలలో నా కెలాంటి రుచీ కనిపించడం లేదు. స్వచ్ఛమైన కమ్మని పాలను నా కోసం తెచ్చి పెట్టగలవా?” బజార్​లో ఎంత ప్రయత్నించినా స్వచ్ఛమైన పాలు లభించకపోవడంతో, రామ్​లాల్​ ఒక పాలమనిషి వద్దకెళ్లాడు. అక్కడ కూడా స్వచ్ఛమైన పాలు లభించలేదు. చేసేదిలేక రామ్​లాల్​ ఉత్తచేతులతో తిరిగిరావలసి వచ్చింది. “సరే, మనం ఏం చేయగలం?” అన్నారు గురుదేవులు. ఇంతలో కలకత్తాలో తన ఇంటి వంటగదిలో కృష్ణభవాని పాలు కాస్తున్నది. యోగీన్​–మా కూడా అప్పుడు అక్కడే ఉంది. ఆమెతో కృష్ణభవాని విచారంగా ఇలా అంది: “చూడు సోదరీ! ఈ స్వచ్ఛమైన కమ్మని పాలను గురుదేవులకు సమర్పించలేని దురదృష్టవంతురాలిని. గృహస్థులు మాత్రమే ఇలాంటి పాలను త్రాగి ఆనందిస్తున్నారు. నాకు తోడుగా నువ్వు వస్తే, ఇద్దరం దక్షిణేశ్వరం వెళ్లి గురుదేవులకు ఈ పాలను సమర్పిద్దాం. చీకటి పడుతోంది. వెనుక ద్వారం గుండా వెళితే ఎవరికీ తెలియదు కూడా.” ఇద్దరూ పాల చెంబు పుచ్చుకొని కాలినడకన దక్షిణేశ్వరానికి బయలుదేరారు. వీరు గురుదేవుల గదిలోకి ప్రవేశించగానే ఆయన, “ఓ, నా కోసం పాలు తెచ్చారా? మధ్యాహ్నం నుండి స్వచ్ఛమైన కమ్మని పాల గురించే ఆలోచిస్తున్నాను” అన్నారు. ఆ మాట విని ఆ స్త్రీ లిద్దరూ ఆశ్చర్యపోయారు. ఈ విధంగా గురుదేవుల ఆకాంక్ష ఈడేర్చినందుకు ఎంతో ఆనందించారు. ఆ తరువాత వారిద్దరినీ శ్రీరామకృష్ణులు బండిలో కలకత్తాకు తిరిగి పంపించారు. వారితో రామ్​లాల్​ను పంపించి తనను చూడడానికి వారు వచ్చారని బలరాంకు తెలియపరచమన్నారు. బలరాం వారిని అపార్థం చేసుకోకూడ దని శ్రీరామకృష్ణులు అలా చేశారు.

ఆధ్యాత్మిక జీవితంలో ఎదురయ్యే అవాంతరాలు భక్తుణ్ణి మరింత సుస్థిరుణ్ణి చేస్తాయి. భగవంతునికి తమను పరిపూర్ణంగా అర్పించుకొన్న వారికి ఎదురయ్యే అడ్డంకులను ఆయన తొలగించి వారికి సానుకూలతను కల్పిస్తాడు. శ్రీరామకృష్ణులను సేవించడంలో బలరాం ఎంతో ఆనందించేవాడు. 1885 ఉత్తరార్ధంలో శ్రీరామకృష్ణు లను చికిత్స నిమిత్తం దక్షిణేశ్వరం నుండి శ్యాంపుకూర్​కు తరలించిన సమయంలో బలరాం దాయాదియైన హరివల్లభ్​ కలకత్తాకు వచ్చాడు. బలరాం గురించి వార్తలు విని అతడు ఆదుర్దా చెందాడు. శ్రీరామకృష్ణులతో మరింత సన్నిహితంగా బలరాం మెలగుతున్నాడనీ, శ్రీరామకృష్ణులు అతడి ఇంటికి తరచూ వెళుతున్నారనీ, ఆ కుటుంబ స్త్రీలు సైతం శ్రీరామకృష్ణుల పాదధూళి స్వీకరిస్తున్నారనీ, అలా స్వీక రించడం ఆ కుటుంబ గౌరవానికి భంగమనీ హరివల్లభ్​కు పలువురి నుండి తెలియవచ్చింది. యథాప్రకారం ప్రతిరోజూ శ్రీరామకృష్ణులను చూడడానికి బలరాం పోతూవచ్చాడు. కాని తన దాయాది ఈ విషయంలో జోక్యం కల్పించుకొని, గురు దేవుల జీవితంలోని ఈ కీలక సమయంలో తనను బలవంతంగా అక్కడ నుండి తీసుకుపోతాడేమోనని బలరాం ఆందోళన చెందాడు.

శ్రీరామకృష్ణుల నుండి ఏ విషయాన్నయినా దాయడం కష్టం. ఆందోళనతో వాడిపోయిన బలరాం ముఖాన్ని చూసి, కొన్ని ప్రశ్నలడిగి బలరాం క్లేశానికి ఆ దాయాదియే కారణమని శ్రీరామకృష్ణులు గ్రహించారు. పిదప ఆయన, “అతడు (హరివల్లభ్​) ఎలాంటి వ్యక్తి? ఒక రోజు అతణ్ణి ఇక్కడకు పిలుచుకొని రాగలవా?” అని బలరాంను అడిగారు. అందుకు బలరాం ఇలా జవాబిచ్చాడు: “వ్యక్తిగా అతడు సజ్జనుడు, విద్యాధికుడు, వివేకవంతుడు, ఉదారుడు. కాని ఇతరుల మాటలు విని నన్ను అపార్థం చేసుకొన్నాడు. నేను ఇక్కడకు వస్తున్నాననే ఏకైక కారణం వల్లనే అతడు నా పట్ల అప్రసన్నుడై ఉన్నాడు. కాబట్టి నా ఆహ్వానాన్ని మన్నించి అతడు ఇక్కడకు వస్తాడో రాడో సందేహమే.” అప్పుడు గురుదేవులు, “అలా అయితే అతణ్ణి అడగవద్దు. గిరీశ్​ను ఇక్కడకు రమ్మను” అని చెప్పారు. గిరీశ్​ వచ్చాడు. తను, హరివల్లభ్​ పాఠశాలలో సహాధ్యాయు లవడం వలన సంతోషంగా అతణ్ణి పిలుచుకురావడానికి అంగీకరించాడు.

మర్నాడు మధ్యాహ్నం గిరీశ్​, హరివల్లభ్​ను తోడ్కొని వచ్చాడు. శ్రీరామకృష్ణులు సాదరంగా ఆహ్వానించి, అతణ్ణి తాకుతూ, “నా సొంత మనిషిలా అనిపిస్తున్నావు” అన్నారు. ఆ తరువాత శ్రీరామకృష్ణులు భగవంతుని పట్ల విశ్వాసం, భక్తి, ఆత్మార్పణం గురించి మాట్లాడారు. గురుదేవుల శిష్యులలో ఎవరో ఒక పాట పాడారు. ఆయన క్రమంగా సమాధి స్థితిలో మగ్నులయ్యారు. శ్రీరామకృష్ణుల ప్రేమాస్పద రూపాన్ని చూసీ, స్ఫూర్తిదాయకమైన ఆయన వచనాలు వినీ కళ్లు అశ్రుపూరితాలయ్యేంతగా హరివల్లభ్​ చలించిపోయాడు. మునిమాపువేళ శ్రీరామకృష్ణుల పాదధూళి స్వీకరించి హరివల్లభ్​ ఆయన వద్ద సెలవు పుచ్చుకొన్నాడు. ఈ విధంగా హరివల్లభ్​ మనస్సులో పరిణామం తెచ్చి, బలరాం ఆందోళననూ, ఆదుర్దానూ గురుదేవులు తొలగించారు.

ఉత్తర కలకత్తాలోని శ్యాంపుకూర్​ గృహానికి తరలి వెళ్లడానికి మునుపు శ్రీరామకృష్ణులు, బలరాం ఇంట్లో ఒక వారం బస చేశారు. చందాల పైకంతో కొనితెచ్చిన ఆహారం గురుదేవులు స్వీకరించనందువలన, ఆయన ఆహార ఏర్పాట్లను బలరాం స్వయంగా చూసుకొన్నాడు. 1886 ఆగస్టు 16వ తేదీ గురుదేవులు మహాసమాధి చెందిన తరువాత బలరాం ఇంట్లో మాతృదేవి బస చేశారు. ఆ తరు వాత మాతృదేవి కోసం వారణాసి, బృందావనం తదితర పుణ్యక్షేత్రాల తీర్థయాత్రకు అన్ని ఏర్పాట్లూ బలరాం చేయించాడు. ఆతడి గృహం సదా సర్వవేళలా మాతృదేవికీ, శ్రీరామకృష్ణుల శిష్యులకూ తెరిచే ఉండేది.

చివరకు శ్రీరామకృష్ణుల సన్న్యాస శిష్యులు బారానగరంలో ఒక మఠాన్ని నెలకొల్పారు. బలరాం క్రమం తప్పకుండా ఆ మఠానికి వెళ్లివచ్చేవాడు. ఒక రోజు ఆ సన్న్యాసులు కేవలం ఆకుకూర, అన్నం మాత్రమే తింటున్నారని బలరాం గుర్తిం చాడు. ఇంటికి తిరిగి వచ్చాక భార్యతో తనకు అన్నం, ఆకుకూర మాత్రమే వడ్డించమని చెప్పాడు. జీర్ణశక్తి లోపం వలన భర్త పథ్యాహారం వడ్డించమన్నారని ఆమె ముందు అనుకొంది. కాని కథంతా విన్న మరుక్షణమే మఠానికి ఆహారమూ, తదితర సామగ్రి ఆమె పంపించింది. నాటి నుండి గురుదేవుల నైవేద్యం నిమిత్తం బలరాం ప్రతి రోజు ఒక రూపాయి ఇస్తూ వచ్చాడు. అంతేగాక తన బావమరదియైన ప్రేమానందస్వామి మూలంగాను, వంటవాడి ద్వారాను మఠంలో నెలకొనివున్న ఆహార పరిస్థితిని గూర్చి తెలుసుకొంటూ వచ్చాడు. బలరాం గురించి అద్భుతానంద స్వామి తన జ్ఞాపకాలలో ఈ క్రింది సంఘ టనను ప్రస్తావించాడు:

బలరాం బాబు ఇంటి ఖర్చులో పొదుపుచేసి ఆ డబ్బుతో సన్న్యాసులను సేవించేవాడు. బంధువులు అతణ్ణి పిసినారిగా భావించేవారు. అతడెంత ధనవంతుడో నాకు తెలియదు. ఒక రోజు అతడు ఇరుకైన పరుపు మీద పడుకొని ఉండగా చూసి, “పెద్ద పరుపు మీద పడుకోవచ్చు కదా! ఇది బాగా ఇరుకుగా ఉంది” అన్నాను. అందుకు అతడు ఏమన్నాడో తెలుసా? “ఈ దేహం ఒక రోజు మట్టిలో కలిసిపోతుంది. పరుపు కోసం డబ్బు ఖర్చు చేయడానికి బదులుగా సాధుసేవలో ఖర్చుపెట్టడం ఉత్తమం కదా!”

బలరాంబాబు కుమార్తె కృష్ణమయి వివాహం వైభవోపేతంగా జరిగింది. (ఈ వివాహం బలరాం సోదరులు నిర్వహించారు.) అంత డబ్బు ఖర్చు చేయడం బలరాంకు సుతరామూ ఇష్టంలేదు. అతడు తరచూ, “బంధువులకు విందు చేయడం దయ్యాలకు విందు చేయడం లాంటిది” అనేవాడు. ఆ రోజు కాకతాళీయంగా యోగానందస్వామి అతడి ఇంటికి వెళ్లడం అతడి కెంతో సంతృప్తి నిచ్చింది. యోగానంద స్వామితో బలరాం ఇలా అన్నాడు: “వివాహ ఉత్సవాలలో సన్న్యాసులు పాల్గొనరని నాకు తెలుసు. కాని మీరు ఒక్క తీపి భక్ష్యం తింటే ఈ భారీ ఖర్చుకు సార్థకత చేకూరుతుందని భావి స్తాను.” యోగానంద స్వామి అతడి కోర్కె మేరకు కాస్త తీపి తిన్నాడు.

బలరాం పట్ల స్వామి వివేకానందకు ఎనలేని ప్రేమ, గౌరవం ఉండేవి. ఒకసారి స్వామీజీ అతడితో ఇలా అన్నారు: “మాకు మీతో ఉన్న బాంధవ్యం ఎంతో విలక్షణమైనది. ముందు ద్వారం నుండి మమ్మల్ని గెంటివేస్తే వెనుక తలుపు గుండా మళ్లీ లోపలికి వస్తాం.” బలరాం గురుదేవుల శిష్యులకు సదా బాసటగా నిలిచి హృదయపూర్వకంగా వారిని సేవించాడు. ఒక రోజు స్వామీజీతో బలరాం ఇలా వాపోయాడు: “నుమ్వా, నేనూ ఇద్దరం గురుదేవుల వద్దకు వెళ్లాం. కాని ఇప్పుడు నువ్వు సర్వసంగపరిత్యాగం చేసి సన్న్యాసం పుచ్చుకొన్నావు. నువ్వు జపధ్యానాదులు అనుష్ఠిస్తూ కొద్దికాలంలోనే ఎంతో పురోగమించావు. నేను మాత్రం బద్ధుణ్ణిగానే మిగిలిపోయాను. నేను ఏమీ సాధించలేకపోయాను.” అందుకు స్వామీజీ ఇలా అన్నారు: “చూడు బలరాం! మూడు తరాలుగా మీ కుటుంబం సాధుపుంగవులను సేవిస్తూ వచ్చింది. అట్టి సేవాపరాయణత నిష్ఫల మని నువ్వు భావిస్తున్నావా? అటువంటి సత్కర్మల ఫలితంగా మహానుభావుడైన శ్రీరామకృష్ణులను సేవించుకొనే సదవకాశం నీకు లభించింది. ఈ కార్యం నీ వంశానికి ఘనకీర్తిని సంతరింపజేస్తుంది. నువ్వు సర్వసంగ పరిత్యాగమూ చేయ నవసరం లేదు, తీవ్ర తపశ్చర్యా అనుష్ఠింపనక్కర్లేదు. సత్కర్మల ఫలితంగానే నువ్వు గురుదేవులను కలుసుకొని ఆయనను సేవించుకొన్నావు. నీ గృహాన్ని పావనం చేయడానికీ, నీ నివేదనను స్వీకరించడానికీ గురుదేవులు ఎంత ఇష్టపడేవారో నువ్వు ఎరుగని విషయం కాదు. స్వర్గప్రాప్తితోనో, మోక్షప్రాప్తితోనో నువ్వు ఏం చేసుకొంటావు? అది (గురుదేవుల ప్రేమ) చాలదా?” ఆ మాటలు విని బలరాం ఎంతో సంతోషించాడు. తాను గురుదేవులకు ఒనరించిన సేవ అనేది ధ్యాన తపశ్చర్యలతో సమానమైనదని అతడు అవగతం చేసుకొన్నాడు.

1890లో కలకత్తాలో శీతల జ్వరం (influenza) సోకి అనేకులు మరణిం చారు. బలరాం కూడా ఈ జ్వరం వాతబడి 1890 ఏప్రిల్​ 13వ తేదీ మరణించాడు. బలరాం మరణ ఉదంతం శారదానందస్వామి ఈ విధంగా అభివర్ణించారు:

గురుదేవుల ప్రతి శిష్యుని మరణం ఒక అద్భుత సంఘటనగా పరిగ ణించాలి. బలరాం బాబు మరణం కూడా అంతే. అతడి వ్యాధి ప్రకోపిం చింది. అంతా ఎంతో ఆందోళన చెందారు. ఒక రోజు, “సరే, నా సోదరులు ఎక్కడ?” అంటూ పలుమార్లు పలవరించాడు. ఈ వార్త అందగానే మేం బాగ్బజార్​లోని అతడి ఇంటికి పరుగున వెళ్లాం. ఆతడి ప్రక్కనే ఉండి శుశ్రూష చేశాం. ఇక రెండు మూడు రోజులకు మరణిస్తాడనగా బంధువులను ఎవరినీ తన వద్దకు రానివ్వలేదు. తన ప్రక్కన మమ్మల్ని మాత్రమే ఉండ మన్నాడు. అతడు ఎంతో తక్కువ మాట్లాడాడు; అదీ గురుదేవుల గురించి మాత్రమే. ఒక రోజు, తుది పయనానికి ముందు వైద్యుడు పరీక్షించి ఇక చికిత్స నిష్ఫలమని తేల్చిచెప్పాడు.

అంతిమ క్షణాలలో మేం బలరాం చుట్టూ కూర్చునివున్నాం. అతడి భార్య లోపలి గదిలో వర్ణనాతీతమైన దుఃఖంలో యోగీన్​–మా, గోలాప్​–మా ప్రభృతులతో కూర్చునివుంది. అప్పుడు ఆకాశంలో చిన్ని నల్లని మేఘం లాంటిది దేనినో ఆమె గమనించింది. అది క్రమంగా మందంగా రూపొందుతూ క్రిందికి దిగసాగింది. క్షణాలలో అది ఒక రథం ఆకృతిని సంతరించుకొని, బలరాం ఇంటి మీద దిగింది. ఆ రథం నుండి గురుదేవులు దిగి, బలరాం బాబు పడుకొని ఉన్న గదిలోకి వెళ్లసాగారు. కొద్దిక్షణాలలో ఆయన బలరాం చేతులు పుచ్చుకొని రథంలోకి తీసుకుపోయారు. పిదప రథం పైకి వెళ్లిపోయి, ఆకాశంలో మాయమైపోయింది. ఈ దృశ్యం ఆమె మనస్సును దుఃఖమూ, శోకమూ అంటని అత్యున్నత స్థితికి తీసుకువెళ్లింది. మామూలు స్థితిలోకి వచ్చిన తరువాత ఆమె, తన అనుభూతిని గోలాప్​–మాకు చెప్పింది. వెంటనే గోలాప్​ – మా ఆ విషయం మాకు తెలిపింది. అంతకు కొన్ని క్షణాల క్రితమే బలరాం బాబు పరమపదించాడు.

ఆధ్యాత్మిక జీవితానికి ఆవశ్యకమైనదేది? భగవంతునికై వ్యాకులత చెందడం. లౌకిక సుఖాల పట్ల కోర్కె అణగారిపోనంత దాకా ఈ వ్యాకులత హృదయంలో ఉదయించదు. ఒకరికి పుష్కలంగా ధనం, రాజప్రసాదం లాంటి ఇల్లు, బోలెడు ఆస్తిపాస్తులు ఉండవచ్చు; అందమైన భార్య లేదా భర్త, బంగారం లాంటి బిడ్డలు, మంచి స్నేహితులు, బంధువులు ఉండవచ్చు; మంచి ఆరోగ్యం, అందమైన చూపులు, పాండిత్యం, పేరుప్రతిష్ఠలు, అధికారం, హోదా ఉండవచ్చు. కాని ఈ భౌతిక సంపదలూ, వ్యక్తిగత గుణగణాలూ, బాంధవ్యాలూ శాశ్వతం కావని ప్రతి ఒక్కరూ త్వరలోనో, కొంత ఆలస్యంగానో గ్రహిస్తారు. వివేకవంతుడైన వ్యక్తే శాశ్వతుడైన భగవంతుణ్ణి పొందగోరతాడు.

1849లో ఉత్తర కలకత్తా బాగ్బజార్​లో ఛునీలాల్​ బసు జన్మించాడు. తన 22వ ఏట పాఠశాల విద్య పూర్తిచేసి కలకత్తా కార్పొరేషన్​ కార్యాలయంలో అతడు ఉద్యోగం సంపాదించాడు. భార్య, పిల్లలు ఉన్నప్పటికీ ఛునీలాల్​ అంతరంగంలో ఏదో వెలితి అనుభవించసాగాడు. సమయమూ, అవకాశమూ లభించినప్పుడల్లా అతడు సన్న్యాసులను, సాధుపుంగవులను దర్శించుకొనేవాడు. పావన గంగానదీమతల్లి ప్రశాంతమైన, స్వచ్ఛమైన వాతావరణాన్ని ఆస్వాదింప ఎప్పుడన్నా గంగాతీరంలో కూర్చునేవాడు. దేనికోసమో లేదా ఎవరి కోసమో ఛునీలాల్​ నిరాశా నిస్పృహలతో అన్వేషిస్తున్నాడు.

ఇలా ఉండగా ఒక రోజు అతడి మనఃస్థితి తెలిసిన ఒక సహోద్యోగి అత డితో ఇలా చెప్పాడు: “నిజమైన సాధుపుంగవుని దర్శించుకోగోరితే రాణీ రాస్మణి నిర్మించిన కాళికాలయంలో నివసిస్తూన్న శ్రీరామకృష్ణ పరమహంస వద్దకు వెళ్లు.” పిదప ఛునీలాల్​తో దక్షిణేశ్వర కాళికాలయం గంగాతీరంలో వెలసివుందనీ, కలకత్తా నుండి అక్కడకు పడవలో వెళ్లవచ్చుననీ అతడు చెప్పాడు.

 ఛునీలాల్​ బసు
(1849-1936)
 
రెండు వారాల తరువాత బహుశా 1881 మార్చి నెలలో ఒక ఆదివారం మధ్యాహ్నం ఛునీలాల్​ పడవలో దక్షిణేశ్వరం బయలుదేరాడు. అపరిచిత ప్రదేశానికి పోతున్నాననే ఆదుర్దాతో దక్షిణేశ్వర ఘట్టం వద్ద దిగాడు. అటూ ఇటూ తిరిగి ఒక కుటీరంలోని ఒక బ్రహ్మచారిని కలుసుకొన్నాడు. “నీకు ఏం కావాలి? ఔషధమా?” అని ఆ బ్రహ్మచారి అడిగాడు. “కాదు. నేను పరమహంసగారిని కలుసుకోవడానికి వచ్చాను” అని ఛునీలాల్​ జవాబిచ్చాడు. “ఆ మూల గదిలో పరమహంసగారు ఉంటారు” అంటూ ఆ బ్రహ్మచారి దారి చూపాడు.

ఉత్తరం వైపు ఉన్న వసారా తలుపు వద్దకు ఛునీలాల్​ వెళ్లాడు. గదిలో ఎవరో ఒంటరిగా ఉండడం చూశాడు. గదిలోకి ప్రవేశిస్తూ, గురుదేవులకు ప్రణ మిల్లాడు. “ఇక్కడకు ఎందుకు వచ్చావు?” అని శ్రీరామకృష్ణులు అడిగారు. “మీ దర్శనార్థం వచ్చాను” అని ఛునీలాల్​ జవాబిచ్చాడు. తమ మంచానికి ఉత్తరం వైపు ఉన్న బల్ల మీద అతణ్ణి ఆయన కూర్చోమన్నారు. ఆ తరువాత తన సొంత మనిషిగా పరిగణిస్తూ అతణ్ణి గురించి వివరాలు అడిగారు. ఆ రోజు శ్రీరామకృష్ణులు భక్తిని గురించిగాని, పరిత్యాగం గూర్చిగాని మాట్లాడలేదు. ఛునీలాల్​ కలకత్తాకు తిరిగి వెళుతున్నప్పుడు ఆయన ప్రసాదంగా పటికబెల్లం ఇచ్చారు.

మనశ్శాంతిని కోల్పోయిన స్థితిలో పుణ్యతీర్థాలైన వారణాసి, బృందావనం, హరిద్వార్​లకు తీర్థయాత్ర చేసిరావాలని ఛునీలాల్​ నిశ్చయించుకొన్నాడు. అంతేకాక హృషీకేశ్​లో కొంతకాలం గడిపి రావాలనుకొన్నాడు. ఆ తీర్థస్థలాలతో బాగా పరి చయం ఉన్న ఛునీలాల్​ మిత్రుడొకడు తాను కూడా అతడితో కలసివస్తానన్నాడు. మార్చి నెల జీతం, ఇంట్లో నుండి రెండు వందల రూపాయలు పుచ్చుకొని, ఒక నెల సెలవు మంజూరు చేయమని కార్యాలయంలో దరఖాస్తు పెట్టుకొని ఎవరికీ చెప్పకుండా ఛునీలాల్​ కలకత్తా నుండి బయలుదేరాడు.

రెండు వారాలు వారు వివిధ స్థలాలు దర్శిస్తూ ప్రయాణం చేశారు. కాని ధ్యేయం లేకుండా ఇలా పయనించడం ఛునీలాల్​కు నచ్చలేదు. దాంతో అతడు తన మిత్రుణ్ణి వదలిపెట్టి హృషీకేశ్​కు వెళ్లాడు. మాధుకరంతో జీవించే వ్యక్తులకే హృషీకేశ్​ అనుకూలమైన ప్రదేశమని కనుగొన్న ఛునీలాల్​ కల్పిత పరిత్యాగం కొన్ని రోజులలోనే నీరుగారిపోయింది. నెల తిరగకుండానే అతడు కలకత్తాకు తిరిగి వచ్చేశాడు.

ఛునీలాల్​ కార్యాలయానికి వెళ్లగానే, అనుమతి పొందకుండా పని వదలిపెట్టి వెళ్లినందుకు అతడికి ఉద్వాసన ఇవ్వడం జరిగిందని కార్యాలయ సూపరింటెండెంట్​ తెలియజేశాడు. కాని ఛునీలాల్​ మానసికంగా ఈ పరిణామానికి సిద్ధమై ఉన్నాడు. తన మిత్రుడూ, కార్పొరేషన్​ ఉప చైర్మన్​ అయిన శ్యాం బసు వద్దకు వెళ్లి జరిగినదంతా వివరించి చెప్పాడు. ఆ సూపరింటెండెంట్​ ఆదేశాన్ని రద్దుపరుస్తూ, ఛునీలాల్​ను మళ్లీ అదే పదవిలో నియమించాడు శ్యాం బసు. జీతం లేకుండా ఒక నెల సెలవు మంజూరు చేశాడు.

కొన్ని రోజుల తరువాత ఛునీలాల్​ దక్షిణేశ్వరానికి వెళ్లాడు. శ్రీరామకృష్ణుల గదిలో పొరుగింటి బలరాం బసును అతడు కలుసుకొన్నాడు. సంపన్నుడైన బలరాంతో మాట్లాడే సందర్భం ఛునీలాల్​కు ఇంతకు మునుపు కలగలేదు. శ్రీరామ కృష్ణులు వారిద్దరినీ పరిచయం చేస్తూ బలరాంతో ఇలా చెప్పారు: “ఛునీలాల్​ నీ ఇంటి ప్రక్కనే నివసిస్తున్నాడు. నువ్వు ఇక్కడికి వచ్చేటప్పుడు అతణ్ణి కూడా నీతో తీసుకురా.” దాదాపు ప్రతి ఆదివారం బలరాం ఒక పడవను బాడుగకు తీసుకొని కలకత్తా భక్తులతోపాటు గురుదేవులను దర్శించుకోవడానికి వచ్చేవాడు.

ఈ విధంగా కలిసి దక్షిణేశ్వరానికి వెళ్లి వస్తూవుండడం వలన బలరాం, ఛునీలాల్​లు మంచి స్నేహితులయ్యారు. ఛునీలాల్​ ధనవంతుడు కాడు. అతడికి జబ్బు చేసినప్పుడు, అవసరమైనప్పుడు బలరాం ముందుకొచ్చి సహాయం చేసేవాడు. ఇది ఛునీలాల్​ పొరుగువారిలో ఈర్ష్య రగిలించింది. వారు ‘ఆత్మాభిమాని’ లాంటి ఎత్తిపొడుపు పదాలతో అతణ్ణి సంబోధించేవారు. కాని ఛునీలాల్​ వారి విమర్శలను పట్టించుకొనేవాడు కాదు.

శ్రీరామకృష్ణులను కలుసుకోవడానికి మునుపే ఛునీలాల్​ తన కులగురువు వద్ద మంత్రోపదేశం పుచ్చుకొన్నాడు. ఆధ్యాత్మిక జీవితం గురించిన సప్రామాణిక గ్రంథమైన శివసంహిత ప్రకారం అతడు యోగాభ్యాసం చేసేవాడు. గురుదేవులను కలుసుకొన్న తరువాత కూడా ఛునీలాల్​ యోగసాధన – శాకాహారం మాత్రమే తినడం, ఏకాంత ప్రదేశంలో గోప్యంగా ప్రాణాయామం – అనుష్ఠించసాగాడు.

గురువు సహాయం లేకుండా ప్రాణాయామం అనుష్ఠించడం ప్రమాదమనే విషయం ఛునీలాల్​ గ్రహించలేదు. తత్ఫలితంగా అతడికి ఉబ్బసం లాంటి వివిధ రకాల రుగ్మతలు వాటిల్లాయి. దాంతో అతడు కొంతకాలం గురుదేవులను దర్శించుకో లేకపోయాడు. ఒక రోజు ఆరోగ్యం కాస్త తేటపడినప్పుడు ఒంటరిగా ఛునీలాల్​ దక్షిణేశ్వరం వెళ్లాడు. గురుదేవుల గదిలో అప్పుడు ఎవరూ లేరు. అతణ్ణి చూడగానే శ్రీరామకృష్ణులు ఇలా అన్నారు: “ఎందుకు అవన్నీ అనుష్ఠిస్తావు? నువ్వొక గృహస్థు డవు. యోగసాధన నీకు కాదు. భగవంతుని పట్ల భక్తివిశ్వాసాలు పెంపొందించుకో. ఇంటికి తిరిగి వెళ్లాక బ్రహ్మచారి గోపాల్​ ఇచ్చిన మూడు మోతాదుల ఔషధం పుచ్చుకో. మళ్లీ ఎన్నడూ ప్రాణాయామం అనుష్ఠించవద్దు.”

శ్రీరామకృష్ణుల ఈ వచనాలు విని ఛునీలాల్​ నిశ్చేష్టితుడయ్యాడు. ఎందుకంటే తాను తీవ్ర యోగసాధన అనుష్ఠిస్తూన్నట్లూ, అదే తన రుగ్మతకు కారణమనీ ఎవ రికీ తెలియదు కాబట్టి. ఆ మూడు మోతాదుల ఔషధం పుచ్చుకొన్న తరువాత ఆరోగ్యం కుదుటపడడం అతణ్ణి మరింతగా ఆశ్చర్యచకితుణ్ణి చేసింది. నాటి నుండి శ్రీరామకృష్ణులు అవతారపురుషులనే గట్టి నమ్మకం ఛునీలాల్​కు కలిగింది.

గురుదేవులను ఎంతో సేవించాలని ఛునీలాల్​ ఆశించాడుగాని అతడి పేదరికం అందుకు పెద్ద ప్రతిబంధకమయింది. ఆతడి మానసిక క్షోభను గుర్తించిన శ్రీరామకృష్ణులు ఒక రోజు అతడితో ఇలా చెప్పారు: “ఏ లోహ పదార్థాన్ని పుచ్చు కొన్నా నా చేయి స్తంభించిపోతుంది. నాకొక గాజు గ్లాసు కొని తెచ్చియివ్వరాదా?” ఆ మాట విని ఛునీలాల్​ ఎంతో సంతోషించి, ఒక గ్లాసు కొని ఆయనకు తెచ్చి ఇచ్చాడు.

ఛాందస హిందూమతం ప్రకారం మంత్రోపదేశం పొందని బ్రాహ్మణేతరుడు ప్రణవమంత్రం జపించరాదు. ఇది కూడా ఛునీలాల్​కు ఎంతో మనోక్షోభను కలిగిం చింది. కాని శ్రీరామకృష్ణులు ప్రశాంతి చేకూర్చే ఉద్దేశంతో అతడితో ఇలా అన్నారు: “భగవంతుని ఏ నామాన్ని జపించినా చాలు. ప్రణవ మంత్రాన్ని జపించవలసిన అవసరం లేదు.” అప్పటి నుండి గురుదేవుల ఆధ్యాత్మికోపదేశం పాటిస్తూ తదను గుణంగా జపధ్యానాలు అనుష్ఠిస్తూ వచ్చాడు.

ఛునీలాల్​ భార్య కూడా శ్రీరామకృష్ణుల భక్తురాలు. ఒకసారి ఆమె కడుపు నొప్పితో బాధపడుతున్నప్పుడు, ఆమెకు స్థలం మార్పు అవసరమని అతడు గుర్తించాడు. ఆమెను బృందావనానికి తీర్థయాత్రగా తోడ్కొని వెళ్లాడు. అక్కడ వారు బలరాం విశ్రాంతి గృహంలో బసచేశారు. ఆ సమయంలో గౌరీ–మా కూడా అక్కడ నివసిస్తూన్నందు వలన బృందావనం చుట్టూ త్రిప్పి వారికి ఆమె చూపించింది. ఆ తరువాత బ్రహ్మానంద స్వామి, బలరాం ఆతడి భార్య కూడా అక్కడ వారిని కలుసు కొన్నారు.

కొన్ని రోజులు గడిచాక భార్యను బృందావనంలో బలరాం సంరక్షణలో వదలిపెట్టి ఛునీలాల్​ కలకత్తాకు తిరిగి వచ్చాడు. 1884 సెప్టెంబరు 12వ తేదీ గురుదేవులకు తన తీర్థయాత్రా విశేషాలు గురించి చెప్పడానికి అతడు దక్షిణేశ్వరానికి వెళ్లాడు. గురుదేవులను ఛునీలాల్​ దర్శించుకొన్న వివరాల గురించి అనేక ప్రస్తా వనలు శ్రీరామకృష్ణ కథామృతంలో నమోదైవున్నాయి. వినమ్రుడైన భక్తుడు అవడం వలన అతడు సదా భక్తుల సమావేశంలో ప్రేక్షకునిగా నేపథ్యంలో ఉండడానికే ప్రయత్నించేవాడు.

ఛునీలాల్​ పట్ల శ్రీరామకృష్ణులకు ఉన్నతమైన అభిప్రాయం ఉండేది. 1885 ఆగస్టు 9వ తేదీ భక్తులకు శ్రీరామకృష్ణులు తన అనుభవాలలో ఒకదానిని ఇలా వెల్లడించారు: “అఖండ సచ్చిదానంద దివ్యదర్శనం నాకు కలిగింది. దానిలో ఒక కంచెకు ఇటువైపు అటువైపు ఉన్న రెండు బృందాల వారిని చూశాను. ఒకవైపు భగవంతుడు సాకారుడని విశ్వసించే కేదార్​, ఛునీ ప్రభృత భక్తులు ఉన్నారు. మరోవైపు ఎర్రని ఇటుకల ధూళి రాశిలా దేదీప్యమానమైన అంతరిక్షం ఉంది. దాని లోపల సమాధిమగ్నుడై నరేంద్రుడు కూర్చునివున్నాడు.” 1885 డిసెంబరు 23వ తేదీ, “తరచూ నా వద్దకు వస్తూవుండడం వలన ఛునీలాల్​లో ఆధ్యాత్మిక చైతన్యం జాగృతి పొందింది” అని శ్రీరామకృష్ణులు చెప్పారు. కరుణతో శ్రీరామ కృష్ణులు ఒకసారి ఛునీలాల్​ గృహాన్ని పావనం చేశారు.

1886 జనవరి 1వ తేదీ, కల్పతరువు పర్వదినాన కాశీపూర్​ గృహోద్యానంలో శ్రీరామకృష్ణులు పలువురు భక్తులను ఆశీర్వదించి, వారిని తరింపజేశారు. భక్తుల దుష్కర్మలు స్వీకరించిన ఫలితంగా అప్పుడాయన క్యాన్సర్​ వ్యాధితో ఎంతో బాధపడు తున్నారు. విశ్రాంతి కోసం తమ గదిలోకి వెళ్లిపోయారు. ఆయన విశ్రాంతికి ఎలాంటి భంగం కలుగకుండా నిరంజనానందస్వామి గది బయట కాపలా బాధ్యత పుచ్చుకొన్నాడు.

ఛునీలాల్​ ఆ రోజు మధ్యాహ్నం దాటాక కాశీపూర్​కు వచ్చాడు. జరిగినదంతా విన్నాడు. నాడు గురుదేవుల ఆశీర్వాదం పొందలేని నిర్భాగ్యుడనని అతడు ఎంతో కుమిలిపోయాడు. ఛునీలాల్​కు సన్నిహిత మిత్రుడైన వివేకానంద స్వామి అతణ్ణి విడిగా పిలిచి ఇలా చెప్పాడు: “గురుదేవులు మరెంతో కాలం జీవించరు. నువ్వు ఏదన్నా అడగాలనుకొంటే దయచేసి వెంటనే ఆయన వద్దకు వెళ్లు.” నిరంజనానంద స్వామిని దాటి గురుదేవుల గదిలోకి వెళ్లడం అసాధ్యం అని ఛునీలాల్​కు బాగా తెలుసు. కనుక అతడు అవకాశం కోసం నిరీక్షించాడు. ఏదో అత్యవసర పని మీద నిరంజనానంద స్వామి గది ముందు నుండి వెళ్లిపోగానే, ఛునీలాల్​ను గురు దేవుల గదిలోకి వెళ్లమని వివేకానంద స్వామి పురమాయించారు. ఛునీలాల్​ను చూడగానే శ్రీరామకృష్ణులు, “నీకు ఏం కావాలి?” అని అడిగారు. ఛునీలాల్​ నోట మాట రాలేదు. పిదప ఆయనే ఇలా చెప్పారు: “ఈ ప్రదేశం (తన దేహాన్ని చూపుతూ) పట్ల ప్రేమ, విశ్వాసం కలిగివుండు. నువ్వు సమస్తం సాధించగలవు.” అత్యుత్సాహంతో ఛునీలాల్​ క్రిందికి వెళ్లి గురుదేవుల వచనాలను అట్లే వివేకానంద స్వామితో చెప్పాడు. అందుకు స్వామీజీ, “అద్భుతం! ఇకపై నువ్వు దేనికీ భయమూ, చింతా పొందనక్కర్లేదు” అన్నారు. శ్రీరామకృష్ణుల ఆ వచనాలే ఛునీలాల్​ జీవితంలో ముఖ్య ఆలంబనమైనాయి.

శ్రీరామకృష్ణులు మహాసమాధి చెందిన తరువాత ఛునీలాల్​ గురుదేవుల శిష్యులతో సన్నిహితంగా మెలగసాగాడు. తమ చెలిమికి గుర్తుగా వివేకానంద స్వామి, ఛునీలాల్​ను ‘నారాయణ’ అని పేర్కొనేవాడు. స్వామీజీ అమెరికాలో ఉండగా ఛునీలాల్​కు ఆర్థికంగా సహాయం చేశాడు. తన జీవితాంతం ఛునీలాల్​ విశ్వాస పాత్రుడైన శ్రీరామకృష్ణుల భక్తునిగాను, రామకృష్ణ సంస్థకు శ్రేయోభిలాషిగాను ఉండిపోయాడు. చివరిసారి ఛునీలాల్​ వ్యాధిగ్రస్థుడైన సమయంలో భాగవతానంద స్వామి ఆతడికి సేవాశుశ్రూషలు చేశాడు. శ్రీరామకృష్ణుల దివ్యనామాన్ని జపిస్తూ 1936 మే 30వ తేదీ, తన ఎనభై ఏడవ ఏట ఛునీలాల్​ పరమపదించాడు.

11 యోగీన్​–మా
(యోగీంద్ర మోహినీ బిశ్వాస్​)

“బలానికి ఆధారమూ, ముక్తికి సాధనమూ అయింది తపశ్చర్య” అని ఒక హైందవ శాస్త్రం1 పేర్కొంటున్నది. తపస్సు చేసి దేవతలు దైవత్వం పొందుతారు; తపస్సు మూలంగానే ఋషులు పరిపూర్ణతను సాధిస్తారు; తపశ్శక్తి వల్లనే మానవులు అడ్డంకులను అధిగమించి జీవితంలో విజేతలవుతారు. ఆధ్యాత్మిక జీవితమూ, తపశ్చర్యా అవినాభావమైనవి. తపశ్చర్య, ఆధ్యాత్మిక సాధనలు అనుష్ఠించకుండా ఒక వ్యక్తి భగవత్సాక్షాత్కారం పొందాడనడం నమ్మశక్యం కాదు. సనాతన భారతదేశ ఆదర్శమైన స్త్రీత్వానికీ, తపశ్చర్యకూ యోగీన్​–మా జీవితం చక్కని ఉదాహరణ. ఆమె తన వ్యక్తిత్వంలో సేవాస్ఫూర్తిని, అరుదైన ఆధ్యాత్మిక వివేకాన్ని జోడించింది. శ్రీరామకృష్ణుల భక్తురాండ్రలో యోగీన్​–మా విశిష్ట స్థానం సంతరించుకొన్నది. ఒక సందర్భంలో శ్రీరామకృష్ణులు ఆమెను గురించి, “భగవంతుని అనుగ్రహంతో గోపికగా ఆమె పరిపూర్ణత్వాన్ని పొందింది” అని చెప్పారు.

ఉత్తర కలకత్తా బాగ్బజార్​లో 1851 జనవరి 16వ తేదీ యోగీంద్ర మోహినీ మిత్రా లేదా యోగీన్​–మా జన్మించింది. ఆమె నివాసం బలరాం బసు ఇంటికి అతి సమీపంలో ఉండేది. యోగీన్​–మా తండ్రియైన ప్రసన్నకుమార్​ మిత్రా సుప్రసిద్ధ వైద్యుడు, మంత్రసానితనంలో నిపుణుడు. వైద్యవృత్తితోపాటు కలకత్తా వైద్య కళాశాలలో అతడు మంత్రసానితనం అనే అంశంపై ప్రసంగాలు చేసేవాడు. ప్రసన్న సంపన్నుడు. తోటతో కూడుకొన్న విశాలమైన ఇంటికి అతడు సొంతదారు. తోటలో ఒక వైపు ఒక శివాలయం నిర్మించాడు. యోగీన్​–మా రెండవ భార్య మూలంగా జన్మించిన రెండవ కుమార్తె.

యోగీన్​–మాకు ఏడేళ్ల వయస్సులో అంబికాచరణ్​ బిశ్వాస్​తో వివాహం జరిగింది. కలకత్తాకు ఉత్తరాన పన్నెండు మైళ్ల దూరంలోని ఖర్దాహా అనే గ్రామంలోని సంపన్నమైన కుటుంబం వారి దత్తపుత్రుడు అంబికాచరణ్​. బిశ్వాస్​ కుటుంబంవారు పరోపకారానికి పెట్టింది పేరు. ఈ కుటుంబ సభ్యులలో కొందరు తంత్రశాస్త్రంలో ప్రావీణ్యులు. వారి పూర్వీకులలో ఒకరైన ప్రాణకృష్ణ బిశ్వాస్​ ప్రాణతోషిణీ తంత్ర అనే ప్రఖ్యాత తంత్రశాస్త్ర గ్రంథాన్ని సంకలనం చేశాడు. లక్ష సాలగ్రామాలతో ఒక దైవ మందిరాన్ని నిర్మించి ఖ్యాతిగాంచాలని బిశ్వాస్​ కుటుంబం వారు అభిలషించారు. కాని ఎనభై వేల సాలగ్రామాలను మాత్రమే వారు సేకరించగలగడంతో వారి బృహత్​ ప్రణాళిక విజయవంతం కాలేదు. దామోదర్​ (విష్ణు) వారి కులదైవం.

తమ కుమార్తె ధర్మపరాయణులూ, సుసంపన్నులూ అయిన కుటుంబం వారి కోడలు కావడంతో యోగీన్​–మా తల్లితండ్రులు ఎంతో సంతోషించారు. ఆనాటి సమాజంలో బాల్యవివాహాలు చేయడం ఆచారం అయినప్పటికీ వివాహం కాగానే యోగీన్​–మా కాపురానికి వెళ్లలేదు. పెరిగి పెద్దయ్యాక ఎన్నో ఆశలు పెట్టుకొని అత్తగారి ఇంటికి వెళ్లింది. కాని తన భర్త త్రాగుబోతు, తిరుగుబోతు అని కొద్ది రోజుల్లోనే ఆమె గ్రహించింది. ఆమె ఆశలు అడియాసలయ్యాయి. తన తండ్రి నుండి అంబికా చరణ్​కు బోలెడంత ఆస్తిపాస్తులు సంక్రమించినప్పటికీ అనతికాలంలోనే అతడు వాటిని హారతి కర్పూరం చేశాడు. అతడి అపరిమిత దుబారాకు ఒక ఉదాహరణ: ఒక రోజు అతడు ఐదు వందల రూపాయి నోట్లతో హుక్కాలో కూరిన పొగాకును వెలిగించమని సేవకుణ్ణి ఆజ్ఞాపించాడు. త్వరలోనే అతడు దాదాపు బిచ్చమెత్తే స్థితికి దిగజారాడు. యోగీన్​–మా అతడితో కొద్ది సంవత్సరాలు కాపురం చేసి ఆతడి జీవన సరళిని మార్చాలని ఎంతో ప్రయత్నిం చింది. గణు అనే కుమార్తెను, ఒక కుమారుణ్ణి కన్నది. కాని కుమారుడు ఆరు నెలలే జీవించాడు. సహనానికి కూడా ఒక హద్దు ఉంది. భర్త అవినీతిమయ జీవితం పట్ల విసిగివేసారి చివరకు భర్తతో తెగతెంపులు చేసుకొని కుమార్తెతోపాటు పుట్టింటికి తిరిగి వచ్చేసింది. అప్పటికే యోగీన్​–మా తండ్రి మరణించాడు. కాని తల్లి వారిని సాదరంగా ఆహ్వానించి ఆదరించింది. గణు పెరిగిపెద్దయ్యాక యోగీన్​–మా ఆమెకు వివాహం చేసింది.

ప్రశాంతయుత, ఆనందమయ వైవాహిక జీవిత చిత్రం చెల్లాచెదరయింది. యోగీన్​–మా మనస్సును మహాశూన్యం ఆవరించింది. ఆదుర్దా, అశాంతి కల్పించిన యాతనల ఫలితంగా శేషజీవితాన్ని ఎలా గడపాలో అర్థంకాని అయోమయ పరిస్థితిలో పడిపోయింది యోగీన్​–మా. ఈ మానసిక తుపానులో చిక్కువడి కొట్టుకొనిపోతూన్నప్పుడు, దైవానుగ్రహం ఆమెపై ప్రసరించి ఒక నూతన జీవితానికి మార్గం చూపింది.

బలరాం బసు ఇంట్లో 1882లో యోగీన్​–మా ప్రప్రథమంగా శ్రీరామకృష్ణులను దర్శించింది. తన స్మృతులలో ఆమె ఇలా తెలిపింది: “బలరాంబాబు నా భర్త మేనమామగా నాకు బంధువు. ఒకరోజు శ్రీరామకృష్ణులు ఆయన ఇంటిని పావనం చేసినప్పుడు మేం గురుదేవులను దర్శింప వెళ్లాం. ప్రప్రథమంగా అప్పుడు నేను ఆయనను చూశాను. చావడి గదిలో ఒక వైపు గురుదేవులు ప్రగాఢ సమాధి స్థితిలో మగ్నులై నిలబడి ఉన్నారు. ఆయనలో కించిత్తు కూడా బాహ్యచైతన్యం లేదు. ఎవరూ ఆయనను తాకడానికి సాహసించలేదు. అందరూ కాస్త దూరం నుండే ఆయనకు ప్రణమిల్లారు. మేమూ అట్లే చేశాం. ఆ సమయంలో సమాధి అంటే ఏమిటో నాకు బొత్తిగా తెలియదు. మొదట్లో ఆయన కాళీమాత త్రాగుబోతు భక్తుడని అనుకొన్నాను. గురుదేవులను ప్రథమ సమావేశంలో నేను అవగతం చేసుకోలేకపోయాను. అంతేకాక నా వైవాహిక జీవితం త్రాగుబోతు భర్త కారణంగానే ఛిద్రమైందనే భావన నా మనస్సులో చటుక్కున మెదలింది. మళ్లీ నా ఆధ్యాత్మిక జీవితాన్ని త్రాగుబోతులా కనిపిస్తున్న ఈ వ్యక్తి ప్రభావం మూలంగా నాశనం చేసుకోవాలా? కాని క్రమేణా గురుదేవులను సరిగా అవగతం చేసుకోగలిగాను.”

యోగీన్​–మా అమ్మమ్మ బహుశా 1870 ఉత్తరార్ధంలో శ్రీరామకృష్ణులను దక్షిణేశ్వరంలో కలుసుకొన్నారనే ఆసక్తికరమైన విషయం గమనార్హం. ఆ సమయంలో కేశవ్​చంద్రసేన్​ తన పత్రికలలో శ్రీరామకృష్ణుల గురించి రచనలు చేస్తూ కలకత్తా ప్రజానీకానికి ఆయనను పరిచయం చేశాడు. యోగీన్​–మా అమ్మమ్మ గురుదేవుల గురించి పత్రికలలో చదివి ఆయనను కలుసుకోవడానికి దక్షిణేశ్వరం వెళ్లింది. అక్కడకు వెళ్లగానే ఆమె కలుసుకొన్న మొదటి వ్యక్తి శ్రీరామకృష్ణులే కావడం విచిత్రం. ఆయన వేషభాషలు విలక్షణంగా ఉండకపోవడంతో, ఆయన ఎవరో ఆమె గ్రహించలేకపోయింది. “శ్రీరామకృష్ణ పరమహంసగారు ఎక్కడ ఉన్నారో, ఆయనను నేను ఎలా దర్శించుకోగలనో చెప్పగలరా?” అంటూ ఆయననే, ఆమె అడిగింది. అందుకు గురుదేవులు ఇలా జవాబిచ్చారు: “ఆయన గురించి నాకు ఏం తెలుసు? కొందరు ఆయనను ‘పరమహంస’ అనీ, మరికొందరు ‘చిన్న పూజారి’ అనీ, ఇంకా కొందరు ‘గదాధర్​ ఛటర్జీ’ అని పేర్కొంటారు.” దురదృష్ట వశాత్తూ యోగీన్​–మా అమ్మమ్మ విషయాన్ని పొడిగించలేదు. శ్రీరామకృష్ణులు మరీ అంత ముఖ్యులు కారని భావించడంతో, ఆమె ఆ విషయంగా ఆసక్తి కోల్పోయింది. కాసేపు ఆలయోద్యానంలో అటూ ఇటూ తిరిగి ఇంటికి వెళ్లిపోయింది.

తరచూ బలరాం దక్షిణేశ్వరానికి పడవలో వెళ్లేవాడు. అప్పుడు ఇతర భక్తులను ఆహ్వానించి తనతోపాటు తీసుకుపోయేవాడు. యోగీన్​–మా కూడా బలరాంతో కలిసి కొన్నిసార్లు వెళ్లింది. ఆ తరువాత కొందరు ఇతర భక్తులతో కలిసి గురుదేవుల దర్శనార్థం వెళ్లసాగింది. తన స్మృతులలో ఆమె ఇలా తెలిపింది: “క్రమేణా గురుదేవుల పట్ల నాకు ఆకర్షణాయుతమైన భక్తిప్రపత్తులు కలుగసాగాయి. ఆయనను దర్శించు కోవాలనే భావన మాత్రం చేతనే నా మనస్సు ఆనందంలో ఓలలాడేది. గురుదేవుల వద్దకు వెళ్లాలనుకొన్న రోజు వేకువనే నిద్రలేచి చకచకా ఇంటిపనులు పూర్తిచేసేదాన్ని. ఆయనను దర్శించాలనే నా వ్యాకులత హద్దులెరగనిది. ఆయన గదిలో, ఆయన సమక్షంలో సర్వం మరచిపోయేదాన్ని. గురుదేవులు అప్పుడప్పుడు సమాధిస్థితిలో మగ్నులయ్యేవారు. ఆ సమయాలలో మేం ఆయన ముఖారవిందాన్ని ఆశ్చర్యపోతూ తిలకించేవారం. ఆయన దయాసముద్రులు! నే నెప్పుడన్నా ఆయన కోసం ఏదన్నా మామూలు తినుబండారం కొనితెస్తే, తృప్తిగా తింటూ, ‘భలే రుచిగావుంది! ఎంత కమ్మగా ఉంది!’ అంటూ ఆనందం వ్యక్తం చేసేవారు. మేం సెలవు పుచ్చుకొని వెళ్లేటప్పుడల్లా ‘మళ్లీ తప్పక రండి’ అనేవారు.

“గురుదేవులను దర్శించుకొని ఇంటికి తిరిగి వచ్చాక ఒక వారం రోజులపాటు నేను దివ్యోన్మత్త భావంలో ఉండిపోయే దాన్ని. ఇది ప్రగాఢ బాంధవ్యం నెలకొల్పడానికి దోహదం చేసింది. నేను పొందిన ఆనందం వర్ణనాతీతం. ఇంట్లో వంటపనిలోగాని, ఇతర గృహకృత్యాలలోగాని ఉన్నప్పుడు సైతం నా మనస్సు గురుదేవుల మీదనే నిమగ్నమై ఉండేది. నాలో ఏర్పడ్డ దివ్యోన్నత భావం కొన్ని రోజుల తరువాత తగ్గుముఖం పట్టినప్పుడు నా మనస్సు మళ్లీ ఆయనను దర్శింప వ్యాకులత చెందేది.”

మెట్టింటి కులగురువు వద్ద యోగీన్​–మా దేవీమంత్రోపదేశం పొందింది. నిత్యం రెండుసార్లు ఆ మంత్రజపం చేసేది. శ్రీరామకృష్ణులు ఈ విషయం గురించి విన్నప్పుడు ఆ దేవీ మంత్రాన్ని ఆయన రూఢిపరచి మంత్రజపం కొనసాగించ మన్నారు. పిదప ఆమెతో ఇలా చెప్పారు: “చూడు, నీ ఇష్టదైవం ఈ చోట (తన దేహాన్ని చూపుతూ) ఉన్నాడు. నన్ను గురించి తలచుకొంటే నీ ఇష్టదైవం స్ఫురణకు వస్తాడు.” ఆ తరువాత యోగీన్​–మా ధ్యానం చేయడానికి కూర్చున్నప్పుడల్లా గురుదేవుల సాన్నిధ్యం ఆమెకు అనుభూతమయ్యేది. శ్రీరామకృష్ణులు ఆమెకు జప విధానం కూడా నేర్పారు. కుడిచేతి నాలుగు వ్రేళ్లు ఎడం లేకుండా బిగించి ఉంచుకోవాలని చెప్పారు. చేతివ్రేళ్ళ మధ్య ఖాళీ ఉండేపక్షంలో, చేసిన జపానికి ఫలితం ఉండదని కూడా ఆమెకు చెప్పారు. మరో సందర్భంలో కలియుగంలో గోపాల మంత్రం లేదా కాళీమంత్రం సత్వర ఫలాన్ని ఒసగుతుందని కూడా చెప్పారు.

కొంతకాలం గడిచాక యోగీన్​–మా, మాతృదేవిని కూడా కలుసుకొంది. సత్వరమే వారి మధ్య ఉదాత్త చెలిమి నెలకొంది. వారిద్దరూ దాదాపు సమవయస్కులు. ఒకసారి మాతృదేవి ఇలా అన్నారు: “యోగీన్​–మా నా జయ (దుర్గామాత చెలికత్తెలలో ఒకరు) – నా నేస్తం, సహచరి, చెలికత్తె.” దక్షిణేశ్వరంలో మాతృదేవితో తన బాంధవ్యాన్ని యోగీన్​–మా ఇలా అభివర్ణించింది: “నేను అక్కడకు వెళ్లినప్పుడల్లా నన్ను పరమ ఆత్మీయురాలిగా ఎంచి, తన రహస్యాలు చెప్పి, నా సలహా కూడా తీసుకొనేవారు. ప్రతి ఏడెనిమిది రోజుల కొకసారి నేను దక్షిణేశ్వరానికి వెళ్లేదాన్ని; కొన్ని సందర్భాలలో రాత్రుళ్లు అక్కడే గడిపేదాన్ని కూడా. మరెక్కడా నన్ను పడుకో నివ్వకుండా నహబత్​లోని తన గదిలోనే మాతృదేవి నన్ను పడుకోమనేవారు.

“నేను మొదటిసారి ఆమెను దర్శించుకొన్న కొద్ది కాలంలోనే మాతృదేవి తమ పుట్టింటికి వెళ్లారు. నేను గంగ ఒడ్డున నిలబడి ఆమె వెళుతున్న పడవ కను మరుగయ్యేంత దాకా చూస్తూ ఉండిపోయాను. తరువాత నహబత్​కు తిరిగి వచ్చి వెక్కివెక్కి ఏడ్చాను. గురుదేవులు పంచవటి నుండి తిరిగివస్తూ నా ఏడ్పు విన్నారు. తమ గదికి తిరిగి వెళ్లాక నా కోసం కబురు పంపారు. “ఆమె వెళ్లిపోవడం నీకు చాలా బాధ కలిగించింది కదా!” అని అన్నారు నాతో మృదువుగా. ఆ తరువాత తాంత్రిక సాధనలు అనుష్ఠించిన కాలఘట్టంలో తాను పొందిన అద్భుతమైన ఆధ్యా త్మిక అనుభవాలను వివరించి చెబుతూ నన్ను అనునయించారు. దాదాపు ఒకటిన్నర సంవత్సరాల తరువాత మాతృదేవి తిరిగి వచ్చాక ఆయన, ఆమెతో ఇలా చెప్పారు: “ఇక్కడకు తరచూ వచ్చే ఆ విశాల నేత్రాలున్న పిల్ల నిన్ను ఎంతో ప్రేమిస్తున్నది. నువ్వు పుట్టింటికి వెళ్లినప్పుడు నహబత్​లో వెక్కివెక్కి ఏడ్చింది.” అందుకు మాతృదేవి, “అవును. ఆమె గురించి నాకు బాగా తెలుసు. ఆమె పేరు యోగీన్​” అని బదులు చెప్పారు.

దక్షిణేశ్వరానికి వచ్చినప్పుడల్లా గురుదేవులను, మాతృదేవిని యోగీన్​ – మా తన శక్తిమేరకు సేవించేది. తనకు యోగీన్​–మా జడ అల్లే విధానం మాతృదేవికి ఎంతో నచ్చేది; స్నానం చేసేటప్పుడు కూడా మాతృదేవి ఆ జడ విప్పుకొనేవారు కారు. మళ్లీ యోగీన్​–మా వచ్చి తిరిగి జడ వేసేదాకా ఆమె వేచివుండేవారు. బహి రంగంగా గురుదేవులను కలుసుకోవడానికీ, మాట్లాడడానికీ మాతృదేవి ఎంతో సిగ్గుపడేవారు. ఒక రోజు ఆమె, యోగీన్​–మాతో ఇలా చెప్పారు: “మీరందరూ భావసమాధి స్థితులను పొందారు. కాని నాకు అలాంటి వేవీ కలుగలేదు. గురుదేవులకు ఈ విషయం గురించి చెప్పకూడదా?” యోగీన్​–మా ఆ విషయం యథాతథంగా గురుదేవులకు చెప్పింది. కాని ఆయన విని, మౌనం వహించారు. యోగీన్​–మా తిరిగివచ్చినప్పుడు మాతృదేవి తమ ఆసనం మీద కూర్చుని పూజ చేస్తూవుండడం చూసింది. మాతృదేవి అప్పుడు భావపారవశ్య స్థితిలో ఉన్నారు. ఈ క్షణం ఆమె నవ్వుతున్నారు, మరుక్షణం ఆమె విలపిస్తున్నారు; ఇంకొక క్షణం ఆమె నిశ్చలంగా కూర్చుండిపోయారు. ఆమె భావపారవశ్య స్థితిలో ఉండడం చూసి యోగీన్​–మా ఆశ్చర్యపోయింది. మాతృదేవి మామూలు బాహ్యస్మృతిలోకి వచ్చిన తరువాత యోగీన్​–మా ఆమెను ఇలా అడిగింది: “అమ్మా! సమాధి అనుభవం కలగడంలేదని ఫిర్యాదు చేశారు, కాని ఇదంతా ఏమిటి?” మాతృదేవి నవ్వి ఊర కున్నారు.

శ్రీరామకృష్ణ, మాతృదేవుల దైవోన్మత్త జీవితాల సహచర్యం వలన యోగీన్​–మా మనస్సులో ఆధ్యాత్మిక క్షుత్పిపాస ఉదయించింది. దాంతో ఆమె తన శక్తిలో అత్యధికపాలు ఆరాధన, అధ్యయనం, జపధ్యానాదులకు కేటాయించింది. అనేక పుస్తకాలను చదువవద్దని గురుదేవులు ఆమెకు చెప్పారు. అయితే భక్తి గ్రంథాలను చదువమని ప్రోత్సహించారు. చిన్నప్పుడు పెద్దగా విద్య నభ్యసించనప్పటికీ, ఇప్పుడు ప్రతి రోజు మధ్యాహ్నం రామాయణ మహాభారతాలు, భగవద్గీత, కొన్ని తంత్రశాస్త్ర గ్రంథాలు, చైతన్యుల జీవిత చరిత్ర మొదలైనవి ఆమె చదువ నారంభించింది.

ఆధ్యాత్మికపరంగా అసంతృప్తి చెందడం మంచి లక్షణం అని సాధకులు అనేకులు తెలుసుకోలేరు. మరిన్ని ఆధ్యాత్మిక అనుభవాల కోసం జీవుడు వ్యాకులత చెందడాన్ని అది సూచిస్తుంది. ఒక సమయంలో యోగీన్​–మాకు కాలం శుష్కంగా గడవసాగింది. దీనిని గురించి గురుదేవులతో చెప్పాలనుకొంది. ఒక రోజు వేకువనే కాలినడకన దక్షిణేశ్వరానికి బయలుదేరింది. కాని గురుదేవులను చూడగానే అంతా మరచిపోయింది. కాసేపయ్యాక ఆమె ఉద్యానంలోకి వెళ్లి కొన్ని పువ్వులు సేకరించి, చీర కొంగున కట్టుకొంది. ఆ సమయంలో శ్రీరామకృష్ణులు తమ గది ఉత్తర వసా రాలో నిలబడి యోగీన్​–మా ఏదో తెస్తూండడం చూశారు. “ఏం తీసుకొస్తున్నావు?” అని ఆమెను అడిగారు. యోగీన్​–మా పువ్వులు చూపించి ఆయన మ్రోల ప్రణమిల్లి, ఆయన పాదపద్మాలను పువ్వులతో అర్చించింది. తక్షణమే శ్రీరామకృష్ణులు భావపారవశ్య స్థితిలోకి వెళ్లి, తమ పాదాన్ని ఆమె శిరస్సుకు తాకించి, ఆశీర్వదిం చారు.

ఒకసారి యోగీన్​–మా ఇలా చెప్పింది: “అనేక పర్యాయాలు నా మనస్సులో ఎప్పుడన్నా ఒక ప్రశ్న తలెత్తితే, మరెవరో అదే ప్రశ్న గురుదేవులను అడగడం నేను గుర్తించాను. ఆ వ్యక్తి ప్రశ్నకు గురుదేవులు జవాబిస్తూ, నా మనస్సులో మెదలిన సంశయాలను నివృత్తి చేసేవారు. ఆయన సర్వజ్ఞులు.”

ఒక రోజు యోగీన్​–మా వృద్ధురాలైన తన తల్లినీ, తన కుమార్తెనూ గురుదేవుల వద్దకు తీసుకొని వచ్చింది. స్ఫూర్తిని కలిగించే ఆయన వచనాలు విని వారిద్దరూ ఎంతో సంతోషించారు. యోగీన్​–మా ప్రభావంతో ఆమె భర్తయైన అంబికా చరణ్​ క్రమేణా తన జీవిత విధానాన్ని మార్చుకోవడానికి ప్రయత్నిస్తూ, సాధుసాంగత్యం నెరపసాగాడు. 1882 నవంబర్​ 15వ తేదీ శ్రీరామకృష్ణులను దర్శించుకోవడానికీ, ఆయన ఆశీస్సులు పొందడానికీ అంబికా చరణ్​ను బలరాం తన ఇంటికి తోడ్కొని వచ్చాడు. కాని అతడు తన భార్యను ఎంతగా నిరాదరించాడో గురుదేవులు ఎరుగుదురు. అంబికా చరణ్​ వెళ్లిపోయాక ఆయన ఇలా అన్నారు: “దురదృష్టవంతు డైన దౌర్భాగ్యుడతడు. ఒక గృహస్థునికి నిర్వహించవలసిన కర్తవ్యాలూ, తీర్చవలసిన ఋణాలూ ఉన్నాయి. పితౄణం, ఋషి ఋణం, భార్యాపిల్లల ఋణం అతడు తీర్చవలసి ఉంటుంది. భార్య శీలవతి అయినప్పుడు, భర్త ఆమెను ఆదరించాలి. పిల్లలు పెరిగిపెద్దయ్యే దాకా వారిని పెంచి పోషించాలి.”

యోగీన్​–మా అంతటితో వదలిపెట్టలేదు. గురుదేవుల సాంగత్యాన్ని అభిల షించమని భర్తకు ఆమె నచ్చజెప్పసాగింది. యోగీన్​–మా భర్త శ్రీరామకృష్ణులను మళ్లీ దక్షిణేశ్వరంలో కలుసుకొన్నాడు. ఈ సమావేశం అతడిలో గొప్ప మార్పును కలిగించినట్లు కానవచ్చింది. కాని దురదృష్టవశాత్తూ ఈ సమావేశం జరిగిన కొద్ది రోజులకే అంబికా చరణ్​ను ఒక కుక్క కరిచింది. దాంతో అతడు జ్వరంతో పడక బెట్టాడు. ఈ విషయం శ్రీరామకృష్ణులు విన్నప్పుడు, భర్తను జాగ్రత్తగా చూసుకోమని యోగీన్​–మాతో చెప్పారు. అవినీతిపరుడే అయినప్పటికీ భర్త బాగోగుల పట్ల ఆమె తన కర్తవ్యాన్ని నిర్వహించాలని ఆయన చెప్పారు. ఆయన చెప్పిన ప్రకారం యోగీన్​–మా భర్తను తన పుట్టింటికి తోడ్కొనివచ్చి అతడి అవసాన దశలో సేవా శుశ్రూషలు అందించింది.

యోగీన్​–మా భక్తిప్రపత్తులకు ప్రసన్నులైన శ్రీరామకృష్ణులు 1885 జూలై 28వ తేదీన కొందరు భక్తులతో కలిసి ఆమె గృహాన్ని పావనం చేశారు. కొందరు గాయకులు కచేరి చావడిలో పాడి అందరికీ వినోదం చేకూర్చారు. ఆ తరువాత శ్రీరామకృష్ణులను ఉపాహారం నిమిత్తం యోగీన్​–మా లోపలి గదిలోకి తీసుకువెళ్లింది. అప్పుడు యోగీన్​–మా పొరుగింటి గోలాప్​–మా శ్రీరామకృష్ణులతో ఇలా చెప్పింది: “గణు తల్లి (యోగీన్​–మా) మీ పాదధూళిచే గదిని పావనం చేయమని మిమ్మల్ని ప్రార్థిస్తూన్నది. పిదప ఆ గది వారణాసిగా రూపొందుతుంది. ఆ గదిలో మరణించిన వారు ఆ తరువాత ఎలాంటి ఇబ్బందీపడరు.”

తమ స్మృతులలో అఖండానంద స్వామి ఆ రోజు యోగీన్​–మా ఇంట్లో జరిగిన ఒక ఆసక్తికరమైన ఘటనను ఇలా వివరించారు:

ఒక పర్యాయం బాగ్బజార్​ నెబుబాగన్​లోని యోగీన్​–మా ఇంటికి శ్రీరామకృష్ణులు వెళ్లారు. యోగీన్​–మా సోదరులలో ఒకడైన హీరాలాల్​కు తన సోదరి దక్షిణేశ్వరం వెళ్లడం సుతరామూ ఇష్టం లేదు. గురుదేవులు యోగీన్​–మా ఇంటికి విచ్చేసినప్పుడు గోసైన్​పారా వాస్తవ్యుడైన మన్మథ్​ అనే మల్లయోధుణ్ణి ఆయనను బెదిరించడానికి హీరాలాల్​ నియమించాడు. గురుదేవులను చూసి, ఆయన వచనాలు వినగానే మన్మథ్​ ఆయన కాళ్ల మీద పడిపోయి, “ప్రభూ! నేను దోషిని. దయచేసి నన్ను క్షమించండి” అన్నాడు ఏడుస్తూ. “సరేలే. ఒక రోజు దక్షిణేశ్వరానికి రా” అన్నారు గురు దేవులు.

అఖండానంద స్వామి ఇచ్చిన వివరాలను బట్టి మన్మథ్​ మల్లయుద్ధ ప్రవీణుడు, దుష్టుడు కూడా. కొన్ని రోజుల తరువాత గురుదేవుల దర్శనార్థం తన కూడా రమ్మని అఖండానంద స్వామిని అడిగాడు. శ్రీరామకృష్ణులు మన్మథ్​ను తాకి, ఆశీర్వదించారు. ఆ పావన స్పర్శ ఆతడి జీవితాన్ని మార్చివేసింది.

1885 మధ్యకాలంలో కలకత్తాకు ఉత్తరాన కొద్ది మైళ్ల దూరంలోని పానీహాటీలో జరిగే వైష్ణవోత్సవానికి గురుదేవులతోను, కొందరు భక్తురాండ్రతోను కలిసి యోగీన్​–మా పడవలో వెళ్లింది. అక్కడ గుమిగూడిన మహాజనం మధ్య గురుదేవులు పారవశ్యంతో పాడి, నృత్యం చేయడం వారు తిలకించారు. కొన్ని రోజుల తరువాత వారు బలరాం ఇంట్లో జరుపుకొన్న జగన్నాథ రథయాత్రోత్సవంలో గురుదేవుల పావన సాంగత్యానందాన్ని పొందారు. నాటి రాత్రి బలరాం ఇంట్లో గడిపి మర్నాడు ఉదయం గురుదేవులు దక్షిణేశ్వరానికి తిరిగి వెళ్లారు. ఆయన వెళ్లబోయే ముందు భక్తురాండ్రు ప్రణమిల్లి ఆయనను సాగనంపారు. కాని యోగీన్​–మా మాత్రం గురుదేవుల పట్ల తిరుగులేని ఆకర్షణకు లోనై ఆయనను అనుసరించింది. తమ వెనుక ఆమె వస్తూవుండడం చూసి శ్రీరామకృష్ణులు భావ పారవశ్య స్థితిలో, “అమ్మా ఆనందమయీ! అమ్మా ఆనందమయీ!” అంటూ ఆమెకు నమస్కరించారు. యోగీన్​–మా ఆయనకు ప్రణమిల్లింది. అప్పుడాయన ఆమెతో, “నువ్వు ఎందుకు రావు, అమ్మా, నాతో నువ్వు ఎందుకు రావు?” అన్నారు.

తమ కోసం బాడుగకు పుచ్చుకొన్న పడవలో కూర్చోగానే, యోగీన్​–మా ఒక్క పరుగున బలరాం ఇంట్లోకి వెళ్లి బలరాం భార్యతో గురుదేవులతో తాను కూడా దక్షిణేశ్వరం వెళుతున్నానని చెప్పింది. మరొక భక్తురాలు తను కూడా ఆమెతో వెళతానంది. వీరిద్దరూ పడవ బయలుదేరే లోపు పరుగున వెళ్లి పడవలో కూర్చున్నారు. మధ్యదారిలో యోగీన్​–మా గురుదేవులతో ఇలా చెప్పింది: “భగవం తుణ్ణి మరింతగా ప్రార్థిస్తూ నా మనస్సును పూర్తిగా ఆయనపై కేంద్రీకరించాలను కొంటున్నాను. కాని మనస్సును నియంత్రించడం ఎంతో కష్టంగా ఉంది. నేనేం చేయాలి?” అందుకు శ్రీరామకృష్ణులు మధురస్వనంలో ఇలా జవాబిచ్చారు: “నువ్వెందుకు ఆయనను శరణు వేడరాదు? గాలిలో కొట్టుకుపోయే విస్తరాకులా మసలుకో, అంటే అర్థం తెలుసా? నేల మీద పడివున్న విస్తరాకు గాలి ఎటు వీస్తే అటువైపు కొట్టుకుపోతుంది. అదే విధంగా భగవంతునిపై ఆధారపడి ఉండాలి. దివ్యచైతన్యశక్తి ఎటు వైపు కదిలిస్తే మనస్సు అటువైపు కదులుతుందిగాక! అంతే.”

పడవ దక్షిణేశ్వరం చేరగానే యోగీన్​–మా, ఆమెతో వచ్చిన భక్తురాలు మాతృదేవిని చూడడానికి నహబత్​కు వెళ్లారు. గురుదేవులు జగజ్జననికి ప్రణమిల్ల డానికి ఆలయంలోకి వెళ్లారు. తమ గదికి తిరిగివచ్చాక వంటకు కాయగూరలు లేవని ఆయనకు తెలిసింది. యోగీన్​–మాను, ఆమెతో వచ్చిన భక్తురాలిని గురు దేవులు, “మీరు బజారుకు వెళ్లిరాగలరా?” అని అడిగారు. వెంటనే వారు అందుకు సమ్మతించారు. ఆ రోజుల్లో కులీనవంశస్థులైన స్త్రీలు బజారుకు వెళ్లేవారు కారు. ఎక్కడకన్నా వెళ్లవలసివస్తే పల్లకీలోగాని, బండిలోగాని మేలిముసుగు ధరించే వెళ్లేవారు. కాని శ్రీరామకృష్ణులు అడిగినందు వలన వారు కాలినడకన బజారుకు వెళ్లి కొన్ని కూరగాయలు కొనితెచ్చారు. ఆ కాయగూరలను గురుదేవులకూ, భక్తులకూ మాతృదేవి వండిపెట్టారు. సాయంత్రం యోగీన్​–మా, ఆమెతో వచ్చిన భక్తురాలు తమ ఇళ్లకు కాలినడకన తిరిగి వెళ్లిపోయారు. శ్రీరామకృష్ణులు ఇలా అనేవారు: “ఒక వ్యక్తి సిగ్గు, భయం, ద్వేషాలకు వశవర్తి అయ్యేంత దాకా పరిపూర్ణుడు కాలేడు.” పై రీతిలో శ్రీరామకృష్ణులు భక్తురాండ్రలో అటువంటి భావాలను నిర్మూ లించేవారు.

‘కామినీ కాంచనాలే మాయ’ అని తరచూ శ్రీరామకృష్ణులు వచించడం శ్రీరామకృష్ణ కథామృతంలో చూడవచ్చు. యోగీన్​–మా గురుదేవులతో అరమరికలు లేకుండా మెలగేది. ఒక రోజు భక్తురాండ్రతోటి ఆయన బాంధవ్యాన్ని ఆమె ఇలా అభివర్ణించింది: “కొన్ని సమయాలలో ఆయన సాన్నిధ్యంలో ఉన్నప్పుడు ఆయన ఒక పురుషుడు కారనీ, మాలో ఒకరని (స్తీ అని) నేను భావించేదాన్ని. పురుషుల ముందు మేం ఒక రకంగా సిగ్గుపడడం సహజమే అయినా, ఆయన ఎదుట మాకు అలాంటి భావన ఏదీ ఉండేది కాదు. ఒకవేళ అలా సిగ్గుపడడం జరిగితే, అది క్షణమాత్రమే. వెంటనే అది తొలగిపోయి, మేం అరమరికలు లేకుండా ఆయనతో మాట్లాడేవారం. ఎలాంటి సంకోచమూ లేకుండా మాకు ఎంతో వ్యక్తిగతమైన, సన్నిహితమైన విషయాల గురించి ఆయనతో మాట్లాడేవారం. ఆయన మా పట్ల ఎంత ఆప్యాయంగా, కరుణతో ఉండేవారో కదా! అపరిచితులు శ్రీరామ కృష్ణుల జీవిత చరిత్రను చదివి ఆయనకు స్త్రీలంటే నచ్చదు అనే నిర్ణయానికి వచ్చి నప్పుడు, మేం నవ్వుకొనేవారం.”

ఒకసారి యోగీన్​–మా, గురుదేవులను, “మా గతి ఏమవుతుంది?” అని అడిగింది. “నీకు ఇంకా ఏం కావాలి?” అని ఆయన అడిగారు. “నన్ను చూశావు, నాకు తినిపించావు, నన్ను సేవించావు. నీకు ఇంకా ఏం కావాలి? కలత చెందకు. మరణ సమయంలో నీ సహస్రారంలోని సహస్రదళపద్మం వికసిస్తుంది.” మళ్లీ ఆయన కొనసాగించారు: “భక్తుల ఆఖరి క్షణాలలో వారి ముందు నేను సాక్షాత్క రిస్తాను. లేకపోతే వారికి ముక్తి ఎలా లభిస్తుంది?”

యోగీన్​–మా కృతనిశ్చయురాలు. తను చేపట్టిన ప్రతి పనిని సవ్యంగా పూర్తిచేయడం ఆమె ప్రత్యేకత. గురుదేవుల ఉపదేశాల ప్రకారం కొంతకాలం ఆధ్యాత్మిక సాధనలు అనుష్ఠించి, అట్టి సాధనలు అనుష్ఠించడానికి కలకత్తా సముచిత ప్రదేశం కాదని తేల్చుకొంది. పావన బృందావన వాతావరణం అందుకు అనువైన ప్రదేశమని ఆమె భావించింది. ఆ సమయంలో శ్రీరామకృష్ణులు కాశీపూర్​ ఉద్యాన గృహంలో క్యాన్సర్​ వ్యాధికి చికిత్స పొందుతున్నారు. బృందావనం వెళ్లడానికి గురుదేవుల అనుమతిని యోగీన్​–మా కోరినప్పుడు ఆయన వెంటనే అందుకు అంగీకరించారు; కాని ఈ విషయం మాతృదేవికి చెప్పావా అని ఆయన అడిగారు. అప్పుడు అక్కడే ఉన్న మాతృదేవి ఇలా అన్నారు: “ఏం చెప్పాలో మీరు చెప్పేశారు. ఇంకా ఏం చేర్చాలి?” అయినప్పటికీ గురుదేవులు యోగీన్​–మాను ఉద్దేశించి, “అమ్మాయీ! ఆమె అనుమతి పొందిన తరువాత వెళ్లు. నీకు అంతా సవ్యంగా జరుగుతుంది” అని చెప్పారు.

మర్నాడు గురుదేవుల నుండి మాతృదేవి నుండి సెలవు పుచ్చుకోవడానికి యోగీన్​–మా కాశీపూర్​కు మళ్లీ వచ్చింది. గురుదేవులు తినడానికి ఏదో తిను బండారం ఆమె, గోలాప్​–మా తెచ్చారు. కాని కొందరు యువ శిష్యులు ఆయన గదిలో ఉండడంతో వీరు క్రింద వేచివుండవలసి వచ్చింది. వారు వచ్చారని గురుదేవులకు తెలియగానే వారిని తమ వద్దకు రప్పించి, ఆ యువకులు తన బిడ్డలవంటి వారని చెప్పారు. ఆయన వీరిద్దరి శిరస్సులను స్పృశించి దీవించారు; పిదప వారిని మాతృదేవి వద్దకు వెళ్లమన్నారు. కాని యోగీన్​–మా అక్కడే వేచివుంది. అప్పుడు గురుదేవులతో బ్రహ్మానందస్వామి ఇలా చెప్పారు: “ఆమె తన శిరస్సును మీ పాదాలకు తాకించి సదా నమస్కరిస్తుంది. అందుకే వేచివుంది.” వెంటనే కరుణాసముద్రులైన గురుదేవులు పరుపు మీద పరచిన దుప్పటిలో నుండి తమ పాదాలను బయటకు తీయగా, యోగీన్​–మా తన ధోరణిలో ఆయనకు ప్రణమిల్లింది. ఇదే ఆమె చివరిసారిగా గురుదేవులను చూడడం. తరువాత యోగీన్​–మా ప్రణ మిల్లడానికి మాతృదేవి వద్దకు వెళ్లింది. మాతృదేవి తమ చేతిని యోగీన్​–మా శిరస్సు మీద ఉంచి మంత్రాన్ని ఉచ్చరిస్తూ దీవించారు.

1886 ఆగస్టులో శ్రీరామకృష్ణులు మహాసమాధి చెందిన సమయంలో యోగీన్​–మా, బలరాం కుటుంబానికి చెందిన బృందావనంలోని కాలాబాబు కుంజ (విశ్రాంతి గృహం)లో బస చేస్తూన్నది. గురుదేవుల మరణవార్త విన్నప్పుడు, మళ్లీ ఆయనను దర్శించుకోలేకపోయాననే దుఃఖంలో మునిగిపోయింది. కొంతకాలం తరువాత మాతృదేవి కూడా బృందావనానికి వచ్చి, యోగీన్​–మాను కలుసుకొన్నారు. ఆ సంఘటన గూర్చి ఆమె ఇలా వివరించింది: “నన్ను చూడగానే మాతృదేవి వాటేసుకొని, గురుదేవుల వియోగ దుఃఖం పొంగిపొరలగా, వెక్కివెక్కి ఏడ్చారు. మే మిద్దరం సాంత్వన పొందలేనంతగా శోకసాగరంలో మునిగిపోయాం. నిత్యకృత్యాలు సైతం చేసుకోలేకపోయాం. ఒక రోజు రాత్రి గురుదేవులు మాకు దర్శనమిచ్చి ఇలా చెప్పారు: ‘ఎందుకు అంతగా విలపిస్తున్నారు? నే నిక్కడే ఉన్నాను. నే నెక్కడకు వెళ్లాను? ఒక గది నుండి మరొక గదికి మారడం లాంటిదే! అంతేకదా?’ ఈ వచనాలు మా దుఃఖ తీవ్రతను ఉపశమింపచేశాయి.”

బృందావనంలో బసచేసిన కాలంలో అత్యధిక సమయం యోగీన్​–మా జప ధ్యానాలలో గడిపింది. ఒకనాటి సాయంత్రం లాలాబాబు ఆలయంలో ప్రగాఢ ధ్యానం చేస్తున్నప్పుడు ఆమెకు సమాధిస్థితి కలిగింది. ఆరాత్రిక సేవ పూర్తయిన చాలాసేపటి దాకా ఆమె శిలావిగ్రహంలా నిశ్చలంగా అక్కడే కూర్చుండిపోయింది. ఆలయ ద్వారాలు మూసివేసే సమయానికి ఆలయ సిబ్బంది ఆమెను బాహ్య చైతన్యంలోకి తీసుకురావడానికి ఎంతో ప్రయత్నించి విఫలులయ్యారు. ఈలోపు యోగీన్​–మాను వెతకడానికి మాతృదేవి యోగానందస్వామిని పంపించారు. ధ్యానం చేయడానికి ఆమె సామాన్యంగా ఎక్కడకు వెళుతుందో ఆతడికి తెలుసు కాబట్టి, ఒక లాంతరు పుచ్చుకొని ఆ ఆలయానికి వచ్చాడు. ఆమె సమాధి స్థితిలో లయమై ఉండడం చూశాడు. ఆమె చెవిలో గురుదేవుల నామాన్ని అతడు ఉచ్చరించసాగాడు. క్రమేణా కొంతసేపటికి ఆమె మామూలు స్థితిలోకి వచ్చింది. ఆ తరువాత యోగీన్​–మా తన అనుభవాన్ని ఇలా వర్ణించింది: “అప్పుడు ఈ లోకం ఉనికే జ్ఞాపకంలేని అత్యున్నత ఆధ్యాత్మిక భావంలో నెలకొని ఉన్నాను.” బృందావనంలో యోగీన్​–మా ధ్యానం చేస్తున్నప్పుడు ఈగలు ఆమె కళ్ల మీద వ్రాలి గాయపరుస్తు న్నప్పటికీ వాటి ధ్యాస ఆమెకు ఉండేది కాదు. ఆమె ధ్యానం అంత ప్రగాఢమైనదని ఒకసారి మాతృదేవి చెప్పారు.

బృందావనంలోనే శ్రీరామకృష్ణులు మాతృదేవికి సాక్షాత్కరించి యోగానంద స్వామికి మంత్రోపదేశం చేయమని చెప్పారు. ఏం చేయాలో తనకు తెలియదని మాతృదేవి జవాబిచ్చినప్పుడు, గురుదేవులు ఏ మంత్రం ఉపదేశించాలో తెలిపి, యోగీన్​–మా సహాయం కూడా తీసుకోమని చెప్పారు.

మాతృదేవితో బృందావనంలో కొన్ని నెలలు గడిపిన తరువాత, వృద్ధురాలైన తల్లిని చూసుకోవడానికి యోగీన్​–మా కలకత్తాకు తిరిగి వచ్చింది. శ్రీరామకృష్ణులు పావనం చేసిన తన గదిలో ఆమె బాలకృష్ణుని ప్రతిమను ప్రతిష్ఠించింది. దేవీదేవతల, సాధుపుంగవుల చిత్తరువులు గది నాలుగు గోడలకూ అలంకరించింది. ప్రతిరోజూ ఆమె భక్తిప్రపత్తులతో ఆ చిత్రపటాలను పూజించడం వలన ఆమెకు సత్వరమే దివ్యదర్శనాలు కలుగసాగాయి. పూజాక్రతువు వలన సులభంగా భగవంతునితో బాంధవ్యం కలిగి, అది ప్రగాఢ ఆధ్యాత్మిక అనుభవాలకు దారి తీస్తుందని తదనంతరం ఆమె తెలిపింది. ఆమె ఇలా అంది: “ఒకసారి నేను అత్యున్నత ఆధ్యాత్మిక భావంలో ఉన్నప్పుడు ఎటు తిరిగి చూసినా నా ఇష్టదైవమే కానవచ్చాడు. ఆ స్థితి నాలో మూడు రోజుల దాకా కొనసాగింది.”

యోగీన్​–మా పట్ల శ్రీరామకృష్ణుల శిష్యులు ఎంతో ఆదరాభిమానాలు చూపేవారు. 1896లో వివేకానంద స్వామి అమెరికా నుండి సోదర శిష్యులకు ఒక లేఖ వ్రాశారు. అందులో వారిని స్త్రీల కోసం సన్న్యాసినుల మఠం (convents) ను యోగీన్​–మా, గౌరీ–మా తదితర శ్రీరామకృష్ణుల భక్తురాండ్ర సహా యంతో ప్రారంభించమని వ్రాశారు. యోగీన్​–మాకు ఆమె కలకత్తా నివాసంలో సమాధి స్థితి కలిగిందని భారతదేశానికి తిరిగి వచ్చాక వివేకానంద స్వామికి తెలిసింది. అప్పుడు ఆయన ఆమెతో ఇలా చెప్పారు: “యోగీన్​–మా! సమాధి స్థితిలోనే మీకు మరణం ప్రాప్తిస్తుంది. సమాధి స్థితిని అనుభవించిన వ్యక్తికి మరణ సమయంలో దాని స్మృతి పునరుద్ధరణకు వస్తుంది.”

సన్న్యాస శిష్యులను యోగీన్​–మా తన సొంత బిడ్డలుగా పరిగణించేది. వారు ఆమెతో అరమరికలు లేకుండా మెలగేవారు. ఒక రోజు స్వామీజీ ఆమెను కలకత్తాలో చూసి, “మీతో కలిసి భోజనం చేయగోరుతున్నాను. నా కోసం ఒక కూర వండిపెట్టండి” అని అడిగారు. మరొక సందర్భంలో ఆయన, “నేడు నా పుట్టిన రోజు. షడ్రసోపేతంగా నాకు విందు చేయండి. నా కోసం అన్నం పాయసం కూడా సిద్ధం చేయండి” అని ఆమెను కోరారు. ఆమె వంటలో సిద్ధహస్తురాలు. మాతృదేవికి, గురుదేవుల ప్రత్యక్ష శిష్యులకు ఆమె వంట ఎంతో నచ్చేది; గురుదేవులు కూడా ఎంతో ఇష్టపడేవారు. వివేకానంద స్వామిని కలకత్తాలో కలుసుకోవడానికి ఖేత్రీ మహారాజు వచ్చినప్పుడు ఆయన కోసం స్వామీజీ, యోగీన్​–మాను అనేక శాకాహార మాంసాహార వంటకాలను వండిపెట్టమని అడిగారు. ప్రతి సంవత్సరమూ యోగీన్​–మా తన ఇంట్లో జగద్ధాత్రి పూజను విందు వినోదాలతో ఘనంగా జరి పించేది. మాతృదేవి, ప్రత్యక్ష శిష్యులలో పలువురు ఆ ఉత్సవంలో పాల్గొనే వారు.

నీలాంబర బాబు గృహోద్యానంలో 1893లో మాతృదేవి, యోగీన్​–మా ‘పంచతపం’ అనుష్ఠించారు. నాలుగు దిక్కులలో ఆరు అడుగుల దూరంలో అగ్నిని రగిలించి వాటి మధ్య ఈ తపస్సు ఆచరించే వ్యక్తి కూర్చుని తన మంత్రాన్ని సూర్యోదయం నుండి సూర్యాస్తమయం దాకా జపిస్తూ ఉంటాడు. నడినెత్తిన ప్రకా శిస్తూన్న తీక్ష సూర్యుడే ఐదవ అగ్ని. ఈ తపశ్చర్యను వారు వరుసగా ఏడు రోజులు అనుష్ఠించారు.

ఒక శీతాకాలం అలహాబాద్​లో గంగ, యమునా నదులు సంగమించే తీరంలో యోగీన్​–మా నివసించి కల్పవశ అనే ఆధ్యాత్మిక వ్రతాన్ని ఆచరించింది. మరో సందర్భంలో ఆమె ఆరు నెలలపాటు నీరు త్రాగడం మానివేసి, అందుకు బదులుగా పాలు పుచ్చుకొంది. ఆమె జీవితం యావత్తూ వ్రతాలు, ఉపవాసాలతో గడిచిందంటే అతిశయోక్తి కాదు.

ఒక రకంగా చూసినప్పుడు యోగీన్​–మా గృహస్థురాలే అయినప్పటికీ, నిజానికి ఆమె ఒక సన్న్యాసిని. 1890 నవంబర్​ 20వ తేదీ ఈశ్వరచంద్ర చక్ర వర్తి, శారదానంద స్వామితోపాటు ఈమెకు కూడా పూర్ణ అభిషేక అనే ఒక ప్రత్యేకమైన తాంత్రిక ఆచారవిధిలో దీక్షనిచ్చాడు. ఆతడి నుండి ఈమె తాంత్రిక సాధనలోని రహస్యాలను అవగతం చేసుకొన్నది. ఆ తరువాత పూరీలో ప్రేమానంద స్వామి సమక్షంలో ఈమె శారదానంద స్వామి నుండి వేదసన్న్యాసంలో దీక్ష పొందింది. తన వైరాగ్యాన్ని బహిర్గత పరచుకోనంత వినమ్రశీలి యోగీన్​–మా. అయినప్పటికీ పూజా సమయంలో మాత్రమే ఆమె కాషాయాంబరాలు ధరించేది. తక్కిన సమయంలో ఆమె తెల్లని వస్త్రాలు ధరించేది.

సన్న్యాస ఆదర్శం పట్ల ఆమెకు ఎంతో గౌరవం. ఒక రోజు శారదానంద స్వామి తన గదిలో ఒక యువ సన్న్యాసికి ఒక ఉత్తరం చెప్పి వ్రాయిస్తున్నప్పుడు యోగీన్​–మా ఆ గదిలోకి వచ్చింది. యాదృచ్ఛికంగా ఆమె పాదం ఆ సన్న్యాసి వస్త్రాన్ని తాకింది. వెంటనే ఆమె చేతులు జోడించి ఆ సన్న్యాసికి నమస్కరించింది. అప్పుడు ఆ సన్న్యాసి, “అమ్మా, నీ పాదస్పర్శ ఒక దీవెన. దీన్ని గూర్చి కలవరం చెందకండి” అని చెప్పాడు. అందుకు యోగీన్​–మా ఇలా జవాబిచ్చింది: “నువ్వు ఒక సన్న్యాసివి. నీ కాషాయాంబరం పరిత్యాగానికి ప్రతీక. ఈ పరిత్యాగమే శ్రీరామకృష్ణులను మహాత్మునిగా చేసింది. మీరు ఆయన అడుగుజాడలను అనుసరించి పోతున్నారు. పెద్ద నాగుపాము ఎంత విషతుల్యమో చిన్న నాగుపాము కూడా అంతే.” కాషాయాంబరం ధరించడం ఎంత బాధ్యతాయుతమైనదో ఆమె జవాబు నుండి ఆ సన్న్యాసి అవగతం చేసుకొన్నాడు.

ఒక వ్యాసంలో యోగీన్​–మా మనుమడు ఆమెను ఇలా అభివర్ణించాడు: “సాయంత్రం నుండి రాత్రి తొమ్మిది గంటల దాకా ఆమె తన ఆసనంలో కూర్చుని శిలావిగ్రహంలా, జీవలక్షణాలు లేనట్లు ధ్యానంలో మగ్నురాలైపోయేది. కాని ఆమె అంతరంగంలో దేదీప్యమానమైన ప్రకాశం నెలకొని ఉన్నట్లు ద్యోతకమయ్యేది. ఆమె కన్నులు పద్మాలలా విశాలంగా తళతళ మెరిసేవి. ఏవో కాస్త చిన్న రుగ్మతలు తప్ప మొత్తానికి ఆమెను మంచి ఆరోగ్యవంతురాలనే చెప్పాలి. కించిత్తు పొట్టిగా, బలిష్ఠంగా, చక్కని వర్ఛస్సుతో ఆమె ఉండేది. ఆమె సూక్ష్మగ్రాహి, నిర్ణయాలలో సమతౌల్యం పాటించేది. హృదయగాంభీర్యం గల వ్యక్తి. సహనశక్తీ, స్థైర్యమూ ఆమె పుణికి పుచ్చుకొంది.”

అరూపానందస్వామి ఇలా వ్రాశారు: “వృద్ధాప్యంలో కూడా యోగీన్​–మాకు ఆధ్యాత్మిక సాధనలపట్ల ఎంతో అభిలాష ఉండేది. ఎన్నో పనుల ఒత్తిడిలో ఉన్నప్పటికీ అనుష్ఠించే జపధ్యానాల దినచర్యను కొంచెం కూడా మార్చేవారు కారు. ప్రతి రోజూ గంగలో స్నానం చేసిన తరువాత కనీసం రెండు గంటల సేపు ధ్యానంలో గడపడం ఆమెకు పరిపాటి. అమిత చలి లేదా కుండపోత వర్షం కూడా ఆమె దినచర్యలో మార్పు తేకపోవడం అతిశయోక్తి కాదు. ఆమె దృఢ సంకల్పం చూసి మనం ఆశ్చర్యపోక తప్పదు. అప్పుడప్పుడు జనం మనోవినోదం కోరతారు లేదా బద్ధకానికి లోనవుతారు. కాని యోగీన్​–మా మాత్రం కనీసం ఒక్క రోజు కూడా తప్పిపోనివ్వదు.....” భక్తురాండ్రతో మాతృదేవి ఇలా చెప్పేవారు: “యోగీన్​, గోలాప్​ ఎంతో ఆధ్యాత్మిక సాధన అనుష్ఠించారు. మీలో మీరు దానిని గురించి మాట్లాడు కోవడం వలన మీకు మేలు ఒనగూరుతుంది.”

అమెరికన్​ భక్తురాలైన సోదరి దేవమాత తన స్మృతులలో యోగీన్​–మా గురించి ఇలా వ్రాసింది:

శ్రీరామకృష్ణుల ఉదాత్త శిష్యులలో యోగీన్​–మా ఒకరుగా నాకు కనిపిస్తారు.... ఆమె తన గృహస్థ జీవితాన్ని వదలిపెట్టలేదు. కాని మఠవాసిని యైన ఏ సన్న్యాసిని కూడా ఆమె కఠోర ఆధ్యాత్మిక సాధనానుష్ఠానం కన్నా ఎక్కువ చేసివుంటుందని నేను అనుకోను.... ఆమె మాతృదేవి నివాసానికి కాస్త దూరంలోని ఒక నిరాడంబరమైన ఇంట్లో తల్లితో కలిసి జీవించేది. తల్లి పట్ల గల తన కర్తవ్యాన్ని కచ్చితంగా నిర్వహించేది. తన కర్తవ్య నిర్వ హణలో కించిత్తు కూడా ఆమె వైదొలగింది లేదు. అమిత ప్రేమతో సదా తల్లిని చూసుకొనేది. గురుదేవులతో పరిచయమయినప్పటి నుండి యోగీన్​–మా ఏకైక ఆకాంక్ష ఆధ్యాత్మిక జీవితంలోనే కేంద్రీకృతమయింది. మాతృదేవి నివ సించిన ఉద్బోధన్​ గృహంలో ఆమె గడపిన ఆధ్యాత్మిక జీవితాన్ని నేను కళ్లారా చూశాను. ఈ సమాంతర జీవన రేఖలు ఎన్నడూ పరస్పరం ఖండించు కొన్నది లేదు. పైగా అవి ఒకదాని నొకటి పరిపుష్టమూ, మాధుర్యమూ చేశాయి.

ఎలాంటి సంఘర్షణలకూ చోటు ఇవ్వని రీతిలో ఆమె దినచర్య జరిగిపోయేది. చీకట్లు ఇంకా ఉండగానే ఆమె నిద్రలేచి వేకువనే గంగా స్నానానికి పోయేది. ఈ విషయంలో ఆమె ఎన్నడూ పాలుమాలింది లేదు. ఎప్పుడన్నా ఆమెకు అస్వస్థతగా ఉన్నప్పుడు శారదానంద స్వామి ఆమెను గంగాస్నానానికి వెళ్లవద్దని నచ్చజెప్ప ప్రయత్నించేవారు. కాని ఆమె నిర్ణయంలో మార్పు ఉండేది కాదు. వేకువనే గంగాస్నానంతోపాటు, ప్రార్థన, జపం అనేవి ధార్మిక కర్తవ్యాలు కనుక వాటిని ప్రక్కనపెట్టే ప్రసక్తే ఉండదు. స్నానా నంతరం ఆమె ఇంటికి తిరిగివచ్చి, తల్లికి సేవాశుశ్రూషలు అందించి, ఉదయం ఏడు గంటలకు మాతృదేవికి అభివాదం చేయడానికి ఉద్బోధన్​కు వెళ్లేది. పిదప ఆమె మెట్ల క్రింది గదికి వెళ్లేది. ఇక్కడ ఆమె బజారులో చేయ వలసిన కొనుగోళ్లను నిర్ణయించి, మధ్యాహ్న భోజనానికి కావలసిన కూర గాయలు తరిగేది. తన ప్రత్యేక హక్కుగా ఈ పనిని ఆమె పరిగణించేది. పదకొండు గంటలకు మేడ మీది గదికి వచ్చి పూజాకార్యం నిర్వహించేది..... మేడ మీద ఉన్న పూజామందిరంలో గడిపే ప్రార్థనా సమయాన్ని రోజులో అత్యంత విలువైన కాలంగా నేను పరిగణించేదాన్ని. యోగీన్​–మా, నేను ఏకాంతంగా ఉండేవారం – ఆమె దైవపీఠం ముందు, నేను కిటికీ ప్రక్కన. మాతృదేవి వచ్చి, వెళ్లేవారు. ఇతరులు కూడా గదిలోకి వచ్చేవారు. పూజంతా లాంఛనప్రాయంగా జరిగినప్పటికీ, యోగీన్​–మా దృష్టంతా పూజ మీదనే ఏకాగ్రమై ఉండేది. పూజావిధానాన్ని సంప్రదాయబద్ధంగా నిర్వహించడంలో ఆమె నిష్కర్షగా వ్యవహరించేది. పూజాసమయంలో ఆమె నోరు విప్పేది కాదు. ఆమెను పరీక్షించడానికో అన్నట్లు మాతృదేవి ఆమె వద్దకొచ్చి ఏదో అడిగినప్పుడు యోగీన్​–మా పెదవి కదపకుండా సంజ్ఞతో జవాబు ఇవ్వడం కద్దు. మాతృదేవి చిన్నగా నవ్వుకొని వెళ్లిపోయేవారు....

పూజ పూర్తయ్యాక పూజామందిరానికి ప్రక్కనున్న ముందు గదులలో స్త్రీలకు, శారదానంద స్వామి, ఉద్బోధన్​ సిబ్బందికి రెండవ అంతస్తులోని భోజనశాలలో భోజనాలు యోగీన్​–మా వడ్డించేది. భోజనాలు ముగిశాక ఆమె తన తల్లి వద్దకు వెళ్లేది. కాని రెండు మూడు గంటల తరువాత తిరిగి వచ్చి మెట్ల క్రింది గదిలో శారదానంద స్వామితో సమాలోచన జరిపేది. రోజు మొత్తంలో ఈ గంట సమయమే నిజమైన మనోవినోదమని చెప్పవచ్చు. ఎందుకంటే తక్షణ సమస్యలను పరిష్కరించిన తరువాత వారు తాము శ్రీరామ కృష్ణుల సాన్నిధ్యంలో గడిపిన రోజులను జ్ఞప్తికి తెచ్చుకొనేవారు కనుక. వారు గురుదేవుల గురించిన కథలు పరస్పరం చెప్పుకొని మురిసిపోయేవారు. స్వామీజీ, తక్కిన తరలి వెళ్లిపోయిన గురుదేవుల శిష్యుల గురించి ముచ్చ టించుకొనేవారు. మాతృదేవి గూర్చి భక్తిప్రపత్తులు ఉట్టిపడే ధోరణిలో మాట్లాడు కొనేవారు.

మెట్ల క్రింద ఆ చిన్న గదిలో గురుదేవుల తదితరుల తీపిజ్ఞాపకాలతో గడపిన ఈ గంటకాలం వారికి మనోల్లాసాన్ని కల్పించేది. హారతి సమయం ఆసన్నమవడంతో ఇది ముగిసేది కాదు; పూజామందిరంలో గురుదేవుల పూజలో, ఆయన స్మృతుల కలలో సగం సమయం యోగీన్​–మాకు గడచి పోయేది. హృదయం ఉప్పొంగుతూండగా గురుదేవుల చిత్రపటం ముందు యోగీన్​–మా దీపారాధన చూపేది. పిదప ప్రేమాభిమానాలతో ఆయన బిడ్డ లకు ప్రసాదం పంచిపెట్టేది.....

నాకు ఎల్లప్పుడూ యోగీన్​–మా ప్రేమాస్పదమైన వ్యక్తే. నేను భారత దేశంలో కాక అమెరికాలో పుట్టడం ఆమెకు కాస్త సంకటం కలిగించి ఉండ వచ్చు. తరచూ ఆమె నాతో, “దేవమాతా! ఠాకూర్​ (గురుదేవులు) నిన్ను ఎందుకు అంతదూరంలో పుట్టడానికి పంపించారో నాకు ఆశ్చర్యంగా ఉంది. నువ్వు ఇక్కడి దానివి. మాలో నువ్వు ఒకరివి” అనేది.

యోగీన్​–మా బద్ధకం అంటే ఏమిటో ఎరుగదు. ప్రతి రోజూ మధ్యాహ్నం మాతృదేవి నివాసం నుండి తన ఇంటికి రాగానే యోగీన్​–మా వంట వండి, భగ వంతునికి నైవేద్యం చేసిన తరువాత తనూ, తల్లీ భుజించేవారు. ఆ తరువాత కాసేపు విశ్రాంతి తీసుకొని ఏదో శాస్త్రగ్రంథం అధ్యయనం చేసేది. యోగీన్​–మాకు సంస్కృతం తెలియదు కనుక వంగ అనువాద గ్రంథం చదువుకొనేది. సాయంత్రం శారదానంద స్వామి నిర్వహించే గీతాధ్యయన తరగతిలో పాల్గొనేది.

యోగీన్​–మా వద్ద రెండు బాలకృష్ణుల ప్రతిమలు ఉండేవి. వాటిని ఆమె భక్తిప్రపత్తులతో పూజించేది. ఆమె ఇలా చెప్పింది: “ఒక రోజు పూజ చేస్తూ ధ్యానంలో ఉన్నప్పుడు నేను ఇద్దరు అమిత అందమైన బాలురను చూశాను. వారు నవ్వుతూ నా వద్దకొచ్చి నన్ను కావలించుకొని, నా వీపు నిమురుతూ, ‘మేం ఎవరో నీకు తెలుసా?’ అని అడిగారు. అందుకు నేను, ‘తెలుసు. నువ్వు బలరాముడివి, అతడు శ్రీకృష్ణుడు’ అని జవాబిచ్చాను. వారిలో చిన్న బాలుడు (కృష్ణుడు), ‘మమ్మల్ని మరిచిపోయావా?’ అని అడిగాడు. ‘ఎందుకు అలా అడుగుతున్నావు?’ అని నేను అడిగాను. ‘మేం వీరి మూలంగా నీకు గుర్తులేదు’ అంటూ నా మనుమలను చూపాడు.” కొద్ది కాలంలోనే ఆతడి వాక్కు ఫలించింది. కుమార్తె మరణించడంతో ఆమె తన మనుమలను చూసుకోవడంలో పూర్తిగా నిమగ్నం కావలసివచ్చింది. ఉన్నత ఆధ్యాత్మిక భావం నుండి ఆమె మనస్సు మామూలు స్థాయికి దిగివచ్చింది.

యోగీన్​–మా కుమార్తె గణు 1909లో వారణాసిలో మరణించింది. గణు భర్త అప్పటికి మూడేళ్ల క్రితం మరణించాడు. వారి పిల్లలలో కొందరు చిన్న తనంలోనే చనిపోయారు. కాని శారదానంద స్వామి సహాయంతో యోగీన్​–మా ముగ్గురు అనాథ బాలురను తన మనుమలుగా పెంచిపెద్ద చేసింది. వారిలో ఒకరు కాలాంతరంలో రామకృష్ణ సంఘంలో సాధువుగా చేరాడు. 1914లో యోగీన్​–మా తల్లి పరిపూర్ణ జీవితం గడిపి మరణిస్తూన్న సమయంలో ఆమెను గంగాతీరానికి తరలించారు. ఆమె ప్రక్కన శారదానంద స్వామి కూర్చుని భగవన్నామం జపిస్తూ ఉండగా ఆమె కన్ను మూసింది. అప్పుడు చిన్న పిల్లలా యోగీన్​–మా విలపించింది.

తన పట్ల ప్రగాఢ భక్తి చెల్లించేవారికి భగవంతుడు సమస్తం సమకూరుస్తాడు. సంపన్న కుటుంబంలో జన్మించి, సంపన్నుడైన వ్యక్తిని వివాహం చేసుకొన్నప్పటికీ ఆమె స్వల్ప పింఛను మీద జీవించవలసి వచ్చింది. భర్తతో తెగతెంపులు చేసుకొని వచ్చిన తరుణంలో ఈ స్వల్ప పింఛను ఆమెకు మంజూరు చేయడం జరిగింది. ఆమె మితవ్యయకారి. తన వద్ద నున్న ధనంతో వ్యక్తిగతమైన ఖర్చులన్నీ పొదుపుగా నిర్వహించుకొనేది. మిగిలిన పైకం దానధర్మాలకు ఇవ్వడమో, తీర్థయాత్రలకు వినియోగించడమో చేసేది. యోగీన్​–మా భారతదేశంలోని ప్రధాన తీర్థాలన్నీ సందర్శించింది; ఉత్తరాన కేదార్​నాథ్​, బదరీనాథ్​ నుండి దక్షిణాన కన్యాకుమారి దాకా, పశ్చిమాన ద్వారక నుండి తూర్పున కామాఖ్య దాకా ఆమె తీర్థయాత్ర సలి పింది. ఎక్కడకు వెళ్లినా పేదలకు కాస్త ధర్మం చేయడం ఆమెకు పరిపాటి. ఎన్నడూ ఎవరినీ ఆమె నిరాకరించలేదు. జయరాంబాటి, కామార్పుకూర్​లకు యోగీన్​–మా వెళ్లినప్పుడల్లా మాతృదేవి గురుదేవుల బంధువులకు కొంత ధనం ఇచ్చేది. కలకత్తాలో కూడా ఉద్బోధన్​ కార్యాలయానికి ఎవరైనా బిచ్చగాళ్లు వస్తే యోగీన్​–మా వారికి ఏదో ఇచ్చి పంపేది. అది చూసి గోలాప్​–మా ఇలా వ్యాఖ్యా నించేది: “మా వద్దకు వచ్చే బిచ్చగాళ్లు స్వాధికారంతో పైసలు అడిగి, పుచ్చుకోకుండా వెళ్లేవారు కారు. దీనికంతా యోగీన్​–మాయే మూలకారణం.”

1909లో శారదానంద స్వామి శ్రీ శ్రీరామకృష్ణ లీలాప్రసంగ (తెలుగులోని గ్రంథం శ్రీరామకృష్ణ పరమహంస) రచించడం ప్రారంభించారు. గురుదేవులను గురించిన ఆమె స్మృతులను తనకు వివరించమని యోగీన్​–మాను ఆయన అడిగారు. గురుదేవుల గురించి తనకు తెలిసిన సంఘటనలన్నీ యోగీన్​–మా తెలిపింది. ఈ పుస్తకం ముందుగా వంగ మాసపత్రిక ఉద్బోధన్​లో ప్రచురింపబడింది. ప్రతి నెలా వ్రాతప్రతిని అచ్చుకు పంపబోయే ముందు యోగీన్​–మాకు చదివి వినిపించేవారు; ఆమె విలువైన తన సలహాలను వ్యక్తం చేసిది.  Cruadle Tales of Hinduism అనే సోదరి నివేదిత రచనకు కూడా యోగీన్​–మా ఎంతో సహాయం అందించింది. యోగీన్​–మా జ్ఞాపకశక్తి అమోఘం. పురాణాలు, రామాయణం, మహాభారతం, శ్రీ చైతన్య చరితామృతం నుండి తాను చదివిన కథలను యథా తథంగా ఆమె శ్రోతలకు వివరించి చెప్పేది.

మాతృదేవి కూడా యోగీన్​–మా నిర్ణయాలను ఎంతో గౌరవించేవారు. గృహకృత్యాలలోనే కాకుండా ఆధ్యాత్మిక విషయాలలోనూ మంత్రాల విషయంలోనూ ఆమె, యోగీన్​మాను సంప్రతించడం కద్దు. ఒకసారి ఒక పెద్దాయన మంత్రోపదేశం ప్రసాదించి తనను దీవించమని మాతృదేవిని కోరాడు. అందుకు ఆమె అంగీకరిం చారు. కాని మంత్రోపదేశానికి వచ్చినప్పుడు అతణ్ణి మాతృదేవి కొన్ని ప్రశ్నలు వేసి, అతడికి శ్రీరామకృష్ణుల దివ్యత్వం గురించి సంశయాలున్నాయని తెలుసు కొన్నారు. దాంతో మాతృదేవి కలత చెందారు. ఆదుర్దాగా యోగీన్​–మాను పిలిచారు. “యోగీన్​, నేనేం చేయాలి? ఈ వ్యక్తికి గురుదేవులపై గురిలేదు” అని మాతృదేవి ఆమెతో చెప్పారు. యోగీన్​–మా తక్షణమే ఇలా జవాబిచ్చింది: “సరేనమ్మా. మరేం ఫరవాలేదు. మీ రిచ్చే మంత్రానికి సకాలంలో అతణ్ణి మార్చే శక్తి ఉంది. కలత చెందక అతడికి మంత్రోపదేశం చేయండి.” మాతృదేవి అట్లే చేశారు. యోగీన్​–మా సలహా, ఆమె జోస్యం ఫలించాయి. అనతికాలంలో ఆ వ్యక్తి శ్రీరామకృష్ణుల భక్తు డయ్యాడు.

అనుమానం పెనుభూతం అన్నారు. అది వచ్చిపోతూవుంటుంది. మాతృదేవికి అతి సన్నిహితురాలే అయినప్పటికీ యోగీన్​–మాలో ఒక సందర్భంలో ఆమె దివ్యత్వం గురించి సంశయం తలెత్తింది. యోగీన్​–మా తనలో తాను ఇలా అనుకొంది: “మూర్తీభవించిన పరిత్యాగమే శ్రీరామకృష్ణులు. కాని మాతృదేవి తన తమ్ముల, మరదళ్ల, మేనల్లుళ్ల, మేనకోడళ్ల ఆలోచనల్లో తలమునకలవుతూ ఉన్నారు.” ఇలా అనుకొన్న కొద్దిరోజుల తరువాత ఒక రోజు యోగీన్​–మా గంగాతీరంలో కూర్చుని ధ్యానం చేస్తున్నప్పుడు ఒక దర్శనంలో శ్రీరామకృష్ణులు ప్రత్యక్షమై, “గంగాజలాల్లో ఏం కొట్టుకొని వస్తూన్నదో చూశావా?” అని అడిగారు. అప్పుడే పుట్టిన శిశువు మృతదేహం నీళ్లలో కొట్టుకొని రావడం యోగీన్​–మా కంటబడింది. గంగానదీమ తల్లిని అనేకులు పూజించడం కూడా ఆమె చూసింది. పిదప గురుదేవులు ఇలా అన్నారు: “గంగను ఏదన్నా అపవిత్రం చేయగలదా? ఆమెను (మాతృదేవిని) కూడా అదే విధంగా పరిగణించు. ఎన్నడూ ఆమెను సంశయించవద్దు. ఇదీ (తాము అని అర్థం), ఆమె అభిన్నం.” వెంటనే యోగీన్​–మా మాతృదేవి వద్దకు పరుగెత్తికెళ్లి జరిగింది చెప్పి ఆమెను క్షమాపణ కోరింది. మాతృదేవి నవ్వి, ఆమెను సాంత్వన పరచారు.

1920లో మాతృదేవి మరణం. యోగీన్​–మా మనస్సులో ఒక మహాశూన్యాన్ని కల్పించింది. మాతృదేవిని, గురుదేవులను చేరుకోవాలని యోగీన్​–మా వ్యాకులత చెందసాగింది. ఆ తరువాత 1922లో బ్రహ్మానంద స్వామి, తురీయానంద స్వామి ఇద్దరూ పరమపదించారు. దీంతో యోగీన్​–మా దుఃఖం వర్ణనాతీతమైంది. ఒక ప్రక్క ఆరోగ్యం క్షీణిస్తూన్నప్పటికీ యోగీన్​–మా 1923లో శారదానంద స్వామితో కలిసి మాతృదేవి ఆలయ సంప్రోక్షణానికి జయరాంబాటికి వెళ్లింది.

జీవితంలో చివరి రెండేళ్లు యోగీన్​–మా మధుమేహంతో బాధపడింది. ఆమె దేహం దుర్బలమైనప్పటికీ మనస్సు మాత్రం అప్రమత్తతను కించిత్తు కూడా కోల్పోలేదు. ఆమె ఎన్నడూ గురుదేవుల, మాతృదేవి, సన్న్యాస శిష్యుల పావన సాంగత్యాన్ని విస్మరించలేదు. “హా గోపాలా! హా గోపాలా” అని ఉచ్చరిస్తూ ఆమె తరచూ భావసమాధులలో లయమయ్యేది. మరణించడానికి రెండు మూడు రోజుల ముందు నుండి ఆమెకు మాటపడిపోయింది. పాలు వంటి ద్రవాహారాన్ని పుచ్చుకోవ డానికి కూడా నిరాకరించింది. ఆమె స్పృహలేని స్థితికి (coma)వెళ్లిపోయిందేమో పరీక్షించమని శారదానంద స్వామి వైద్యుణ్ణి కోరాడు. సామాన్యంగా మధుమేహ వ్యాధిగ్రస్థులు స్పృహలేని స్థితిలోకి పోవడం పరిపాటి. వైద్యుడు పరీక్షించి అలాంటి దేమీ లేదని తేల్చిచెప్పాడు. యోగీన్​–మా జ్ఞానావస్థలో దేహపరిత్యాగం చేస్తుంది, అంటే బ్రహ్మంలో విలీనమవుతుందని గురుదేవులు చెప్పిన మాట రూఢి అవుతున్నదని శారదానందస్వామి భావించారు.

1924 జూన్​ 4వ తేదీ రాత్రి 10 గంటల 25 నిమిషాలకు, ఉద్బోధన్​ గృహంలో మాతృదేవి నివసించిన గది ప్రక్కగదిలో యోగీన్​–మా తనువు చాలించింది. మరణ సమయంలో శారదానంద స్వామి ఆమె తల ప్రక్కన కూర్చుని శ్రీరామకృష్ణుల దివ్యనామాన్ని పదేపదే ఉచ్చరించారు. ఒక సాధువు భగవద్గీతలోని రెండవ అధ్యాయం పారాయణ చేశాడు. హైందవ సంప్రదాయం ప్రకారం వేదమంత్ర ఘోష నడుమ యోగీన్​–మా భౌతిక కాయానికి గంగాతీరంలో దహన సంస్కారం జరిగింది.

		లోకంలో మూడు రకాల వ్యక్తులు తారసపడతారు. మొదటి కోవకు చెందిన వారు ప్రధానంగా లౌకిక భోగాలపట్ల ఆసక్తి గలవారు. రెండవ తరగతివారు సుఖ భోగాలు అనుభవిస్తారుగాని, తమ మనస్సులను భగవంతునిపై నిలుపుతారు. పరి పూర్ణంగా ఆధ్యాత్మిక సాధనలలో నిమగ్నమయ్యేవారు మూడవ కోవకు చెందుతారు. మానవులతో విభిన్న రీతులలో లీలావిలాసం జరపడానికే భగవంతుడు వారిని విభిన్న ప్రవృత్తులతో, సంస్కారాలతో సృష్టిస్తాడు. గౌరీ–మా మూడవ కోవకు చెందుతుంది. ఆమె పరిపూర్ణంగా భగవంతునికి అంకితమైన వ్యక్తి.

		ఒక రోజు దక్షిణ కలకత్తాలోని కాళీఘాట్​ కాళీమాతను దర్శించుకోవడానికి పోతున్న ఒక సాధువును ఆపి ఒక వృద్ధురాలు ఆయనకు ప్రణమిల్లింది. అప్పుడు తొమ్మిదేళ్ల గౌరీ–మా ఇతర బాలికలతో ప్రక్కనే ఆడుకొంటున్నది. ఆ సాధువును చూడగానే తిరుగులేని ఆకర్షణకు లోనై ఒక్క పరుగున ఆయన వద్దకెళ్లి ప్రణమిల్లింది. అప్పుడు ఆ సాధువు, “నీ స్నేహితురాళ్లు ఆడుకొంటున్నారు. నువ్వు నా వద్దకొచ్చావు. ఎందుకు?” అని అడిగారు. అందుకు గౌరీ–మా ఇలా జవాబిచ్చింది: “వాళ్లు ఆ రకంగా ఆడుకోవడానికి ఇష్టపడతారు. కాని నా కది ఇష్టం లేదు. నా హృదయంలో ఏదో ఆకర్షణ కలిగింది. అందుకే మీ వద్దకు వచ్చాను.” ఆ సాధువు గౌరీ–మా శిరస్సును చేతితో స్పృశించి, “కృష్ణుని పట్ల నీకు భక్తి కలుగుగాక!” అని దీవించాడు.

		తరువాత ఆ వృద్ధురాలు తమ పొరుగింటి స్త్రీ అని గౌరీ–మా తెలుసుకొన్నది. ఆమె ద్వారా ఆ సాధువుకు కలకత్తాకు ఉత్తరాన పది మైళ్ల దూరంలోని బేల్ఘారియాలోని నింప్ట వద్ద ఒక ఆశ్రమం ఉందని గౌరీ–మాకు తెలిసింది. తన తల్లితండ్రులకు చెప్పాపెట్టకుండా మెల్లగా వెతుక్కుంటూ ఆ ఆశ్రమానికి వెళ్లింది. ఆమె వెళ్లినప్పుడు ఆ సాధువు తన కుటీరంలో ధ్యానమగ్నుడై ఉన్నాడు. ఆమె వేచివుంది. కొంత సేపయ్యాక ఆమెను సాదరంగా ఆహ్వానించి పొరుగున ఉన్న ఒక ఇంట్లో ఆమె

			గౌరీ–మా

		బసకు ఏర్పాటు చేశాడు. మర్నాడు శ్రీకృష్ణుడు గోపికలతో రాసక్రీడలు సలిపిన రాసపూర్ణిమ పర్వదినం. గౌరీ–మాను గంగలో స్నానం చేసి రమ్మన్నాడు ఆ సాధువు. తిరిగివచ్చాక ఆమెకు మంత్రోపదేశం చేశాడు. ఈలోగా ఆమె ఇంట్లో కనిపించలేదని తెలిసి పెద్ద గందరగోళం చెలరేగింది. పొరుగింటి వృద్ధురాలి నుండి గౌరీ–మా నింప్టకు వెళ్లిందని ఆమె సోదరుడు తెలుసుకొని, తక్షణమే ఆమెను తీసుకొని రావడానికి అక్కడకు వెళ్లాడు. అతణ్ణి చూసి ఆ సాధువు, “ఆమెను తిట్టకండి. ఆమె చిన్నపిల్ల. స్వేచ్ఛగా తిరిగే పక్షిని పంజరంలో బంధించడం కష్టం” అని చెప్పాడు. గురువు అనుమతితో గౌరీ–మా ఇంటికి తిరిగి వెళ్లింది.

		గౌరీ–మా అసలు పేరు మృడాని. ఆమెను రుద్రాణి అని కూడా పిలిచేవారు. ఆమె సన్న్యాస నామధేయం గౌరీ పురి. శ్రీరామకృష్ణులు, మాతృదేవి ఆమెను గౌర్దాసి (గౌరాంగుని పరిచారిక) అని పిలిచేవారు. ఆమె మేనిఛాయ శివుని అర్ధాంగియైన గౌరీమాత మాదిరి బంగారు రంగులో ఉండడం వలన ఇతరులు ఆమెను గౌరీ–మా అని సంబోధించేవారు. గౌరీ–మా 1857లో జన్మించింది. ఏడుగురు పిల్లలలో ఆమె నాలుగవది. ఆమెకు ఇద్దరు సోదరులు, నలుగురు అక్కాచెల్లెళ్లు. ఆమె తండ్రి పార్వతీచరణ్​ ఛటోపాధ్యాయ, తల్లి గిరిబాలాదేవి. వీరిద్దరూ భక్తిపరాయణులు. పార్వతీచరణ్​ పూర్వాచార పరాయణుడైన బ్రాహ్మణుడు. తన ఆంగ్లేయ అధికారి అప్పుడప్పుడు ఎగతాళి చేసినప్పటికీ అతడు నుదుట నామాలు ధరించకుండా కార్యాలయానికి వెళ్లేవాడు కాడు. గిరిబాల సమర్థురాలు, అదే సమయంలో దయాళువు. ఆమె స్వరకల్పన చేసిన అనేక భక్తిగీతాలు, స్తుతులు నామసార, వైరాగ్య–సంగీతమాలలలో ప్రచురితమైనాయి. తండ్రి ఆస్తిపాస్తులు ఆమెకు సంక్రమించడం వలన ఆ కుటుంబ సభ్యులు ఆయన నివాసంలోనే అత్యధికకాలం గడిపేవారు.

		“ఈ పిల్ల యోగిని అవుతుంది” అని ఒకప్పుడు ఒక హస్తసాముద్రికుడు గౌరీ–మా గూర్చి జోస్యం చెప్పాడు. చిన్నతనం నుండి కూడా గౌరీ–మా పూజామంది రాన్ని అలంకరించడమూ, దైవాన్ని తనకు తోచిన రీతిలో ఆరాధించడమూ చేసేది. బీదలకు, నిస్సహాయులకు తరచూ ఆమె డబ్బు ఇచ్చి సహాయపడేది. పైగా ఆమె శాకాహారి; రుచికరమైన ఆహారం లేదా విభిన్న రకాల దుస్తులు ఆమె ఎన్నడూ కోరి ఎరుగదు. ఒక రోజు ఆమె తన అన్నతో పడవలో ఎక్కడికో వెళ్లింది. దారిలో ఆమె ఆలోచనలు ఇలా సాగాయి: ‘స్త్రీలు ఆభరణాలు ఎందుకు ధరిస్తారు? నాకు బొత్తిగా ఆభరణాలు లేకపోతే నేను దుఃఖీస్తానా?’ అప్పుడు ఆమె ఒక బంగారు గాజు ధరించివుంది. చటుక్కున ఆ గాజు తీసి కొరికింది. బంగారానికి ఎలాంటి రుచీపచీ లేకపోవడంతో దానిని గంగలో పారేసింది. ఆ తరువాత తల్లితండ్రులు ఆమెను తిట్టకపోలేదు. తన మేనమామ చండీ చెప్పే పుణ్యతీర్థాల కథనాలు, ముఖ్యంగా హిమాలయ ప్రాంతాలలోని తీర్థాల కథనాలు ఆలకించడం ఆమెకు ఎంతో ఇష్టం. దాంతో ఆ పుణ్యతీర్థాలను దర్శించుకోవాలనే బలీయమైన కోర్కె ఆమెలో క్రమంగా రేకెత్తసాగింది.

		చిన్నప్పటి నుండి గౌరీ–మా దేనికీ భీతి చెందేది కాదు, రాజీపడేది కాదు. తాను సరైనదని భావించిన సంకల్పం నుండి ఏ బాహ్య ఒత్తిడీ ఆమెను కించిత్తుకూడా వైదొలగనివ్వలేదు. ఆమెను మొదట్లో దక్షిణ కలకత్తాలోని ఒక క్రైస్తవమిషనరీ పాఠశాలలో చేర్చారు. ఆమె చదువులో చూపిన ప్రతిభను గుర్తించి పాఠశాల వారు ఆమెకు బంగారు పతకం బహూకరించారు. కాని ఆ క్రైస్తవ ప్రచారకుల సంకుచిత మత వైఖరులను భరించలేక ఆమె ఆ పాఠశాలను వదలిపెట్టింది. ఇతర బాలికలు కూడా గౌరీ–మాను అనుసరించారు. వీరంతా ఒక హిందూ పాఠశాలలో చేరారు. గౌరీ–మా జ్ఞాపకశక్తి అద్భుతం. ఆమె సూక్ష్మగ్రాహి. యౌవనారంభదశలో ఆమె సంస్కృత వ్యాకరణం నేర్చుకొంది. అనేక స్తుతులు, గీతలోని కొన్ని అధ్యాయాలు, చండీ, రామాయణ, భారతాలు ఆమె వల్లెవేసింది.

		గౌరీ–మా మంత్రోపదేశం పొందిన కొద్దికాలం తరువాత బృందావనం నుండి ఒక సన్న్యాసిని వారి ఇంటికి అతిథిగా వచ్చింది. ఈ సన్న్యాసిని తన వద్ద నున్న దామోదర్​ శిల (విష్ణువు రాతి ప్రతిమ)ను నిత్యం పూజించేది. వెళ్లిపోతున్నప్పుడు ఆ సన్న్యాసిని తనకు ఆరాధనీయమైన ఆ దామోదర్​ శిలను గౌరీ–మాకు ఇస్తూఇలా చెప్పింది: “ఈ భగవత్ప్రతిమ నా సర్వస్వం. ఇది సజీవమైనది. ఇది నీకుమేలు చేకూరుస్తుంది.” గౌరీ–మా ఆ అమూల్య కానుకను స్వీకరించి ఆ భగవ త్ప్రతిమనే తన భర్తగా భావించింది. జీవితాంతం ఆ ప్రతిమను తాను ఎక్కడకు వెళ్లినా తనతో కూడా తీసుకుపోతూ, సేవించింది.

		సంసార జీవితం పట్ల ఆమె విరక్తిని గుర్తించిన బంధువులు ఆమెకు పదవఏటనే వివాహ ఏర్పాట్లకు ప్రయత్నించారు. కాని గౌరీ–మా ధైర్యంగా ఆ ప్రతిపాదననుతిరస్కరిస్తూ, “మరణం లేని వ్యక్తినే నేను వివాహం చేసుకొంటాను” అని చెప్పింది.తన ప్రియాతిప్రియమైన భర్త విష్ణువుతోనే ఆమె ఆనందంగా ఉండసాగింది.గౌరీ–మాకు పదమూడవ ఏట ఆమె ఇష్టానికి వ్యతిరేకంగా ఒక వరుణ్ణి ఎంపిక చేసి, వివాహ ముహూర్తం కూడా నిశ్చయించారు. దాంతో గౌరీ–మా ఎంతోఆందోళన చెందింది. ఒక రోజు ఆమె ఆగ్రహోదగ్రురాలై వివాహానికి సేకరించినవస్తువులనన్నీ విసిరికొట్టడం ప్రారంభించింది. ఆ తరువాత విష్ణువు ప్రతిమను, చైతన్యుల ఒక చిత్రాన్ని పుచ్చుకొని తన గదిలోకి వెళ్లి లోపలి నుండి గడియ పెట్టుకొంది. ఆమె బంధువు లందరూ వివాహం చేసుకోమని ఆమెకు నచ్చజెప్ప ప్రయత్నించారు. కాని ఆమె తన పట్టు వదల్లేదు. ఆ రోజు రాత్రి తల్లి ప్రార్థనల మేరకు గౌరీ–మా గది తలుపు తెరిచి ఆమెను లోపలికి రానిచ్చింది. కుమార్తె అనుభవిస్తూన్న బాధ, దుఃఖాన్ని ఆమె చూడలేకపోయింది. కుమార్తెతో ఆమె ఇలా చెప్పింది: “తల్లీ, నీకు సంసార జీవితం పట్ల నిజమైన విరక్తి ఉన్నందున వివాహం చేసుకోమని నిన్ను నిర్బంధించను. నిన్ను భగవంతునికి అర్పిస్తున్నాను. అన్ని ఆపదల నుండి ఆయన నిన్ను రక్షిస్తాడు గాక!”

		భర్త, ఇతర బంధువులు తన కుమార్తె పట్ల బాగా కోపంగా ఉంటారనీ, ఆమెను కొట్టడానికి సైతం వెనుకంజవేయరనీ గిరిబాలకు తెలుసు. అందుకే వెనుక వాకిలి గుండా గౌరీ–మాను రహస్యంగా పొరుగింటికి పంపించింది. బంధువుల కోపం తగ్గేదాకా గౌరీ–మా అక్కడే దాగింది. ఆ రీతిలో భగవంతుడు తన భక్తురాలిని వివాహ బంధం నుండి రక్షించాడు.

		అందరినీ ఒకే కోవ క్రింద చేర్చలేము. కొందరు గృహస్థ జీవితాన్ని గడప డానికి, కొద్దిమంది సన్న్యాస జీవితాన్ని గడపడానికి ఉపయుక్తమై ఉంటారు. ప్రతి ఒక్కరూ తమ స్థానంలో ఘనులే. గౌరీ–మా పరివ్రాజిక కాగోరింది. కాని యుక్త వయస్కురాలైన యువతి ఒంటరిగా యాత్రలు చేయడం సులభం కాదు. అవకాశం కోసం ఆమె వేచివుంది. తనకు దారి చూపమని భగవంతుణ్ణి ప్రార్థించింది. 1875లో మేనమామ, మేనత్త, కొందరు ఇరుగుపొరుగులతో పద్ధెనిమిదేళ్ల గౌరీ–మా గంగాసాగర్​కు (గంగ సముద్రంలో కలిసే చోటు) తీర్థయాత్ర చేసింది. ఇక్కడ, బసచేసిన మూడవ రోజు తండోపతండాలుగా విచ్చేసిన జనసమూహంలో ఆమె కలిసిపోయింది. బంధువులు, ఇరుగుపొరుగువారు ఆమె కోసం మూడు రోజులు వెదకి వేసారిపోయి, కలకత్తాకు తిరిగివచ్చారు. ఈ వార్త విని గిరిబాల అంతులేని దుఃఖంతో కృంగిపోయింది. గౌరీ–మాను కనిపెట్టిన వారికి వేయి రూపాయలు బహుమతి ఇవ్వగలమని గౌరీ–మా కుటుంబం ప్రకటించి, భారతదేశంలోని వివిధ పుణ్యక్షేత్రాలకు వార్తాహరులను పంపించింది.

		బంధువుల నుండి పారిపోయిన తరువాత గౌరీ–మా వారి గుడారానికి సమీపంలోని పొదలలో దాగుకొంది. అక్కడ నుండి ఆమె వారి కదలికలను గమ నించింది. వారు అక్కణ్ణుండి కదిలి వెళ్లిన తరువాత ఆమె హిమాలయ ప్రాంతం నుండి వచ్చిన ఒక సన్న్యాసుల, సన్న్యాసినుల బృందంలో చేరింది. తనను ఎవరూ గుర్తించకుండా ఆమె కూడా సన్న్యాసిని వేషం ధరించింది. ఈ బృందం రైలులో, కాలినడకన పలు పుణ్యతీర్థాలను సేవించుకొంటూ మూడు నెలల తరువాత హరిద్వార్​ చేరింది. హిమాలయాలలోని సాధువులు తపశ్చర్యలు అనుష్ఠించే హరిద్వార్​, ఋషీకేశ్​ల గూర్చి గౌరీ–మా తన మేనమామ చండీ నుండి వినివున్నది. ఇప్పుడు హిమాలయాల ప్రకృతి సౌందర్యం చూసి భగవత్సాక్షాత్కారం పొందాలనే ఆమెలోని ఉత్సుకత మరింత ఇనుమడించింది.

		ఋషీకేశ్​ నుండి బయలుదేరి గౌరీ–మా దేవప్రయాగ, రుద్రప్రయాగ, కేదార్​నాథ్​, బదరీనాథ్​ సందర్శించి తిరిగి హరిద్వార్​ చేరుకొంది. తరువాత కొద్ది రోజుల్లోనే ఆమె యమునోత్రి (యమునా నది పుట్టిన చోటు), గంగోత్రి (గంగానది పుట్టిన చోటు), జ్వాలాముఖీ, అమర్​నాథ్​ సందర్శించింది. ఎక్కడ బంధువులు గుర్తించి తనను పట్టుకొంటారోనని భయపడి ఆమె మైదాన ప్రాంతాలకు దిగిరాలేదు. తనను మరుగుపరచుకోవడానికి ఆమె శిరోజాలను కత్తిరించుకొని కాషాయాంబరాలు ధరించింది. కొన్ని సమయాలలో పురుషుని మాదిరి పొడవైన దుస్తులు, తలపాగా ధరించింది. అంతేకాక తన బాహ్యసౌందర్యాన్ని దాచుకోవడానికి విభూతి అలదు కొనేది, లేదా వెర్రిదానిలా ప్రవర్తించేది. తన మెడలో విష్ణువు ప్రతిమను ధరించింది. తన మూటముల్లెలో నిత్యావసరాలకు పనికివచ్చే కొన్ని వస్తువులు, కాళి, చైతన్యుల చిత్రపటాలు, చండీ (దుర్గా సప్తశతి), శ్రీమద్భాగవతం చోటుచేసుకొన్నాయి. ఆమె చాలా అరుదుగా మాట్లాడేది. మరీ గుచ్చిగుచ్చి ఆమెను గురించి ఎవరైనా అడిగి నప్పుడు తాను వివాహితననీ, భర్తతో కలిసి జీవించాననీ జవాబిచ్చేది. విష్ణువే తన భర్త అనే భావంతో ఆమె అలా చెప్పేది.

		పరివ్రాజిక దశలో గౌరీ–మా ఉపవాసం, మౌనవ్రతం, ధ్యానం, శాస్త్రాధ్యయనం ఇత్యాది తీవ్ర తపశ్చర్యలు అనుష్ఠించింది. కొన్ని సమయాలలో సూర్యోదయం నుండి సూర్యాస్తమానం దాకా మంత్రాన్ని జపిస్తూవుండేది. తరచూ ఆమె ఇంటింటికీ వెళ్లి భిక్ష సేకరించడం కద్దు. కాని కొన్ని ప్రాంతాలలో గ్రామస్థులు తాముగానే ముందుకొచ్చి ఆమెకు ఆహారం, బస సమకూర్చేవారు. చలి, ఆకలి మొదలైన కఠిన పరీక్షలను ఎదుర్కొంటూ మిట్టపల్లాల హిమాలయ ప్రాంతాలలో ఆమె మూడేళ్లు గడిపింది.

		ఆ తరువాత శ్రీకృష్ణుడు పూర్వం లీలలు సలిపిన బృందావనానికి గౌరీ–మా వెళ్లింది. గౌరీ–మా మేనమామలలో ఒకరు సమీపంలోని మథురలో నివసించేవాడు. ఒక రోజు ఆమెను ఒక దేవాలయంలో చూసి బలవంతంగా ఆమెను తన ఇంటికి తోడ్కొని వచ్చాడు. కలకత్తాలో ఉన్న ఆమె తల్లితండ్రులకు రహస్యంగా గౌరీ–మా దొరికిందన్న సమాచారం పంపించాడు. కాని తన మేనమాన చేస్తున్న పని ఊహించి, గౌరీ–మా జైపూర్​కు పారిపోయింది. అక్కడ నుండి బయలుదేరి ఆమె పుష్కర్​, ప్రభాసతీర్థం, సుదామాపురి, ద్వారక మొదలైన పశ్చిమ భారతదేశంలోని పుణ్య తీర్థాలను దర్శించింది. ఒక సందర్భంలో స్థానిక పాలకుడొకడు ఆమెను తన రాజప్రాసాదానికి అతిథిగా రమ్మని ఆహ్వానించాడు. కాని ఆతడి ఆహ్వానాన్ని ఆమె నిరాకరించింది. ఆ పాలకునికి పిల్లలు లేకపోవడం వలన గౌరీ–మాను ఆశీర్వదించమని కోరాడు. గౌరీ–మా ఆలయంలో వెలసిన దేవుణ్ణి చూపుతూ అత డితో ఇలా చెప్పింది: “ఆయన కన్నా నీకు మంచి పిల్లవాడు మరొకరు లభించరు. మనఃస్ఫూర్తిగా ఆయనను ప్రేమించు. నీకు శాంతి చేకూరుతుంది.”

		సుదామాపురి సమీపంలోని ఒక గ్రామంలో కలరా వ్యాధి సోకి అప్పటికే అనేకులు మరణించారని గౌరీ–మా విన్నది. తక్షణమే ఆమె ఆ గ్రామ పెద్ద వద్దకు వెళ్లి వ్యాధిగ్రస్థులకు సేవాశుశ్రూషలు అందిస్తానని తెలియజేసింది. అంతేకాక వ్యాధిగ్రస్థుల సంరక్షణార్థం ఒక సమితిని ఏర్పాటు చేసింది. పన్నెండు మంది బ్రాహ్మణులను నియమించి మూడు రోజులపాటు ప్రత్యేక ప్రార్థనాదులు జరిపించింది. ఈ రీతిలో గ్రామస్థుల ఆత్మవిశ్వాసం పెంపొందింది. కొద్ది రోజులలోనే ఆ అంటువ్యాధి తగ్గుముఖం పట్టింది.

		అక్కడ నుండి గౌరీ–మా, ద్వారకకు వెళ్లింది. ఒక రోజు కృష్ణాలయం ముందు మంత్రజపం చేస్తూవుండగా ఆమెకు ఒక బాలుని రూపంలో కృష్ణ దర్శనం కలిగింది. దర్శనం తాత్కాలికం. ఆ దర్శనం ఆమెకు సంతృప్తిని కలిగించడానికి బదులుగా ఆమె వ్యాకులతను మరింత పెంచింది. తన ప్రియతముడైన కృష్ణ భగవానుని ఎడబాటు వ్యథతో ఆమె మళ్లీ బృందావనానికి తిరిగి వెళ్లింది. అక్కడ ఆమె తీవ్ర తపశ్చర్యలలో లీనమైంది. ఒక రాత్రి లలిత కుంజంలో ఆమె ప్రాణత్యాగానికి పాల్పడబోయినప్పుడు ఆమె కొక దివ్యదర్శనం కలగడంతో బాహ్యచైతన్యం కోల్పోయింది. మర్నాడు ఉదయం స్పృహలేని స్థితిలో పడివున్న ఆమెను కొందరు స్త్రీలు చూశారు. ఆమె ఎవరో తెలుసు కాబట్టి వారు ఆమెను భక్తిప్రపత్తులతో సంరక్షించారు.

		బృందావనానికి గౌరీ–మా తిరిగి వచ్చిన వార్త అందరికీ తెలిసిపోయింది. మేనమామ వచ్చి ఆమెను తన ఇంటికి తోడ్కొని వెళ్లాడు. దుఃఖసాగరంలో మునిగి పోయివున్న ఆమె తల్లి వ్రాసిన ఉత్తరాన్ని గౌరీ–మాకు ఆయన చూపించాడు. ఆమెకు ఎంతో నచ్చజెప్పి తనతోపాటు ఆమెను కలకత్తాకు తీసుకుపోవడానికి సమ్మతింపచేశాడు. గిరిబాల తన కుమార్తెను చూడగానే భోరున విలపిస్తూ ఆమెను ఆలింగనం చేసుకొంది. గౌరీ–మా తిరిగి రావడంతో ఆమె కుటుంబం పొందిన ఆనందం వర్ణనాతీతం.

		స్వేచ్ఛాయుతమైన పరివ్రాజక జీవితాన్ని గడిపిన వ్యక్తికి ఒకే చోట ఉండిపోయి జీవించడం ఎంతో ఇబ్బందిగా ఉంటుంది. అంతేకాక సౌకర్యాలతో కూడిన సుఖ జీవనం సన్న్యాస జీవితానికి పెద్ద అవరోధం. ఒక రోజు తాను జగన్నాథ దర్శనార్థం పూరీకి వెళుతున్నట్లూ, త్వరలోనే తిరిగి వస్తాననీ గౌరీ–మా తన తల్లితో చెప్పింది. ఈ విధంగా గౌరీ–మా మళ్లీ ఇంటిని వదలిపెట్టింది. పూరీ నుండి సాక్షిగోపాల్​, అలల్​నాథ్​, భువనేశ్వర్​లతోపాటు కొన్ని మఠాలను కూడా గౌరీ–మా సందర్శించింది. 1880లో ఉత్తర కలకత్తాలోని సుసంపన్నుడైన భూస్వామి రాధామోహన్​ బసుతో గౌరీ–మాకు పరిచయం కలిగింది. అతడికి ఒరిస్సాలో పెద్ద జమీ, బృందావనంలో ఒక విశ్రాంతి గృహం ఉన్నాయి. కృష్ణ భక్తుడైన రాధామోహన్​, గౌరీ–మా పరిత్యాగం, భక్తి చూసి ముగ్ధుడైనాడు. 1882లో రాధామోహన్​ ఆమెను తన కలకత్తా నివాసానికి ఆహ్వానించాడు. ఇక్కడే ఆమె, ఆయన కుమారుడైన బలరాం బసును కలుసుకొన్నది. బలరాం, శ్రీరామకృష్ణుల పరమ భక్తుడు. అంతేకాక బలరాం, గౌరీ–మా అన్నకు మిత్రుడు కూడా.

		ఒక రోజు గౌరీ–మాతో, బలరాం ఇలా చెప్పాడు: “సోదరీ! మనం ఒక రోజు దక్షిణేశ్వరంలోని శ్రీరామకృష్ణులను దర్శించుకు వద్దాం. అంత అద్భుతమైన సాధువును నువ్వు ఎన్నడూ చూసివుండవు. అప్పుడప్పుడు ఆయన సమాధి స్థితులు పొందుతూ ఉంటారు. నువ్వు ఆయనను దర్శించుకోకుంటే, నీ జీవితంలో ఏదో కోల్పోవడం ఖాయం.” అందుకు గౌరీ–మా నవ్వి ఇలా జవాబిచ్చింది: “నా జీవి తంలో ఎందరో సాధువులను చూసివున్నాను. మరొక సాధువును దర్శించుకోవాలనే ఆకాంక్ష లేదు. మీరు చెబుతున్న ఆ సాధువుకు నిజంగా శక్తివుంటే, నన్ను తన వద్దకు ఆకర్షించుకొనమనండి చూద్దాం.”

		ఆ ఆకర్షణ చివరకు ఒక అద్భుత రీతిలో కలిగింది. ఒక రోజు ఉదయం గౌరీ–మా మామూలుగా విష్ణువు శిలాప్రతిమకు స్నానం చేయించి దైవపీఠం మీద దానిని అమర్చబోతుండగా, ఆమెకు సజీవమైన రెండు పాదాలు, దేహం లేకుండా కనిపించాయి. మొదట ఆమె అది తన దృష్టి భ్రమ అనుకొన్నది. కాని పదేపదే జాగ్రత్తగా పరిశీలించిన పిదప కూడా ఆ రెండు పాదాలే కనిపించాయి. గౌరీ–మా భయపడింది. ఆమెకు రోమాంచితమైంది. ఆమె చేతులు వణకసాగాయి. చేతనున్న ప్రతిమ జారి క్రిందపడింది. ఆమె బాహ్యచైతన్యం కోల్పోయి నేల మీద పడిపోయింది. గౌరీ–మా స్పృహతప్పి క్రిందపడివుండడం కొన్ని గంటల తరువాత బలరాం భార్య చూసింది. పదేపదే పిలిచినప్పటికీ గౌరీ–మా నుండి ఎలాంటి ప్రతిస్పందనా కానరాలేదు. అప్పుడు బలరాం అక్కడకు వచ్చి గౌరీ–మా సమాధి స్థితిలో ఉందని గుర్తించాడు. కొంతసేపటికి మెల్లగా. గౌరీ–మాకు బాహ్యచైతన్యం కలుగసాగింది. ఎవరో తన హృదయాన్ని తాడుతో కట్టి లాగుతూన్నట్లు ఆమెకు అనిపించింది. ఆ పగలూ, రాత్రీ ఆమె అర్ధబాహ్య చైతన్య స్థితిలో గడిపింది.

		మర్నాడు ఉదయం ఎవరికీ చెప్పకుండా గౌరీ–మా బయటకు వెళ్లదలచింది. కాని ద్వారపాలకుడు ఆమెను ఆపాడు. అప్పుడే బలరాం అక్కడకు వచ్చి ఆమెతో, “ఎక్కడకు వెళ్లాలనుకొంటున్నావు సోదరీ? దక్షిణేశ్వరంలో గురుదేవులను చూడదలచు కొన్నావా?” అని అడిగాడు. గౌరీ–మా జవాబివ్వకుండా మౌనం వహించింది. ఆమె మౌనమే అర్ధాంగీకారంగా బలరాం భావించాడు. వెంటనే బలరాం బండి ఏర్పాటు చేశాడు. ఆ బండిలో వీరితోబాటు బలరాం భార్య, మరికొందరు స్త్రీలు కూడా బయలుదేరారు. వారు దక్షిణేశ్వరానికి వెళ్లినప్పుడు శ్రీరామకృష్ణులు తమ గదిలో కూర్చుని ఒక పుల్లకు దారం చుడుతూ, పాడుతున్నారు:

		నన్ను కన్నతండ్రి నల్లనయ్యా రారా
అనుచు మాత శ్రీయశోద నిన్ను పిలువ
ఆమె చెంతచేరి ఆటలాడు ముద్దు
మోము నెందు దాచినావు భద్రకాళి ।
ఆడవమ్మ శ్యామ ఆడనమ్మ ఇపుడు....1

		వాళ్లు రాగానే శ్రీరామకృష్ణులు దారం చుట్టడం పూర్తిచేసి, సాదరంగా వారిని ఆహ్వానించారు. శ్రీరామకృష్ణులు తన హృదయాన్ని ఆకర్షించారనీ, దారం చుట్టడం మూలంగా దానిని ఆయన సూచించారనీ గౌరీ–మా గ్రహించింది. పిదప ఆయనకు పాదాభివందనం చేసినప్పుడు, క్రితం రోజు దైవపీఠం మీద తనకు కనిపించిన అవే పాదాలు కనిపించాయి. ఆమెను ఆశ్చర్యానందాలు ముంచెత్తాయి. శ్రీరామకృష్ణులు చిరునవ్వు చిందించారు. గౌరీ–మా గురించిన వివరాలు బలరాంను అడిగిన తరువాత ఆధ్యాత్మిక జీవితం గూర్చి ఆయన మాట్లాడసాగారు. వారికి వీడ్కోలు ఇస్తున్నప్పుడు గౌరీ–మాతో ఆయన, “మళ్లీ రా” అన్నారు.

		మర్నాడు గంగలో స్నానం ముగించి గౌరీ–మా రెండు వస్త్రాలు, తన విష్ణువు ప్రతిమ పుచ్చుకొని దక్షిణేశ్వరానికి వెళ్లింది. గురుదేవుల గదిలోకి ప్రవే శిస్తూండగా, “నిన్ను గూర్చే యోచిస్తున్నాను” అన్నారాయన. గౌరీ–మా తనను గురించి పూర్తి వివరాలు ఆయనకు తెలిపి, దైవపీఠం మీద ఆయన పాదాలను తాను దర్శించిన వైనం కూడా చెప్పింది. “మీరు ఇక్కడ దాగివున్నారని నాకు తెలి యదు బాబా” అందామె. గురుదేవులు నవ్వి, “ముందుగానే నన్ను కలుసుకొని ఉంటే ఇంతటి తపశ్చర్యలు నువ్వు అనుష్ఠించి ఉండేదానివేనా?” అన్నారు.

		తరువాత శ్రీరామకృష్ణులు గౌరీ–మాను నహబత్​కు తీసుకువెళ్లి ఆమెకు మాతృదేవిని పరిచయం చేశారు. “ఇలా చూడు, నువ్వొక సహచరి కావాలనుకొంటు న్నావు. ఈమె ఆ లోటు తీరుస్తుంది” అన్నారాయన మాతృదేవితో. ఆ తరువాత మాతృదేవి దక్షిణేశ్వరంలో ఉన్నప్పుడల్లా గౌరీ–మా కూడా నహబత్​లోనే నివసిస్తూ వచ్చింది. మాతృదేవి పుట్టింటికి వెళ్లినప్పుడు బలరాం ఇంట్లో గౌరీ–మా బస చేసేది. కొన్ని సమయాలలో గురుదేవులకు ఆమె వంటచేసి పెట్టడం కద్దు. ఎప్పుడో ఒకసారి తన శ్రావ్యకంఠం విప్పి ఆయన కోసం పాడేది. శ్రీరామకృష్ణులకు గౌరీ–మా పట్ల గొప్ప అభిప్రాయం ఉండేది. ఒకసారి ఆయన, “గౌరీ పరిపూర్ణతను సంతరించు కొన్న వ్యక్తి, ఒక బృందావన గోపిక.”

		ఒక రోజు కేదార్​నాథ్​ ఛటర్జీ తన ఆంగ్లేయ మిత్రుడైన విలియంను శ్రీరామ కృష్ణులకు పరిచయం చేశాడు. ఆతడితో ఆయన భగవంతుణ్ణి గురించి మాట్లాడి, పిదప బలరాం ఇంట్లో బసచేసివున్న గౌరీ–మాను కలుసుకోమని కోరారు. మొదటి సారి గౌరీ–మాను చూసి విలియం తీవ్ర ఆధ్యాత్మిక కంపనం పొంది, ఆమెను మేరీమాతగా సంబోధించాడు. తనను ఆశీర్వదించమని కూడా ఆమెను ప్రార్థించాడు. ఆతడి భక్తిని చూసి గౌరీ–మా ముగ్ధురాలైంది. అతడితో కాసేపు మాట్లాడి కొంత ప్రసాదం కూడా ఇచ్చింది.

		గౌరీ–మా ద్వారా శ్రీరామకృష్ణులు ఒక విశిష్ట ఉద్యమ కార్యం నిర్వర్తించ గోరారు. సమాజంలో స్త్రీలు, ముఖ్యంగా విద్యారంగంలో బాగా వెనుకబడి ఉన్నారని ఆయన గ్రహించారు. వారి కోసం గౌరీ–మా శాయశక్తులా కృషిచేయాలని ఆయన అభిలషించారు. ఒక రోజు ఆయన ఆమెతో ఇలా అన్నారు: “యదుమల్లిక్​ కుటుంబం లోని స్త్రీలు నిన్ను చూడగోరుతున్నారు. దయచేసి వారిని కలుసుకో.” అందుకు గౌరీ–మా ఇలా జవాబిచ్చింది. “అది మీ వ్యవహారం బాబా! ఇతరులతో నన్ను గూర్చి అంతగా ఎందుకు ప్రశంసిస్తారు?”

		మరొక సందర్భంలో నహబత్​ సమీపంలో గౌరీ–మా పువ్వులు సేకరిస్తుండగా గురుదేవులు ఒక నీటికుండ పుచ్చుకొని అక్కడకు వచ్చారు. వకుళ చెట్టు కొమ్మను ఒక చేత్తో పుచ్చుకొని మరొక చేత్తో నీరు పోయసాగారు. పిదప ఆయన, “గౌరీ, నేను నీరు పోస్తాను, నువ్వు మట్టిని కలుపు” అన్నారు. “ఇక్కడ బంకమట్టి లేదు. ఎలా మట్టిని కలుపగలను? ఈ చోటు రాళ్లమయం” అని ఆమె జవాబిచ్చింది. ఆ మాట విని గురుదేవులు నవ్వి, ఇలా అన్నారు: “నేను ఏ అర్థంలో చెప్పాను, నువ్వు ఏ రకంగా అర్థం చేసుకొన్నావు? ఈ దేశంలో స్త్రీల పరిస్థితి శోచనీయంగాను, బాధాకరంగాను ఉంది. వారికోసం నువ్వు పాటుపడాలి.” ఈ భావన గౌరీ–మాకు నచ్చలేదు. అయినప్పటికీ ఆమె ఇలా అంది: “లౌకికులతో మెలగడం నాకు చాలా కష్టం. కొద్దిమంది అమ్మాయిలను నాకు ఇవ్వండి. వారిని హిమాలయాలకు తోడ్కొని వెళ్లి వారిని సౌశీల్యవంతులుగా తీర్చిదిద్దుతాను.” కాని గురుదేవులు తల అడ్డంగా ఊపి ఇలా చెప్పారు: “కాదు, కాదు. నువ్వు నగరంలోనే ఉంటూ పనిచేయాలి. నువ్వు చేసిన ఆధ్యాత్మిక సాధనలు చాలు. ఆధ్యాత్మిక శక్తితో ఇప్పుడు నువ్వు స్త్రీలను సేవించాలి.”

		గురుదేవులను, మాతృదేవిని తన సొంత తల్లితండ్రులుగా గౌరీ–మా పరిగ ణించేది. వారితో ఆమె ఎలాంటి అరమరికలూ లేకుండా మెలగేది. గురుదేవులను ఆమె అవతార పురుషునిగా గుర్తించడమే కాకుండా, చైతన్యులూ ఆయనా అభిన్నులని ఆమె విశ్వసించేది. ఒక రోజు శ్రీరామకృష్ణులు, మాతృదేవితోను గౌరీ–మాతోను నహబత్​లో మాట్లాడుతూ గౌరీ–మాను ఎగతాళి పట్టించసాగారు. మాతృదేవి పట్ల గౌరీ–మాకు వల్లమాలిన అనురాగం ఉందని గుర్తించిన ఆయన ఆమెను ఇలా అడిగారు: “నన్నా లేక ఆమెనా (మాతృదేవి) నువ్వు ఎక్కువగా ప్రేమిస్తున్నావు?” అందుకు గౌరీ–మా ఒక పాట ద్వారా జవాబిచ్చింది:

		వేణుగానలోలా, కృష్ణా!
నువ్వెన్నడూ రాధ కన్నా ఘనుడవు కావు,
కష్టాలలో జనం నిన్ను ప్రార్థిస్తారు
కాని నీకు కష్టం వాటిల్లినప్పుడు
‘ఓ రాధా’ అని నీ వేణువు ధ్వనిస్తుంది.

		మాతృదేవి ఎంతో ఇబ్బందికి లోనై, గౌరీ–మా చేతిని గట్టిగా అదిమిపట్టు కొన్నారు. గురుదేవులు నవ్వుకొంటూ అక్కడ నుండి వెళ్లిపోయారు.

		ఒక రోజు వేకువజామున మాతృదేవి గంగలో స్నానం చేయడానికి స్నాన ఘట్టం మెట్లు దిగుతున్నారు. ఇంకా చీకటిగా ఉన్నందున ఒక మెట్టు మీద పడుకొని ఉన్న మొసలిని ఆమె గుర్తించలేదు. అదృష్టవశాత్తూ ఆమె వస్తున్న అడుగుల సవ్వ డికి ఆ మొసలి నీళ్లలోకి దూకేసింది. కెవ్వున అరుస్తూ మాతృదేవి నహబత్​ వైపుగా పరుగెత్తారు. గౌరీ–మా ఆమెను పొదవిపట్టుకొని సాంత్వనపరుస్తూ పరిహాసంగా, “అమ్మా, అది మొసలి కాదు, సాక్షాత్తూ పరమశివుడు. నీ పాదస్పర్శకై ఆయన వచ్చాడు” అంది. “నీ ఎగతాళి కట్టిపెట్టు. భయంతో బిక్కచచ్చిపోతున్నాను” అన్నారు మాతృదేవి. అందుకు గౌరీ–మా “అమ్మా నిర్భయానికి నువ్వు మారుపేరు. నీకు భయం ఎందుకు కలుగుతుంది” అంది.

		ఒకసారి శ్రీరామకృష్ణులు అర్ధవృత్తాకార వసారాలో నిలబడి, “ఓ మాయా! దయచేసి రా” అని పిలిచారు. ఆశ్చర్యచకితురాలైన గౌరీ–మా, ఎందుకు మాయను ఆహ్వానిస్తున్నారని ఆయనను అడిగింది. అందుకు ఆయన స్వభావసిద్ధంగా తన మనస్సు అత్యున్నత ఆధ్యాత్మిక స్థితిలో నెలకొని ఉండడం వలన, దానిని క్రిందికి దింపడం అసాధ్యమని వివరించారు. మాయను ఆహ్వానించడం వలన తన మనస్సు క్రింది స్థాయికి వచ్చి, శిష్యులకు సహాయం చేయడానికి తోడ్పాటుగా ఉంటుందని ఆయన తెలిపారు. శిష్యుల పట్ల ఆయనకు గల అవ్యాజ ప్రేమను ఇది చెప్పక చెబుతున్నది. వారిని ఆయన దక్షిణేశ్వరంలోని వివిధ ఆలయాలకు లేదా పంచవటికి ధ్యానం చేయడానికి పంపేవారు. ప్రతి శిష్యుణ్ణీ ఒక కంట కనిపెట్టి ఉండేవారు. శిష్యులలో ఎవరైనా అతిగా తపశ్చర్యలో మునిగిపోవడంగాని లేదా ఉపవాసం ఉండడంగాని పరికిస్తే వారితో ఆయన ఇలా చెప్పేవారు: “క్రమం తప్పకుండా భోజనం చేసి జపధ్యానాలు అనుష్ఠించండి. జగజ్జనని మీకు అపరిచితురాలు కాదు. ఆమె మీకు సొంతం. ముందు భుజించి ఆ తరువాత ప్రార్థిస్తే ఆమె కోప గించుకోదు. ఈ కలియుగంలో తీవ్ర తపశ్చర్యలకు మానవదేహం తట్టుకోలేదు. అనారోగ్య స్థితిలో ఆధ్యాత్మిక సాధనలు అనుష్ఠించడం దాదాపు అసాధ్యం.” గురు దేవుల ఉత్తరువు మేరకు కొన్ని సమయాలలో శిష్యులకు గౌరీ–మా వంటచేసి పెట్టడం కద్దు. ఆమె వారిని తన సొంత బిడ్డలుగా పరిగణించేది.

		ఒక రోజు రాఖాల్​కు (కాలాంతరంలో స్వామి బ్రహ్మానంద) బాగా ఆకలివేసి, ఆ మాట గురుదేవులతో చెప్పాడు. ఆ కాలంలో దక్షిణేశ్వరంలో ఫలహారశాలలుగాని, మిఠాయి అంగళ్లుగాని లేవు. అందువలన గురుదేవులు గంగాతీరం వద్దకెళ్లి బిగ్గరగా, “ఓ గౌర్దాసీ! ఇక్కడకు రా. నా రాఖాలుకు బాగా ఆకలిగా ఉంది” అని కేకపెట్టారు. కాసేపటికి కలకత్తా వైపు నుండి ఒక పడవ వస్తూ కనిపించింది. పడవ ఆలయ ఘట్టం వద్ద ఆగింది. పడవలో నుండి బలరాం, గౌరీ–మా ప్రభృతులు దిగారు. వారు రసగుల్లాలు పట్టుకొచ్చారు. వెంటనే శ్రీరామకృష్ణులు, “రాఖాల్​, చప్పున రా. వీళ్లు రసగుల్లాలు తెచ్చారు. వచ్చి తిను. ఆకలిగా ఉందని చెప్పావు కదా!” అని రాఖాల్​ను పిలిచారు. రాఖాల్​ ఎంతో సిగ్గుపడ్డాడు. అతడు గురుదేవులతో, “మహాశయా! నా ఆకలి గురించి ఇతరుల ముందు ఎందుకు ప్రస్తావిస్తారు?” అన్నాడు. అందుకు ఆయన, “అయితే ఏమిటి? ఆకలిగా ఉంది కాబట్టి నువ్వు తింటావు. అలా చెప్పడంలో తప్పేముంది?” అన్నారు.

		శ్రీరామకృష్ణులు దక్షిణేశ్వరంలో వివిధ భావపారవశ్య స్థితులలో రోజులు గడపసాగారు. ఒక రోజు గులాబీ తోటలో ఆయనకు సమాధిస్థితి కలిగి, ముళ్లపొదలో ఆయన వస్త్రం చిక్కుకొంది. గౌరీ–మా ఆయనను అక్కడ చూసి, ఆయన గదికి తోడ్కొనివచ్చింది. రెండు మూడుసార్లు స్నానఘట్టం మెట్ల మీద భావపారవశ్య స్థితిలో గురుదేవులను ఆమె చూసింది. ఆయన తరచూ బాహ్యచైతన్యం కోల్పోవడం వలన మాతృదేవి, శిష్యులు సదా ఆయనను ఒక కంట కనిపెట్టుకొని ఉండేవారు.

		దక్షిణేశ్వరంలో గౌరీ–మాకు ఆనందంగా గడచిపోతున్నప్పటికీ, ఒక నిర్జన ప్రదేశంలో ఇంకా తపశ్చర్యలు అనుష్ఠించాలనే ఆకాంక్ష ఆమెలో లేకపోలేదు. ఆమె అభిమతం గ్రహించడం వలన గురుదేవులు ఆమెను ఆపలేదు. ఒక రోజు ఆమె బృందావనానికి బయలుదేరింది. అక్కడ ఆమె తొమ్మిది నెలల పర్యంతం ఉదయం మొదలు సూర్యాస్తమానం దాకా జపధ్యానాలు అనుష్ఠించింది. ఈలోపు శ్రీరామ కృష్ణులు తమ దివ్యనాటకానికి తెర దించివేయడానికి సిద్ధం కాసాగారు. 1886 ఆగస్టు 16వ తేదీన ఆయన మహాసమాధి పొందడానికి కొద్ది రోజులకు ముందు గౌరీ–మా గూర్చి ఇలా మాట్లాడారు: “దీర్ఘకాలం ఆమె నాతో ఎంతో సన్నిహితంగా మెలగింది. కాని ఇకపై ఆమె నన్ను చూడలేదు. ఆమెను గురించి నేను ఎంతో అనుకొంటూవుంటాను.” ఆమెను వాకబు చేస్తూ బలరాం ఎన్నో ఉత్తరాలు బృందా వనానికి వ్రాశాడు కాని ఎవరికీ ఆమె ఎక్కడ ఉందో తెలియరాలేదు.

		శ్రీరామకృష్ణులు మహాసమాధి పొందిన తరువాత మాతృదేవి, లక్ష్మి, ‘మ’ భార్య, గోలాప్​–మా, అద్భుతానంద స్వామి, అభేదానందస్వామి, అద్భుతానంద స్వామి ఒక బృందంగా తీర్థయాత్రకు వెళ్లారు. బృందావనం సమీపంలోని రాధ జన్మస్థలంలో యోగానందస్వామి అదృష్టవశాత్తూ ధ్యానమగ్నురాలైన గౌరీ–మాను చూడడం తటస్థించింది. ఆమె ధ్యానానికి భగ్నం కలిగించకుండా వెంటనే ఈ సమాచారం మాతృదేవికి ఆతడు చేరవేశాడు. మర్నాడు వారంతా గౌరీ–మాను చూడడానికి వెళ్లారు. గురుదేవులు భౌతికంగా లేరనే విషాదవార్త వినగానే గౌరీ–మా, మాతృదేవిని పట్టుకొని భోరున విలపించింది. పిదప వారిద్దరూ చాలాసేపు ఏడుస్తూనే ఉండిపోయారు. గురుదేవుల మరణానంతరం తాను చేతి గాజులను తీసివేసి, వితంతువు ఉడుపులు ధరించనున్నప్పుడు గురుదేవులు ప్రత్యక్షమై అలా చేయవద్దని తనను వారించడం గూర్చి మాతృదేవి, గౌరీ–మాతో చెప్పారు. గౌరీ–మాను సంప్ర తించమని కూడా ఆయన చెప్పినట్లు మాతృదేవి తెలిపారు. ఈ ఉదంతం విన్న తరువాత గౌరీ–మా ఇలా చెప్పింది: “అమ్మా! గురుదేవులు శాశ్వతులు. సదా వర్త మానంలో ఉన్నవారు; మీరు సాక్షాత్తూ మహాలక్ష్మి.” తరువాత ఆమె వైష్ణవ తంత్ర శాస్త్రాలు సోదాహరణగా చూపుతూ ఒక స్త్రీ భర్త కృష్ణుడు అయితే, ఆమె వితంతువు కాదని వివరించి చెప్పింది.1

		బృందావనం నుండి బయలుదేరి గౌరీ–మా మళ్లీ గంగోత్రి, యమునోత్రి, కేదార్​నాథ్​, బదరీనాథ్​ సందర్శించింది. తరువాత ఆమె కలకత్తాకు తిరిగి వచ్చి బలరాం ఇంట్లో బసచేసింది. అప్పుడూ ఆమెకు కలరా సోకింది. కోలుకొన్న తరు వాత ఆమెను తల్లి ఇంటికి తీసుకువెళ్లింది. కాని అక్కడ ఆమె తీవ్ర జ్వరంతో అస్వస్థురాలైంది. ఆమె పరిభ్రమించే సన్న్యాసిని కావడం కుటుంబంతో కలిసి జీవించడంలో ఆమె ఎంతో ఇబ్బంది పడింది. కాస్త కోలుకోగానే ఎవరికీ చెప్పకుండా ఆమె దక్షిణ భారతదేశానికి బయలుదేరింది. అక్కడ తిరుపతి, కంచి, మదురై, రామేశ్వరం, కన్యాకుమారి మొదలైన తీర్థస్థలాలను సందర్శించింది. రామేశ్వర శివుణ్ణి తాను గంగోత్రి నుండి తెచ్చిన నీటితో అభిషేకించి గౌరీ–మా పూజించింది. మధ్య భారతదేశంలోని కొన్ని పుణ్యక్షేత్రాలను సందర్శించిన పిదప ఆమె కలకత్తాకు తిరిగి వచ్చింది.

		1894లో వివేకానంద స్వామి అమెరికా నుండి సోదర శిష్యులకు ఇలా వ్రాశాడు: “ఏదైనా శ్రేయస్సు చేకూరాలని మీరు ఆశిస్తే మీ ఆచార కర్మకలాపాదుల నన్నీ గంగలో నెట్టివేసి సజీవ దైవమైన మానవ దేవుణ్ణి ఆరాధించండి.... గ్రామ గ్రామాలకూ ఇంటింటికీ వెళ్లి భావాలను ప్రచారం చేయండి. అప్పుడే నిజమైన పని చేసినట్లవుతుంది..... మనకు పురుషులు, స్త్రీలు ఇద్దరూ అవసరమే. ఆత్మలో లింగ భేదం లేదు.... గౌరీ–మా ఎక్కడుంది? ఉదాత్త స్ఫూర్తిని రగిలించే అలాంటి తల్లులు మనకు వేయిమంది అవసరం. మాతృదేవి బృందావనంలో గౌరీ–మాకు, ‘సజీవ దేవతలైన స్త్రీలను సేవించడానికే నీ జీవితం అంకితం కావాలని గురుదేవులు చెప్పారు’ అని జ్ఞాపకం చేశారు.”

		ఇరవై సంవత్సరాల ఎడతెగని యాత్రల ఫలితంగా గౌరీ–మాకు భారతదేశ ప్రజల, అందునా ముఖ్యంగా స్త్రీల పరిస్థితి చక్కగా అవగతమైంది. చివరకు శ్రీరామకృష్ణులు తనకు నిర్దేశించిన ఉద్యమ కార్యాన్ని నెరవేర్చాలనే ప్రేరణ గౌరీ–మా అంతరంగంలో అంకురించింది. 1894లో బారక్​పూర్​లో గంగాతీరాన స్త్రీల కోసం గౌరీ–మా శ్రీశ్రీ శారదేశ్వరీ ఆశ్రమం నెలకొల్పింది. ఇరవై ఐదుమంది స్త్రీలతో ఆశ్రమం ప్రారంభమైంది. భారతీయ సనాతన సంప్రదాయం ప్రకారం వారికి గౌరీ–మా శిక్షణ నిచ్చింది. ఆశ్రమంలోని ప్రతి ఒక్కరూ వేకువనే మేల్కొని స్నానం చేసి జపధ్యానాలు అనుష్ఠించేవారు. ఆ తరువాత గృహకృత్యాలు ముగించి, గౌరీ–మా పర్యవేక్షణలో అధ్యయనం చేసేవారు. చెట్లతో ఆవృతమైన కుటీరాలతో ఆశ్రమం గ్రామం మాదిరి రూపుదిద్దుకొంది. పాఠశాలకు భవనం లేదు. చెట్ల క్రిందనో, కుటీరాల వసారాలలోనో గౌరీ–మా తరగతులను నిర్వహించేది. ఒకసారి మాతృదేవి ఆశ్రమాన్ని సందర్శించి గౌరీ–మా అకుంఠిత దీక్షాకార్యాన్ని ప్రశంసించి, ఆమెను దీవించారు.

		ఒక సందర్భంలో గౌరీ–మా ప్రేమను, ప్రగాఢ భక్తిని మాతృదేవి ఇలా శ్లాఘించారు. “విష్ణువు శిలాప్రతిమను పుచ్చుకొని గౌర్దాసి తన జీవితాన్ని ఎలా గడిపివేస్తున్నదో ఆశ్చర్యంగా ఉంది.” ఆ ప్రతిమను సజీవుడైన భర్తగా, గౌరీ–మా పరిగణించేది. ఒక రోజు మధ్యాహ్నం కాసేపు కునుకు తీద్దామని ప్రయత్నించిందిగాని ఎందుకో మనస్సును అశాంతి ఆవహించింది. మధ్యాహ్నం తన దైవానికి పాలు నైవేద్యం చేయలేదనే సంగతి అప్పుడు ఆమెకు జ్ఞాపకం వచ్చింది. నైవేద్యం ఆర గించక పోవడంతో ఆయనకు నిద్రపట్టలేదని ఆమె గ్రహించింది. వెంటనే ఆమె లేచి ఒక గ్లాసు పాలు పూజామందిరంలోకి తీసుకుపోయి తన దైవానికి నివేదించింది. పిదప ఆమె కాసేపు విశ్రమించగలిగింది. మరో సందర్భంలో గౌరీ–మాకు అస్వస్థతగా ఉండడం వలన మామూలు భోజనం నివేదించలేక మిఠాయిలూ, పండ్లూ నైవేద్యంగా అర్పించి కాస్త ముందుగానే పడుకొంది. అర్ధరాత్రి ఆమె లేచి లూచీలు తయారు చేయడానికి వంటగదిలోకి వెళ్లింది. వంటగదిలో శబ్దాలు వినరావడంతో ఒక విద్యార్థిని పరుగున అక్కడకు వెళ్లింది. ఆమెను చూసి గౌరీ–మా నవ్వుతూ, “కాసేపు నిద్రించిన తరువాత ప్రభువు ఆకలిగా ఉందని నాకు చెప్పాడు. అందుకే వంట చేస్తున్నాను” అని వివరించింది.

		ఆశ్రమం బారక్​పూర్​లో ఉన్నప్పటికీ ఆర్థిక సహాయానికి గౌరీ–మా కలకత్తా భక్తుల మీదనే ఆధారపడవలసివచ్చింది. ఈ కారణంగా 1911లో ఆశ్రమాన్ని ఉత్తర కలకత్తాకు, మాతృదేవి ఇంటికి కాస్త దూరంలోని చోటుకు – ఆమె తరలిం చింది. అంకిత భావంగల యాభై మంది స్త్రీలు ఆశ్రమంలో చేరారు. మూడు వందల మంది బాలికలు అక్కడ విద్యాభ్యాసం చేశారు. నిధుల సేకరణ, భవన నిర్మాణ పర్యవేక్షణ, గృహకృత్యాలు నిర్వహించడం, పనివారి శిక్షణను చూసుకోవడం – ఇవీ గౌరీ–మా నిత్యకృత్యాలు. గురుదేవుల ప్రత్యక్ష శిష్యులు కొందరు, భక్తులు కొందరు ఆమెకు ఆర్థిక సహాయం అందించారు కాని అది చాలలేదు. ఒకసారి ఆమె ఒక సమావేశం ఏర్పాటు చేసి న్యాయమూర్తులను, కలకత్తా పురప్రముఖులను ఆహ్వానించి శారదేశ్వరీ ఆశ్రమ లక్ష్యాలు, ఉద్దేశాలు విపులీకరించింది. స్త్రీలకు విద్య గరపడం సమాజ పునరుద్ధరణకు ముఖ్యమని ఆమె నొక్కివక్కాణించింది. ప్రాచీన భారతీయ మహిళామతల్లుల ఆదర్శాలను, సేవలను వారికి జ్ఞాపకానికి తెచ్చింది. క్రమంగా ఉదారులూ, సౌజన్యులూ ఆమెకు సహాయం చేయడానికి ముందుకు వచ్చారు. అంతేగాక గౌరీ–మా భారతదేశంలోని వివిధ ప్రాంతాలకు పయనించి స్త్రీవిద్య ఆవశ్యకతను ప్రసంగాల మూలంగా ప్రచారం చేసింది. జనానికి నచ్చజెప్పగల అద్భుత శక్తి గౌరీ–మా స్వాయత్తం చేసుకొంది. ఆమె నిర్ధనురాలైన సన్న్యాసినియే అయినప్పటికీ గురుదేవుల పట్ల ఆమెకున్న ప్రగాఢ విశ్వాసం విజయాన్ని చేకూర్చింది.

		ఒక వ్యక్తి చేతలే అతణ్ణి ఘనుణ్ణి చేస్తాయిగాని, ఆతడి పేరు కాదు. ఈ లోకంలో ఘనులైన వ్యక్తులు నిజానికి కొద్దిమందే; వారిలో గౌరీ–మా ఒకరు. ఒకసారి మాతృదేవి ఒక భక్తురాలితో ఇలా చెప్పారు: “ఆశ్రమంలోని బాలికలను గౌరీ–మా ఎంతో సంరక్షణగా చూసుకొంటుంది. బాలికలలో ఎవరన్నా అస్వస్థు లైనప్పుడు వారికి స్వయంగా తనే సేవలందిస్తుంది. ఇంతకు ముందు ఎన్నడూ ఆమె అలా చేసి ఎరుగదు; కాని గురుదేవులు ఆమెచే అవన్నీ చేయిస్తున్నారు. కారణం ఇదే ఆమె చివరి జన్మ కనుక.”

		ఒక రోజు ఉదయం కొందరు విద్యార్థినులతో కలిసి గౌరీ–మా గంగాస్నానానికి వెళ్లింది. గంగాతీరానికి వెళ్లాక ఎవరో ఒక బాలిక నీళ్ల ప్రవాహంలో కొట్టుకుపోతూ ఉండడం గౌరీ–మా చూసింది. కొందరు ఆ బాలిక కొట్టుకుపోవడం చూస్తూ విల పిస్తున్నారు కాని వారెవరూ ఆమెను కాపాడడానికి ఎలాంటి ప్రయత్నమూ చేయలేదు. వారిని చెడామడా నాలుగు తిట్టి, గౌరీ–మా నడుం బిగించి, ‘జై జగజ్జననీ’ అంటూ నీళ్లలోకి దూకింది. ఆమెకు ఈదడం తెలియదని విద్యార్థినులకు తెలుసు కాబట్టి వారు కేకలు పెట్టారు. ఇంతలో ఇద్దరు పురుషులు నీళ్లలో దూకి, ఎలాగో ఆ బాలికను రక్షించారు. అదృష్టవశాత్తూ గౌరీ–మా నీళ్లలో మరీ లోతుకు వెళ్ల లేదు.

		కొన్ని సమయాలలో గౌరీ–మా బయటకు కటువుగా కనిపించినా ఆమె హృదయం కోమలం. ఒకసారి ఒక త్రాగుబోతు ధనికుడు ఆమెకు ప్రణమిల్లడానికి వచ్చాడు. కాని ఆమె నిర్మొహమాటంగా, “త్రాగుబోతులను నా పాదాలు తాకడానికి అనుమతించను” అని అతడితో చెప్పింది. ఆ వ్యక్తి నొచ్చుకొని, “ప్రతి ఒక్కరికీ నువ్వు తల్లివి అయినప్పుడు ఒక త్రాగుబోతుకు తల్లిగా ఉండడానికి నువ్వెందుకు అసహ్యించుకొంటున్నావు?” అని అడిగాడు. అందుకు గౌరీ–మా, “సరే. నువ్వు త్రాగుడు మానుకొంటే నీ తల్లిగా ఉండగలను” అంది. అప్పుడా త్రాగుబోతు, “అలా అయితే నన్ను దీవించు అమ్మా” అన్నాడు. ఆమెకు ప్రణమిల్లి, అతడు వెళ్లి పోయాడు. ఆ తరువాత అతడు త్రాగుడు అలవాటు మానుకొన్నాడనీ, తన జీవన విధానాన్ని మార్చుకొన్నాడనీ, భక్తుడుగా మారిపోయాడనీ గౌరీ–మాకు తెలియ వచ్చింది. పాఠశాల స్థాపనానంతరం కూడా గౌరీ–మా భారతదేశంలో వివిధ ప్రాంతాలకు తీర్థయాత్రలు చేయడం కొనసాగిస్తూనే వచ్చింది. ఆ తీర్థయాత్రలలో పలువురు ఆసక్తికరమైన వ్యక్తులను కలుసుకొని ఎంతో అనుభవాన్ని సంతరించు కొన్నది. అలహాబాద్​ త్రివేణీ సంగమంలో ఆమె తపశ్చర్య అనుష్ఠిస్తూన్నప్పుడు అతి విలువైన వలువలు, ఆభరణాలు ధరించిన ఒక అందమైన స్త్రీ ఆమె వద్దకొచ్చి విలపించసాగింది.

		“ఎందుకు ఏడుస్తున్నావు” అని గౌరీ–మా ఆమెను అడిగింది.

		“అమ్మా, నాకు గతి అంటూ ఉందా?” అందామె.

		“ఏం జరిగింది? ఎందుకు ఇంతగా కుమిలిపోతున్నావు?” అని గౌరీ–మా అడిగింది.

		ఆ స్త్రీ తన దీనగాథను, నైతిక లోపాలను గౌరీ–మాకు వివరించి చెప్పి, “దయచేసి నాకు శాంతి ఎలా లభిస్తుందో చెప్పండి” అని అడిగింది.

		అప్పుడు గౌరీ–మా, ఆమెకు ఇలా చెప్పింది: “శాంతి మార్గం ఎంతో కష్ట మైనది. లౌకిక సుఖభోగ వాంఛను సమూలంగా నిర్మూలించకుండా ఎవరూ ఆ బాటలో పయనించలేరు. నువ్వు నిజంగా శాంతి, పరమానందం కోరుకొంటే, భగ వంతుణ్ణి ప్రార్థించు. వెనుకకు తిరిగి చూడకు. జరిగింది ఏదో జరిగిపోయింది. దాన్ని మరచిపో.”

		గౌరీ–మా నుండి ఆధ్యాత్మిక ఉపదేశాలు పొందిన తరువాత ఆ స్త్రీ తన ఆభర ణాలను యమునా నదిలో విసిరివేసింది. తన పొడవైన శిరోజాలను కత్తిరించుకొని, అతి సామాన్యమైన వలువలు ధరించి, తపస్సు చేసుకోవడానికి ఋషీకేశ్​కు బయలు దేరింది. చాలా ఏళ్లు గడిచాక గౌరీ–మా ఆ స్త్రీని మళ్లీ కలుసుకోవడం తటస్థించింది. ఆమెలో కలిగిన మార్పును చూసి గౌరీ–మా ఎంతో ఆనందించింది.

		గయకు వెళ్లినప్పుడు కొందరు స్త్రీ తీర్థయాత్రికులను ధూర్తులైన పూజారులు డబ్బు కోసం పీడిస్తున్నారని గౌరీ–మా విన్నది. తమకు డబ్బు ఇవ్వని పక్షంలో ఊరు వదలి వెళ్లడానికి కూడా అనుమతించమని పూజారులు ఆ స్త్రీలను బెదిరిం చారు. అక్కడ గౌరీ–మాకు ఎంతో గౌరవం ఉండడం వలన ఆ స్త్రీలతో మాట్లాడానికి పూజారులు ఆమెను అనుమతించారు. ఆ స్త్రీలలో ఒకరు గౌరీ–మాను ఇలా అడి గింది: “అమ్మా! నువ్వు కూడా ఒక స్త్రీవి. నిన్ను వారు బంధిస్తే, మమ్మల్ని నువ్వెలా రక్షించగలవు?” అందుకు గౌరీ–మా నవ్వి, “నన్నెవరు బంధించగలరు? కలత చెందకు. భగవంతుడు నాకు తోడుగా ఉన్నాడు. ఆయన మిమ్మల్ని కాపాడతాడు” అంది. పిదప డబ్బు తీసుకురావడానికి పోతున్నట్లు ఆ పూజారులు భావించేలా వ్యవహరించి ఆమె అక్కడ నుండి కదిలింది. కాసేపట్లో తనకు బాగా తెలిసిన పోలీసు అధికారిని వెంటబెట్టుకొని గౌరీ–మా తిరిగివచ్చి, ఆ స్త్రీలను రక్షించింది.

		స్వతహాగానే గౌరీ–మా ధైర్యశాలి; ఇతర స్త్రీలు సైతం ధైర్యశాలురుగా ఉండాలని ఆమె ఆశించేది. కొన్ని సమయాలలో గౌరీ–మా పరివ్రాజక సన్న్యాసిలా పొడవైన దుస్తులు, తలపాగా ధరిస్తుందని కొందరు భక్తురాండ్రకు తెలుసు. ఒక రోజు వినోదార్థం ఆ వేషంలో ఆమెను చూడగోరారు. ఆ వేషంలో తనను చూస్తే భయపడతారని గౌరీ–మా వారిని హెచ్చరించింది. ఒక రోజు మధ్యాహ్నం గౌరీ–మా సన్న్యాసి ఉడుపులు, తలపాగా ధరించి చేత దండం పుచ్చుకొని, పురుషులు లేని సమయంలో ఈ స్త్రీల ముందు ప్రత్యక్షమైంది. ఒక అపరిచితుణ్ణి స్త్రీలు నివసించే గదిలో హఠాత్తుగా చూడగానే ఆ స్త్రీలు భయంతో కెవ్వున అరచారు. అప్పుడు గౌరీ–మా తన సన్న్యాస వేషం తొలగించి, వారిని చీవాట్లు పెట్టింది: “ఏమిటి ఇది? ఒక పురుషుణ్ణి చూసి మీరంతా ఎందుకు అంతగా భయపడ్డారు? ఒక అపరిచితుణ్ణి ఇక్కడ చూడగానే ఏదో ఒకటి అతడి మీద విసిరివేయకుండా ఎందుకు కేకలు పెట్టారు? ఒక పురుషుణ్ణి బయటికి త్రోసివేయడం ముగ్గురు స్త్రీలకు అసాధ్యం కాదు. స్త్రీలు ఉత్తమ గృహిణులుగా మాత్రం ఉంటే చాలదు. వారు బలిష్ఠులుగా ఉండి తమను తాము రక్షించుకోవడం నేర్చుకోవాలి.”

		1916లో ఒక రోజు గౌరీ–మా బేలూరు మఠానికి వెళ్లింది. బ్రహ్మానంద స్వామి ఆమెను సాదరంగా ఆహ్వానించారు. ఆమె గురుదేవులను ఎలా కలుసుకొన్నదీ, ఆవిడ తీర్థయాత్రా విశేషాలు, తపశ్చర్యల గురించి అడిగి తెలుసుకోమని ఆయన సన్న్యాసులను ప్రోత్సహించారు. ఒక సన్న్యాసి ఇలా అడిగాడు: “ఇల్లు వదలిపెట్టి వెళ్లినప్పుడు మీకు పద్ధెనిమిదేళ్లు అని విన్నాం. ఒంటరిగా, చేత పైసా లేకుండా పయనించినప్పుడు మీరు భయపడలేదా?” అందుకు గౌరీ–మా “నాయనా! భయం అన్నది దేహాన్ని ఆధారం చేసుకొనే జనిస్తుంది. ఎవరి మూలంగాను నాకు హాని కలుగకుండా నాలో ఏదో ఉంది” అన్నది. పిదప ఆమె నొక్కివక్కాణిస్తూ ఇలా అంది: “గురుదేవుల అనుగ్రహం వలన నేను కాముకులను పురుగుల క్రింద జమకడతాను. వారి స్థానం ఎల్లప్పుడూ కాళ్ల క్రిందే.”

		సహాయ నిరాకరణోద్యమ సమయంలో ఒకసారి మహాత్మాగాంధీ కలకత్తాకు వచ్చారు. గౌరీ–మా శిష్యుడైన రాజారావు, చిత్తరంజన్​ దాస్​ ఇంట్లో గాంధీగారిని ఆమె కలుసుకోవడానికి ఏర్పాటు చేశాడు. ధారాళంగా గౌరీ–మా హిందీ మాట్లాడడం చూసి గాంధీగారు ముగ్ధులయ్యారు. ఆమె కార్యకలాపాల గురించి ఆయన విచారించారు. ఆమె నిష్కామకర్మ గురించి మాట్లాడింది; ‘మానవ సేవే మాధవ సేవ’ అనే శ్రీరామకృష్ణుల, స్వామి వివేకానందుల ఆదర్శం గూర్చి ప్రస్తావించింది. భారతదేశంలో స్త్రీవిద్య ప్రాధాన్యం గురించి గాంధీగారికి వివరించి చెప్పింది. గాంధీగారు, చిత్తరంజన్​ దాస్​ ఇద్దరూ ఆమె వ్యక్తిత్వం చూసి ముగ్ధులవడమేగాక స్త్రీల కోసం ఆమె చేస్తున్న పనిని శ్లాఘించారు కూడా.

		1936వ సంవత్సరం శ్రీరామకృష్ణుల శతవార్షిక జయంతి ఉత్సవ సందర్భంలో గౌరీ–మా వంగభాషలో ఒక ప్రసంగం చేసింది. ఆకాశవాణి ఆ ప్రసంగాన్ని ప్రసారం చేసింది. ఆ ప్రసంగానికి స్వేచ్ఛానువాదం:

		ఓం జై శ్రీరామకృష్ణ!

		మందకొడితనం, సంసారంలో తలమునకలవడం కారణంగా మనిషి జీవిత లక్ష్యాలను విస్మరిస్తాడు. మాయలో మునిగిపోయి భగవంతుణ్ణి మరచిపోతాడు. జనుల మనస్సులలో భగవత్​ చైతన్య జాగృతి కలిగించడానికి శ్రీరామకృష్ణులు ఈ యుగంలో జన్మించారు. సంజీవని లాంటి ఆయన సందేశాన్ని ఈ శతవార్షికోత్సవం మానవాళికి జ్ఞప్తికి తెస్తున్నది.

		నేను శ్రీరామకృష్ణులను తలచుకొన్నప్పుడల్లా దక్షిణేశ్వరంలో సమాధి స్థితిలోని ఆయన రూపాన్నే మనస్సులో చిత్రించుకొంటాను. ఆయన సుశ్రావ్యంగా పాడిన ‘వెర్రివానిని చేయవే నీ ప్రేమలోన పిచ్చివానిని చేయవే నను గన్న తల్లి! ఏల జ్ఞానము ఏల తర్కము....” పాట నా చెవులలో ధ్వనిస్తూ వుంటుంది.

		ఈ శుభ సమయంలో శుష్కంగా చర్చించడం, వివేకంగా విచారణ చేయడం మానుకొందాం. మనలో ప్రగాఢ విశ్వాసాన్నీ, భగవంతుని పట్ల పరిపూర్ణ శరణాగతిని పెంపొందించుకొందాం. గురుదేవుల అమర సందేశాన్ని ఆచరణలో పాటిద్దాం. తపశ్చర్య ద్వారా, ఆత్మత్యాగం ద్వారా తన భర్త లక్ష్యసాధనకు సహాయపడిన ఆ మహానుభావురాలు శ్రీ శారదాదేవికి శ్రద్ధాంజలి ఘటిద్దాం.

		శ్రీరామకృష్ణులు ఆదర్శప్రాయులైన సాధువు మాత్రమే కాదు, ఆయన శక్త్యోపాసకులు. ఆయన శక్తి ప్రస్తుతం దశదిశలా ప్రసరిస్తున్నది. ఆయన పేరిట అనేక లోకోపకార సంస్థలు స్థాపితమవుతున్నాయి. పేదల, పీడితులకై ఆయన హృదయం ద్రవించిపోయేది. గురుదేవుల నుండి సజీవ దైవాలను (మానవరూపంలోని భగవంతుడు) ఆరాధించాలనే భావనను వివేకానంద స్వామి పుణికిపుచ్చుకొని, యావత్ప్రపంచంలో ఆ భావనను ప్రచారం చేశారు.

		శ్రీరామకృష్ణుల దివ్యమయ జీవితాన్ని గూర్చి ఎంత చెప్పినా దానికి ముగింపు లేదు. ఆయన అనంత స్వభావాన్ని వర్ణించడం మాటలకు అందని పని. వివిధ మతాలూ, మతశాఖలూ, బహుముఖ భావనలూ ఆయనలో కలిసిపోయి ఉన్నాయి. ఆయన ఆదర్శంలో విభజనగాని, ప్రతికూలతగాని, ఘర్షణగాని ఉండవు; గొప్ప సామరస్యం, ఏకత్వం మాత్రమే ఉన్నాయి. ఎవరి జీవితం భక్తి, జ్ఞాన, కర్మ యోగాల సమ్మిశ్రణమో ఆ శ్రీరామకృష్ణులను మనం జ్ఞాపకం చేసుకొని పునీతులమవుదాం గాక!

		శాంతిః శాంతిః శాంతిః

		“ఒక సంస్థ విజయానికి కారణం అది పెద్దది కావడం కాదు, అది నెల కొల్పబడి దీర్ఘకాలం కావడం కాదు. అందుకు కారణం దాన్లోని వ్యక్తులు దాంతోనే జీవించారు, దాంతోనే నిద్రించారు, దాంతోనే కలగన్నారు, దాని కోసం భవిష్యత్​ ప్రణాళికలు రూపొందించారు” అనే లోకోక్తి ఒకటి ఉంది. గౌరీ–మా దీనిని తన జీవితంలో ఆచరించింది. గురుదేవులు చేయమన్న పనిని తు.చ. తప్పక చేస్తూ ఆధునిక భారతదేశంలో స్త్రీ విద్య కోసం పాటుపడిన వారిలో అగ్రగామిగా ఆమె నిలిచారు. ప్రాచీన భారతీయ ఆదర్శాల ప్రకారం ఆమె ఒక అద్భుతమైన విద్యా సంస్థను నెలకొల్పింది. ఆశ్రమ స్త్రీలకు శిక్షణ గరపింది. అయినప్పటికీ తనను ఆశ్రమ సేవకురాలిగానే గౌరీ–మా పరిగణించుకొన్నది. స్వయంగా పావనమైన, అంకితమైన, నిరాడంబరమైన జీవితం గడపడం వలన గౌరీ–మా తన విద్యార్థినులకు అద్భుతమైన సోదాహరణగా విరాజిల్లింది. ఆమె వారితో ఇలా చెప్పేది: “స్త్రీ అందం దుస్తులు, అలంకరణలతో కాక భౌతిక, మానసిక పావనత్వంతో ద్విగుణీ కరిస్తుందని గుర్తుంచుకోండి.”

		వృద్ధాప్యం సమీపించేకొద్దీ శారీరక దౌర్బల్యం ఆమెను ఆవహించసాగింది. కానీ ఆమె వివిధ ఆధ్యాత్మిక భావస్థితులలో కాలం గడపసాగింది. ఒక రోజు ఇద్దరు సన్న్యాసినులతో ఆమె, “చూడండి, నేను బృందావనానికి పోతున్నాను. నా కోసం విలపించకండి” అంది. ఈ సమయంలో ఎవరైనా ఐహిక ప్రశ్నలు అడిగినప్పుడు ఆమె వారితో ఇలా చెప్పేది: “నాతో ఇక మీదట సంసార పరంగా ఏమీ మాట్లాడకండి. గురుదేవుల గురించే మాట్లాడండి. అందువలన నాకు ఆనందమూ, మీకు ధన్యతా చేకూరుతాయి.” అనురక్తి, భ్రాంతి, మరణ భయం – ఇవేవీ గౌరీ–మాను కదిలించలేకపోయాయి. ఆమె ఆత్మానందంలో విలీనమై పోయింది.

		1938 ఫిబ్రవరి 28వ తేదీ మహాశివరాత్రి పర్వదినాన గౌరీ–మా, “గురు దేవులు తంత్రులను లాగుతున్నారు” అని ప్రకటించింది. ఆనాటి మధ్యాహ్నం తన నిష్క్రమణకు సిద్ధం కాసాగింది. చీర ధరించడంలో తనకు సహాయం చేయమని విద్యార్థినులను కోరింది. పట్టుచీర ధరించి, పైన శాలువ కప్పుకొంది. మెడలో పువ్వులమాల ధరించింది. తన రథం వస్తున్నదని ఆమె సూచించింది. ఆ రోజు రాత్రి తన సహాయకురాలైన దుర్గాదేవితో రాబోయే గురుదేవుల జయంత్యుత్సవం గురించి ముచ్చటిస్తూ, సంప్రదాయాన్ని తు.చ. తప్పక పాటించమని ఆమెకు చెప్పింది.

		మర్నాడు ఉదయం, మార్చి 1వ తేర్చి మంగళవారం గౌరీ–మా తన అనుంగు విష్ణువు ప్రతిమను దుర్గాదేవికి అందించి, సాంత్వన పొందింది. ఆ రోజంతా ఆమె గురుదేవుల గురించి మాట్లాడుతూ ఆనందంగా గడిపింది. ఆ సాయంత్రం, ‘గురు శ్రీరామకృష్ణా’ అంటూ బిగ్గరగా మూడుసార్లు ఉచ్చరించి, తన మంత్రాన్ని మౌనంగా జపించసాగింది. రాత్రి 8 – 15 గంటలకు గౌరీ–మా మరణించింది. గురుదేవులైన శ్రీరామకృష్ణుల భౌతికకాయాన్ని దహనం చేసిన కాశీపూర్​ శ్మశాన వాటికలో మర్నాడు గౌరీ–మాకు విధివిహితంగా దహనసంస్కారం జరిపించారు.

దిగువ ప్రవృత్తి నుండి ఉన్నత ప్రవృత్తికి మానవులు పరిణతి చెందడానికిమతం దోహదం చేస్తుంది. ప్రతి సదాచారికీ (saint) గతం ఉన్నట్లే ప్రతి పాపికీభవిష్యత్తు ఉంటుంది. ప్రతి యుగంలోనూ భగవంతుడు అవతారం దాల్చి ధర్మమనేజ్యోతిని పుచ్చుకొని దుర్మార్గులకు, నయవంచకులకు వెలుగుబాట చూపుతాడు. అవతారమూర్తి శక్తిని రెండు విధాలుగా అభివ్యక్తం చేస్తాడు: పావనులైన శాశ్వతసహచరుల సహాయంతో పతనమైన ధర్మాన్ని పునరుద్ధరిస్తాడు; దుర్మార్గుల దౌష్ట్యాన్ని ఆయన రూపుమాపి ఉద్ధరింపచేసే తన శక్తిని ప్రదర్శిస్తాడు.

శ్రీరామకృష్ణుల దివ్యలీలలో ప్రతాపచంద్ర హాజ్రా పాత్ర ఎంతో ముఖ్యమైనది.ప్రతి మానవ బలహీనతనూ హాజ్రా పాత్ర ప్రదర్శించింది. అతడు అహంకారి, అసత్యవాది, దురాశాపరుడు, స్వార్థపరుడు, అసూయాపరుడు, తుంటరి, నేర్పరి, నయవంచకుడు. సమాజంలో అటువంటి వ్యక్తులు అరుదు కాదు. ఈ రకంవ్యక్తితో సన్నిహిత సాంగత్యం నెరపడం ఎంతో కష్టమైనప్పటికీ, హాజ్రాతో దక్షిణేశ్వరంలో శ్రీరామకృష్ణులు ఆరేళ్లు నివసించారు. హద్దూ అదుపూలేని ఈ వ్యక్తితోశ్రీరామకృష్ణులు వ్యవహరించడమే కాక ఇతరులను అతడి దుష్ప్రభావం నుండిరక్షించారు కూడా.

1883 జూలై 22వ తేదీ శ్రీరామకృష్ణులు భావపారవశ్య స్థితిలో హాజ్రాగురించి ఇలా చెప్పారు: “హాజ్రా ఎండిన కట్టె లాంటివాడు. అలాంటప్పుడు అతడెందుకు ఇక్కడ నివసిస్తున్నాడు? దీన్లో కూడా ఒక అర్థం ఉంది. నాటకంరక్తికట్టడానికి జటిల, కుటిల వంటి1 కష్టాలు కల్పించే పాత్రలు కూడా ఉండాలి.”

 
 [image: image]
  కాశీపూర్​ ఉద్యానగృహం
(1896, ఆగష్టు, 16వ తేదీ శ్రీరామకృష్ణులు ఇక్కడ మహాసమాధి చెందారు)
 
ప్రతాపచంద్ర హాజ్రా కామార్పుకూర్​కు పశ్చిమాన కొద్దిమైళ్ల దూరంలోని మారగోరె అనే గ్రామంలో 1846లో జన్మించాడు. అతడి తండ్రియైన నారాయణ్​ హాజ్రా ఒక సన్నకారు రైతు. గ్రామ పాఠశాలలో హాజ్రా విద్యాభ్యాసం చేశాడు; వారిది వైష్ణవ సంప్రదాయం. అతడికి భగవంతుని పట్ల అంతగా భక్తివిశ్వాసాలు లేవనే చెప్పాలి. తండ్రి మరణానంతరం కుటుంబ బాధ్యత హాజ్రా మీద పడింది. తల్లి, భార్య, పలువురు పిల్లలను అతడు పోషించవలసి వచ్చింది. తన వృత్తియైన వ్యవసాయాన్ని పట్టించుకోకపోవడం వలన అతడి కుటుంబం వేయి రూపాయల పైబడి అప్పుల పాలైంది. సంపాదనకై అతడు చేసిన ప్రయత్నాలన్నీ విఫలమయ్యాయి. చివరి ప్రయత్నంగా అతడు భగవన్నామ జపం మొదలుపెట్టాడు. భగవంతుడు ఏదో రకంగా ధనం సమకూరుస్తాడని అతడు ఆశించాడు. పూర్వీకుల ఆస్తి మీద వచ్చే స్వల్ప ఆదాయంతో ఆతడి కుటుంబం భారంగా మనుగడ సాగించింది.

1879లో శ్రీరామకృష్ణులు తమ స్వగ్రామమైన కామార్పుకూర్​కు వెళ్లారు. అక్కడ నుండి తమ మేనల్లుడు హృదయ్​ జన్మస్థలమైన శిహార్​కు వెళ్లారు. శిహార్​కు సమీపంలోని ఫులూయ్​ – శ్యాంబజార్​ గ్రామంలోని భక్తులు సదా కీర్తనలు గానం చేస్తూ కాలం గడుపుతున్నారని ఆయన విన్నారు. శ్యాంబజార్​ ప్రక్కనున్న బెల్టే గ్రామవాస్తవ్యుడైన నటవర్​ గోస్వామి తన ఇంటిని పావనం చేయమని గురుదేవులను ఆహ్వానించాడు. హృదయ్​తో కలిసి గురుదేవులు అక్కడకు వెళ్లారు. కాలాంతరంలో ఆయన తమ ఆ అనుభవాన్ని ఇలా వివరించారు: “ఆ గ్రామంలో ప్రవేశించే ముందు నాకు గౌరాంగుని దివ్యదర్శనం కలిగింది. గౌరాంగుని భక్తులను చూడ బోతున్నానని గ్రహించాను. ఏడు పగళ్లు, రాత్రుళ్లు పెద్ద జనసమూహం నన్ను ఆవ రించింది. ఎంత ఆకర్షణ! రాత్రింబవళ్లు కేవలం కీర్తన, నృత్యాలే! జనం గోడలపై బారులు తీరి నిలబడ్డారు; చెట్ల మీద కూడా ఎక్కివున్నారు..... ఈ ఇలలో భగవం తుడు అవతరించినప్పుడు ఆయన జనాన్ని యోగమాయ ద్వారా ఆకర్షిస్తాడు. జనం మంత్రముగ్ధులవుతారు.”

ఆ నిరంతరాయమైన తీవ్ర భగవత్​ ఉత్సుకత శ్రీరామకృష్ణుల ఆరోగ్యానికి హాని కలిగిస్తుందేమోనని, హృదయ్​ గోప్యంగా ఆయనను శిహార్​కు తీసుకుని వెళ్లాడు. ఇక్కడే హాజ్రా ప్రప్రథమంగా శ్రీరామకృష్ణులను కలుసుకొన్నాడు. హృదయ్​ను ఇంతకు మునుపే హాజ్రా ఎరుగును; గురుదేవులను గూర్చి విన్నాడు. హృదయ్​ స్వస్థలానికి హాజ్రా గ్రామం కొద్దిమైళ్ల దూరంలో ఉంది. శ్రీరామకృష్ణులు శిహార్​లో బసచేసి ఉన్నారని వినగానే హాజ్రా ఆయనను చూడడానికి అక్కడకు వెళ్లాడు. హాజ్రా గురుదేవులను ఇలా అడిగాడు: “భగవంతునికి చెవులున్నాయా? ఆయనను ఎంతగానో ప్రార్థించాను కాని ఎలాంటి జవాబు రాలేదు. నిజంగా ఆయన నా ప్రార్థనలు ఆలకించాడా?” అందుకు శ్రీరామకృష్ణులు నవ్వి, ఇలా అన్నారు: “విను, నీ ప్రార్థనలు ఆయనకు ఎందుకు వినబడలేదో తెలుస్తుంది. నువ్వొక వ్యవసాయ దారుని కుమారుడివి. రైతులు తమ చెరకు పొలాలకు ఒక ఏటి నుండి కాలువను త్రవ్వి నీరు పారించడం నువ్వు చూసివుంటావు. కాలువలో ఎక్కడన్నా గండి పడి వుంటే నీరు పొలంలోకి ఎలా పారుతుంది? ఏటిలోని నీటినంతా పంపించినప్పటికీ పొలంలోకి చుక్క నీరు కూడా పారదు; పొలం ఎండిపోయే ఉంటుంది. కోర్కెలు కూడా కాలువలోని గండ్లలాంటివే. నువ్వు నిస్సందేహంగా జపధ్యానాలు అనుష్ఠిస్తావు. కాని నీ కోర్కెలనే చిల్లుల గుండా అవి కారిపోతాయి. నీ మనస్సులో కోర్కెలు పూర్తిగా అంతరించనంత దాకా నీ ప్రార్థనలు భగవంతుని చేరవు.”

శ్రీరామకృష్ణుల వచనాలు హాజ్రాకు అవగతమైనప్పటికీ, ఆతడి సంశయాత్మక నైజం మీద అవి ఎలాంటి ప్రభావాన్నీ కల్పించి ఉండవనటం స్పష్టం. గురుదేవులతో హాజ్రా ప్రథమ సమావేశం గురించిగాని, అతడు ఆయనతో చేసిన సంభాషణ గురించి గాని ఎలాంటి దాఖలా లేదు. ఏది ఏమైనప్పటికీ 1882లో మిథ్యా పరి త్యాగంతో హాజ్రా ఇల్లు వదలిపెట్టి దక్షిణేశ్వరం చేరాడు. శ్రీరామకృష్ణులు సాదరంగా ఆహ్వానించి, కాళికాలయంలో అతడికి భోజన, బస ఏర్పాట్లు చేయించారు. అతడికి బట్టలు, ఇతర అవసరాలు కూడా ఆయన సమకూర్చారు. అప్పుడప్పుడు అతడితో భగవంతుణ్ణి గురించి ముచ్చటించేవారు. ఈ క్రొత్త వాతావరణంలో హాజ్రా హాయిగా కాలం గడపసాగాడు. శ్రీరామకృష్ణుల గదికి ఆగ్నేయం వైపున ఉన్న వసారాలో తన సాధనకు ఆసనం ఏర్పాటు చేసుకొన్నాడు. నిత్యం గంగలో స్నానం చేసేవాడు. కాళికాలయ ప్రసాదం తిని, జపమాలతో జపం అనుష్ఠించేవాడు.

హాజ్రా ఆలోచనా ధోరణి ప్రకారం మతమంటే సంస్కార విధులను నిర్వర్తిం చడం, జపమాల త్రిప్పుతూ జపం చేయడం, శాస్త్రాలను అధ్యయనం చేయడం, నుదుట నామాలు అలదుకోవడం మొదలైనవి. కాని దక్షిణేశ్వరానికి వచ్చిన తరువాత శ్రీరామకృష్ణులు పైవి ఏవీ చేయకపోవడం అతడు గమనించాడు. ఒక రోజు గురుదేవులకు హాజ్రా ఇలా సలహా ఇచ్చాడు: “మహాశయా! మీరు మత సంప్ర దాయాన్ని అనుసరించడం లేదు. ఇలాగే మీరు కొనసాగిస్తే జనం మిమ్మల్ని గౌర వించరు. కనీసం ఇతరులు చూస్తారనే ఉద్దేశంతోనైనా నా మాదిరి జపమాల త్రిప్పుతూ జపం చేయండి. పూసలను త్రిప్పుతూ జనానికి మీరు కనబడితే వారు మిమ్మల్ని గొప్ప ధార్మికులుగా పరిగణిస్తారు.”

హాజ్రా సలహా విని శ్రీరామకృష్ణులు కడుపుబ్బ నవ్వారు. ఆయన లాటూ, హరీశ్​, గోపాల్​, రామ్​లాల్​లను పిలిచి వారితో ఇలా చెప్పారు: “హాజ్రా నాతో ఏం చెప్పాడో మీకు తెలుసా? జపమాలను త్రిప్పుతూ జపం చేయమని నాకు సలహా ఇస్తున్నాడు. కాని నేను ఇంకా అలా చేయలేను. నేను అలా చేయకపోతే జనం నన్ను గౌరవించరని అతడంటున్నాడు. అది నిజమా?”

భక్తులు ఆ మాట విని హాజ్రా పట్ల చిరాకుపడ్డారు. కోపంతో హరీష్​ ఇలా అన్నాడు: “మహాశయా! హాజ్రా మాటలు పట్టించుకోకండి. అతడు పల్లెటూరి బైతు, పల్లెటూరి బుద్ధి.” అందుకు గురుదేవులు, “అలా చెప్పవద్దు. జగజ్జనని అతడి ద్వారా మాట్లాడుతోంది” అన్నారు. కాని హరీష్​ ధిక్కార ధోరణిలో ఇలా అన్నాడు: “ఏమంటున్నారు మీరు? మీకు సలహా ఇవ్వడానికి జగజ్జననికి హాజ్రా తప్ప మరెవరూ దొరకలేదా?” “అవును. అమ్మ తన సందేశాన్ని ఈ విధంగానే తెలియజేస్తుంది” అన్నారు శ్రీరామకృష్ణులు.

కొన్ని సమయాలలో శ్రీరామకృష్ణులు పరిహాస ధోరణిలో హాజ్రాను రెచ్చగొట్టే వారు. 1883 జనవరి 1వ తేదీ హాజ్రా ప్రక్కన కూర్చుని గురుదేవులు భక్తులతో మాట్లాడుతున్నారు. ఆయన ఇలా వ్యాఖ్యానించారు: “హాజ్రా తేలికగా తీసిపారవేయా ల్సిన వ్యక్తి కాడు. ఎవరన్నా పెద్ద దర్గాను (మహమ్మదీయ పూజామందిరం) ఇక్కడ (తమను సూచిస్తూ) కనుగొంటే, హాజ్రా చిన్న దర్గా.” ఈ వ్యాఖ్యానం విని భక్తులు నవ్వారు. కాని హాజ్రాలో అహం పెరిగింది.

1884 అక్టోబర్​ 26వ తేదీ శ్రీరామకృష్ణ కథామృతంలో ‘మ’ ఇలా నమోదు చేశాడు:

గురుదేవుల వద్ద భక్తులు సెలవు పుచ్చుకొని వెళ్లిన తరువాత మహిమా చరణ్​, హాజ్రాను గదిలోకి తీసుకువచ్చాడు. ‘మ’ అక్కడే ఉన్నాడు. మహిమా చరణ్​ శ్రీరామకృష్ణులతో ఇలా చెప్పాడు: “మహాశయా! మీ మీద ఒక ఫిర్యాదు. హాజ్రాను ఇంటికి వెళ్లమని చెప్పారట కదా! అయితే అతడికి ఇంటికి వెళ్లాలని ఏమాత్రమూ లేదు.”

గురుదేవులు: అతడి తల్లి రామ్​లాల్​తో చెప్పుకొని ఎంతో బాధపడిం దట. అందుకే కనీసం మూడు రోజులపాటయినా ఇంటికి వెళ్లి ఆమెను చూసిరమ్మని అతడితో చెప్పాను. తల్లిని కష్టపెడితే ఆధ్యాత్మిక సాధనల్లో ఫలం దక్కుతుందా ఏమిటి?.... అయినా హాజ్రా లాంటి జ్ఞానికి సంసారం లోకి వెళితే మటుకు భయం ఎందుకు?

మహిమాచరణ్​ (నవ్వుతూ) : మహాశయా! హాజ్రా జ్ఞాని అయిపోయి నప్పుడే కదా ఆ ప్రశ్న తలెత్తేది.

గురుదేవులు (నవ్వుతూ) : ఊహూఁ, హాజ్రాకు సర్వం సిద్ధించింది. పిల్లలు, స్వల్ప అప్పు కారణంగానే సంసారం పట్ల కించిత్తు అనురక్తి అతడిలో ఉంది.

మహిమాచరణ్​: అయితే అతడికి జ్ఞానం ఎక్కడ ఉంది మహాశయా?

గురుదేవులు (నవ్వుతూ) : ఓ, నీకు తెలియదా? ప్రతి ఒక్కరూ హాజ్రా ఉత్తముడని అంటుంటారు. దక్షిణేశ్వర ఆలయోద్యానంలో అతడు నివసిస్తున్నా డని ప్రతి ఒక్కరికీ తెలుసు. జనం హాజ్రాను గురించి తప్ప మరేదీ మాట్లాడడం లేదు. దీని (తమను సూచిస్తూ) గురించి అడిగే నాథుడే లేడు. (అందరూ నవ్వారు)

హాజ్రా: మహాశయా! మీరు అసదృశులు. ఈ లోకంలో మీకు సమా నులు ఎవరూ లేరు. అందుకే మిమ్మల్ని ఎవరూ అర్థం చేసుకోలేకున్నారు.

గురుదేవులు: అదీ సంగతి. అసదృశులతో ఎవరూ వ్యవహరించక పోవడం నిజమే. కాబట్టి జనం దీని (తమను) గూర్చి ఎందుకు పట్టించు కొంటారు?

మహామాచరణ్​: మహాశయా! అతడికి మాత్రం ఏం తెలుసు? మీరు ఎలా చెబితే అలా చేస్తాడు. గురుదేవులు: అదేం కాదు. నువ్వే అతణ్ణి అడిగి చూడు. నాతో,

‘నీకూ నాకూ ఎలాంటి సంబంధమూ లేదు’ అంటాడతడు. మహిమాచరణ్​: ఎక్కువగా వాదిస్తూంటాడు.

గురుదేవులు: మధ్య మధ్యలో నాకు పాఠాలు నేర్పుతూవుంటాడు. (అందరూ నవ్వారు) కొన్ని సమయాలలో అతడు అతిగా వాదిస్తూవుంటే అతణ్ణి చీవాట్లు పెడతాను. దోమ తెర లోపల పరుపు మీద పడుకొన్నప్పుడు అతణ్ణి బాధపెట్టానన్న ఆలోచనతో క్షోభించేవాడిని. దాంతో ప్రక్క మీద నుండి లేచి హాజ్రా వద్దకెళ్లి, నమస్కరించేవాడిని. అప్పుటికిగాని నా మనస్సు స్థిమితపడేది కాదు.

ఆధ్యాత్మిక అహం ఎంత సూక్ష్మమైనదంటే, దానిని సమూలంగా తొలగించడం అసాధ్యం. కించిత్తు జపం చేస్తూ హాజ్రా ఆధిక్యభావం పెంపొందించుకొన్నాడు. నిజమైన ప్రగాఢ శాస్త్రజ్ఞానం అతడిలో లోపించింది. కాని అది తనకు ఉందని అతడు బుకాయిస్తాడు. ఇది తరచూ భక్తులలో గందరగోళం సృష్టించడం కద్దు. అనేక సందర్భాలలో శ్రీరామకృష్ణులు ఆతణ్ణి సరిదిద్దేవారు. ఒకసారి ఆయన అతడితో ఇలా అన్నారు: “శుద్ధ ఆత్మను ఈశ్వరుడని ఎందుకు సంబోధిస్తావు? శుద్ధాత్మ నిష్క్రియమైనది, మూడు అవస్థలకూ సాక్షీభూతమైనది. సృష్టి, స్థితి, లయాలను గూర్చి ఆలోచించినప్పుడు నేను శుద్ధాత్మను ఈశ్వరుడని పేర్కొంటాను. శుద్ధాత్మ ఎలా ఉంటుందో తెలుసా? సూదికి ఎంతో దూరంలోని అయస్కాంతం లాంటిది అది. సూది కదలుతుంది కాని అయస్కాంతం ఎలాంటి కదలికా లేక నిష్క్రియమై ఉంటుంది.”

ఒక సందర్భంలో శ్రీరామకృష్ణుల సమక్షంలో భక్తులకు హాజ్రా తత్త్వజ్ఞానం గురించి వివరించసాగాడు. వారితో అతడు ఇలా చెప్పాడు: “ఇరవై నాలుగు (చతుర్వింశతి) తత్త్వాల గురించి తెలుసుకోవడమే తత్త్వజ్ఞానం.” ఆ పదానికి అత డిచ్చిన అర్థం తప్పు.

ఒక భక్తుడు: అవి ఏవి?

హాజ్రా: పంచభూతాలు, అరిషడ్వర్గం, పంచ జ్ఞానేంద్రియాలు, పంచ కర్మేంద్రి యాలు మొదలైనవి.

‘మ’ (గురుదేవులతో, నవ్వుతూ) : అరిషడ్వర్గం కూడా ఇరవై నాలుగు తత్త్వాలలో చేరిందంటున్నాడు.

గురుదేవులు (నవ్వుతూ) : చూడు! తత్త్వజ్ఞానం పేరిట ఏదేదో వాగుతున్నాడు. ఆ పదానికి నిజమైన అర్థం ఆత్మజ్ఞానం. తత్​ అనే పదానికి పరమాత్మ అని అర్థం, త్వం అంటే జీవాత్మ. జీవాత్మ పరమాత్మ అభిన్నమనే జ్ఞానం కలిగినప్పుడు అది తత్త్వజ్ఞానం అవుతుంది.

సిగ్గుపడిపోయి హాజ్రా అక్కడ నుండి వెళ్లిపోయాడు. శ్రీరామకృష్ణులు భక్తులతో ఇలా అన్నారు: “అతడు వితండవాదం చేయడంతో సరి. ఈ క్షణం సర్వం తెలిసినట్లు మాట్లాడతాడు. కాని మరుక్షణం మళ్లీ పాత కథే..... బ్రాహ్మణుడిగా జన్మించకుంటే మనిషికి ముక్తి లేదంటాడు హాజ్రా. అందుకు నేను ఇలా అన్నాను: “అదెలా? భక్తి వలన మాత్రమే మనిషికి ముక్తి ప్రాప్తిస్తుంది. శబరి ఒక బోయవాని కుమార్తె. ఆమె, రుహిదాసు తదితరులు నిమ్నకులస్థులు. వారంతా భక్తి మూలంగానే ముక్తిపొందారు.” ఐనప్పటికీ.... అంటూ పట్టుబట్టబోయాడు.... భక్తి కన్నా మించినది ఏదీ లేదనీ, భక్తికి ఎలాంటి స్వార్థ ప్రయోజనమూ లేదనీ నేను చెప్పాను. హాజ్రా నా మాటలు ఖండించాడు. అతడితో ఇలా చెప్పాను: “ఏదైనా సాయం కోరి ధనికుని వద్దకు వెళితే అతడు విసుక్కుంటాడు. కోపంగా, ‘అదుగో వస్తున్నాడు చూడు’ అంటాడు. ప్రక్కకు రాగానే, ‘కూర్చో’ అంటాడు ఉదాసీన వైఖరితో. ఒకటే విసుగుదల. వీళ్లను అలాంటి యాచకుణ్ణి తనతోపాటు బండిలో తీసుకువెళ్లడు.” కాని భగవంతుడు అటువంటి లౌకిక సంపన్నుల వంటివాడు కాడని హాజ్రా అంటాడు. డబ్బు ఇచ్చి బాధపడతాడనడానికి సిరిసంపదలకు ఆయనకు ఏం కొదవ? హాజ్రా కొనసాగించాడు: “ఆకాశం నుండి వర్షం కురిసినప్పుడు గంగ మొదలైన పెద్ద నదులూ, జలాశయాలూ నిండి పొంగిపొరలుతాయి. చిన్న చెరువులు కూడా నిండిపోతాయి. అదే విధంగా భగవంతుని అనుగ్రహం లభిస్తే భక్తిజ్ఞానాలు మంజూరు చేస్తాడు. దానితోపాటు సంపదలూ ఇస్తాడు.”

‘మ’ : హాజ్రా వదరుబోతు. అతడు మౌనం వహించనంత దాకా ఏదీ సాధించలేడు.

గురుదేవులు: అప్పుడప్పుడు నా వద్దకు వచ్చి సాత్వికుడిగా మారతాడు. కాని అదేం గ్రహచారమో ఏమో మళ్లీ వాదింప నారంభిస్తాడు.

అహంకారాన్ని వదలించుకోవడం ఎంతో కష్టం. రావిచెట్టును ఇవాళ నరకండి, మర్నాటి కది చిగురించి ఉంటుంది. వ్రేళ్లు ఉన్నంత దాకా అది చిగురిస్తూనే ఉంటుంది.

హాజ్రాతో వ్యవహరించడంలో శ్రీరామకృష్ణులు కనబరచిన సహనం వర్ణనా తీతం. నిజానికి దక్షిణేశ్వరంలో శ్రీరామకృష్ణులకు హాజ్రా అతిథి; అయినప్పటికీ అతడు ఆయనను ఇతరుల ముందు విమర్శించేవాడు. అయితే నరం లేని హాజ్రా నాలుక విమర్శించకుండా ఎవరినీ వదలిపెట్టింది లేదు. ఒక పట్టాన అతడికి ఏదీ నచ్చదు, ముఖ్యంగా పరిశుభ్రత, దైవభక్తి విషయంలో మరీను. అయినప్పటికీ శ్రీరామకృష్ణులు ఆతడి శ్రేయోభిలాషి. ఒక రోజు అతడితో ఇలా అన్నారు: “మితి మీరి తినకు, బాహ్య పరిశుభ్రత గురించిన వెర్రిని వదలించుకో. వెర్రి ఉన్న వ్యక్తులు జ్ఞానం సముపార్జించలేరు. అవసరమైనంత వరకు మాత్రమే సంప్రదాయం పాటించు. మితిమీర వద్దు.... సైద్ధాంతికపరంగా నువ్వు చేస్తున్నది సరైనదే కాని ఆచరణలో కాదు. కీటకాలతో సహా ఎవరిలోనూ తప్పులు చూడకుండా ఉండేటట్లు కూడా ప్రార్థించు... నారాయణుడే స్వయంగా ఈ అన్ని రూపాలూ దాల్చివున్నాడు. ఒక దుర్మార్గుణ్ణి సైతం ఆరాధించవచ్చు.”

హాజ్రా: భక్తి కోసం మనం చేసే ప్రార్థనలు భగవంతుడు ఆలకిస్తాడా?

గురుదేవులు: తప్పకుండా. నూరుసార్లు బల్లగుద్ది చెబుతాను. కాని నీ ప్రార్థన నిజాయతీగా చిత్తశుద్ధి గలదై ఉండాలి. లౌకికులు తమ భార్యా పిల్లల కోసం విలపించేటట్లు భగవంతుని కోసం విలపిస్తారా?

శ్రీరామకృష్ణుల ఉపదేశం హాజ్రా మనస్సును ఒక క్షణం ఉప్పొంగించింది; వినమ్రంగా శ్రీరామకృష్ణుల పాదధూళి అతడు స్వీకరించబోయాడు. “ఏమిటిది?” అంటూ ఆయన తమ పాదాలను వెనక్కు తీసుకొన్నారు. నిరుత్సాహపడ్డ హాజ్రా, “దయతో తన వద్ద ఆశ్రయం ఇచ్చిన వ్యక్తి పాదధూళిని నే నెందుకు స్వీకరించ కూడదు?” అని అడిగాడు. వెంటనే శ్రీరామకృష్ణులు, “భగవంతుణ్ణి సంప్రీతుని గావించు, ప్రతి ఒక్కరూ సంతృప్తి చెందుతారు. ‘ఆయన ప్రసన్నుడైతే, లోకం ప్రసన్నమవుతుంది’” అని చెప్పారు.

శ్రీరామకృష్ణులను సేవించడానికి లేదా స్పృశించడానికి వలసినంత పావనత్వం తనలో లేదని చివరికి హాజ్రా గ్రహించాడు. కాబట్టి తన మనశ్శరీరాలను పావనం చేసుకోవడానికి పునీతమైన గంగానది మట్టిని మ్రింగి రేయింబవళ్లు మంత్రజపం చేయడానికి అతడు నిశ్చయించుకొన్నాడు. దోమతెరలోకి వెళ్లి ఒక దుప్పటి మీద పడుకొని పూసలను లెక్కించసాగాడు. గంగానది మట్టిముద్దను తన ప్రక్కన ఉంచు కొని, ఒక జపమాల భ్రమణం పూర్తికాగానే ఒక చిన్న మట్టి గుళికను నోట వేసు కోసాగాడు. పగలూ రేయీ ఈ కార్యక్రమం కొనసాగించాడు. సర్వజ్ఞులూ, దయా ళుమా అయిన గురుదేవులు హాజ్రాపట్ల ప్రసన్నులైనారు. అతడి గదికి వెళ్లి, అతణ్ణి పిలిచారు. కాని హాజ్రా ఆయన పిలుపుకు స్పందించకుండా జపం కొనసాగించాడు. పిదప ఆయన దోమతెర నెత్తి, ఆతడి చేయి పుచ్చుకొని తమ గదికి తీసుకు వచ్చారు. ఆ తరువాత హాజ్రాను తన పాదాలు ఒత్తమని అడిగారు. ఆ రకంగా హాజ్రా అవ్యక్త వాంఛ ఈడేరింది.

అద్భుతానంద స్వామి తన స్మృతులలో ఇలా ప్రస్తావించారు: “ఒక రోజు గురుదేవుల పాదాలు ఒత్తాలనే కోర్కె హాజ్రాకు కలిగింది. కాని ఆయన అందుకు అనుమతించలేదు. హాజ్రా మనసు గాయపడింది. అతడు గదిలో నుండి బయటకు వెళ్లి మొహం ముడుచుకొని కూర్చున్నాడు. చివరికి గురుదేవులు అతణ్ణి లోపలకు రమ్మని పిలిచారు. ఆ రోజు మాత్రమే అతడు గురుదేవులను సేవించాడు.”

హాజ్రా గొప్ప నేర్పరి, అంచనాలు వేయడంలో దిట్ట. శ్రీరామకృష్ణుల వద్దకు వచ్చే సంపన్న భక్తులను సదా స్వార్థానికి ఉపయోగించుకోవాలని ప్రయత్నించేవాడు. అవకాశం చిక్కినప్పుడల్లా వారిని పిలిచి వారితో వేదాంతం గురించి మాట్లాడేవాడు. వారి నుండి డబ్బు గుంజి తన అప్పు తీర్చివేయడమే అతడి ప్రధానోద్దేశం. నయ వంచనా ఆధ్యాత్మికతా ఎన్నడూ కలిసి ఉండవు. హాజ్రా జిత్తులమారి ప్రవర్తనను గురించి ప్రస్తావిస్తూ శ్రీరామకృష్ణులు భక్తులతో ఇలా అన్నారు: “ఇక్కడ హాజ్రా జప ధ్యానాలు అనుష్ఠిస్తాడు. కాని అతడికి గ్రామంలో భార్యాపిల్లలు, పొలం ఉన్నాయి. కాబట్టి ఆధ్యాత్మిక సాధనతోపాటు అతడు దళారి వ్యాపారం కూడా కొనసాగిస్తాడు. అటువంటి వ్యక్తుల మాటకు నిలకడ ఉండదు.”

గురుదేవుల గదికి ఒక ప్రవేశద్వారంగా ఉపయోగపడుతున్న ఆగ్నేయ వసా రాలో తరచూ హాజ్రా కూర్చుంటాడు. కొన్ని సమయాలలో క్రొత్తగా వచ్చేవారు హాజ్రాను, “శ్రీరామకృష్ణ పరమహంసగారు ఎక్కడ ఉన్నారో చెప్పగలరా?” అని అడిగేవారు. అందుకు హాజ్రా, “ఆయనను ఎందుకు చూడాలనుకొంటున్నారు? భగవంతుణ్ణి వినగోరితే ఇక్కడ కూర్చోండి. ఆయనను గురించి నేను చెబుతాను” అనేవాడు. ఒకసారి నాగమహాశయ్​, సురేశ్​చంద్ర దత్తా దక్షిణేశ్వరానికి శ్రీరామ కృష్ణులను దర్శించుకోవడానికి వెళ్లారు. గురుదేవుల గది బయట దర్జాగా కూర్చున్న హాజ్రాను వారు మొదట చూశారు. శ్రీరామకృష్ణులను గూర్చి వారు వాకబు చేసి నప్పుడు హాజ్రా ఇలా అన్నాడు: “అవును, ఆయన ఇక్కడే ఉన్నారు. కాని ఈ రోజు ఆయన చందన్నగోర్​కు వెళ్లారు. మీరు మరొక రోజు రావడం మంచిది.” వారిద్దరూ ఎంతగానో నిరుత్సాహపడిపోయారు. వారు బయలుదేరబోతూండగా ఎవరో గదిలో నుండి తమను లోపలికి రమ్మని సూచిస్తూన్నట్లు గమనించారు. అలా రమ్మన్నది శ్రీరామకృష్ణులే! ఈ భక్తులతో అబద్ధం చెప్పినప్పటికీ హాజ్రాను ఆయన మన్నిం చారు.

శ్రీరామకృష్ణుల సమక్షంలోనే ఆయనను దూషించడానికి సైతం హాజ్రా తట పటాయించేవాడు కాడు. అతడు గురుదేవులతో, “సంపన్న కుటుంబానికి చెందిన వాణ్ణో, అందంగావున్న బాలుణ్ణో మీరు అభిమానిస్తారు” అన్నాడు. అందుకు ఆయన ఇలా జవాబిచ్చారు: “అదే నిజమైతే హరీశ్​, లాటూ, నరేంద్రులను నేను ఎందుకు ప్రేమిస్తున్నానంటావు? అన్నంలో ఉప్పు కొనడానికి పైసా కూడా లేనివాడు నరేంద్రుడు.” అయినప్పటికీ హాజ్రా వ్యాఖ్యానం ఆయన మనస్సును కలచివేసింది. ఒక సందర్భంలో గురుదేవులు భక్తులతో ఇలా చెప్పారు: “అప్పుడప్పుడు నాకు బోధించడానికి హాజ్రా ముందుకువస్తాడు. ‘ఈ యువకుల గురించి మీ రెందుకు అంతగా ఆలోచిస్తున్నారు?’ అని అంటాడు నాతో. ఒక రోజు బండిలో బలరాం ఇంటికి పోతున్నప్పుడు దీనిని గురించి నేనెంతో బాధపడ్డాను. జగజ్జననితో నేనిలా చెప్పాను: “అమ్మా! యువకులైన నరేంద్రాదుల గురించి నేను కలత చెందితే హాజ్రా నన్ను నిందిస్తాడు. భగవంతుణ్ణి మరచిపోయి ఈ యువకుల గురించి ఎందుకు ఆలోచిస్తారని నన్ను అడుగుతున్నాడు.” ఈ ఆలోచన నా మదిలో మెదలగానే జగ జ్జనని మనిషిగా మారింది స్వయంగా తానేనని క్షణంలో నాకు వెల్లడించింది. కాని ఆమె శుద్ధాత్మ ద్వారా సుస్పష్టంగా అభివ్యక్తమవుతుంది. ఈ దర్శనంతో నేను సమాధిమగ్నుడనయ్యాను. ఆ తరువాత హాజ్రా మీద నాకెంతో కోపం వచ్చింది. నాతో నేను ఇలా చెప్పుకొన్నాను: “ఆ ధూర్తుడు నన్నెంతో క్షోభపెట్టాడు.” పిదప నే నిలా ఆలోచించాను: ‘ఆ అర్భకుణ్ణి నే నెందుకు దూషించాలి? అతడి కెలా తెలుసు? ఈ యువకులు సాక్షాత్తూ నారాయణులే అని నాకు తెలుసు.’”

హాజ్రాలో ఎన్ని లోపాలు ఉన్నప్పటికీ జపం, జపమాల పట్ల అతడికి ప్రగాఢ భక్తిప్రపత్తులున్నాయి. మంత్ర జపం చేయడం వలన డబ్బు, పేరుప్రతిష్ఠలు, మానవా తీత శక్తులు లభిస్తాయని హాజ్రాకు గట్టి నమ్మకం. ఒక రోజు శ్రీరామకృష్ణులు అతడి జపమాల లాక్కొని, భగవత్​ వ్యాకులత లేకుండా ఏదీ సాధించలేవని అతడికి చెప్పారు. మరో సందర్భంలో శ్రీరామకృష్ణులు హాజ్రాతో ఇలా చెప్పారు: “స్వాభావికంగా జనించే తీవ్ర భగవత్​ భక్తిని రాగభక్తి అంటారు. శాస్త్ర ఆదేశాల మీద ఆధారపడిన లాంఛనప్రాయమైన భక్తిని వైధీభక్తి అంటారు. అది వస్తుంది, పోతుంది..... అవతారమూర్తీ, ఆయన సహచరులూ మాత్రమే రాగభక్తిని పొందు తారు.” గురుదేవుల ఈ వచనాలు హాజ్రా హృదయంలో చొచ్చుకొనిపోయాయి. మళ్లీ శ్రీరామకృష్ణులు కొనసాగించారు: “ఒక రోజు నేను దేవదారు వనం నుండి తిరిగివస్తున్నప్పుడు నువ్వు జపమాల పూసలు త్రిప్పుతూ ఉండడం చూశాను. అప్పుడు జగజ్జననితో ఇలా అన్నాను: ‘అమ్మా, అతడిది ఎంత తుచ్ఛమైన బుద్ధి! ఇక్కడకు వచ్చి కూడా జపమాల త్రిప్పుతున్నాడే! ఇక్కడికి (తమను సూచిస్తూ) వచ్చే ప్రతి ఒక్కరిలో ఆధ్యాత్మిక చైతన్యం ఠక్కున జాగృతి పొందుతుంది. వారు జపం అంతగా చేయనవసరం లేదు. కలకత్తాకు వెళ్లి చూడు. వేలాదిమంది జపమాల త్రిప్పుతూ జపం చేస్తూవుంటారు – చివరకు వేశ్యలు కూడా.’”

శ్రీరామకృష్ణుల మనస్సు ఇష్టానిష్టాలకు అతీతమైనది. ఆత్మానుభూతి పొందిన వ్యక్తి లక్షణాలలో మానసిక సమతౌల్యం ఒకటి. అప్పుడప్పుడు ఆయన హాజ్రాను చీవాట్లు పెట్టేవారు. కాని ఆయన ఎన్నడూ అతణ్ణి ద్వేషించలేదు, ఆతడి పట్ల ఎలాంటి చెడుభావనా కల్పించుకోలేదు. తద్విరుద్ధంగా ఆయన హాజ్రాపట్ల గౌరవం వ్యక్తం చేసేవారు. ఇటువంటి హద్దూ అదుపూలేని వ్యక్తులతో ఎలా మెలగాలో ఆయన తమ శిష్యులకు ప్రయోగాత్మకంగా చూపారు. శ్రీరామకృష్ణ కథామృతంలో ‘మ’ ఇలా పొందుపరిచాడు:

హాజ్రా ఈశాన్యం వైపు వసారాలో కూర్చుని, చేత జపమాల పుచ్చుకొని పూసలు త్రిప్పుతూ జపం చేసుకొంటున్నాడు. శ్రీరామకృష్ణులు వచ్చి అతడి ముందు కూర్చుని అతడి జపమాలను తమ చేతిలోకి తీసుకొన్నారు.

శ్రీరామకృష్ణులు (హాజ్రాతో) : ఇలా చూడు! జపమాలను నేను ఉపయో గించలేను. లేదు, బహుశా ఉపయోగించగలను. అవును, ఎడమ చేత్తో. కాని నామోచ్చారణ చేయలేకపోతున్నాను.

ఇలా అంటూ శ్రీరామకృష్ణులు జపం చేయ ప్రయత్నించారు. మరు క్షణంలోనే సమాధిమగ్నులైనారు. చాలాసేపు ఆ స్థితిలోనే ఉండిపోయారు. చేతిలో జపమాల వ్రేలాడుతూనే ఉంది. భక్తులు ఆయన వైపు ఆశ్చర్యంతో చూస్తూవున్నారు. హాజ్రా కూడా మాట్లాడకుండా శ్రీరామకృష్ణులను చూస్తూ వున్నాడు. చాలాసేపు గడిచాక శ్రీరామకృష్ణులకు బాహ్యస్మృతి కలిగింది.....

శ్రీరామకృష్ణులు విశాల ప్రాంగణం గుండా కాళికాలయం వైపుగా వెళ్లారు..... ఆయన జగజ్జననికి ప్రణమిల్లారు. ఆపైన ‘మ’, భవనాథ్​తో కలిసి ఆయన తమ గదికి తిరిగివచ్చి హాజ్రాకు నమస్కరించారు. హాజ్రా ఉలికిపడి, “ఏం చేస్తున్నారు? ఏమిటిది?” అంటూ కేకపెట్టాడు. అందుకు శ్రీరామకృష్ణులు, “ఇది తప్పెలా అవుతుంది? నువ్వే చెప్పు” అన్నారు. ‘భగవంతుడు సర్వజీవులలోను నెలకొని ఉన్నాడు. ప్రతి ఒక్కరూ సాధనల ద్వారా బ్రహ్మజ్ఞానం పొందగలరు’ అంటూ తరచూ హాజ్రా వాదిస్తూవుంటాడు.

శ్రీరామకృష్ణులతో కలిసి జీవించడం ఎంతో సరదాగా ఉంటుంది. తమ శిష్యులకు ఆయన ఆధ్యాత్మిక మార్గదర్శియే కాదు, వారితో కలిసి ఆయన వనవిహా రాలూ, థియేటర్​కు వెళ్లడం, చపలమైన ఆటలు చూడడం కూడా చేసేవారు. శ్రీరామకృష్ణ కథామృతంలో ‘మ’ దీనిని ఇలా ప్రస్తావించాడు:

భక్తులు గోలోకధామం1 అనే ఆటలో మునిగివున్నారు. హాజ్రా కూడా పాల్గొన్నాడు. శ్రీరామకృష్ణులు అక్కడకు వచ్చి వారి ఆటను పరికించారు. ‘మ’, కిశోరీల పావులు స్వర్గాన్ని చేరుకొన్నాయి. శ్రీరామకృష్ణులు వారిద్దరికీ నమస్కరించారు. “మీ సోదరు లిద్దరూ ధన్యులు” అన్నారాయన. ‘మ’ ను ప్రక్కకు పిలిచి మెల్లగా, “ఇక ఆడవద్దు” అన్నారు. ఇంతలో హాజ్రా పావు నరకంలో పడింది. “అరెరె! మళ్లీ హాజ్రాకు ఏమైంది?” అన్నారు శ్రీరామ కృష్ణులు. నరకం నుండి బైటపడగానే మళ్లీ హాజ్రా పావు నరకంలో పడింది. అందరూ గొల్లున నవ్వారు.... శ్రీరామకృష్ణులు ఇలా అన్నారు: “దీనికీ ఒక అర్థం ఉంది. హాజ్రాకు దురహంకారం ఎక్కువ. ఈ ఆటలోను తానే గెలుస్తాననే గర్వం. భగవంతుని విధి మేరకు ఇట్లా ముగిసింది. ధార్మికుణ్ణి ఆయన ఎన్నడూ, ఏ స్థితిలోనూ అవమానం పాల్జేయడు. అటువంటి వ్యక్తి ప్రతి చోటా గెలుస్తాడు.”

తనను పట్టించుకోకుండా శ్రీరామకృష్ణులు ఎవరినో వినోదపరుస్తూ ఉండడం చూస్తే హాజ్రాలో అసూయ పొంగిపొరలేది. ఒకసారి ఒక వైష్ణవ పూజారి రెండు మూడు రోజులు ఆలయోద్యానంలో గడపడానికి దక్షిణేశ్వరానికి వచ్చాడు. శ్రీరామ కృష్ణులు అతణ్ణి సాదరంగా ఆహ్వానించారు. దాంతో హాజ్రా తలక్రిందులైనాడు. ఆలయ కార్యాలయానికి ఆ పూజారిని పంపించమని శ్రీరామకృష్ణులతో చెప్పాడు. తన వాటా పాలు, ఆహారం ఆ పూజారితో పంచుకోవాల్సి వస్తుందని అతడు భయపడడమే అందుకు కారణం. శ్రీరామకృష్ణులు హాజ్రాను గట్టిగా చీవాట్లు పెట్టారు: “ధూర్తుడా! అతడు గోస్వామి (వైష్ణవ పూజారి) కాబట్టి నేను కూడా ప్రణమిల్లుతున్నాను. కామినీ కాంచనాలలో మునిగి సంసార జీవితం గడిపిన నీకు, కాస్త జపం చేసిన మూలంగా ఇంత అహంకారమా? నిన్ను చూసి నువ్వు సిగ్గుపడడం లేదా?”

భక్తుల ఆధ్యాత్మిక వికాసాన్ని అంచనా వేయమని శ్రీరామకృష్ణులు ఒక రోజు హాజ్రాతో చెప్పారు. ఆయన అలా అన్నారు: “ఇక్కడకు వచ్చే వ్యక్తుల గురించి నువ్వు ఏమనుకొంటున్నావో నాకు చెప్పు. ప్రతి ఒక్కరిలోనూ సత్త్వగుణం ఎంత ఉంది?” తడుముకోకుండా ఠక్కున హాజ్రా ఇలా జవాబిచ్చాడు: “నరేంద్రుడిలో నూరు శాతం, నాలో నూట పది శాతం.” “మరి నా సంగతో?” అని శ్రీరామ కృష్ణులు అడిగారు. అందుకు హాజ్రా, “మీలో ఇంకా ఎరుపు (రజస్సు) జాడ మాత్రంగా ఉంది. మీలో డెబ్భై ఐదు శాతం ఉందని చెప్పాలి” అన్నాడు. హాజ్రా వ్యాఖ్యానం విని భక్తులందరూ గొల్లున నవ్వారు.

హాజ్రా నరేంద్రుడికి (వివేకానంద స్వామి) సన్నిహిత మిత్రుడు. పొగ త్రాగడానికి తమ ఇద్దరికీ స్వయంగా హాజ్రా హుక్కా సిద్ధం చేసేవాడు. వారిద్దరూ వేదాంతం గురించి చర్చించుకొనేవారు. కొన్ని సమయాలలో నరేంద్రుడు అతణ్ణి ఇలా పరిహ సించేవాడు: “నిజానికి నువ్వొక అద్భుతమైన సిద్ధపురుషుడివి. చిట్టచివరకు సదా జపమాల పూసలు త్రిప్పే అరుదైన వ్యక్తిని చూడగలిగాను. నీ జపమాల పెద్దవైన మెరిసే పూసలతో చాలా బాగుంది. నీ మాదిరి ఎవరూ లేరు.” దాంతో హాజ్రా గర్వంతో పేట్రేగిపోయాడు. శ్రీరామకృష్ణుల భక్తులతో అతడు ఇలా చెప్పాడు: “మీరు నన్ను అవగతం చేసుకోలేరు – శ్రీరామకృష్ణులతో సహా. నరేంద్రు డొక్కడే నన్ను అర్థం చేసుకొన్నాడు.”

నరేంద్రునికి జ్ఞానమార్గం పట్ల అభిరుచి ఉందని శ్రీరామకృష్ణులకు తెలుసు. కాబట్టి ఆయన అతడికి ప్రతిదీ, ప్రతి జీవుడూ బ్రహ్మమే అని ఉద్ఘాటించే అద్వైత వేదాంతం ఉపదేశించారు. ఈ దృక్పథాన్ని అంగీకరించని నరేంద్రుడు, గురుదేవుల గదిని విడిచిపెట్టి హాజ్రా వద్దకు వెళ్లాడు. అతడు హాజ్రాను ఇలా అడిగాడు: “నీటి కమండలం భగవంతుడు, నీరు త్రాగే చెంబు భగవంతుడు, మనం చూస్తున్నదంతా, మనమంతా భగవంతుడవడం సాధ్యమా?” ఈ భావాన్ని అవహేళనపరుస్తూన్న ధోరణిలో నరేంద్రుడు నవ్వాడు; హాజ్రా జత కలిపాడు. అలా వారిద్దరూ నవ్వుతూ న్నప్పుడు శ్రీరామకృష్ణులు అక్కడకు వచ్చి, “మీ రిద్దరూ ఏం మాట్లాడుకొంటున్నారు?” అని అడిగారు. జవాబుకు ఎదురుచూడకుండా శ్రీరామకృష్ణులు, నరేంద్రుణ్ణి తాకి మరుక్షణమే సమాధిమగ్నులైనారు. శ్రీరామకృష్ణుల ఈ అద్భుత స్పర్శ నరేంద్రుని జీవితంలో ఒక విప్లవాన్ని కలిగించింది; అతడు అభిన్నతానుభవాన్ని చవిచూశాడు.

సంశయాత్మక ప్రవృత్తి గలవాడే అయినప్పటికీ హాజ్రా కొంత తెలివైనవాడనే చెప్పాలి. పాశ్చాత్య అజ్ఞేయవాద తత్త్వవేత్తల సిద్ధాంతాలను గురించి నరేంద్రుడు చేసే వాదనలు హాజ్రా ఒకింత అర్థం చేసుకొనేవాడు. నరేంద్రుడు దక్షిణేశ్వరానికి వచ్చినప్పుడల్లా హాజ్రాతో గంటో రెండు గంటలో గడపడం కద్దు. నరేంద్రుని మాటలను హాజ్రా అమిత శ్రద్ధగా ఆలకించేవాడు. హాజ్రా సమయస్ఫూర్తితో మాట్లా డడం నరేంద్రునికి నచ్చేది; అతడు నరేంద్రుణ్ణి గౌరవపూర్వకంగా శ్లాఘించేవాడు. వారి పరస్పర మెచ్చుకోలు, ప్రశంస చూసి భక్తులు, “హాజ్రా నరేంద్రుని నేస్తం” అని పరిహసించేవాళ్లు. నరేంద్రుని తండ్రి మరణించినప్పుడు వారి కుటుంబం తీవ్ర ఆర్థిక సంక్షోభాన్ని ఎదుర్కొంది. ఈ కాలఘట్టంలో హాజ్రాతో చాలాసేపు గడి పిన తరువాత నరేంద్రుడు శ్రీరామకృష్ణుల గదిలోకి వెళ్లాడు. అప్పుడాయన నరేంద్రుణ్ణి ఆప్యాయంగా ఇలా అడిగారు: “హాజ్రాతో ఉన్నావా? పాపం మీ రిద్దరూ ఒకే రక మైన ఇబ్బందుల్లో ఉన్నారు. ఆ సామెత తెలుసుగా – ‘నువ్వు పరాయి దేశంలో తిరుగాడుతున్నావు, అతడు ప్రేయసిని ఎడబాసి ఉన్నాడు.’ హాజ్రాకు కూడా పదిహేను వందల రూపాయలు అవసరం.”

ఒక రోజు శ్రీరామకృష్ణులు తమ పరుపు మీద పడుకొని విశ్రాంతి తీసు కొంటుండగా బాబూరాం (స్వామి ప్రేమానంద) ఆయనకు విసురుతున్నాడు, గురు దేవుల గదికి తూర్పువైపున ఉన్న మొగసాలలో కూర్చుని నరేంద్రుడు హాజ్రాతో కలిసి పొగత్రాగుతున్నాడు. నరేంద్రునితో, హాజ్రా ఇలా అన్నాడు: “మీరంతా కేవలం బాలురు! అప్పుడప్పుడు మీరు శ్రీరామకృష్ణుల వద్దకు వచ్చిపోతున్నారు. ఆయన మీకు మిఠాయిలు, పండ్లు ఇచ్చి తృప్తిపరుస్తున్నారు. ఆయనను గట్టిగా పట్టుకోండి, ఒత్తిడి చేయండి – ఆయన నుండి ఏదో (శక్తి, సంపద ఇత్యాదులు) పొందండి.” ఈ మాటలు వినీవినగానే శ్రీరామకృష్ణులు తమ పరుపు మీద నుండి దూకి పరు గున వసారాలోకి వచ్చి ఇలా కేకపెట్టారు: “నరేన్​! తక్షణం నా గదిలోకి వచ్చెయ్యి. అతగాడి సలహా వినవద్దు. ధనికుణ్ణి బిచ్చగాడు, ‘బాబూ, పైసా ధర్మం చేయండి’ అని పీడిస్తాడు. వాడితో విసిగిపోయిన ఆ ధనికుడు ఒక నాణెం అతడి మీదకు విసిరివేసి, ‘దాన్ని పుచ్చుకొని ఇక దయచెయ్యి’ అంటాడు. నువ్వు నా సొంతం. నా నుండి నువ్వుగా ఏమీ కోరనవసరం లేదు. నా సమస్తం నీకే చెందుతుంది.”

హాజ్రాకు అవకాశం చిక్కితే శ్రీరామకృష్ణుల యువ శిష్యుల మనస్సులను కలుషితం చేస్తాడు, భక్తుల మనస్సులలో గందరగోళం సృష్టిస్తాడు, శ్రీరామకృష్ణుల ఆధ్యాత్మిక సేవాకార్యానికి భంగం కలిగిస్తాడు కూడా. దక్షిణేశ్వరానికి విచ్చేసే సంపన్నులను ప్రభావితం చేయడానికి హాజ్రా ప్రయత్నించాడు. అతడు వారితో ఇలా అన్నాడు: “రాఖాల్​ ప్రభృత యువకులను చూడండి. వారు ఎలాంటి ఆధ్యాత్మిక సాధనా అనుష్ఠించరు. వారు ఉల్లాసంగా తిరుగుతూవుంటారు...... ఆయన గదిలో కేవలం కూర్చుని మీరు ఏం లబ్ధి పొందుతారు? నా వద్దకొచ్చి నేను చెప్పబోయేది వినండి.”

‘సోఽహం, సోఽహం’ అని హాజ్రా జపిస్తూవుంటాడు. గురుదేవులు అతడితో, “నువ్వు కేవలం విచారణ చేస్తూంటావు. అందుకే శుష్కించిపోయి ఉన్నావు” అన్నారు. అందుకు అతడు, “నేను సూర్యుడి సుధారసాన్ని గ్రోలుతాను. అందుకే శుష్కించిపోయి ఉన్నాను” అన్నాడు. తల్లిపక్షి రెక్కలు విప్పి తన పిల్లలను గాలివాన నుండి సంరక్షించే రీతిలో శ్రీరామకృష్ణులు తమ యువ శిష్యులను హాజ్రా దుష్ట ప్రభావం నుండి పరిరక్షించారు. తమ శిష్యులను ఆయన ఇలా హెచ్చరించారు: “హాజ్రాతో సాంగత్యం నెరపకండి. మీది భక్తి మార్గం. ఆ శుష్కజ్ఞానంతో మీకు ఏం ప్రయోజనం?”

శ్రీరామకృష్ణులు బ్రహ్మతత్త్వాన్ని అనుభూతం చేసుకొని ఆ తత్త్వాన్ని తమ శిష్యులకు బోధించారు. కాని పలువురి ముందు హాజ్రా వాదించి గురుదేవులను తిరస్కరించాడు. శ్రీరామకృష్ణుల మనఃస్థితిని కథామృతంలో ‘మ’ ఇలా అభివర్ణిం చాడు:

శ్రీరామకృష్ణులు (భవనాథ్​తో) : విషయం ఏమిటో తెలుసా? జీవకోటు లకు సులభంగా విశ్వాసం కలుగదు..... బ్రహ్మం శక్తి, శక్తి–శక్తిమంతుడు. ఇవి అభిన్నమనే విషయం హాజ్రా విశ్వసించడు. నిష్క్రియ స్థితిలో దానిని మనం బ్రహ్మం అంటాము. సృష్టి స్థితి లయాలు చేస్తూవున్నప్పుడు శక్తిగా పేర్కొంటాము. కాని ఉన్నది ఒక్కటే. అగ్ని అనగానే దాని దాహకశక్తి స్ఫుర ణకు వస్తుంది; దాహకశక్తి అనగానే అగ్ని జ్ఞాపకానికి వస్తుంది. ఒక దాన్ని వదలి రెండోదాన్ని ఊహించలేం.

అప్పుడు జగజ్జననిని, “అమ్మా! హాజ్రా ఇక్కడి (అంటే శ్రీరామకృష్ణుల) దృక్పథాలను తలక్రిందులు చేయ ప్రయత్నిస్తూ ఉన్నాడు. అతడికి విషయం అవగతమయ్యేలా చేయి. లేకపోతే అతణ్ణి ఇక్కడి నుండి పంపించివేయి” అని ప్రార్థించాను. మర్నాడు అతడు నా వద్దకొచ్చి, “అవును, మీతో ఏకీభవిస్తు న్నాను. బ్రహ్మమే సర్వాంతర్యామి” అని చెప్పాడు.

భవనాథ్​ (నవ్వుతూ) : హాజ్రా మాటలు మీకు అంత బాధ కలిగించాయా?

శ్రీరామకృష్ణులు: ఇప్పుడు నా స్థితి మారిపోయింది. బిగ్గరగా కేకలు పెట్టి వాదించడం నా కిప్పుడు సాధ్యం కాదు. హాజ్రాతో దెబ్బలాడి వాదించే స్థితిలో నే నిప్పుడు లేను.

సహనానికి కూడా హద్దు ఉంది. రోజురోజుకీ హాజ్రా అహం మితిమీరిపోవ డంతో గురుదేవులకు అతడితో వ్యవహరించడం భరింప శక్యం కాలేదు. దక్షిణేశ్వర ఆలయంలోని వంటవారిని, సేవకులను హాజ్రా నౌకర్లుగా పరిగణించి, వారితో మాట్లాడేవాడు కాడు. గురుదేవుల పట్లగల గౌరవం వలన జనం అతణ్ణి అవమా నించకుండా ఊరకున్నారు. దక్షిణేశ్వర ఆలయోద్యాన ప్రశాంత వాతావరణాన్ని హాజ్రా ఎలా భంగపరిచాడో కథామృతంలో ‘మ’ 1885 ఏప్రిల్​ 24వ తేదీ నమోదు చేసివున్నాడు:

నరేంద్రుడు (శ్రీరామకృష్ణులతో) : హాజ్రా ఇప్పుడు సజ్జనుడైపోయాడు.

శ్రీరామకృష్ణులు: నీకు తెలియదులే. కొందరు వ్యక్తులు ఒక వైపు రామనామ జపం చేస్తూంటారు, మరోవైపు ఇతరులపై రువ్వడానికి రాళ్లు దాచి ఉంచుకొంటారు.

నరేంద్రుడు: లేదండీ. ఈ విషయంలో మీతో నేను ఏకీభవించను. జనం అతడి పట్ల చేసే ఫిర్యాదుల గురించి అతడితో వివరంగా మాట్లాడాను. అన్నిట్లోనూ తాను నిర్దోషిననే చెప్పాడు.

శ్రీరామకృష్ణులు: అతడికి నిష్ఠ ఉంది. ఒకింత జపం చేస్తాడు. అతడు అదో రకం మనిషి. ఆ రోజు బండివాడికి బాడుగ ఇవ్వనే లేదు. నరేంద్రుడు: లేదండీ, నాతో ఇచ్చాననే చెప్పాడు.

శ్రీరామకృష్ణులు: అతడి వద్ద డబ్బెక్కడిది?

నరేంద్రుడు: బహుశా రామ్​లాల్​ వద్దనో మరెవరి వద్దనో పుచ్చుకొని ఉంటాడు.

శ్రీరామకృష్ణులు: నువ్వు అతణ్ణి వివరంగా అడిగావా? ఒకసారి జగజ్జననిని నే నిలా ప్రార్థించాను: “అమ్మా, హాజ్రాలో కాపట్యం ఉన్నట్లయితే అతణ్ణి ఇక్కడ నుండి వైదొలగించు.” పిదప హాజ్రాకు నా ప్రార్థన గురించి చెప్పాను. కొన్ని రోజులు గడిచాక అతడు నా వద్దకు వచ్చి, “చూస్తున్నారు కదా! నేను ఇంకా ఇక్కడే ఉన్నాను” అన్నాడు. (శ్రీరామకృష్ణులతో సహా అందరూ నవ్వారు.) కాని కొద్దిరోజులలోనే అతడు వెళ్లిపోయాడు.

హాజ్రాను ఏదో విధంగా పంపించమనీ, కన్నీళ్లతో తాను దాదాపు ఏమీ చూడలేకపోతున్నాననీ రామ్​లాల్​ ద్వారా హాజ్రా తల్లి నాకు కబురు పంపించింది. నేను హాజ్రాకు ఎంతగానో చెప్పిచూశాను. ‘పాపం! వృద్ధురాలైన తల్లి. కనీసం ఒక్కసారైనా వెళ్లి చూసిరా’ అన్నాను. కాని అతడు నా మాట పెడచెవిన పెట్టాడు. చివరకు పాపం, ఆ ముసలి తల్లి అతడి కోసం ఏడుస్తూనే ప్రాణాలు వదలిందట.

నరేంద్రుడు: ఈసారి ఊరికి పోతాడు.

శ్రీరామకృష్ణులు: అవునవును. ఇప్పుడా ఊరికి పోవడం! వాడొక ధూర్తుడు, దొంగవెధవ, వాడి సంగతి నీకు తెలియదు. సింథీలో హాజ్రా కొన్ని రోజులు బసచేశాడని గోపాల్​ నాతో చెప్పాడు. అక్కడి వాళ్లు అతడికి బియ్యం, వెన్న మొదలైన సంబారాలు ఇచ్చేవారట. వారితో అతడు, ‘నేను ఇలాంటి నాసిరకం బియ్యం, వెన్న తింటానా ఏమిటి?’ అనేవాడట. అతడు భాట్​పారా వాస్తవ్యుడైన ఈశాన్​తోపాటు అక్కడికి వెళ్లివున్నాడు. తాను బయలుకు పోవడానికి ఈశాన్​ను నీరు తెమ్మని చెప్పాడట. అది అక్కడి బ్రాహ్మణులకు కోపం కలిగించింది.

నరేంద్రుడు: ఆ విషయం కూడా హాజ్రాతో మాట్లాడానండీ. ఈశాన్​బాబే నీ రివ్వడానికి స్వయంగా ముందుకు వచ్చారని అతడు చెప్పాడు. అంతేగాక భాట్​పారాలోని పలువురు బ్రాహ్మణులు అతడిపట్ల గౌరవమర్యాదలు కూడా చూపేవారట.

శ్రీరామకృష్ణులు (నవ్వుతూ) : అతడు చేసిన జపతపాలకు లభించిన కొద్దిపాటి ఫలం అది..... హాజ్రా లాంటి వ్యక్తుల పట్ల నా వైఖరి ఎలాంటిదో తెలుసా? సాధువు రూపుదాల్చిన నారాయణుడే కపట, నీచ రూపాలను కూడా ధరిస్తూంటాడు.

హాజ్రాను గురించి కథామృతంలో ‘మ’ మళ్లీ 1885మే 9వ తేదీ ఇలా నమోదు చేసివున్నాడు:

అటుపై హాజ్రా అహంకారం గురించి ప్రస్తావన వచ్చింది. అతడు ఏదో కారణంగా దక్షిణేశ్వరం వదలిపోవలసి వచ్చింది. నరేంద్రుడు: హాజ్రా తనకు అహంకారం ఉండేదని ఇప్పుడు ఒప్పు కుంటున్నాడు.

శ్రీరామకృష్ణులు: అతడి మాటలు నమ్మవద్దు. మళ్లీ దక్షిణేశ్వరం రావడా నికి ఇలాంటి ఎత్తులు వేస్తుంటాడు. (భక్తులతో) హాజ్రా ఎంతో ఉత్తముడనేది నరేంద్రుడి అభిప్రాయం.

నరేంద్రుడు: ఇప్పుడు కూడా నా అభిప్రాయం అదే.

 శ్రీరామకృష్ణులు: ఇంత విన్న తరువాత కూడానా?

  నరేంద్రుడు: అతడిలో కొన్ని లోపాలు ఉంటే ఉండవచ్చు. కాని సుగుణాలు అనేకం.

శ్రీరామకృష్ణులు: హాజ్రాకు మంచి నిష్ఠ అనేది మాత్రం ఉంది. అతడు ఒకసారి నాతో ఇలా అన్నాడు: ‘ప్రస్తుతం మీకు నేనంటే నచ్చడం లేదు కదా! కాని తరువాత నన్ను వెతుక్కుంటూ మీరే వస్తారు.’

శ్రీరామకృష్ణులు ప్రదర్శించిన దివ్య నాటకంలో హాజ్రా తన పాత్రను సముచి తంగా పోషించాడు. ముఖ్యమైన ధార్మిక పాఠాలను శిష్యులకు దృష్టాంతంతో వివ రించి చూపడానికి శ్రీరామకృష్ణులకు ఒక ధార్మిక నయవంచకుడు ఆవశ్యకమైనాడు. ఆ అవసరాన్ని హాజ్రా తీర్చాడు. అంతేగాక శ్రీరామకృష్ణులకూ, భక్తులకూ తన చేతలతో, మాటలతో నమ్వా, వినోదమూ హాజ్రా కలిగించాడంటే అతిశయోక్తి కాదు. తదనంతరం కలకత్తా మెఛువాబజార్​లోని ఈశాన్​చంద్ర ముఖర్జీ ఇంట హాజ్రా తాత్కాలికంగా బసచేశాడు. కాని నరేంద్రునితో సన్నిహిత సాంగత్యాన్ని కొనసాగిం చాడు. నరేంద్రుడు హాజ్రాకు నవ్వుపుట్టించే పేరు పెట్టాడు: వేయి–ఒక [వంగభాషలో హజార్​ అంటే వేయి అని అర్థం. కాబట్టి హాజ్రా, హజార్​–ఎ (Hazra - Hazar -a) అయింది. [అంటే వేయి ఖరీదు చేసే మనిషి అని అర్థం. హాజ్రా తపశ్చర్య వెనుకనున్న ప్రధానోద్దేశం వేయి రూపాయల పైబడ్డ తన అప్పును తీర్చడమే!]

1886 జనవరి 1వ తేదీ శ్రీరామకృష్ణులు కాశీపూర్​ గృహోద్యానంలో కల్ప తరువై, పలువురు భక్తులను అనుగ్రహించారు. హాజ్రా ఆ సమయంలో కాశీపూర్​లోనే బసచేసి ఉన్నాడు. కాని శ్రీరామకృష్ణులు తమ అనుగ్రహ వర్షాన్ని భక్తులపై కురిపించిన ఆ పర్వదినాన అతడు అక్కడ లేడు. కాశీపూర్​కు తిరిగివచ్చాక జరిగినదంతా తెలుసుకొని ఎంతో నిరాశ చెందాడు. మిత్రునిగా నరేంద్రుడు, హాజ్రాకు సహాయం చేయడానికి ముందుకు వచ్చాడు. పేదలను, దీనులను, బాధితులను ఉద్ధరించడమే నరేంద్రుని నైజం. హాజ్రాను గురుదేవుల గదిలోకి అతడు తీసుకువెళ్లాడు. అప్పుడు ఆయన విశ్రాంతి తీసుకొంటున్నారు. హాజ్రాను దీవించమని గురుదేవులను, నరేం ద్రుడు అభ్యర్థించాడు. కాని హాజ్రా కోసం ఏం చేయడానికీ శ్రీరామకృష్ణులు సుముఖంగా లేరు. కాని చివరకు నరేంద్రుడు పట్టుబట్టడంతో కరుణామయులైన శ్రీరామకృష్ణులు ఇలా చెప్పారు: “సముచిత సమయం అతడికి ఇంకా ఆసన్నం కాలేదు. మరణ సమయంలో అతడికి అనుగ్రహం కలుగుతుంది.” ఆ విధంగా తనకు జీవితాంతంలో జ్ఞానోదయం కలుగుతుందని శ్రీరామకృష్ణుల నుండి హాజ్రా భరోసా పొందాడు.

1886 జనవరి 6వ తేదీ హాజ్రా ఉపవాసం చేసి ప్రత్యేక అనుగ్రహం కోసం శ్రీరామకృష్ణుల వద్దకు వచ్చాడు. ఆతడి ఉద్దేశం ఎరిగివున్న శ్రీరామకృష్ణులు తన సేవకునితో హాజ్రాను గది వదిలిపెట్టి వెళ్లమని చెప్పమన్నారు. తక్షణమే హాజ్రా ఆయన పాదాలు పుచ్చుకొన్నాడు. శ్రీరామకృష్ణులు మరీ అనారోగ్యంతో ఉన్నందువలన హాజ్రా చేసిన కార్యం ఆయన భరించలేకపోయారు. “ఏమిటీ మూర్ఖత్వం? నా కాళ్లు పట్టుకోవద్దు” అన్నారు ఆగ్రహంతో. హాజ్రాను గది నుండి పంపడానికి ఆయన లాటూను పిలువవలసివచ్చింది. ఆ తరువాత లాటూ ఇలా చెప్పాడు: “నరేంద్రుణ్ణి గట్టిగా పట్టుకొని ఉండడం వలన సంసార ఉచ్చుల నుండి హాజ్రా తప్పించుకోగలి గాడు. నరేంద్రుని ప్రోద్బలం కారణంగానే గురుదేవులు, హాజ్రాను దీవించారు.”

ఇది జరిగిన కొద్దికాలానికి హాజ్రా పెద్దకుమారుడైన యతీంద్రనాథ్​ కలకత్తాకు వచ్చి ఇంటికి రమ్మని తండ్రికి నచ్చచెప్పాడు. హాజ్రా ఇంటికి వెళ్లాడు. గృహస్థుడైనప్ప టికీ హాజ్రా గృహస్థ జీవితంలో సర్దుకుపోలేకపోయాడు. ఇంటి చావడిలో కొన్ని రోజులు గడిపి మళ్లీ దక్షిణేశ్వరానికి తిరిగివచ్చేశాడు.

1886 ఆగస్టులో శ్రీరామకృష్ణుల మహాసమాధి తదనంతరం హాజ్రా అహం కారం మరింత పెరిగింది. శ్రీరామకృష్ణుల యువశిష్యుడైన శారదా, అతణ్ణి దక్షిణేశ్వ రంలో కలుసుకొన్నప్పుడు, “నన్ను గురించి నీ అభిప్రాయం ఏమిటి?” అని హాజ్రా అతణ్ణి అడిగాడు. తనకు పొగాకు సిద్ధంచేసి ఇవ్వమని కూడా హాజ్రా, అతణ్ణి అడి గాడు. కాలాంతరంలో లాటూ ఇలా చెప్పాడు: “గురుదేవులు మహాసమాధి పొందిన తరువాత, హాజ్రా తానొక అవతారమూర్తినని – గురుదేవులకన్నా గొప్ప వ్యక్తినని భావించసాగాడు.” 1894వ సంవత్సరం శ్రీరామకృష్ణుల జయంత్యుత్సవాలలో యథా ప్రకారం హాజ్రా గురుదేవుల గదికి ఈశాన్యం వైపు ఉన్న వసారాలో కూర్చుని జపం చేసుకొంటూ, గురుదేవుల భక్తులను కలుసుకొన్నాడు.

క్రమంగా హాజ్రా జీవితంలో గొప్ప మార్పు వచ్చింది. తన అహంకారపూర్వక మైన విధానాలతో అతడు అలసిపోసాగాడు. శ్రీరామకృష్ణులతో నెరపిన సాంగత్యమూ, ఆయన ఉపదేశాలూ మెల్లగా ఆతడి మనస్సుపై తమ ప్రభావాన్ని చూపడం మొదలుపెట్టాయి. అతడు ఇంటికి తిరిగివచ్చి నిశ్చలంగా గృహస్థ జీవనం గడప సాగాడు. పిదప అతడికి శరశ్చంద్ర అనే కుమారుడు, ఒక కుమార్తె జన్మించారు. మొదట్లో శ్రీరామకృష్ణులను ఒక సాధువు క్రింద మాత్రమే పరిగణించిన హాజ్రా కాలాంతరంలో ఆయన గొప్పతనం అవగతమై ఆయనను ఆశ్రయించాడు.

పలువురికి హాజ్రా మరణం గురించిన కుతూహలం ఉండడం సహజం. ఎవరో ‘మ’ ను ఈ విషయం అడిగినప్పుడు ఆయన ఇలా జవాబిచ్చాడు: “శ్రీరామ కృష్ణుల నామం జపిస్తూ హాజ్రా మరణించాడు.” యుగావతార్​ శ్రీరామకృష్ణ రచయిత ప్రకారం హాజ్రా 1900వ సం॥లో శ్రీరామకృష్ణుల చిత్తరువును తన ఛాతీపై ఉంచు కొని, ఆయననే తదేకంగా చూస్తూ ప్రాణం వదిలాడు హాజ్రా.

తత్త్వమంజరి అనే వంగ మాసపత్రికలో హాజ్రా అవసానం గురించి విపులంగా ప్రచురితమైంది:

మూడు రోజులు హాజ్రాకు కాస్త జ్వరం వచ్చింది; అంతేగాని మరే రుగ్మతా లేదు. ఒక గ్రామ వైద్యుడు అతడికి చికిత్స చేశాడు. మూడవ రోజు సాయంత్రం భార్యతో హాజ్రా ఇలా చెప్పాడు: “చూడు, రేపు ఉదయం తొమ్మిది గంటలకు నేను మరణించబోతున్నాను కనుక ఈ సంగతి గ్రామస్థు లకు తెల్పి, వారిని మన ఇంటి వద్ద అంతకు ముందే హాజరుకమ్మను.” జ్వరం కారణంగా భర్త ప్రేలాపన చేస్తున్నాడనుకొంది హాజ్రా భార్య. ఆమె ఈ విషయాన్ని అంతగా పట్టించుకోలేదు. కాని మర్నాడు వేకువనే తను మరణించబోయే సంగతిని గ్రామస్థులకు తెలిపిరమ్మని భార్యకు హాజ్రా నచ్చజెప్పాడు. దీనిని హాజ్రా వెర్రిగా భావించి కొందరు పట్టించుకోలేదు; కొందరు ఈ తమాషా చూద్దామని వచ్చారు.

ఉదయం ఎనిమిదిన్నరకు హాజ్రా తన జపమాల పుచ్చుకొని అలవాటు ప్రకారం జపం ప్రారంభించాడు. ఇది అతడి నైజమని గ్రామస్థులకు తెలియని విషయం కాదు. హఠాత్తుగా ఆతడి ముఖంలో ఏదో మార్పు కనబడింది; అతడు ఎవరినో తదేకంగా చూస్తూన్నట్లుగా కనిపించాడు. కాసేపటి తరువాత అతడి నోట మాటలు వెలువడ్డాయి: “స్వాగతం! సుస్వాగతం! గురుదేవులు విచ్చేశారు! గురుదేవా, సుదీర్ఘకాలం తరువాత మీకు నేను గుర్తుకొచ్చాను.” తరువాత భార్యతో అతడు ఇలా అన్నాడు: “ఒక ఆసనం పట్రా. త్వరగా. పరమహంసదేవులు రావడం నీకు కనిపించలేదా?” అతడి భార్య నిర్లిప్తంగా ఉండిపోయింది. కాని హాజ్రా మళ్లీ పురమాయించిన తదుపరి అనిష్టంగా ఒక తివాచీ పరచింది.

పిదప శ్రీరామకృష్ణులను సంబోధిస్తూ హాజ్రా ఇలా అన్నాడు: “గురుదేవా! నేను మరణించే దాకా దయచేసి ఆ తివాచీ మీద ఆసీనులు కండి. నన్ను అనుగ్రహించండి.” ఇలా అంటూ హాజ్రా మంత్రజపం చేయ సాగాడు. ఒకింత సేపట్లోనే మళ్లీ అతడు బిగ్గరగా ఇలా అన్నాడు: “స్వాగతం! స్వాగతం రామ్​ దా! (రామచంద్ర దత్త) నే నెంత భాగ్యశాలిని!” రామ్​చంద్రకు ఒక ఆసనం వేయమని భార్యతో చెప్పాడు. ఆమె అట్లే ఆసనం పరచింది. హాజ్రా చేతులు జోడించి రామచంద్రను కూడా తను మరణించే వరకు కూర్చోమని అభ్యర్థించాడు. మళ్లీ అతడు మంత్రజపం మొదలుపెట్టాడు. మళ్లీ అతడు పెద్దగా ఇలా అన్నాడు: “స్వాగతం! యోగీన్​ మహరాజ్​ (స్వామి యోగానంద) వచ్చారు. ఓహ్​, ఎంత ఆనందమయమైన రోజు! పిదప అతడు యోగానందస్వామికి ఒక ఆసనం వేయమని భార్యకు చెప్పి, అతణ్ణి తాను మరణించే దాకా తన ప్రక్కన కూర్చోమని వేడుకొన్నాడు.

తరువాత చేతులు జోడించి శ్రీరామకృష్ణులను సంబోధిస్తూ ఇలా అన్నాడు: “గురుదేవా! మీరు నా పట్ల ఎంతో అనుగ్రహం వర్షించారు. మరో కోర్కె తీర్చండి. నాతో తులసివనం దాకా రండి. అక్కడ తనువు చాలిస్తాను.” శ్రీరామకృష్ణుల సమ్మతితో హాజ్రా ఆ మూడు ఆసనాలనూ, తన పరుపునూ తులసి చెట్ల వద్దకు తీసుకురమ్మని భార్యతో చెప్పాడు. అక్కడకు వెళ్లిన తరువాత వారిని ఆసనాలపై కూర్చోమని అభ్యర్థించి, తను పరుపు మీద పడుకొన్నాడు. అతను జపం కొనసాగించి “హరి, హరి, హరి” అంటూ మూడుసార్లు ఉచ్చరించి తుదిశ్వాస విడిచాడు. ఇదంతా చూస్తూన్న గ్రామస్థులు ఆశ్చర్యచకితులయ్యారు. అతడి శరీరాన్ని కదల్చి చూశారు. దేహం నిర్జీవంగా ఉంది. పిదప వారు ఆతడి దహన క్రియలకు ఏర్పాటు చేసి అతణ్ణి మహాత్మునిగా కొనియాడారు.

ఒక అవతారపురుషుని అనుగ్రహం వలన ఒక జీవుని దుష్కర్మ యావత్తూ నిర్మూలమవుతుందని హాజ్రా మరణం ధ్రువీకరిస్తుంది. హాజ్రా నయవంచకుడు, విద్వేషి, కిరాయి మనిషి, అబద్ధాలకోరు, అహంకారి అయినప్పటికీ శ్రీరామకృష్ణుల అమోఘమైన అనుగ్రహం ఆతడి జీవితంలో గొప్ప మార్పును తెచ్చింది. అంతేగాక హాజ్రా జీవితంలో జరిగింది అపనమ్మకస్థుడైన వ్యక్తిలో సైతం నమ్మకాన్ని కల్పిస్తుం దనడం అతిశయోక్తి కాదు. భక్తితోగాని లేదా విద్వేషంతో గాని ఒక వ్యక్తి భగవంతుణ్ణి తలచుకొంటే అతడు భగవంతుణ్ణి తప్పక పొందుతాడని హైందవ శాస్త్రాలు వచిస్తు న్నాయి. ఎందుకంటే భగవత్​ చింతన మాత్రాన చెడు ప్రవృత్తులన్నీ నిర్మూలమై పోతాయి కనుక. హాజ్రా జీవితాన్ని మార్చి, అతణ్ణి ప్రశంసనీయునిగా శ్రీరామకృష్ణులు తీర్చిదిద్దినట్లే, హాజ్రా కూడా ‘ధూర్తుని’ పాత్రను పోషించి శ్రీరామకృష్ణుల మహత్వాన్ని స్తవనీయం గావించాడు. హాజ్రా పాత్ర చిరస్మరణీయమైనదనడంలో ఎలాంటి సందే హమూ లేదు.





	
		14 మహేంద్రనాథ్​ గుప్తా
‘మ’

		భగవంతునితో కలిసి నడచిన వ్యక్తులు రిక్తహస్తాలతో, భగవత్​ చింతనతో నిండిన మనస్సుతో నడిచారనడం నిర్వివాదాంశం. జనులు సర్వసాధారణంగా సంపదలు, సుఖభోగాలు, పేరుప్రతిష్ఠల పట్ల గల వాంఛతో సంసార బద్ధులవుతారు. ఈ కోర్కెలను త్యజించినప్పుడు మనస్సులో భగవంతుణ్ణి పొందాలనే ఆకాంక్ష ఉద యిస్తుంది. అందుకే యుగాల పర్యంతం ఆధ్యాత్మిక సాధకులు తమ మనస్సులను పరిపూర్ణంగా భగవంతుని మీద లగ్నం చేయడానికి పరిత్యాగం అలవరచుకొంటూ వచ్చారు.

		గృహస్థులైన ఆధ్యాత్మిక సాధకులకు సర్వసంగ పరిత్యాగం చేయడం అంత సులభం కాదు. సామాజిక వ్యవస్థలో గృహస్థుడు ముఖ్యాధారం. ‘పరిత్యజించి నన్ను అనుసరించు’ అన్న ప్రబోధాన్ని అతడు సులభంగా ఆచరించలేడు. ఈ ప్రస్తుత యుగంలో ముఖ్యంగా గృహస్థులకు శ్రీరామకృష్ణులు ఒక వినూత్న ప్రబోధం అందించారు: ‘పడవ నీళ్లలో ఉండవచ్చు కాని పడవలోకి నీరు ప్రవేశించరాదు; సాధకుడు సంసారంలో ఉండవచ్చు కాని అతడిలో సంసార లక్షణాలు నెలకొనరాదు.’ ఈ సూత్రానికి దృష్టాంతంగా ఆయన గృహస్థ శిష్యులను తీర్చిదిద్దారు. వారి జీవి తాలను పరికించినప్పుడు, ప్రతి శిష్యుడూ శ్రీరామకృష్ణుల దివ్యనాటకంలో విభిన్న పాత్రను పోషించడం చూడవచ్చు. తమ కుటుంబాలను, కుటుంబ సమస్యలను, గృహస్థ కర్తవ్యాలను, సామాజిక నిబద్ధతను, ఉద్యోగాలను ఒక వంక నిర్వహిస్తూ, అదే సమయంలో భగవంతుణ్ణి కేంద్రంగా చేసుకొని జీవితాలు గడిపారు. శ్రీరామ కృష్ణులు వారికి ఈ చిట్కా నేర్పారు: “కర్తవ్యాలనన్నిటినీ నిర్వర్తిస్తూ ఉండు. కాని మనస్సును మాత్రం భగవంతుని మీదే నిలుపు. భార్యాపుత్రులతో, తల్లితండ్రులతో

		అందరితో కలసిమెలసి ఉండు. అత్యంత ఆత్మీయునిగా వారి పట్ల ప్రవర్తించు. కాని మనస్సులో మాత్రం వీరెవ్వరూ నీ వారు కారనే ఎరిగివుండు... భగవంతుని పట్ల భక్తిని అలవరచుకోకుండా సంసారంలో దిగావంటే, ఇంకా బంధాల్లో ఇరుక్కొంటావు.” శ్రీరామకృష్ణుల ఉత్తేజకరమైన బోధనలతో శిష్యులు ఉద్ధరింపబడ్డారు. తల్లిపక్షి రెక్కలు విప్పి తన పిల్లలను గాలి వానల నుండి రక్షించే రీతిలో ఆయన దివ్యప్రేమ వారిని పరిరక్షించింది.

		శ్రీరామకృష్ణ కథామృత రచయితయైన ‘మ’ శ్రీరామకృష్ణుల గృహస్థ భక్తుల్లో ఒకడు. కాలాంతరంలో జనం ఇలా చెప్పుకోవడం కద్దు: “సంసారం గురించి నువ్వు మరచిపోవాలనుకొంటే, వెళ్లి ‘మ’ ను చూడు. మనస్సు నుండి సాంసారిక వాంఛలను తొలగించి, భగవత్​ చింతనను మనస్సులో జొప్పించడం ఎలాగో ఆయనకు బాగా తెలుసు.” జనం ఆయన చుట్టూ గుమిగూడేవారు; ఆయన వారితో భగవంతుని గురించి మాత్రమే మాట్లాడేవాడు. శ్రీరామకృష్ణులను గురించి మాకు ఏదైనా చెప్పండి అని వారు అడిగినప్పుడు, కేనోపనిషత్తులోని గురుశిష్య సంవాదాన్ని ఉదాహరించేవాడు: ‘ఉపనిషత్తును నాకు బోధించండి’ అని అడిగాడు శిష్యుడు. అందుకు గురువు, ‘ఇప్పటికే ఉపనిషత్తు నీకు బోధించి ఉన్నాను’ అని జవాబిచ్చాడు. తనకు శ్రీరామకృష్ణుల గురించి తప్ప మరేమీ తెలియనందు వలన, తన పెదవుల నుండి ఏం వెలువడినా అవి ఆయన గురించే అని పై ‘మ’ ఉదా హరణ తెలుపుతున్నది.

		ఒకసారి శ్రీరామకృష్ణులు తమ యువశిష్యుడైన సుబోధ్​ను ‘మ’ వద్దకెళ్లి, ఆతడితో భగవంతుణ్ణి గురించి మాట్లాడమని చెప్పారు. కాలాంతరంలో శ్రీరామకృష్ణుల సన్న్యాస శిష్యుడు కానున్న ఆ యువకుడు ఇలా జవాబిచ్చాడు: “మహాశయా! ఆయన భార్యాపిల్లలతో జీవిస్తున్నాడు. ఆయన నుండి నేను ఏం నేర్చుకోగలను?” ప్రగాఢ పరిత్యాగం వ్యక్తం చేసే ఆతడి మాటలు విని, శ్రీరామకృష్ణులు నవ్వుతూ ఇలా అన్నారు: “తన వ్యక్తిగత జీవితం గురించి అతడు పెదవి విప్పడు. ఇక్కడ ఏం నేర్చుకొన్నాడో దానిని గూర్చే మాట్లాడతాడు.” ‘మ’ ను చూడడానికి వెళ్లినప్పుడు, పై సంభాషణ యథాతథంగా సుబోధ్​ ఆతడికి చెప్పాడు. అందుకు ‘మ’ వినమ్రంగా ఇలా అన్నాడు: “అది యథార్థం. నేను ఎవరినీ కాను. నే నొక మహాసముద్రం ప్రక్కన నివసిస్తున్నాను. కొన్ని బిందెల ఆ సాగరజలం నా వద్ద ఉంచుకొన్నాను. ఎవరన్నా అతిథి వస్తే, ఆతడికి అది సమర్పిస్తాను. ఇంతకన్నా నేను ఏం మాట్లాడ గలను?”

		‘మ’ అన్నది మహేంద్రనాథ్​ గుప్తా కలం పేరు. అతడు 1854 జూలై 14వ తేదీన కలకత్తాలో జన్మించాడు. అతడి తల్లితండ్రులు ఆధ్యాత్మిక భావాలున్నవారు. అతడికి తల్లి పట్ల ఎంతో భక్తి.

		నాలుగేళ్ల వయస్సులో ‘మ’ తల్లితో కూడా మహేశ్​లో జరిగే జగన్నాథ రథోత్సవంలో పాల్గొన్నాడు. తిరిగి వస్తూన్నప్పుడు వారు దక్షిణేశ్వరంలో ఆగారు. ఆనాటి జ్ఞాపకాలను గుర్తుకు తెచ్చుకొని ‘మ’ ఇలా చెప్పాడు: “అప్పుడు ఆలయం పూర్తి ధవళవర్ణంలో, క్రొత్తగా ధగ ధగ మెరిసిపోతూన్నది. ఆలయం చుట్టివస్తూ నేను తప్పిపోయి ఆలయం మొగసాల వద్ద అమ్మ కోసం ఏడుస్తూ నిలబడిపోయాను. వెంటనే అందగాడైన ఒక బ్రాహ్మణుడు ఆలయంలో నుండి బయటకు వచ్చి, నా తలను స్పృశించి నన్ను అనునయించాడు. పిదప ఆయన బిగ్గరగా, ‘ఇతడు ఎవరి పిల్లవాడు? ఇతడి తల్లి ఎక్కడకు వెళ్లింది?’ అని కేకపెట్టారు.” ‘మ’ భక్తులతో, “బహుశా ఆ వ్యక్తి శ్రీరామకృష్ణులే అయివుండాలి. ఎందుకంటే ఆ సమయంలో కాళికాలయ పూజారిగా ఆయనే ఉండేవారు కనుక.”

		చిన్నతనం నుండి ‘మ’ కు ధార్మికత, మార్మికతల పట్ల ఇష్టం ఉండేది. ఐదేళ్ల వయస్సులో ‘మ’ ఇంటి పైకప్పు మీదకెక్కి విస్తృతమైన ఆకాశాన్ని తదేకంగా చూడడమో, వర్షాకాలంలో అక్కడ నిలబడి కుండపోత వర్షంలో తడిసిపోవడమో చేసేవాడు. మహాభారతంలో గురువును పూజించాలని అతడు చదివాడు. అందువలన కులగురువు తమ ఇంటికి విచ్చేసినప్పుడు ‘మ’ ఆయనకు ప్రణమిల్లడమే కాక, ఆయనను వ్యక్తిగతంగా సేవించేవాడు. పాఠశాలకు పోతున్నప్పుడు కళాశాల వీథి బజారుకు అవతల వైపు ఉన్న జగజ్జనని ఆలయం ముందు వంగి దణ్ణం పెట్టేవాడు. ఎనిమిదవ తరగతి చదువుతున్నప్పుడు ‘మ’ దినచర్య పుస్తకం వ్రాయడం మొదలు పెట్టాడు. దినచర్య పుస్తకంలో నమోదైన క్రింది అంశాలు అతడి ధార్మిక నైజానికి అద్దం పడతాయి: “ఉదయం నిద్ర లేవగానే నా తల్లితండ్రులకు సాష్టాంగ ప్రణామం చేశాను”, “యథా ప్రకారం బడికి పోతున్నప్పుడు కాళీమాతకు, శీతలాదేవికి ప్రణ మిల్లాను.” ఈ దినచర్య వ్రాయడం అనే అలవాటు నుండే చిట్టచివరకు శ్రీరామకృష్ణ కథామృతం ఉద్భవించింది. తన మహద్గ్రంథం గురించి ‘మ’ స్వయంగా, “నేను పదిహేను సంవత్సరాలు తర్ఫీదు పొందాను” అని వ్యాఖ్యానించాడు.

		‘మ’ ఎంతో తెలివైన విద్యార్థి. కలకత్తాలోని హేర్​ పాఠశాలలో మాధ్యమిక విద్యను అభ్యసించాడు. అతడు తన తరగతిలో ద్వితీయుడిగా వచ్చాడు. 1875లో ప్రెసిడెన్సీ కళాశాల నుండి తన తరగతిలో తృతీయుడిగా పట్టభద్రుడయ్యాడు.

		కాలాంతరంలో శ్రీరామకృష్ణుల గూర్చి ఒక కరపత్రం రచించిన ఆంగ్ల అధ్యాపకుడైన సి.హెచ్​. ట్వానేకి ‘మ’ ప్రియమైన విద్యార్థి. ‘మ’ కళాశాలలో చదువుతూన్నప్పుడే, బ్రహ్మసమాజ నాయకుడైన కేశవచంద్ర సేన్​కు దాయాదియైన నికుంజాదేవిని వివాహం చేసుకొన్నాడు. ఆ సమయంలో కేశవ్​ ఆధునిక వంగదేశం నీరాజనాలు పడుతున్న నాయకుడు. ‘మ’ పై కేశవ్​ ప్రభావం ఎంతో ఉండేది.

		పట్టభద్రుడయ్యాక ‘మ’ ఉపాధ్యాయ వృత్తి స్వీకరించాడు. కలకత్తాలో పలు పాఠశాలలలో ప్రధానోపాధ్యాయునిగా ‘మ’ పనిచేశాడు. 1882 ఫిబ్రవరి నెలలో ‘మ’ శ్రీరామకృష్ణులను కలుసుకొన్నప్పుడు అతడు శ్యాంబజార్​ విద్యాసాగర్​ పాఠశాల శాఖలో ప్రధానోపాధ్యాయుడిగా ఉన్నాడు. ప్రాచ్య పాశ్చాత్య తత్త్వశాస్త్రం, చరిత్ర, సాహిత్యం, ఖగోళశాస్త్రం, విజ్ఞానశాస్త్రం ఇత్యాదులలో ‘మ’ కు చక్కని ప్రావీణ్యం ఉంది. అతడు ఉత్తమ శ్రేణికి చెందిన ఉపాధ్యాయుడు. అంతేకాక క్రొత్త నిబంధనల గ్రంథం (New Testament) ఎంత క్షుణ్ణంగా ‘మ’ అధ్యయనం చేశాడంటే, దాన్లోని అనేక అధ్యాయాలను అతడు ఠక్కున ఉదాహరించగలిగేవాడు. శ్రీరామకృష్ణులను కలుసుకొన్న చాలాకాలం తరువాత ఒక క్రైస్తవ మతాధికారి బైబిల్​ గురించి ‘మ’ సంతరించుకొన్న జ్ఞానం చూసి ఆశ్చర్యం వ్యక్తం చేశాడు. అతడితో ‘మ’ వినమ్రంగా ఇలా చెప్పాడు: “మహాశయా! మేం క్రీస్తుతో జీవించాం. (‘మ’ కు శ్రీరామకృష్ణులూ ఏసుక్రీస్తూ అభిన్నులు). కాబట్టి ఆయన బోధనలు కొంతదాకా అవగతం చేసు కొన్నాం.”

		భగవంతుని లీలావిలాసం విచిత్రంగా ఉంటుంది. కొన్ని సమయాలలో యాతన ఆనందానికి దారితీయడమూ, విజయం పతనానికి దారితీయడమూ మనం చూస్తాం. ‘మ’ చిన్నతనంలోనే ఆతడి తల్లి మరణించింది. ఆమె కనుమరుగు కావడంతో కుటుంబ కలతలు క్రమేణా ఉమ్మడి కుటుంబ సామరస్యాన్ని భగ్నం చేశాయి. ‘మ’ శాంతిని ఆకాంక్షించే వ్యక్తి. కుటుంబ సభ్యుల స్వార్థాన్ని, అల్పబుద్ధిని ‘మ’ ఇకపై భరించలేకపోయాడు. అతడు ఇల్లు వదలి వెళ్లిపోవాలని నిశ్చయించు కొన్నాడు. ఒక రోజు రాత్రి పది గంటల సమయంలో బారానగరంలోని సోదరి ఇంటికి భార్యతో కలిసి ‘మ’ బయలుదేరి వెళ్లాడు. ఒక గుర్రపు బండిని బాడుగకు తీసుకొన్నాడు. కాని శ్యామ్​బజార్​ సమీపంలో బండి చక్రం ఒకటి విరిగిపోయింది. సమీపంలోని ఒక మిత్రుని ఇంటికి ఆ రాత్రికి ఆశ్రయం ఇవ్వమని అడగడానికి ‘మ’ వెళ్లాడు. కాని అక్కడ నిరాశే ఎదురయింది. అదృష్టవశాత్తు మరో బండి లభించడం వలన అతడు ఆ రాత్రి సోదరి ఇంటికి చేరగలిగాడు. ఆ సమయంలో తాను అనుభవించిన మానసిక క్షోభకు ఆత్మహత్యే శరణ్యమని తాను భావించినట్లు కాలాంతరంలో ‘మ’ చెప్పడం కద్దు.

		మర్నాడు మధ్యాహ్నం ‘మ’ తన మేనల్లుడైన సిద్ధూతో కలిసి వాహ్యాళికి బయలుదేరాడు. సిద్ధూ తండ్రి, అంటే ‘మ’ బావగారైన ఈశాన్​ కవిరాజ్​, శ్రీరామకృష్ణులకు వైద్యుడు. ‘మ’ ను సిద్ధూ దక్షిణేశ్వర కాళికాలయోద్యానానికి తోడ్కొని వెళ్లాడు. అక్కడ ‘మ’ ప్రప్రథమంగా శ్రీరామకృష్ణులను కలుసుకొన్నాడు. దానిని ‘మ’ ఎంతో సుందరంగా అభివర్ణించాడు: “నేను ఆత్మహత్యకు పాల్పడాలనుకొన్నాను. కాని అందుకు బదులుగా నా స్వస్వరూపాన్ని కనుగొన్నాను. నా కుటుంబ యాతనలు నన్ను భగవంతుని వద్దకు దారితీయించాయి.” ఇందులో ఆసక్తికరమైన విషయం ఏమిటంటే ‘మ’ ను శ్రీరామకృష్ణుల వద్దకు తీసుకువెళ్లిన సిద్ధూ, మళ్లీ ఎన్నడూ శ్రీరామకృష్ణులను దర్శించుకోవడానికి వెళ్లింది లేదు.

		ఆ ప్రథమ సందర్శనం గురించి ‘మ’ ఇలా వ్రాస్తున్నారు:

		వారు (‘మ’, సిద్ధూ) దక్షిణేశ్వర ఉద్యాన సింహ ద్వారం గుండా ప్రవేశించి తిన్నగా శ్రీరామకృష్ణుల గదిలోకి వచ్చారు. గది నిండా భక్తులు నేల మీద కూర్చుని పరమహంస శ్రీరామకృష్ణుల వచనామృతాన్ని గ్రోలు తున్నారు. శ్రీరామకృష్ణులు పూర్వాభిముఖంగా మంచం మీద ఆసీనులై దరహాస వదనంతో భగవంతుణ్ణి గురించి ప్రసంగిస్తున్నారు. ‘మ’ నిశ్చేష్టుడై నిలబడి ఆ దృశ్యాన్ని చూస్తున్నాడు. సర్వతీర్థ సమ్మేళనం ఇక్కడే జరుగుతున్నట్లు అనిపించింది. సాక్షాత్తూ శుకమహర్షి భగవత్ప్రసంగం చేస్తూన్నట్లుగా, శ్రీ చైతన్య మహాప్రభువు పూరీ జగన్నాథ క్షేత్రంలో శ్రీ నారాయణ నామగుణ కీర్తన చేస్తూన్నట్లుగా అతడికి తోచింది.... ‘మ’ ఆశ్చర్యపోతూ చుట్టూ చూసి ఇలా భావించసాగాడు: ‘ఎంత సుందరమైన స్థలం. వీ రెంత ఆకట్టుకొనే స్వరూపులు. ఎంత మధుర వాక్కులు’......

		సిద్ధూతోపాటు గది నుండి బయటకు అడుగువేయగానే హారతి గంటల సుమధుర నాదం వినవచ్చింది. కంచు గంటలు, జేగంటలు, మృదంగతాళాలు ఒక్కసారిగా మ్రోగసాగాయి..... ఈ నాదాలు గంగా ప్రవాహంలో తేలుతూ పోయి సుదూరంలో ఎక్కడో సమసిపోతూన్నాయి. పుష్ప మకరంద సుగం ధంతో వసంత వాయువు సుతిమెత్తగా వీస్తోంది. అప్పుడే చంద్రోదయమైంది. మనిషి, ప్రకృతి కలిసికట్టుగా హారతి కార్యక్రమానికి తయారవుతున్నట్లుగా ఆ దృశ్యం కానవచ్చింది.

		మొట్టమొదటి రోజు ‘మ’, శ్రీరామకృష్ణులతో చాలా తక్కువ మాట్లాడాడు. కాలాంతరంలో అతడు భక్తులతో ఇలా చెప్పాడు: “శ్రీరామకృష్ణుల దర్శనానంతరం నా గతాన్నంతా నేను మరచిపోయాను. ఆయన సమున్నత వ్యక్తిత్వమూ, ఆధ్యాత్మిక అయస్కాంతత్వం నా చేదు జ్ఞాపకాలను చెరిపివేశాయి.”

		రెండవసారి వెళ్లినప్పుడు శ్రీరామకృష్ణులు ‘మ’ ను చీవాట్లు పెట్టడమే కాకుండా ఆతడి అహంకారాన్ని నామరూపాలు లేకుండా చేశారు. శ్రీరామకృష్ణుల వచనాలలోని సత్యాన్ని వెంటనే వినమ్రతతో ‘మ’ గ్రహించాడు. శ్రీరామకృష్ణుల ఆధ్యాత్మిక వివేకం, ‘మ’ విశ్వసిస్తూన్న మేధాపరమైన జ్ఞానాన్ని శాశ్వతంగా అణచివేసిందనే చెప్పుకోవాలి. సామాన్యంగా జనం తమ బలహీనతలను దాచడానికే ప్రయత్నిస్తారు. కాని ‘మ’ తద్విరుద్ధంగా ప్రవర్తించాడు. గురుదేవులు తనకు వడ్డించిన చీవాట్లు, వాటికి తన ప్రతిస్పందనలను యథాతథంగా నమోదు చేశాడు. ‘మ’ ఇలా నమోదు చేసివున్నాడు: “ఆ విధంగా చీవాట్లు తిన్న ‘మ’ నోటమాట రాక కూర్చుండిపోయాడు. అతడి అహం బాగా దెబ్బతింది. కొన్ని నిమిషాల తరువాత శ్రీరామకృష్ణులు కరుణాపూరిత దృక్కులతో అతణ్ణి చూస్తూ, “ఇలా చూడు, నీలో మంచి లక్షణాలున్నాయి. ఒక వ్యక్తి నుదురు, కళ్లు, ఇత్యాదులు పరికించి వాటిని నేను కనుగొనగలను” అన్నారు ఆప్యాయంగా.

		ఈ సందర్భంలో ‘మ’ జీవితం గూర్చిన నాలుగు ప్రధానమైన ప్రశ్నలను గురుదేవులను అడిగాడు. మానవాళి తరఫున వాటిని అడిగినట్లుగా తోస్తూంది:

		1. “భగవంతునిపై మనస్సును ఎలా లగ్నం చేయాలి?” 2. “సంసారంలో మేం ఏ రకంగా జీవించాలి?” 3. “భగవంతుణ్ణి దర్శించడం సాధ్యమా?” 4. “ఏ పరిస్థితులలో భగవద్దర్శనం కలుగుతుంది?” ఈ ప్రశ్నలకు శ్రీరామకృష్ణుల స్పందన లను పరికిస్తే మనకు ఒక విషయం స్పష్టమవుతుంది. పిట్టకథలు, సంకేతాలు, పాటలు, కథలు, సంసార జీవితంలోని దైనందిన ఉదాహరణలు, ప్రకృతి జంతువుల మానవ ప్రవర్తనల నుండి ఉదాహరణలు జతపరచి ఎలా బోధించారో తెలుస్తుంది. శాస్త్ర ప్రమాణాలను ఆయన అరుదుగా ఉపయోగించేవారు. తన వ్యక్తిగత అనుభవాల నుండి ఆధ్యాత్మిక జీవితంలోని సత్యాలను ఎంతో సరళమైన రీతిలో విశదీకరించి బోధించేవారు. ఇదే ‘మ’ ను అమితంగా ఆకట్టుకొంది. ఇంతకు మునుపు ఎన్నడూ అటువంటి వ్యక్తిని ‘మ’ కలుసుకోలేదు.

		నాలుగవసారి దక్షిణేశ్వరానికి వచ్చినప్పుడు ఒక యువక బృందం శ్రీరామకృష్ణు లను పరివేష్టించి ఉండడం ‘మ’ చూశాడు. గదిలోకి ‘మ’ రాగానే శ్రీరామకృష్ణులు నవ్వి, వారితో, “ఇదుగో, అతడు మళ్లీ వచ్చాడు” అన్నారు. పిదప ఆయన తను నవ్వినందుకు కారణం ఇలా చెప్పారు: “ఒకప్పుడు ఒక వ్యక్తి సాయంత్రం నాలుగు గంటలకు ఒక నెమలికి ఒక నల్లమందు గుళిక ఇచ్చాడు. మర్నాడు, కచ్చితంగా అదే సమయానికి ఆ నెమలి అక్కడ ప్రత్యక్షమయింది. నల్లమందు మత్తును చవిచూసిన ఆ నెమలి మరో మోతాదు పుచ్చుకోవడానికి సకాలంలో వచ్చింది.” శ్రీరామకృష్ణుల ఐదు సంవత్సరాల శేష జీవిత కాలంలో ‘మ’ ఆ దివ్యోన్మత్త మోతా దులను ఒకటి వెంట ఒకటిగా గ్రోలుతూ వచ్చాడు; పిదప భగవత్సాక్షాత్కారార్థు లతో అరమరికలు లేకుండా దానిని పంచుకొన్నాడు. వంగ శ్రీరామకృష్ణ కథామృతం ప్రతి సంపుటాన్ని భాగవతంలోని ఒక శ్లోకంతో ‘మ’ ప్రారంభించాడు: “ప్రభూ! నీ వచనాలు అమృతమయమై బాధితులను సాంత్వన పరుస్తున్నాయి. కవులు గానం చేసిన నీ వచనాలు సంసారుల పాపాలను నిర్మూలిస్తున్నాయి. నిన్ను గూర్చి విన్నవారూ, నీ గురించి ముచ్చటించుకొన్నవారూ ధన్యులవుతారు. వారి ఫలం ఎంత మహత్తరమైనదో కదా!”

		ఇతర అవతారమూర్తుల బోధనలకు సాక్షులు, వాటిని సంపుటీకరించిన వారు ఎవరో ఒకరు ఉన్నట్లే, ఆ ఉద్దేశం నిమిత్తమే జన్మించిన మహానుభావుడు ‘మ’ అనడంలో ఎలాంటి సంశయమూ లేదు. మొదటి చూపులోనే శ్రీరామకృష్ణులు ‘మ’ విలువను గుర్తించారు. ఆయన ‘మ’ గురించి చేసిన వ్యాఖ్యానాలు ‘మ’ సామాన్యమైన వ్యక్తి కాడని సూచిస్తాయి: “నువ్వు చైతన్య భాగవతం చదువుతూ ఉండగా విన్నప్పుడు నిన్ను తెలుసుకొన్నాను – నువ్వు నా వాడివి. ఒక్కటే సత్త, తండ్రీ కొడుకుల మాదిరి.... ఇక్కడకు రావడానికి మునుపు నువ్వు ఎవరివో తెలుసుకోలేదు. ఇకపై నిన్ను నువ్వు తెలుసుకోగలవు.” “ఒకసారి (ఒక దివ్యదర్శ నంలో) పంచవటిలో చైతన్యుల సంకీర్తన బృందాన్ని చూశాను. దాన్లో బలరామ్​ను చూసినట్లు గుర్తు, నిన్నూ చూశాననుకొంటాను.” “నీ చోటు, నువ్వు ఎవరు? నీ ఆదర్శం, నీ అంతరంగం బాహ్యం, గతించిన నీ జన్మలలోని సంఘటనలు, నీ భవిష్యత్తు – ఇవన్నీ నాకు తెలిసినవే.” “నీ కళ్లు, కనుబొమలు, ముఖ కవళికల నుండి నువ్వొక యోగివని గ్రహించాను. అప్పుడే ధ్యానం నుండి లేచిన యోగిలా నువ్వు కనిపిస్తున్నావు.”

		తమ మొదటి రెండు మూడు సమావేశాలలో తమ ఆధ్యాత్మిక స్థితిని గురించి ‘మ’ ఎంత దాకా అవగతం చేసుకొన్నాడో శ్రీరామకృష్ణులు అంచనా వేయాలను కొన్నారు. ఆయన ‘మ’ ను ఇలా అడిగారు: “నన్ను చూస్తే నీకు ఏమనిపిస్తోంది? నాకు భగవంతుని గురించి ఎన్ని అణాల జ్ఞానం ఉందంటావు?” “ ‘అణా’ విషయాలన్నీ నాకు తెలియవు కానీ ఇంతటి జ్ఞానం, ప్రేమ, భక్తి, విశ్వాస వైరాగ్యాలు, విస్తృత భావాలు నే నెక్కడా ఎన్నడూ చూడలేదు” అని ‘మ’ జవాబిచ్చాడు.

		మరొక సందర్భంలో శ్రీరామకృష్ణులు, “నన్ను పోలిన వ్యక్తిని – పండితుడో సాధువో – మరెవరినైనా నువ్వు చూశావా?” అని అడిగారు. అందుకు ‘మ’, “భగ వంతుడు మిమ్మల్ని స్వహస్తాలతో రూపొందించాడు. ఇతరులను యంత్రం ద్వారా సృష్టించాడు” అని జవాబిచ్చాడు. ఈ వ్యాఖ్యానం విని శ్రీరామకృష్ణులు నవ్వారు.

		1885 జూలై 28వ తేదీ ‘మ’, తదితరులతో కలిసి శ్రీరామకృష్ణులు ఇద్దరు బ్రాహ్మణ సోదరీమణుల ఇంటికి వెళ్లారు. వారిలో ఒకామె కుమార్తె మరణంతో అపరిమిత దుఃఖం అనుభవిస్తోంది. వారిలో ఒకామె శ్రీరామకృష్ణులకు ఉపాహార ఏర్పాట్లలో తలమునకలై ఉంది. కుమార్తెను కోల్పోయి దుఃఖంలో మునిగివున్న సోదరి శ్రీరామకృష్ణులు తమ గృహాన్ని పావనం చేసినందుకు పరమానందభరితురాలై ఆయన ఆసీనులైన గదిని వదిలిరాలేకపోతున్నది. అది చూసి బైబిల్​లో ప్రస్తావించిన మార్తా, మేరీ కథ ‘మ’ కు గుర్తుకు వచ్చి, ఆ కథను శ్రీరామకృష్ణులకు చెప్పాడు. పిదప శ్రీరామకృష్ణులు ‘మ’ ను ఇలా అడిగారు:

		శ్రీరామకృష్ణులు: అది సరే, ఇదంతా చూశాక నీకు ఏమనిపిస్తోంది?

		‘మ’ : ఏసుక్రీస్తు, చైతన్యులు, తమరు ఒక్కటేనని తోస్తోంది.

		శ్రీరామకృష్ణులు: అవునవును. ఒక్కటే, నిజంగా ఒక్కటే. చూస్తు న్నావు కదా ఆయన (భగవంతుడు) ఇందులో ఏ విధంగా విరాజిల్లు తున్నాడో....

		‘మ’ : మీరు ఆ రోజు అవతారతత్త్వాన్ని స్పష్టంగా విశదీకరించారు. శ్రీరామకృష్ణులు: ఏం చెప్పాను?

		‘మ’ : దిగంతాల దాకా వ్యాపించివున్న సువిశాల మైదానాన్ని ఊహించు కోమన్నారు. కాని ఎదురుగా ఒక గోడ ఉన్నందువలన మైదానాన్ని చూడలేక పోతున్నాం. గోడలో గుండ్రని రంధ్రం ఒకటి ఉంది. ఆ రంధ్రం గుండా అనంత మైదానాన్ని కొంతమేరకు చూడవచ్చు.

		శ్రీరామకృష్ణులు: ఆ రంధ్ర మేమిటో చెప్పు? ‘మ’ : మీరే ఆ రంధ్రం. మీ ద్వారా సమస్తమూ దర్శించవచ్చు – దిగ్దిగంతాలకు వ్యాపించిన ఆ మైదానాన్ని చూడవచ్చు.

		‘మ’ వీపు తడుతూ అతడి అవగాహనాశక్తి పట్ల తమ ఆనందాన్ని శ్రీరామ కృష్ణులు వ్యక్తం చేశారు.

		కొద్దికాలంగా శ్రీరామకృష్ణులను దర్శిస్తూ వచ్చిన ‘మ’ లో సంసార జీవితం త్యజించి సన్న్యాసం పుచ్చుకోవాలనే బలీయమైన కోర్కె కలిగింది. కాని శ్రీరామకృష్ణులు అతడి కోసం వేరే మార్గం సిద్ధం చేసినందువలన సన్న్యాసం పుచ్చుకోవాలనే ఆతడి ఆలోచనను నిరుత్సాహపరిచారు. “ఇప్పటికే నువ్వు భగవంతునిలో సుప్రతిష్ఠి తుడవైనావు. అటువంటప్పుడు సర్వసంగపరిత్యాగం చేయాల్సిన అవసరం ఉందా?” అని ఆయన చెప్పారు. మరో రోజు ఆయన ఇలా అన్నారు: “భాగవత పండితుణ్ణి భగవంతుడు ఒక పాశంతో బంధించి ఉంచుతాడు. లేకుంటే జనానికి భాగవతం బోధించడానికి ఎవరు ఉంటారు? అందువలన లోకోపదేశం నిమిత్తం భగవంతుడు అతణ్ణి బంధించి ఉంచుతాడు. అందుకే జగజ్జనని నిన్ను సంసారంలో ఉంచింది.”

		ఒక రోజు సాయంత్రం దక్షిణేశ్వరంలో ‘మ’ ఏకాంతంగా ఉన్నప్పుడు భావపార వశ్య స్థితిలో శ్రీరామకృష్ణులు ఇలా చెప్పారు: “జగజ్జనని కార్యం తాను చేయకపోతే ఆ పని ఆగిపోతుందని ఎవరూ అపోహపడకూడదు. జగజ్జనని ఎండుగడ్డిని సైతం ఒక ఉపాధ్యాయునిగా మార్చివేయగలదు.” సంశయం అంటూ ఏదన్నా ‘మ’ మనస్సులో మిగిలివుంటే అది దీనితో పూర్తిగా తొలగిపోయింది. శ్రీరామకృష్ణులకు ఇక తనను పూర్తిగా అర్పించుకోవాలనుకొన్నాడు ‘మ’. కుటుంబ వాతావరణంలో అతడు అజ్ఞాత యోగిలా జీవించసాగాడు. కర్తవ్యాలు, బాధ్యతల పట్ల ఉదాసీనంగా వ్యవహరించకుండా ‘మ’ ఆంతరిక సన్న్యాసం పాటించసాగాడు. అతడు ఉపాధ్యాయు డిగా సఫలీకృతుడు; అయినప్పటికీ యోగికున్న ప్రశాంతతను అతడు సంతరించు కొన్నాడు. అతడు వినయసంపన్నుడు; సాధువులను భక్తులను హృదయపూర్వకంగా సేవించేవాడు. ఈ రీతిలో అతడిలో గృహస్థుని సుగుణాలూ, సాధువు కుండే తీవ్ర ఆధ్యాత్మికత మిళితమై ఉన్నాయి.

		ప్రధానోపాధ్యాయునిగా ‘మ’ కు విద్యార్థులతో ఎంతో అనుబంధం ఉండేది. రాఖాల్​, సుబోధ్​, శారదా, బాబూరాం, పూర్ణ, వినోద్​, బంకిం, తేజ్​చంద్ర, క్షీరోద్​, నారాయణ్​ మొదలైన శ్రీరామకృష్ణుల శిష్యులు ‘మ’ విద్యార్థులు. అతడి మూలంగా పలువురు బాలురు శ్రీరామకృష్ణుల వద్దకు రావడం వలన భక్తులు ‘మ’ ను ‘ఎత్తుకుపోయే ఉపాధ్యాయు’ డని పరిహాసంగా పేర్కొనేవారు.

		శ్రీరామకృష్ణుల నేతృత్వంలో ‘మ’ ఆధ్యాత్మిక సాధనలు అనుష్ఠించాడు. ఒకసారి నహబత్​ వసారాలో కూర్చుని ‘మ’ ధ్యానం చేస్తూవుండడం చూసి శ్రీరామకృష్ణులు ఇలా అన్నారు: “ఓ! నువ్వు ఇక్కడ ఉన్నావా? నీలో సత్వరం ఆధ్యాత్మిక చైతన్యం జాగృతమవుతుంది. కాస్త సాధన చేయగానే ఎవరో ఒకరు ముందుకు వచ్చి సహాయం చేస్తారు..... నీకు సమయం ఆసన్నమైంది. తగిన సమయం వచ్చేదాకా తల్లి పక్షి గ్రుడ్డు పైపెంకును పగలకొట్టదు.” ఈ మాటలు ‘మ’ లో సమధికోత్సాహాన్ని కలిగించాయి. కాలాంతరంలో అతడు పై మాటలను ఉదాహరించడం కద్దు. శ్రీరామకృష్ణులకు చేరువయ్యేకొద్దీ పాశ్చాత్య తత్త్వశాస్త్రం, విజ్ఞాన శాస్త్రం చదవడంలో ‘మ’ క్రమంగా ఆసక్తిని కోల్పోయాడు. అంతేకాక కేశవ్​సేన్​ తదితరుల ప్రసంగాలను సైతం పట్టించుకోవడం లేదు. అతడు సదా శ్రీరామకృష్ణుల ఈ ఉపదేశాలను చింతన చేస్తూవున్నాడు: “సాధన చేస్తే నిశ్చయంగా భగవంతుణ్ణి దర్శింపవచ్చు”, “మానవ జీవిత లక్ష్యం భగవత్సాక్షాత్కారమే!”

		శ్రీరామకృష్ణుల ప్రేమాభిమానాలు ‘మ’ మనస్సును బాగా ఆకట్టుకోవడంతో, ఆయనకు అత్యంత సన్నిహితునిగా తనను భావించుకోసాగాడు. “నువ్వు నా సొంత మనిషివి, ఆత్మీయుడివి. లేకపోతే ఇక్కడకు ఇంతగా ఎందుకు వస్తావు?” అన్నారు శ్రీరామకృష్ణులు. మరో సందర్భంలో ఆయన ‘మ’ తో ఇలా చెప్పారు: “మీరు నా నుంచి ఏదీ కోరడం లేదు. కాని నన్ను చూడగోరుతున్నారు. నా మనస్సు మిమ్మల్ని గురించే యోచిస్తూ ఉంటుంది. మీ రెలా ఉన్నారు, మీరు ఇంకా ఎందుకు రాలేదనే ఆలోచిస్తూ ఉంటాను.”

		శ్రీరామకృష్ణులకూ, భక్తులకూ మధ్య వెల్లివిరిసిన ప్రగాఢ అనుబంధాన్ని శ్రీరామకృష్ణ కథామృతంలో ‘మ’ ఇలా అభివర్ణించాడు:

		నేడు రథయాత్రోత్సవం. పెందలకడనే నిద్ర లేచి శ్రీరామకృష్ణులు తమ గదిలో ఒంటరిగా భగవన్నామ సంకీర్తన చేస్తూ నృత్యం చేస్తున్నారు.... సమయం ఉదయం ఆరున్నర గంటలయింది. ‘మ’ గంగాస్నానానికి వెళుతూ ఉండగా హఠాత్తుగా భూమి కంపించినట్లనిపించింది. వెంటనే అతడు శ్రీరామకృష్ణుల గదికి తిరిగివచ్చాడు. అప్పుడు ఆయన భక్తులతోపాటు చావడి గదిలో నిలబడి ఉన్నారు..... భూమి ఒకింత తీవ్రంగా కంపించడం వలన భక్తులలో అనేకులు భయభ్రాంతులయ్యారు.

		‘మ’ : మీరందరూ క్రిందికి వెళ్లవలసింది.

		శ్రీరామకృష్ణులు: మనిషి ఏ ఇంట్లోనైతే నివసిస్తాడో ఆ ఇంటి పరిస్థితే ఇలా ఉంది. అయినప్పటికీ లోకులు అహంకారపూరితులవుతారు. (‘మ’ తో) ఆశ్వయుజ మాసంలో (1864 అక్టోబర్​ 5వ తేదీ) వచ్చిన పెనుతుపాను నీకు జ్ఞాపకముందా?
‘మ’ : అవునండీ. అప్పుడు నా వయస్సు తొమ్మిది లేక పది సంవత్స రాలు. ఆ సమయంలో నేను ఒక గదిలో భగవంతుణ్ణి ప్రార్థిస్తూ ఒంటరిగా ఉన్నాను.

		‘మ’ ఆశ్చర్యంతో తనలో తాను ఇలా అనుకోసాగాడు: ‘శ్రీరామకృష్ణులు ఉన్నట్టుండి ఆశ్వయుజ మాసపు పెను తుపాను గురించి ఎందుకు అడిగారు? ఆ సమయంలో నేను ఒంటరిగా ఏడుస్తూ భగవంతుణ్ణి ఆర్తితో ప్రార్థిస్తూ ఉన్నానని ఆయనకు తెలుసా? ఇదంతా ఆయనకు ఎరుకేనా? పుట్టుక నుంచీ ఆయన గురురూపంలో నన్ను రక్షిస్తున్నారా?’

		శ్రీరామకృష్ణుల నుండి అనేక దీవెనలు అందుకొన్నప్పటికీ ‘మ’ వ్యక్తిగత జీవితం అగ్నిపరీక్షలు, ప్రయాసలతో కూడుకొన్నది. ఒకింత మతిస్థిమితంలేని భార్య గురించి అతడు కలత చెందేవాడు. ఒక రోజు ఈ విషయంగా అతడు గురు దేవులతో ఇలా చెప్పాడు: “ ‘నువ్వు నిరాదరిస్తున్నావు. నేను ఆత్మహత్య చేసుకొంటాను’ అని భార్య చెబితే ఏం చేయాలి?” అందుకు శ్రీరామకృష్ణులు ఇలా జవాబిచ్చారు: “ఆధ్యాత్మిక జీవితంలో ఆటంకాలు కల్పించే అలాంటి భార్యను పరిత్యజించాలి.... భర్త ఆధ్యాత్మిక జీవితానికి అవరోధం కలిగించే భార్య అవిద్యా స్త్రీ.” ఈ మాటలు విని ‘మ’ గంభీర ముద్ర వహించాడు. అక్కడున్న ఇతర భక్తులు మౌనంగా ఉండి పోయారు. శ్రీరామకృష్ణులు, ‘మ’ సంకట స్థితిని అవగతం చేసుకొని అతడి చెవిలో గుసగుసగా ఇలా చెప్పారు: “భగవంతుని పట్ల యథార్థమైన ప్రేమ అంతరం గంలో నెలకొంటే రాజు, దుష్టప్రజలు, భార్య – అందరూ అతడి వశంలోకి వస్తారు. భర్తకు యథార్థమైన భక్తి ఉంటే భార్య కూడా క్రమేణా భగవన్మార్గం అనుసరిస్తుంది.” ఆశాజనితమైన ఈ మాటలు కలత చెందిన ‘మ’ మనస్సుకు ఊరట నిచ్చాయి.

		ఒక వ్యక్తిలో పరివర్తన కలిగించి తద్ద్వారా ఇతరులకు స్ఫూర్తినిచ్చేదే మతం కాని ప్రచారం చేసేది మతం కాదని శ్రీరామకృష్ణులు బోధించారు. ఒక రోజు ఆయన తమనూ, ధన్యులైన తమ బృందాన్నీ బావుల్​తో (వైష్ణవ వీథిగాయకులు) పోల్చారు. వీరు హఠాత్తుగా వచ్చి ఆడి, భగవన్నామాన్ని గానం చేసి, జనానికి స్ఫూర్తీ, ఆశ్చ ర్యమూ కలిగించి వచ్చినట్లే హఠాత్తుగా నిష్క్రమిస్తారు. ‘మ’ రెండవసారి తమను చూడడానికి వచ్చినప్పుడు విగ్రహారాధకులను విమర్శించినందుకు ‘మ’ ను శ్రీరామ కృష్ణులు చీవాట్లు పెట్టారు. “మీ కలకత్తావాసులకు ఇదొక ఉబుసుపోక అయి పోయింది. ప్రసంగాలివ్వడం, ఇతరులకు ఉపదేశించడం – ఒక వృత్తి అయింది. ఆ ఉపదేశాలను తాము ఎంతదాకా పాటిస్తున్నామో కాస్త యోచించి చూడరు! ఇతరులకు బోధించడానికి నువ్వు ఎవరివి? జగన్నాథుడే సర్వులకూ బోధిస్తాడు.” మరో సందర్భంలో శ్రీరామకృష్ణులు, “భగవచ్చింతన ఎంతమేరకు పరులకు తెలియ కుండా ఉంచగలిగితే నీకు అంత మంచిది” అని ‘మ’ తో చెప్పారు.

		శ్రీరామకృష్ణులు తమ అనుభవం మేరకు స్పష్టమైన రీతిలో మతాన్ని చాటి చెప్పారు. ఒకసారి శ్రీరామకృష్ణులను నిరాకార భగవద్ధ్యానం ఎలా ఉంటుందో తెలుపమని ‘మ’ అడిగాడు. అందుకు ఆయన ఇలా జవాబిచ్చారు: “దీనిని విశేషంగా అర్థం చేసుకోవాలంటే ఆధ్యాత్మిక సాధనలు అనుష్ఠించి తీరాలి. అదెలాగంటే, తాళం వేసివున్న ఇంట్లో నుంచి నిధులను తీసుకోగోరితే తాళం చెవిని వెదకి తీసుకురావాలి. తాళం తీసి లోపలకు వెళ్లాలి. ఆ తరువాత నిధులను తీసుకోగలుగు తావు. గదికి తాళం వేసివుండగా నువ్వు బయట నిలబడి, ‘ఇదుగో తాళం చెవి తెచ్చాను, ఇదుగో తలుపు తెరిచాను, పెట్టె తాళం పగులగొట్టి నిధులు కైవసం చేసుకొన్నాను’ అని ఊహిస్తే ప్రయోజనం ఏమీ లేదు. కావలసింది సాధన సుమా!”

		ఇది జరిగిన ఎనిమిది నెలల తరువాత ఒక రోజు శ్రీరామకృష్ణులు, ‘మ’ తదితరులతో బేల్ఘారియాలోని మతి సీల్​ గృహోద్యానానికి వెళ్లారు. ‘మ’ ఆ ఉదంతాన్ని ఇలా నమోదు చేశాడు: “చాలా రోజుల నుంచి ఆ గృహంలోని కాసారాన్ని తమకు చూపించమని ‘మ’ ను అడుగుతున్నారు. ఆ కాసారంలోని చేపలను చూపించి భగవంతుని నిరాకారునిగా ఎలా ధ్యానించాలో విశదీకరిస్తానని ఆయన చెప్పివున్నారు. ఆ కొలనులో మచ్చిక చేయబడిన చేపలు ఉన్నాయి. ఎవరూ వాటికి ఎలాంటి హానీ తలపెట్టరు. మరమరాలు మొదలైనవి నీళ్లలో వేయగానే చేపలు గుంపులు గుంపులుగా వచ్చి వాటిని తింటాయి. పిదప నిర్భయంగా ఆనందంగా అవి నీళ్లలో ఈదుతూ తిరుగాడుతాయి.

		ఆ కొలను వద్దకొచ్చి శ్రీరామకృష్ణులు, ‘మ’ తో ఇలా అన్నారు: “ఇదుగో ఆ చేపలు నీళ్లలో ఎలా ఈదుతున్నాయో చూడు. ఆ చేపలలా సచ్చిదానంద సాగరంలో ఈదడం మాదిరిగా నిరాకార భగవద్ధ్యానం ఉంటుంది.”

		శ్రీరామకృష్ణుల జీవిత కాలంలోనే ‘మ’ గురుదేవుల జన్మస్థలమైన కామార్పు కూర్​ను సందర్శించాడు. శ్రీరామకృష్ణులతో సంబంధం గల అన్ని స్థలాలనూ దర్శించి, ప్రణమిల్లి వాటిని తీర్థస్థలాలుగా ‘మ’ పరిగణించాడు. ‘మ’ భక్తిప్రపత్తులను చూసి శ్రీరామకృష్ణులు చలించిపోయి ఇలా వ్యాఖ్యానించారు: “ఇతడిది విభీషణుని ప్రేమ లాంటిది. ఒక మానవాకృతిని చూసినప్పుడు విభీషణుడు ఆ ఆకృతికి పట్టువస్త్రాలు ధరింపచేసి, హారతి చూపి ఆరాధిస్తూ, ‘ఇది నా రామచంద్రుని ఆకృతి’ అనేవాడు.”

		జగద్గురువులు మతాన్ని సజీవంగా ఉంచారు. ప్రత్యక్ష అనుభవ ఆధికారికతతో వారు బోధించారు, తమ శిష్యులకు శక్తిని ప్రసరింపజేస్తారు. తిరిగి ఆ శిష్యులు గురువు బోధనలను లోకంలో ప్రచారం చేస్తారు. వివేకానంద స్వామిని నియోగించి నట్లే, శ్రీరామకృష్ణులు ‘మ’ ను తమ సందేశ ప్రచారానికి నియోగించారు. కాశీపూర్​ ఉద్యాన గృహంలో ఒక చిన్న కాగితం మీద శ్రీరామకృష్ణులు “నరేంద్రుడు (స్వామివివేకానంద) జనానికి బోధిస్తాడు” అని వ్రాశారు. ఇందుకు ఆ యువకుడు ఆక్షేపణ తెలిపినప్పుడు, “నీ నరనరాలూ దాన్ని చేస్తాయి” అన్నారు గురుదేవులు. ఒకసారి భావపారవశ్య స్థితిలో శ్రీరామకృష్ణులు ‘మ’ గురించి, జగజ్జననిని సంబోధిస్తూ, “అమ్మా! శక్తిలో ఒక కళను (కించిత్తు) మాత్రమే అతడి కిచ్చావు ఎందుకు?ఓహో, నీ పనికి అదే సరిపోతుందా!” అన్నారు.

		ఒకసారి శ్రీరామకృష్ణులు ‘మ’ గురించి, “ఇతడు అహంకారశూన్యుడు” అని వ్యాఖ్యానించారు. అహంకారం ఎక్కడ ఉంటుందో భగవంతుడు అక్కడుండడు, భగవంతుడు ఎక్కడ ఉంటాడో అహంకారం అక్కడ ఉండదు. ‘మ’ లోని అహంకారాన్ని శ్రీరామకృష్ణులు శాశ్వతంగా పటాపంచలు చేసివేశారు. ఆ విధంగా ‘మ’ ఆయనచేతిలో పరిపూర్ణమైన పరికరంగా రూపొందాడు.

		శ్రీరామకృష్ణుల భక్తులలో ఒకరు ‘మ’ వ్రాస్తున్న దినచర్య పుస్తకాన్ని తనకుచూపించమని అడిగినప్పుడు, “ఇది నా కోసం వ్రాసుకొంటున్నాను, ఇతరుల కోసంకాదు” అని ‘మ’ దానిని చూపడానికి నిరాకరించాడు. ఉపాధ్యాయ వృత్తిలో కాస్త తీరిక దొరికినప్పుడల్లా అతడు మేడమీద ఉన్న ఒక ఖాళీ గదిలోకి వెళ్లి తనదినచర్య పుస్తకం చదువుతూ శ్రీరామకృష్ణుల వచనాలను చింతన చేస్తూ, ధ్యానమగ్నుడయ్యేవాడు. ఒకసారి శ్రీరామకృష్ణ కథామృతం మూలం గురించి ముచ్చటిస్తూ ‘మ’ ఇలా అన్నాడు: “లౌకిక వ్యవహారాలలో, ఉద్యోగ నిర్వహణలో తలమునకలవుతూ ఉన్నందువలన అనుకొన్నప్పుడల్లా, నేను శ్రీరామకృష్ణుల దర్శనార్థం వెళ్లలేకపోయేవాణ్ణి. అందువలన ఆయన వచనాలను వ్రాసుకొని, మళ్లీ ఆయనను దర్శించుకొనేలోగా వాటిని గూర్చి చింతన చేసేవాణ్ణి. ఇందుమూలంగా నా మనస్సుపై ముద్రితమైన భావనలు లౌకిక వ్యవహారాల ఒత్తిడి క్రింద అణగిపోకుండా ఉండిపోయేవి.ఆయన బోధనలు మరింత సమగ్రంగా గ్రహించడానికే మొదట్లో ఆ వచనాలువ్రాసివుంచుకొన్నాను.”

		‘మ’ మాదిరి తారక్​ (కాలాంతరంలో స్వామి శివానంద) కూడా శ్రీరామకృష్ణులబోధనలూ, సంభాషణలూ వ్రాసుకోవడం ప్రారంభించాడు. కాని శ్రీరామకృష్ణులు అలా వ్రాసుకోవద్దని అతణ్ణి నిషేధించారు. దాంతో తను వ్రాసుకొన్నదంతా తారక్​గంగలో పారేశాడు. ఆ పని ‘మ’ కు కేటాయింపబడింది. ‘మ’ హాజరు కాకుండాశ్రీరామకృష్ణులు కొన్ని సమయాలలో ముఖ్యమైన చర్చనీయాంశాన్ని మొదలుపెట్టేవారుకారని కథామృతం నుండి తెలియవస్తున్నది. అంతేకాక ‘మ’ కు ఆ అంశం సరిగా అవగతం కాని పక్షంలో ఆతడి కోసం ఆయన దాని అర్థాన్ని స్పష్టీకరించేవారు. (1884 నవంబర్​ 9వ తేదీ కథామృతంలో నమోదైన ఉదంతం చూడవచ్చు.)

		కళాత్మక సామర్థ్యం, కచ్చితమైన జ్ఞాపకశక్తి ‘మ’ కు ఉన్న వరాలు. దాంతో అతడు తాను విన్నదంతా, చూసినదంతా యథాతథంగా వ్రాతలో పునఃసృష్టించగలిగే వాడు. కథామృతంలో దృశ్యాలు ఎంత ప్రస్ఫుటంగా వర్ణింపబడ్డాయంటే, పాఠకుణ్ణి ఆ కాలానికి, ఆ చోటుకు అవి కొనిపోవడమే కాక అతడు గురుదేవులను, భక్తు లను చూస్తూ వారి సంభాషణ ప్రత్యక్షంగా వింటూవున్న అనుభూతిని పొందేవాడని చెప్పడం అతిశయోక్తి కాబోదు. కాళిదాసు, భవభూతి వంటి సంస్కృత కవుల ప్రభావం ‘మ’ మీద ఎంతో ఉంది. వారి రచనల నుండి ధ్యానస్ఫూర్తి, ప్రాచీన భారతదేశ ఋష్యాశ్రమాల ప్రశాంత వాతావరణాన్ని ‘మ’ స్వాయత్తం చేసుకొన్నాడు. ఆతడి స్వకీయ కవితా హృదయం కథామృతంలోని ఈ క్రింది వర్ణనాత్మక విభాగం నుండి తెలుసుకోవచ్చు.

		శ్రీరామకృష్ణులు దేవదారు వనం వైపు వెళ్లబోతున్నారు. ఆకాశంలో వాయవ్య దిశగా నీలిమేఘాలు మనోహరంగా దోగాడుతున్నాయి. కొద్దిసేపటతరువాత ఆయన తిరిగి రావడం పంచవటి నుండి ‘మ’, లాటూలు చూశారు. ఆయన వెనుక ఆకాశం నీలిమేఘాలతో క్రమ్మివుంది. దాని ప్రతిబింబం గంగానదిలో ప్రతిఫలించడం వలన గంగాజలం కృష్ణవర్ణంలో కానవస్తోంది. స్వయంగా భగవంతుడే భక్తుల నిమిత్తం మర్త్యలోకంలో మానవ రూపంలో అవతరించినట్లు శ్రీరామకృష్ణులు వేంచేస్తున్నారు; కల్మషహారిణి, హరి పాదపద్మ సంజాతయైన పవిత్ర భాగీరథీ తీరాన నెమ్మదిగా అడుగులు వేస్తున్నారు. ఆయన సల్పిన కఠోర సాధనలకు, పొందిన మహోన్నత ఆధ్యాత్మిక స్థితులకు మేము సాక్ష్యం, ఆయనకు ఇవే మా జోహార్లు అన్నట్లుగా చెట్లన్నీ తలలు ఊపుతున్నాయి. ఆహా! పరమహంస సమక్షంలో మానవులే గాక పశుపక్ష్యా దులు, చెట్టుచేమలు, ధూళిరేణువులు సైతం పరమ పావనతను సంతరించు కొన్నాయి!

		శ్రీరామకృష్ణ కథామృతం ఆంగ్ల అనువాదానికి ముందుమాటలో ఆల్డస్​ హాక్స్​లీ ఇలా అంటున్నారు: “తన స్వాభావిక ప్రతిభనూ, తన చుట్టూ ఉన్న పరిస్థితు లనూ చక్కగా ఉపయోగించుకొని ‘మ’ మహాత్ముల జీవితచరిత్రల సాహిత్యంలో అద్వితీయమైన గ్రంథాన్ని రచించాడు.” క్రీస్తు, బుద్ధుడు, కృష్ణుడు లాంటి మహాపురు షుల చారిత్రక దాఖలాలను సవాలు చేయవచ్చును గాని శ్రీరామకృష్ణుల చారిత్రకతను ఎవరూ సవాలు చేయలేరు. ఆయన సంభాషణలు స్థలం, వ్యక్తులు, కాలం, తేదీ, నెల, సంవత్సరం ప్రకారం అతిశ్రద్ధగా ‘మ’ దినచర్య పుస్తకం నుండి నమోదు గావింపబడ్డాయి. ‘మ’ స్వయంగా ఇలా అన్నాడు: “నా వివరణలు ఏ ఆధారాల నుండి సేకరించినవీ కావు. శ్రీరామకృష్ణుల ముఖతః నేను స్వయంగా విన్నవీ, కళ్లారా ఆయన జీవితంలో చూసినవీ నేను నమోదు చేశాను.” ప్రతి సంపుటం ప్రారంభంలో శ్రీరామకృష్ణుల గురించిన మూడు రకాల సమాచారం ‘మ’ పొందుపరిచాడు. మొదటిది అదే రోజు జరిగింది పరిశీలించిన వ్యక్తి నమోదు చేసింది; రెండవది పరిశీలించిన సదరు వ్యక్తి ఆ తరువాత ఎప్పుడో నమోదు చేసింది. మూడవది కూడా పిదప ఎప్పుడో ఎవరి నుంచో విన్నది, ఎవరో నమోదు చేసింది. కథామృతం మొదటి కోవకు చెందుతుంది. తన వివరణలకు నిర్దుష్టత చేకూర్చడానికి ‘మ’ ఎంతో ప్రయాసపడ్డాడు. దీనిని గూర్చి ‘మ’ ఒకసారి ఇలా చెప్పాడు: “కొన్ని సమయాలలో ఒక దృశ్యం మీద వేయిసార్లు సైతం ధ్యానించి ఉంటాను. కొన్ని సమయాలలో గురుదేవుల వచనం స్ఫురణకు రావడానికి, స్వాతి నక్షత్రంలో కురిసే వాన చినుకు కోసం నిరీక్షించే చాతకపక్షిలా నేను వేచివుండవలసి వచ్చేది.”

		తర్కశాస్త్రంలో పునరుక్తి ఒక బలహీనతే అయినప్పటికీ, శాస్త్రాలలో అది బలహీనత క్రిందికి రాదు. శాస్త్రాలు ఒకే సత్యాన్ని విభిన్న రీతులలో నొక్కివక్కా ణిస్తాయి. అందుకు కారణం ఆ సత్యం మనలో గాఢంగా చొచ్చుకుపోవాలనే ఉద్దే శమే! ఒకసారి ‘మ’ ను ఎవరో కథామృతంలో దొర్లిన పునరుక్తులను తొలగించ కూడదా అని అడిగారు. అందుకు ‘మ’ ఇలా జవాబిచ్చాడు: “నేనా పని చేయలేను. శ్రీరామకృష్ణులు ఒకే దృష్టాంతాన్ని విభిన్న వ్యక్తులకు చెప్పారు. నేను ఒక ప్రత్యేక విభాగాన్ని తొలగించితే సంభాషణాపరంపర తెగిపోతుంది. పైగా ఒక ప్రత్యేక వ్యక్తి జీవితం మీద కథామృత ప్రభావాన్ని మనం చూడలేం. చూడు, కొన్ని సమ యాలలో వజ్రం ప్రకాశాన్ని దాని అమరికను మార్చి ద్విగుణీకృతం చేయవచ్చు. వజ్రాన్ని దుమ్ముధూళీ ఉన్న నేల మీద ఉంచితే దాని ప్రకాశం ఒక విధంగానూ, పచ్చిక మీద ఉంచినప్పుడు మరో రకంగానూ ఉంటుంది. నీలం ముఖమలు (velvet) పెట్టెలో ఆ వజ్రాన్ని ఉంచినప్పుడు దాని ప్రకాశం అత్యద్భుతం. కథామృతం లోని వచనాల విషయంలో కూడా ఇదే సత్యం.”

		తనను గూర్చి కథామృతంలో ‘మ’ స్వల్పంగానే వ్యక్తం చేసుకొన్నాడు. అతడి పూర్తిపేరు మహేంద్రనాథ్​ గుప్తా. కాని వ్యక్తిగతం కాని రీతిలో తనను మణి, మోహినీ మోహన్​, మాస్టర్​, ఒక భక్తుడు, ఒక ఆంగ్లేయుడు (ఆంగ్ల విద్యను అభ్యసించిన వ్యక్తి అనే అర్థంలో), ఒక సేవకుడు, అత్యధికంగా ‘మ’ అని సూచించుకోవడం జరిగింది. శ్రీరామకృష్ణుల సన్నిహిత భక్తులకు అతడు మాస్టర్​ మహాశయునిగా పరిచితుడు. కాని కథామృత ప్రచురణానంతరం అతడు ‘మ’ గా లోకప్రసిద్ధుడు.

		శ్రీరామకృష్ణుల మహాసమాధి అనంతరం ఇతర శిష్యులు తన దినచర్యపుస్తకాన్ని ప్రచురించమని ‘మ’ ను అడిగారు. కాని ‘మ’ అందుకు సుముఖంగా లేడు. అయినప్పటికీ ఒక రోజు ‘మ’ తన దినచర్య పుస్తకంలో కొంత భాగం మాతృదేవికి చదివి వినిపించాడు. ఆమె వాటిని విని ఆమోదం తెలిపింది. దీనినిభగవంతుని అనుమతిగా ‘మ’ పరిగణించాడు. 1897లో The Gospel of Sriramakrishna పేరిట రెండు కరపత్రాలను ఆంగ్లంలో ‘మ’ ప్రచురించాడు.కొన్ని సంవత్సరాల తదుపరి కథామృత వంగమూలం ఐదు సంపుటాలుగా శ్రీరామకృష్ణ కథామృతంగా1 ప్రచురితమైంది. ఆంగ్లంలో స్వామి నిఖీలానంద అనువ దించిన కథామృతం ఒకే సంపుటంగా 1942లో ప్రచురింపబడింది. తొలి ప్రచురణలకు స్పందిస్తూ వివేకానంద స్వామి ‘మ’ కు ఇలా వ్రాశారు: “మీరు శ్రీరామకృష్ణులనుసరైన కోణంలోనే ప్రదర్శించారు. అయ్యో, అతి కొద్ది మందే ఆయనను అవగతంచేసుకొన్నారు! పోకడ పూర్తిగా స్వతంత్రం. రచయిత మనస్సుచే అణుమాత్రంకూడా కలుషితం కాకుండేట్లు మహనీయుడైన ఆచార్యుని జీవితం ప్రజల ముందు ఈ విధంగా ఎన్నడూ ప్రదర్శితం కాలేదు. భాష కూడా నిత్యనూతనం, సరళం, సునిశితంగా ఉండి వర్ణనాతీతమై ఒప్పారుతోంది.... మాలో ఎవ్వరమూ ఆయనజీవితాన్ని ఇంతదాకా ఎందుకు రచించడానికి పూనుకోలేదో నాకు ఇప్పుడు బోధపడింది. ఈ మహాకార్యం మీకై నిర్దేశింపబడింది. నిశ్చయంగా ఆయన మీ అండన ఉన్నారు..... సోక్రటీస్​ సంభాషణలన్నీ ప్లేటో మయం. మీరు పూర్తిగా అజ్ఞాతంగా ఉండిపోయారు.”

		‘మ’ క్రమం తప్పకుండా బారానగర మఠానికి వెళుతూ, సన్న్యాస శిష్యులకు అన్ని రీతులలోనూ మద్దతు నిచ్చాడు. వారితో కలిసి ఆధ్యాత్మిక సాధనలు అనుష్ఠిం చాడు. వారి ఆధ్యాత్మిక తీవ్రత గురించి ఇతరులతో ప్రస్తావించడంలో ‘మ’ ఎన్నడూ అలసిపోలేదు. సన్న్యాస జీవిత పరిత్యాగ పావనతలను ఆదర్శప్రాయం చేసుకొన్నాడు.సాధువులను పూర్తి భగవత్ప్రేమికులుగా, సంసార బాధ్యతలు నిర్వహించవలసినందునగృహస్థులను పరిమిత కాల భగవత్ప్రేమికులుగా ‘మ’ పరిగణించాడు. శ్రీరామకృష్ణులను మూర్తీభవించిన పరిత్యాగ పావనతలుగా ‘మ’ పరిగణించాడు. శ్రీరామకృష్ణసంఘ సన్న్యాసులను ఆ సమున్నత ఆదర్శాలను కొనసాగిస్తూన్న వారిగా అతడు భావించేవాడు. ఒక సాధువు తన వద్దకు వచ్చినప్పుడు చేస్తూవున్న పనిని ఆపి, ఆయన ప్రక్కన సేవకునిలా కూర్చుని ‘మ’ ఇలా అనేవాడు: “ఒక సాధువు విచ్చే శారు. సాక్షాత్తూ భగవంతుడే ఈ రూపం దాల్చి వచ్చాడు. నా తిండి తిప్పలు ఆయన కోసం వాయిదా వేయకూడదా? నే నది చేయకపోవడం అర్థరహితం.”

		బాహ్యంగా చూసినప్పుడు ‘మ’ గృహస్థుడు. కాని అంతరంగంలో తీవ్ర దైవభక్తి, పరిత్యాగం సంతరించుకొన్న ఒక సాధువు. కొన్ని సమయాలలో రాత్రి నిద్ర లేచి పరుపు చుట్టను పుచ్చుకొని ఇల్లు వదలి, ఇళ్లు లేని పురజనులు పలువురు నిద్రించే కలకత్తా విశ్వవిద్యాలయ సెనేట్​ హాలు ఆరుబయలు వసారాలోకి వెళ్లి నిద్రించేవాడు. ఎందుకు అలా చేస్తున్నారని అడిగినప్పుడు ‘మ’ ఇలా విశదీకరించాడు: “ఇల్లు, కుటుంబ బంధాలు అనే భావన సులభంగా తొలగిపోదు.” ‘మ’ నిరాడంబర జీవితం గడిపాడు. తాను శ్రీరామకృష్ణులను ప్రథమంగా కలుసుకొన్నప్పుడు ధరించిన సామాన్యమైన దుస్తులనే జీవితాంతం ‘మ’ ధరిస్తూవచ్చాడు. బయటకు వెళ్లడానికి అదనంగా ఒక చొక్కా, ఒక ధోవతి మాత్రం ‘మ’ వద్ద ఉండేవి.

		కొన్ని సమయాలలో పూరీ జగన్నాథుని దర్శించివచ్చే తీర్థప్రజను చూడగోరి ‘మ’ రైల్వే స్టేషన్​కు వెళ్లడం కద్దు. వారి ప్రశాంత వదనాలను తిలకించడం ‘మ’ కు ఇష్టం. అంతేకాక ఎప్పుడన్నా వారి వద్ద జగన్నాథ ప్రసాదం అడిగి పుచ్చుకొనేవాడు. జగన్నాథ ప్రసాదం తినిన వారికి భక్తి కలుగుతుందని గురుదేవులు చెప్పగా ‘మ’ వినివున్నాడు. తనకు ఎవరైనా ప్రసాదం తీసుకువచ్చి ఇస్తే, ప్రసాదం తెచ్చిన దొన్నె భగవంతుణ్ణి జ్ఞప్తికి తెస్తుందని ‘మ’ భావించి, దానిని పదిలపరచేవాడు. గురుదేవుల పెద్ద అన్నగారైన రామకుమార్​ ఒకప్పుడు పాఠశాల నడిపిన బెచు ఛటర్జీ వీథిలోని ఆ స్థలానికి ‘మ’ ప్రణమిల్లేవాడు. గురుదేవులు ఒకప్పుడు ఝాంపుకూర్​లోని మిత్రా ఇంట్లో పూజారిగా పనిచేసి ఉన్నారు. ఆ ఇంటి ఎదుట కూడా ‘మ’ ప్రణ మిల్లడం కద్దు. తన చర్యను చూసి ఆశ్చర్యచకితులయ్యే సహచరులతో ‘మ’ ఇలా చెప్పేవాడు: “ఈ వీథి గుండా నడిచి వెళ్లే ప్రతి ఒక్కరూ ఒక యోగి అవుతారని మీకు తెలుసా?” గురుదేవుల మహాసమాధి తదుపరి దక్షిణేశ్వరానికి వెళ్లి తిరిగి వచ్చేటప్పుడు ‘మ’ ఒక తడి తువ్వాలు తెచ్చి, దానిని పిండి, ఆ నీటిని భక్తుల మీద చిలకరించేవాడు. “గురుదేవులు క్రమం తప్పక స్నానం చేసిన ఘట్టం వద్ద నుండి ఈ గంగా జలాన్ని తెచ్చాను” అని వారితో చెప్పేవాడు.

		1905లో ‘మ’ ప్రధానోపాధ్యాయ పదవికి రాజీనామా చేశాడు. ఝాంపుకూర్​ వీథిలో ఆ సమయంలో నెలకొని, తదనంతరం 50, ఆమ్​హెర్ట్స్​ వీథిలోకి తరలించ బడిన మోర్టన్​ విద్యాసంస్థను ‘మ’ కొనుగోలు చేశాడు. ఆ విద్యాసంస్థ మేడ మీద ఒక గదిలో ఏకాంతంగా ‘మ’ నివసించాడు. ఉదయమూ, సాయంత్రమూ తనను చూడవచ్చిన సాధువులను, భక్తులను ‘మ’ ఆ గదిలోనే కలుసుకొనేవాడు. రాఘవా నంద స్వామి తన జ్ఞాపకాలను ఇలా నమోదు చేసివున్నారు: “ఏప్రిల్​, మే నెల లలో 50, ఆమ్​హర్ట్స్​ వీథి డాబా మీది ఉద్యానంలో పందిరి క్రింద ‘మ’ కూర్చునే వారు. చుట్టూ మొక్కలూ, పొదలూ అల్లుకొని ఉండడం వలన ఆయన ఒక ఋషిలా కానవచ్చేవారు. ఆ వాతావరణంలో మాతో ఆయన భగవంతుడి గురించీ, ఆయన అనంత ప్రేమ గురించీ గురుదేవుల జీవితాన్ని ఉదాహరిస్తూ శాశ్వత సమస్యల పరిష్కారార్థం మానవ హృదయంలో ఉదయించే వ్యాకులతను గురించీ ముచ్చటించేవారు.”

		వారణాసి, బృందావనం, అయోధ్య మొదలైన పుణ్యక్షేత్రాలకు ‘మ’ తీర్థయాత్ర చేసివచ్చాడు. వారణాసిలో మౌనస్వామియైన త్రైలింగస్వామిని దర్శించి, ఆయనకు ‘మ’ మిఠాయిలు తినిపించాడు. అంతేకాక అక్కడ భాస్కరానంద స్వామిని కూడా దర్శించి ఆయనతో చాలాసేపు మాట్లాడాడు. 1912లో మాతృదేవి (శ్రీ శారదాదేవి)తో కలిసి ‘మ’ మళ్లీ వారణాసికి తీర్థయాత్ర చేశాడు. అక్కడ నుండి సాధువులతో కలిసి హరిద్వార్​, కంఖల్​, హృషీకేశ్​, బృందావనాలు తిరిగివచ్చాడు. పూరీ, భువనేశ్వర్​లను ‘మ’ పలుమార్లు సందర్శించాడు. కాని శ్రీరామకృష్ణులతో సంబంధం గల స్థలాలు ‘మ’ ను ఎంతగానో ఆకట్టుకొనేవి. ముప్ఫై సంవత్సరాల కాలం శ్రీరామకృష్ణులు నివసించిన దక్షిణేశ్వరం ‘మ’ ను ఆకట్టుకొన్న స్థలాలలో అగ్రతాంబూలం వహించిందనడం అతిశయోక్తి కాదు. ప్రేయసి జీవితంలోని ప్రతి చిన్న వివరణ సైతం ఆమె ప్రియుని దృష్టిలో ఎంతో ప్రధానమైనదై ఉండడంలో ఆశ్చర్యం లేదు. భక్తుని విషయంలోనూ అది అక్షర సత్యం. ఈ ఇలలో భగవంతుని అభివ్యక్తీకరణలతో సంబంధం ఉన్న స్థలాల, వ్యక్తుల పట్ల భక్తునికి అమిత ఆసక్తి ఉండడం సహజం. శ్రీరామకృష్ణుల భక్తులకు దక్షిణేశ్వరంలోని ప్రతి స్థలమూ పవిత్రమైనదే! కొన్ని సమయాలలో భక్తులతో ‘మ’ దక్షిణేశ్వరానికి కలిసివచ్చి ప్రత్యేక సంభాషణలు, సమావేశాలు, సంఘటనలు జరిగిన చోట్లను వారికి చూపించేవాడు. ఆ స్థలాలను చూపుతూ, అక్కడ జరిగిన సంఘటనలను విశదీకరించి చెప్పడంలో ‘మ’ ఎన్నడూ అలుపొందినది లేదు.

		ఒకసారి ఒక భక్తుడు తాను దక్షిణేశ్వరం చూడగోరుతున్నట్లు ‘మ’ తో చెప్పాడు. వెంటనే ‘మ’ ఉత్సాహభరితుడై ఇలా అన్నాడు: “దక్షిణేశ్వరం చూడబోతున్నప్పుడు, శ్రీరామకృష్ణులు వసించిన పరిసరాల గురించిన అవగాహన నీకు ఉండాలి. దివ్య దృశ్యాలకు ఆలయోద్యానం నేపథ్యం. దక్షిణేశ్వరంలో నువ్వు బిల్వవృక్షం చూడ వచ్చు. ఆ చెట్టు క్రిందనే శ్రీరామకృష్ణులు తాంత్రిక సాధనలు అనుష్ఠించారు. శ్రీరామకృష్ణులు ఆధ్యాత్మిక సాధనలు అనుష్ఠించిన పంచవటిని కూడా నువ్వు అక్కడ చూడవచ్చు. గురుదేవులు నివసించిన గదిని కూడా చూడవచ్చు. ఆ గదిలో ప్రవేశించినప్పుడు గురుదేవులు కూర్చుని తమ శిష్యులతో భగవంతుని విషయాల గురించి మాట్లాడుతూ ఉన్నట్లు ఊహించు. సదా ఆధ్యాత్మిక భావనలలో శ్రీరామ కృష్ణులు మగ్నులై ఉండడం మేం చూశాం. కొన్ని సమయాలలో ఆయన జగజ్జననితో మాట్లాడుతూ కనిపించేవారు. జగజ్జననితో ప్రత్యక్షంగా మాట్లాడిన వ్యక్తిని చూడడం మా భాగ్యం. ఏ వ్యక్తి అనుభవాలు సజీవ వేదంగా రూపొందాయో, ఆ వ్యక్తిని కళ్లారా చూడడం మేం చేసుకొన్న పుణ్యం. మా కించిత్తు విచారణను కాకుండా అటువంటి వ్యక్తుల జ్ఞానోదయం కలిగించే వచనాలనే మేం విశ్వసించాం. ఎందుకంటే బుద్ధి ఆధ్యాత్మిక విషయాలలో ఎంతో దూరం ముందుకు పోలేదు కనుక. క్రీస్తు తన శిష్యులతో ఇలా చెప్పాడు: ‘కళ్లారా చూసిన విషయాల గురించే నేను మాట్లాడుతున్నాను. అయినా మీరు నన్ను నమ్మడం లేదు.’ ఆత్మసాక్షాత్కారం పొందిన మహాత్ముని వచనాలలో ప్రగాఢ విశ్వాసం కలిగి ఉండాలి. ఆలయానికి వెళ్లినప్పుడు విషయాసక్తులను నిర్మూలించుకొని నిన్ను నువ్వు పవిత్రునిగా తీర్చిదిద్దు కోవాలి. పావన హృదయం మాత్రమే భగవంతుని గాంచగలదు. గురుదేవుల ప్రభా వానికి నిన్ను నువ్వు లోను చేసుకోవాలి. భగవత్సాక్షాత్కార మార్గంలో పురోగమించ డానికి ఈ దక్షిణేశ్వర తీర్థయాత్ర నీ కెంతో దోహదం చేస్తుంది.”

		మరొక సందర్భంలో ‘మ’ ఇలా సలహా ఇచ్చాడు: “గురుదేవులకు సంబంధిం చిన ప్రతి విషయాన్నీ సవిస్తరంగా చూడాలి. ఉదాహరణకు; గురుదేవుల గదిలో మూడు మంచాలు, గంగాజలం గల కూజా, కాళీ, కృష్ణుడు, రాముడు, చైతన్యులు ఆయన కీర్తన బృందం, ధ్రువుడు, ప్రహ్లాదుడు, నీళ్లలో మునిగిపోతున్న పీటర్​కు చేయి అందిస్తున్న క్రీస్తు చిత్తరువులు; లాలాబాబు సతీమణియైన రాణీ కాత్యాయని సమర్పించిన పాలరాతి బుద్ధ విగ్రహం ఉండేవి. గది పశ్చిమ గోడన సరస్వతీదేవి చిత్తరువు ఉండేది. ఎవరన్నా క్రొత్త వ్యక్తి వచ్చినప్పుడు గురుదేవులు ఆ చిత్తరువును చూస్తూ, ‘తల్లీ, నేను నిరక్షరాస్యుణ్ణి నా నాలుక మీద ఉండమ్మా’ అని ప్రార్థించి, ఆ తరువాత ఆ వ్యక్తితో మాట్లాడేవారు. ఈ దివ్య దృశ్యాలను తన మనస్సులో అట్లే ముద్రించుకోగలిగిన వ్యక్తికి ప్రగాఢ ధ్యానం కుదురుతుంది; అంతేకాక ఇంట్లో కూర్చునే దక్షిణేశ్వరంలో గురుదేవులతో కలిసి నివసించవచ్చు.”

		దక్షిణేశ్వరం గురించి ‘మ’ అద్భుతంగా వ్యాఖ్యానించాడు: “అక్కడ ఆధ్యాత్మిక అగ్నిజ్వాల తీక్ష్ణంగా రగులుతోంది. అక్కడకు వెళ్లినవారెవరైనా పునీతులవుతారు. దేహం దగ్ధం కాదు, మానసిక మాలిన్యాలు ఇట్టే దగ్ధమైపోతాయి. అప్పుడు అమరత్వం సిద్ధిస్తుంది. సాక్షాత్తూ భగవంతుడే మానవరూపం దాల్చి ముప్ఫై సంవత్సరాలు అక్కడ జీవించాడు! దక్షిణేశ్వరంలో నెలకొనిఉన్న ఆధ్యాత్మికతను స్పష్టంగా అనుభూతం చేసుకోవచ్చు.”

		చైతన్య చరితామృతంలో ఒక అందమైన గీతం ఉంది: “ఆద్యాపిహ సై లీలా కరే గోరా రాయ్​, కోనో కోనో భాగ్యవాన్​ దేఖీబారే పై – చైతన్యులు తన దివ్య లీలను ఇంకా కొనసాగిస్తూనే ఉన్నాడు. అదృష్టవంతులు మాత్రమే దానిని చూడ గలరు.” శ్రీరామకృష్ణుల దివ్యమయమైన ఉనికి దక్షిణేశ్వరంలో ఇంకా కానవస్తూన్నది. ఆలయోద్యానం పెద్దగా మార్పులు లేకుండా ఆయన జీవిత కాలంలో ఉండినట్లే ఇప్పుడూ విలసిల్లుతూంది. చైతన్యుల దివ్యలీలను చూడగల అదృష్టవంతుల మాదిరి, దక్షిణేశ్వరంలో గురుదేవులు సలిపిన దివ్యలీలను మనం దర్శించగలిగేటంత దాకా, అక్కడ జరిగింది యథాతథంగా పుస్తకరూపంలో చిత్రీకరించి అందించిన ‘మ’ కు మనం ఋణపడి ఉండాలి.

		ఒకసారి జోసఫైన్​ మాక్లియోడ్​, ‘మ’ ను ఇలా అడిగింది: “శ్రీరామకృష్ణులతో మీ అనుభవం ఎలాంటిది?” అందుకు ‘మ’ ఇలా జవాబిచ్చాడు: “ఆయన సదా సర్వవేళలా భగవత్​ చైతన్యంలో లయమై ఉండేవారు. ఆ స్థితి నుండి ఆయన ఎన్నడూ వైదొలగింది లేదు. ఇరవై నాలుగు గంటలూ ఆయన అదే స్థితిలో నెలకొని ఉండడం మేం చూశాం. భగవత్సాక్షాత్కారం పొందిన వ్యక్తికి సైతం ఇలా ఉండడం సాధ్యం కాదు; మానవ రూపం దాల్చిన అవతారమూర్తికే అది సాధ్యం. సచ్చిదానందం తన దేహం ద్వారా భూమిపైకి దిగివచ్చాడని ఆయన ప్రకటించారు. ఒక రోజు ఆయన నాతో, ‘క్రీస్తు, చైతన్యులు, నేను అభిన్నుల’ మని చెప్పారు. తమ స్వస్వరూపాన్ని ఆయన ఆ విధంగా బహిర్గతం చేసినప్పుడు మేం ఆశ్చర్యచకితులమై, ‘మాట్లాడుతున్నది కాళికాలయ అర్చకులా లేదా సాక్షాత్తూ భగవంతుడేనా!’ అనుకొనే వారం.”

		కుమారి మాక్లియోడ్​ : ఆయన మీతో ఎలా మాట్లాడేవారు?

		‘మ’ : ‘జగజ్జనని నా పెదవుల గుండా మాట్లాడుతున్నది’ అని మాతో చెప్పే వారు. దైవావేశంతో ఆయన మాట్లాడేవారు. అనేక సందర్భాలలో ఆయన, ‘నేను నిరక్షరాస్యుణ్ణి, కాని జగజ్జనని జ్ఞానరాశిని వెనుక నుండి నాకు సరఫరా చేసేది’ అనేవారు.

		ఒకసారి ఒక భక్తుడు ‘మ’ తో ఇలా అన్నాడు: “మీ రెంతో అదృష్టవంతులు. మీరు శ్రీరామకృష్ణులను చూశారు, ఆయన వచనాలు తనివితీరా ఆలకించారు. ఆయనను మీరు స్పృశించారు, సేవించారు కూడా.”

		అందుకు ‘మ’ ఇలా జవాబిచ్చాడు: “ఆ రకంగా ఆలోచించవద్దు, తమ సంపత్తి, శక్తి యావత్తూ తమ బిడ్డలకు చెందుతాయని గురుదేవులు చెప్పారు. యుక్తాయుక్త విచక్షణ, పరిత్యాగం, జ్ఞానం, భక్తి, ప్రేమ – ఇవే ఆయన సంపత్తి. ఆయనను గురించి చింతన చేసే వ్యక్తి పై సుగుణాలు సంతరించుకొంటాడు.

		మరో సందర్భంలో ఒక భక్తుడితో ‘మ’, “మేం గురుదేవుల నుండి ఏం సముపార్జించుకొన్నామో నీకు తెలుసా? అచంచల విశ్వాసం” అని చెప్పాడు.

		పాత నిబంధనల గ్రంథంలోని ‘జాబ్​’ మాదిరి ‘మ’ కూడా జీవితంలో తాను అనుభవించిన కష్టాలూ దుఃఖాలూ భగవంతుని పట్ల తనకు గల విశ్వాసానికి అగ్ని పరీక్షల వంటివని పరిగణించాడు. సంసారాన్ని మరుగుతున్న పెద్దకాగులో బుడగలా ఎంచాడు; కాని అతడు తన మనస్సును దానికి అతీతంగా ఉంచాడు. తమ కష్టాలు చెప్పుకోవడానికి తన వద్దకు వచ్చిన వారితో ‘మ’ ఇలా చెప్పేవాడు: “మహాత్ములను రూపొందించడాని కోసం భగవంతుడు అరిషడ్వర్గాలను సృజించాడు. నిష్ణాతుడైన నావికుడు తన నావను తుపానులో సైతం చక్కగా నడపగలుగుతాడు. భీకర తరంగాల మధ్య కూడా అతడు నావను ఆనందిస్తూ నడుపుతాడు; కాని నావ లోని దుర్బలులైన ప్రయాణికులు గగ్గోలుపెడతారు. తుపానుపక్షి అని ఒక రకమైన పక్షి ఉంది. సముద్రం మీద తుపాను చెలరేగినప్పుడు, సముద్ర తీరంలోని జంతువులు పారిపోయి అడవిలో నక్కుతాయి. కాని ఈ తుపాను పక్షి మాత్రం తన గూటి నుండి బయటకు వచ్చి రెక్కలు విప్పుకొని గాలిదుమారంలోకి ఎగురుతూ పోతుంది. మనం దానిని ఉదాహరణగా తీసుకోవాలి. ఉత్సాహంతో ఉండాలి. జీవితంలో ఎదురయ్యే కష్టాలనూ, ప్రయాసలనూ అధిగమించడానికి మనకు బలం అవసరం. మానవ దేహధారులమై ఉన్నంత దాకా వాటిని మనం ఎదుర్కొనే తీరాలి.”

		ఒక సందర్భంలో ఒక యువకుడు ‘మ’ ను చూడడానికి వచ్చాడు. “ఏదైనా ప్రశ్నించదలచుకొన్నావా?” అని ‘మ’ అతణ్ణి అడిగాడు. అందుకు ఆ యువకుడు, “మహాశయా! నేను అయోమయ స్థితిలో ఉన్నాను. మనశ్శాంతి కరువైంది” అన్నాడు. ఆ మాట విని ‘మ’ ఫక్కున నవ్వి ప్రక్కనే ఉన్న వారితో ఇలా అన్నాడు: “ఈ యువకుడు చెబుతున్నది విన్నారా? ఇతడు సంసారంలో ఉంటూ తనకు మనశ్శాంతి లేదంటున్నాడు. ఒక సీసా మధువు త్రాగి నే నెందుకు త్రాగాను? అని అడిగి నట్లుంది.” శ్రీరామకృష్ణులు పదే పదే, ‘కామినీకాంచనాలే సంసారం. అది భగవం తుణ్ణి మరపింపజేస్తుంది’ అని చెప్పడం ‘మ’ కు సువిదితమే. ప్రతి ఒక్కరూ కామినీ కాంచనాలను అనుభవించగోరతారు. కాని వాటిలో మితిమీరిన క్లేశమూ, దుఃఖమూ ఉన్నాయి.”

		జగజ్జనని నిమిత్తం పనిచేయమని శ్రీరామకృష్ణులు ‘మ’ తో చెప్పారు; ఆ ఆదేశం మేరకు ‘మ’ యాభై సంవత్సరాలు పనిచేశాడు. ఆరోగ్యం అంతంతమాత్రం గానే ఉన్నప్పటికీ ‘మ’ ఎన్నడూ పనిచేయడం మానలేదు. నిత్యాత్మానంద స్వామి తమ సంస్మరణలలో కదలించివేసే ఒక సంఘటనను నమోదు చేసివున్నారు: కథామృత (వంగమూలం) ముద్రణ సమయంలో అచ్చుతప్పులు దిద్దే (Proof reading) బాధ్యత నేను స్వీకరించాను, కాని అనేక పనుల తొందరలో సకాలంలో అచ్చుతప్పులు దిద్దలేకపోయాను. ఒక రోజు రాత్రి ఒంటి గంటకు ‘మ’ గదిలో దీపం వెలుగుతూ ఉండడం చూసి గదిలోకి వెళ్లాను. అప్పుడాయన కిరసనాయిలు దీపం వెలుగులో కథామృతం అచ్చుచిత్తుప్రతి (Proofs) సరిదిద్దుతున్నారు. అప్పుడు ఆయన ఆరోగ్యం కూడా బాగాలేదు. పైగా వేళ కాని వేళలో పనిచేస్తున్నారు. కళ్లవెంట నీరు కారుతోంది. నేను సుతిమెత్తగా ఆయనను కసురుకొన్నాను అందుకు ఆయన ఇలా జవాబిచ్చారు: “ఈ పుస్తకం చదివి (గురుదేవుల అమృత సందేశం) జనం మనశ్శాంతి పొందుతున్నారు. దేహం పతనం కావడం అనివార్యం కనుక ఇతరులకు శాంతిని కలిగించే సందేశ ప్రచారం చేయడంలో దేహాన్ని వినియోగిం చడం ఉత్తమం. సంసార జీవితం ఎంత బాధామయమో మాకు అనుభవైకవేద్యం. అయినప్పటికీ శ్రీరామకృష్ణ కథామృతం ద్వారా ఆ బాధను నేను విస్మరించగలిగాను. పుస్తకం త్వరగా వెలువడాలని నేను తొందరపడుతున్నాను.” వాస్తవానికి కథామృతం చివరి సంపుటం ముద్రణ జరుగుతున్నప్పుడు ‘మ’ కాలధర్మం చెందాడు. శ్రీరామకృష్ణ కథామృతం రచించి, బోధించడానికే ‘మ’ జన్మించాడు.”

		1932, జూన్​ 4వ తేదీ, పూర్తిగా స్పృహలో ఉన్నప్పుడే ‘మ’ తనువు చాలించాడు. ‘అమ్మా – గురుదేవా – మీ చేతుల్లోకి నన్ను తీసుకోండి’ అని ప్రార్థిస్తూ ‘మ’ తుదిశ్వాస విడిచాడు.

		శ్రీరామకృష్ణులను గురించి ‘మ’ మాట్లాడుతున్నప్పుడు ఆయన దేహస్మృతిలో ఉండేవారు కారు. పేరుప్రతిష్ఠలనే పంజరాన్ని ఆయన ఆత్మ ఛేదించుకొని అనంతాన్ని పరివేష్ఠించాలనే ప్రయత్నంలో ఉన్నట్లుగా తోచడం కద్దు. శ్రీరామకృష్ణుల పట్ల ‘మ’ కు గల భక్తిప్రపత్తులు ఎంత గొప్పవంటే, ఆయన మాటలు విన్న వారికి ఆ భక్తిప్రపత్తులు ప్రసరిస్తాయనడం అతిశయోక్తి కాదు. ఒక రోజు ఉత్తేజంతో గురు దేవులను గూర్చి ‘మ’ ఇలా వర్ణించాడు:

		“సదా తన తల్లి వద్దకు పరుగుపెట్టే ఐదేండ్ల బాలునిలా గురుదేవులు ఉండే వారు.”

		“వికసించి, పరిమళాన్ని వెదజల్లే ఒక అందమైన పువ్వులాంటి వారు గురుదేవులు.

		“ఇతర దీపాలను వెలిగించే నెగడు లాంటి వారు గురుదేవులు.

		“జగజ్జనని కీర్తిని సదా సర్వవేళలా గానం చేసే దేవలోక వీణ లాంటి వారు గురుదేవులు.

		“సచ్చిదానంద సాగరంలో ఆహ్లాదంగా ఈదుతున్న ఒక పెద్ద చేప లాంటి వారు గురుదేవులు.

		“తుపానులో తన గూటిని కోల్పోయి, అనంతపు ప్రవేశమార్గం వద్ద విశ్రాంతి తీసుకొంటూ, ఆనందంగా నిత్యం లీలల నడుమ తిరుగాడుతూ, అనంతుని కీర్తించే ఒక పక్షి లాంటి వారు గురుదేవులు.”

		అనేక రీతులలో గురుదేవులను వర్ణించడానికి ప్రయత్నిస్తూ, ఆ ఉపమానాలన్నీ ఆయనను పోల్చడానికి సరిపోవని ‘మ’ చెప్పేవాడు. అనంతం వర్ణనాతీతం కదా!

		గురుదేవుల పాదపద్మాల మ్రోల ‘మ’ తన జీవితాన్ని అర్పించి, కైవల్యాన్ని పొందాడు. శ్రీరామకృష్ణ కథామృత మహద్గ్రంథ రచన ద్వారా ‘మ’ అమరు డయ్యాడు.

		

	

	
		15 నాగమహాశయ్​
[దుర్గాచరణ్​ నాగ్

		“గురువులు వేల మంది లభిస్తారు కాని నిజమైన శిష్యులు కొద్దిమంది మాత్రమే లభిస్తారు” అనే లోకోక్తి ఒకటి ఉంది. గురువు ఉపదేశాలను చేతల రూపంలో తన జీవితంలో తర్జుమాచేసి చూపేవాడే నిజమైన శిష్యుడు. దుర్గా చరణ్​ నాగ్​ అటువంటి బహు అరుదైన వ్యక్తి. “వైద్యులు, న్యాయవాదులు, దళారీలు భగవన్మార్గంలో పురోగమించడం ఎంతో కష్టం” అని శ్రీరామకృష్ణులు చెప్పడం అతడు యాదృచ్ఛికంగా విన్నాడు. ప్రత్యేకంగా వైద్యులను ఉద్దేశిస్తూ శ్రీరామకృష్ణులు, “ఔషధ చుక్కల మీద నిమగ్నమయ్యే మనస్సు అనంతుని ఎలా గ్రాహ్యం చేసుకోగలుగు తుంది?” అని అన్నారు. ఆ సమయంలో దుర్గాచరణ్​ హోమియోపతి వైద్యం చేస్తు న్నాడు. తన మనస్సులో అత్యధిక సమయం రోగుల ముఖాలు ప్రతిఫలిస్తూవుండడం వలన తనకు ధ్యానం కుదరడం లేదని అతడు గుర్తించాడు. గురుదేవుల పై సలహా తనకు వర్తిస్తుందని దుర్గాచరణ్​ చటుక్కున అవగతం చేసుకొన్నాడు. “భగవత్సాక్షాత్కా రానికి అవరోధంగా ఉన్న వైద్యవృత్తిని త్యజిస్తాను” అని ఆ క్షణంలోనే అతడు సంక ల్పించాడు. ఇంటికి తిరిగి రాగానే ఔషధాలున్న పెట్టెను, వైద్యగ్రంథాలను గంగలో విసిరివేశాడు.

		భగవంతునికీ, సంసారానికీ మనం ఎలా సామరస్యం చేకూర్చగలం? సంసారా సక్తులు కాకుండా సంసారంలో ఎలా మనుగడ సాగించగలం? ప్రేమిస్తూ ఎలా అను రక్తిరహితంగా ఉండగలం? భగవత్సాక్షాత్కారానికై సంసారాన్ని త్యజించడం అవ సరమా? గృహస్థుని కర్తవ్యం ఏమిటి? మానవ జీవిత పరమావధి ఏమిటి? ఇటువంటి ప్రధానమైన ప్రశ్నలకు శ్రీరామకృష్ణులు జవాబు లిచ్చారు. దృష్టాంతాలు, పిట్టకథల మూలంగానే కాక తమ బోధనలకు కచ్చితమైన ఉదాహరణలుగా కొందరి

		
			[image: image]
			నాగమహాశయ్​ 
(1846-1899) 
		
		జీవితాలను తీర్చిదిద్ది పై ప్రశ్నలకు సమాధానాలు లోకానికి చాటిచూపారు. ఒక ఆదర్శప్రాయమైన గృహస్థునికి దుర్గాచరణ్​ నాగ్​ జీవితం ఒక నమూనాగా విరా జిల్లింది. ఒక వ్యక్తి వైవాహిక జీవితం గడపుతూవున్నప్పటికీ, అదే సమయంలో అత్యున్నత ఆధ్యాత్మిక అనుభూతులను పొందగలడని ఈ ఆధునిక ప్రపంచానికి శ్రీరామకృష్ణులు ప్రదర్శించి చూపారు.

		వేదాంత సంప్రదాయం ప్రకారం ఒక గృహస్థుని జీవితం ఆధ్యాత్మికత మీద ఆధారపడి ఉంటుంది. గృహస్థు సత్యపథాన్ని అనుసరించి తన కర్మఫలాల నన్నింటిని పరమాత్మకు అర్పించాలి. అది అంత సులభం కాదు. శ్రీరామకృష్ణులు ఇలా చెప్పే వారు: “సంసార కర్తవ్యాల నన్నింటినీ నిర్వర్తిస్తూ, మనస్సును భగవంతుని మీద నిమగ్నం చేసే వ్యక్తి నిజమైన వీరుడు. రెండు మణుగుల (164 పౌండ్లు) బరువును తల మీద మోస్తూ, ఆగి తన ప్రక్క నుండి కదలిపోతున్న పెళ్లి ఊరేగింపును మెచ్చు కొనే వ్యక్తి అమిత బలశాలి.”

		దుర్గాచరణ్​ నాగ్​ తన అసాధారణ వ్యక్తిత్వం కారణంగానే నాగమహాశయ్​గా ప్రసిద్ధుడయ్యాడు. ఆత్మజ్ఞాని సదా సంతృప్తుడై, సదా పరమానందభరితుడై, సదా బంధరహితుడై విరాజిల్లుతాడు. అతడు సంసారం పట్ల, స్వర్గంపట్ల వాంఛారహితుడై ఉంటాడు; అతడు ద్వంద్వాలకు అతీతుడై వ్యవహరిస్తాడు. అష్టావక్ర సంహిత అటు వంటి వ్యక్తి లక్షణాలను ఇలా విశదీకరిస్తుంది:

		సుఖభోగాల పట్ల ఆసక్తిపరులూ, మోక్షం ఆకాంక్షించేవారూ ఈ లోకంలో విరివిగా కనిపిస్తారు. కాని సుఖభోగాల పట్ల, మోక్షం పట్ల ఆసక్తి లేని మహాత్ములు నిజానికి లోకంలో ఎంతో అరుదు.

		వివేకానంద స్వామి ఒకసారి అతణ్ణి (దుర్గాచరణ్​ నాగ్​) గురించి ఇలా చెప్పారు: “ప్రపంచంలో నేను అనేక ప్రాంతాలను సందర్శించాను. కాని నాగ మహాశయ్​ లాంటి మహాత్ముడు ఎక్కడా నాకు తారసపడలేదు.”

		దుర్గాచరణ్​ నాగ్​ 1846, ఆగస్టు 21వ తేదీ దేవభోగ్​ అనే వంగ దేశంలోని ఒక చిరుగ్రామంలో జన్మించాడు. ప్రస్తుతం ఆ గ్రామం బంగ్లాదేశ్​కు చెందివుంది. అతడి తండ్రియైన దీనదయాళ్​ నాగ్​ ధర్మపరాయణుడు. కలకత్తాలోని ఒక పెద్ద వ్యాపార సంస్థలో అతడు స్వల్పజీతం పుచ్చుకొనే ఉద్యోగి. ఇద్దరు కుమార్తెలు, మరొక కుమారుడు జన్మించినప్పటికీ, కుమార్తెలలో ఒకరు, దుర్గాచరణూ మాత్రమే బ్రతికి బట్టకట్టారు. ఎనిమిదేళ్ల ప్రాయంలో దుర్గాచరణ్​ తన తల్లిని కోల్పోయాడు. అప్పటి నుండి అతణ్ణి మేనత్త ఆప్యాయతానురాగాలతో పెంచి పెద్దవాణ్ణి చేసింది. రాత్రిపూట రామాయణ మహాభారతాలలోని కథలు ఆమె చెప్పగా అతడు వినేవాడు. కొన్ని సమయాలలో ఆ కథలలోని దృశ్యాలు అతడికి కలలో స్పష్టంగా కానరావడం కద్దు. కొన్ని కలలలో దేవీదేవతా రూపాలు అతడికి కనబడేవి. ఉదయం మేల్కొన్న తరువాత తన కలల గురించి మేనత్తకు అతడు వివరించి చెప్పినప్పుడు, ఆమె ఆశ్చర్యచకితురాలయ్యేది.

		దుర్గాచరణ్​ అందమైన, వినమ్రుడైన, మధుర స్వభావుడైన బాలుడు. అతడికి ఆటల పట్ల అంతగా ఆసక్తి ఉండేది కాదు. కాని ఎప్పుడన్నా మిత్రుల ప్రోద్బలం వలన వారితో కలిసి ఆటల్లో పాల్గొనేవాడు. అతడి సత్యసంధత ఎంత గొప్పదంటే, తమాషాకు కూడా అతడు ఎన్నడూ అసత్యం పలికింది లేదు. తన మిత్రులలో ఎవరైనా అబద్ధం చెబితే, తక్షణమే ఆతడి చెలిమికి దుర్గాచరణ్​ స్వస్తి పలికేవాడు. అతడి నిష్పక్షపాత బుద్ధి ఎరిగివుండడం వలన బాలుర మధ్య ఏదన్నా వివాదం తలెత్తి నప్పుడు దుర్గాచరణ్​ను మధ్యవర్తిగా వ్యవహరించమనేవారు. అంతేకాక కిమ్మనకుండా అతడి నిర్ణయాన్ని ఆమోదించేవారు. ఒకసారి తుంటరి బాలురు కొందరు తమ గెలుపునకై దుర్గాచరణ్​ను ఒక అబద్ధం చెప్పమని పట్టుబట్టారు. కాని దుర్గాచరణ్​ అందుకు నిరాకరించాడు. పర్యవసానంగా వారు ఆ ఆటలో ఓడిపోయారు. దాంతో ఆగ్రహోదగ్రులైన ఆ బాలురు దుర్గాచరణ్​ను పంటపొలాల మీదుగా ఈడ్చుకు పోయారు. అతడి ఒళ్లంతా బాగా గీరుకుపోయింది. ఎవరి మీదా ఫిర్యాదు చేయ కుండా నొప్పితో బాధపడుతూ సాయంత్రం ఇంటికి తిరిగి వచ్చాడు.

		అతడి గ్రామ సమీపంలో ఎనిమిదవ తరగతి దాకా చదువు చెప్పే ఒక పాఠ శాల ఉండేది. ఆ పాఠశాలలో చదువు పూర్తిచేసిన తరువాత దుర్గాచరణ్​ కలకత్తాకు వెళ్లి చదువు కొనసాగించాలనుకొన్నాడు. కాని ఆర్థిక ఇబ్బందుల కారణంగా తండ్రి అతణ్ణి కలకత్తాకు పంపించలేకపోయాడు. తన ఇంటికి పది మైళ్ల దూరంలోని ఢాకా నార్మల్​ పాఠశాలలో చదువుకోవాలని దుర్గాచరణ్​ నిర్ణయించుకొన్నాడు. నిత్యం రానూపోనూ ఇరవై మైళ్లు కాలినడకన వెళ్లవలసి రావడంతో, ఈ ప్రతిపాదనను అతడి మేనత్త వ్యతిరేకించింది. కాని దుర్గాచరణ్​ పట్టుబట్టడంతో చివరికి ఆమె అంగీకరించక తప్పలేదు. ప్రతి రోజూ ఉదయం అతడి కోసం అన్నం, కూరలు వండి పెట్టేది. మధ్యాహ్నం అతడు మరమరాలు కొనుక్కొని తినేవాడు. ఆ విధంగా పది హేను నెలలు ఎండా వానలలో అతడు ఓపికతో నిత్యం ఇరవై మైళ్ల దూరం కాలి నడకన పాఠశాలకు వెళ్లివచ్చాడు. ఈ కాలంలో అతడు కేవలం రెండు రోజులు మాత్రమే పాఠశాలకు హాజరు కాలేదు. జ్ఞాన సముపార్జనకై అతడు శారీరక అసౌ కర్యాలను పట్టించుకోకపోవడం ఆతడి జ్ఞానతృష్ణను చెప్పకచెబుతున్నది.

		ఒకసారి ఇంటికి తిరిగివస్తున్నప్పుడు అతడికి ఒక దయ్యం తారసపడింది. కాని దుర్గాచరణ్​ భయపడలేదు. అతడు తనలో ఇలా అనుకొన్నాడు: ‘ఆ దయ్యానికి నే నెలాంటి కీడూ తలపెట్టలేదు. కనుక అది నా కెందుకు అపకారం తలపెడుతుంది?’ గబగబా వెనుకకు తిరిగి చూడకుండా ముందుకు పోతూవుండగా ఆ దయ్యం బిగ్గరగా నవ్వడం అతడికి వినిపించింది. మరొక సందర్భంలో వర్షాకాలంలో కాలుజారి బాట ప్రక్కనే ఉన్న నీటి గుంటలో పడిపోయాడు. గడ్డి, పొదలు పుచ్చుకొని పైకి ఎగబ్రాకాలని అతడు ఎన్నోసార్లు ప్రయత్నించాడు కాని విఫలు డయ్యాడు. చివరకు ఆ ప్రయత్నాలు ఆపి, భగవన్నామ జపం చేయనారంభించాడు. క్రొత్తబలం పుంజుకొన్న తరువాత, ఆ నీటిగుంట నుండి పైకి రాగలిగాడు.

		దుర్గాచరణ్​ నాగ్​ నిజాయతీని, దృఢసంకల్పాన్నీ గుర్తించిన ఆ పాఠశాలలోని ఒక ఉపాధ్యాయుడు అతడికి ఉచిత భోజన బస వసతులు ఏర్పాటు చేయబోయాడు. కాని దుర్గాచరణ్​ వినమ్రంగా దానిని నిరాకరిస్తూ, “లేదండీ, ఇక్కడకు రావడంలో నే నెలాంటి ఇబ్బందికీ గురికావడం లేదు” అని చెప్పాడు. ఆ జవాబు విని ఆ ఉపాధ్యాయుడు ఆశ్చర్యపోయి, “ఈ బాలుడు భవిష్యత్తులో ఏమవుతాడో నాకు తెలియడం లేదు” అని వ్యాఖ్యానించాడు.

		ఆ పాఠశాలలో ఎక్కువ కాలం దుర్గాచరణ్​ చదువు కొనసాగించలేకపోయినా అతడు బెంగాలీ భాషలో పరిపూర్ణత సాధించాడు. ఈ కాలఘట్టంలో అతడు మతం గురించి, శీలనిర్మాణం గురించి కొన్ని వ్యాసాలు రచించాడు. కాలాంతరంలో ఆ వ్యాసాలు ‘బాలురకు సూచన’ పేరిట కరపత్రంగా ప్రచురితమైనాయి.

		పదిహేనవ ఏట దుర్గాచరణ్​ వివాహం పదకొండేళ్ల బాలికతో జరిగింది. ఆ కాలంలో బాల్యవివాహాలు నిషిద్ధం కావు. వివాహానంతరం వధువు పుట్టింటికి వెళ్లి పోతుంది. పెరిగి పెద్దయ్యాక భర్తతో కాపురం చేయడానికి ఆమె అత్తగారి ఇంటికి వస్తుంది. వివాహం జరిగిన ఐదు నెలల తరువాత దుర్గాచరణ్​ తండ్రితో కలిసి కల కత్తాకు తరలి వెళ్లాడు. కాంప్​బెల్​ వైద్యపాఠశాలలో అతడు వైద్యవిద్యను అభ్యసించ నారంభించాడు. కాని ఒకటిన్నర సంవత్సరాల తదుపరి, ఏదో తెలియరాని కారణం వలన అతడు వైద్యవిద్యకు స్వస్తి చెప్పవలసివచ్చింది. ఆ తరువాత అతడు బిహారీలాల్​ బాధురీ అనే సుప్రసిద్ధ వైద్యుని వద్ద హోమియోపతి వైద్యం అభ్యసించాడు. ఈ వైద్య వృత్తిలో అతడు సత్వరమే సఫలీకృతుడైనాడు. ఇట్టే రోగనిదానం చేయగల అరుదైన అంతర్​జ్ఞానం దుర్గాచరణ్​ సంతరించుకొన్నాడు. వైద్యవిద్యార్థిగా ఉన్నప్పుడే అతడు అసాధారణ రుగ్మతలకు విజయవంతంగా చికిత్స చేసివున్నాడు. వైద్య సేవలకు ఇంత రుసుము చెల్లించాలని అతడు ఎన్నడూ అడిగేవాడు కాదు. ప్రజలు ఇచ్చింది పుచ్చుకొనేవాడు. పేదలైన రోగులకు ఉచితంగా చికిత్స చేసేవాడు. కొన్ని సమయా లలో పథ్యానికీ, ఔషధాలకూ కూడా తానే వారికి డబ్బు ఇవ్వడం కద్దు. నీతినియ మాలు లేని కొందరు దుర్గాచరణ్​ కారుణ్యాన్ని తమకు అనుకూలంగా ఉపయోగించు కొనేవారు. కాని అతడు దానిని పట్టించుకొనేవాడు కాడు. మానవసేవే మాధవసేవగా అతడు పరిగణించాడు.

		దుర్గాచరణ్​ అత్యధిక కాలం కలకత్తాలోను, అతడి భార్య పుట్టింట్లోను (దేవభోగ్​లో) నివసించడం వలన అతడు ఆమెను చూడడం ఎంతో అరుదు. కాని అతడు తన గ్రామానికి వెళ్లినప్పుడు కూడా ఆమె సాన్నిహిత్యాన్ని తప్పించుకోవడానికి రాత్రిళ్లు చెట్టుకొమ్మల మీద గడిపేవాడని తెలియవస్తున్నది. అలాగని ఆమె పట్ల అత డికి ప్రేమాభిమానాలు లేవని కాదు. అప్పుడతడు యౌవనారంభ దశలో ఉన్నాడు. జితేంద్రియత్వం పాటించకుండా భగవత్సాక్షాత్కారం లభించదని అతడి అభిప్రాయం. సంసార జీవిత బంధాలు ఈ స్వతంత్ర జీవిని బందీని చేయలేకపోయాయి. ఇలా ఉండగా హఠాత్తుగా, ఎదురుచూడని రీతిలో అతడి భార్య మృతి చెందింది.

		ఆమె మరణం దుర్గాచరణ్​ను దిగ్భ్రాంతిలో ముంచివేసింది. అత్యధిక సమ యాన్ని శాస్త్రాధ్యయనంలోనూ, ధ్యానంలోనూ అతడు గడపనారంభించాడు. తరచూ సాయంకాలాలలో ఉత్తర కలకత్తాలోని శ్మశానవాటికకు వెళ్లి అక్కడే రాత్రి బాగా ప్రొద్దుపోయే దాకా గడపి రాసాగాడు. గంగాతీరంలో కానవచ్చే చితిమంటలు మానవ జీవిత అశాశ్వతత్వాన్నీ, సంసార అవాస్తవికతనూ అతడికి జ్ఞప్తికి తెచ్చేవి. అతడు ఇలా యోచించేవాడు: ‘ఆడంబరం, ఆడంబరం, అంతా ఆడంబరమే! భగవంతు డొక్కడే సత్యం. భగవత్సాక్షాత్కారం పొందనంత దాకా నిజానికి జీవితం ఒక భారం. నే నెలా భగవత్సాక్షాత్కారం పొందగలను? నాకు దారి చూపేవారెవరు?’

		దాదాపు ఇదే సమయంలో దుర్గాచరణ్​, బ్రహ్మసమాజ సభ్యుడైన సురేశ్​ చంద్ర దత్తాను కలుసుకోవడం తటస్థించింది. ఆధ్యాత్మిక జీవితం గురించి వారిద్దరూ ఎంతో సమయం చర్చించుకొనేవారు. మతం పట్ల వారి దృక్పథాలు పూర్తిగా వ్యతి రేకమైనవే అయినప్పటికీ, వారి మధ్య సన్నిహిత స్నేహం పెంపొందింది. దుర్గాచరణ్​ విశ్వాసమూ, దైవభక్తీ, మచ్చలేని శీలమూ సురేశ్​ను ఆకట్టుకొన్నాయి.

		తన కుమారుడు వైద్యవృత్తిలో అనాసక్తుడవుతున్నాడనీ, రాత్రిపూట శ్మశానంలో ఆధ్యాత్మిక సాధనలు అనుష్ఠిస్తూన్నాడనీ దీనదయాళ్​కు తెలియవచ్చింది. దాంతో అతడు ఎంతో ఆందోళన చెందాడు. తన కుమారుని ఈ మత పిచ్చిని నయం చేయ డానికి పునర్వివాహమే శరణ్యమని అతడు భావించాడు. పర్యవసానంగా ఒక వధువును నిర్ణయించి, వివాహం చేసుకోమని పట్టుబట్టాడు. అప్పుడు దుర్గాచరణ్​ ఇలా అన్నాడు: “ఇంతకు మునుపు నాకు నచ్చజెప్పి వివాహం చేశావు. కాని ఆమె మరణించింది; మళ్లీ మరొకరి కుమార్తెను మృత్యుగహ్వరంలోకి పంపబోతు న్నావు.... నీ సంకల్పాన్ని వదలిపెట్టు. దయచేసి నన్ను మళ్లీ సంసార జంజాటంలో లాగవద్దు. నీ జీవితాంతం హృదయపూర్వకంగా నిన్ను సేవిస్తాను. నీ రాబోయే కోడలుకన్నా నూరు రెట్లు అధికంగా అంకిత భావంతో నిన్ను సేవిస్తాను. దయచేసి నన్ను వదలిపెట్టు.”

		దీనదయాళ్​ సందిగ్ధావస్థలో పడ్డాడు. వివాహం తన కుమారునికి సంతోషం కలిగించని పక్షంలో దానిని రద్దు చేయడం మంచిదని అతడు అనుకొన్నాడు. కాని వివాహం రద్దు చేయడానికి అతడు అంగీకరించిన మరుక్షణమే అతడి మనస్సులో తన కుమారుడు వివాహం చేసుకోకపోతే తన వంశావళి అంతరిస్తుందనే ఆలోచన మెదలింది. తన కుమారుని గురించిన బాధలో అతడు తిండి మానుకొని, రహ స్యంగా విలపించసాగాడు. తండ్రి దీనావస్థను చూసి గత్యంతరం లేక దుర్గాచరణ్​ ఇష్టం లేకపోయినా వివాహానికి సమ్మతించాడు. తండ్రితో కలిసి స్వగ్రామానికి బయలు దేరే ముందు అతడు పావన గంగానది వద్దకెళ్లి ఇలా ప్రార్థించాడు: “తల్లీ, సకల పాపాలనూ నువ్వు ప్రక్షాళనం చేస్తావని వినివున్నాను. కనుక సంసార పాపపంకిలంతో నేను అపవిత్రుణ్ణి అయితే, నా పాపాలను ప్రక్షాళనం చేయి తల్లీ!”

		వైవాహిక జీవితం ప్రతి ఒక్కరికీ సరిపడని విధంగానే సన్న్యాస జీవితం కూడా ప్రతి ఒక్కరికీ అనుకూలించదు. విభిన్న మానసిక ప్రవృత్తులతో మనుష్యులను భగవంతుడు సృజించాడు. వివాహానికి దుర్గాచరణ్​ విముఖుడు కావడం వలన, వైవాహిక జీవితం పట్ల అతడికి ద్వేషం ఉందని భావించరాదు. అందుకు విరుద్ధంగా ఒకసారి అతడు ఇలా అన్నాడు: “సంతానోత్పత్తి అనే పునీతమైన కోర్కెతో వివాహం చేసుకొంటే మనిషిని అది అపవిత్రుణ్ణి గావించదు. కాని అటువంటి వివాహాలకు ప్రాచీన మహర్షులు, ఋషులు మాత్రమే అర్హులు. కఠోర బ్రహ్మచర్యాన్ని ఎంతోకాలం పాటించిన పిదప వారు వివాహం చేసుకొని వ్యాసుడు, శుకుడు, సనకుడు, సనత్కుమారుడు వంటి సుపుత్రులను కని, చివరకు అరణ్యాలకు పోయి అక్కడ ఏకాంత జీవితం గడిపేవారు. కాని నేటి ఆధునిక యుగంలో అది పొసగదు. ప్రస్తుత కాలంలో జనానికి చాలినంత తపశ్చర్య, ఆత్మనిగ్రహం లేనందువలన, విషయ సుఖేచ్ఛ మూలంగా జన్మించిన పిల్లలు దుష్టులూ, అవినీతిపరులూ అవడంలో వింత ఏమీ లేదు.”

		పునర్వివాహానంతరం దుర్గాచరణ్​ నాగ్​ తండ్రితో కలిసి కలకత్తాకు తిరిగి వచ్చాడు. రెండవ భార్యయైన శరత్కామిని దేవభోగ్​లోనే ఉండిపోయింది. ఎవరి క్రిందో పనిచేయడం ఇష్టంలేకపోవడంతో అతడు స్వయంగా వైద్యవృత్తి చేపట్టాడు. ఒకసారి తన తండ్రి యజమానుల ఇంట్లో ఒకరికి విషమించిన రుగ్మతకువిజయవంతంగా చికిత్స చేశాడు. అందుకు కృతజ్ఞతగా వారు రూపాయలతోనిండిన ఒక వెండి పేటికను దుర్గాచరణ్​కు సమర్పించబోయారు. కాని అతడువినయంగా ఆ మొత్తాన్ని తిరస్కరించి, న్యాయబద్ధమైన తన రుసుము ఇరవైరూపాయలు మాత్రం ఇవ్వమని అడిగాడు. ఈ విషయం తెలిసి తండ్రి కోపంతో ఇలా అన్నాడు: “నేను చెబుతున్నాను చూడు, నువ్వు ఇలా వ్యవహరిస్తే నీ వృత్తిలోరాణించలేవు.” కాని అందుకు దుర్గాచరణ్​ ఇలా జవాబిచ్చాడు: “అందుకు నేనుఏమీ చేయలేను. నేను తప్పు అని నమ్మినదాన్ని పర్యవసానం ఏది ఏమైనప్పటికీససేమిరా చేయను. భగవంతుడే సత్యం. నువ్వు సదా ధర్మమార్గంలో నడవమనేకదా నాకు నేర్పించావు. మనస్సాక్షికి విరుద్ధంగా నేనెలా అధిక మొత్తంపుచ్చుకోగలను? మోసగించడం వినాశాన్నే తెస్తుంది.”

		ఆషామాషీగా జీవించడం ఆధ్యాత్మిక సాధకులకు విషతుల్యం. క్లేశాలూ, అగ్నిపరీక్షలూ, విపత్తులూ వారు పురోగమించడానికి దోహదం చేస్తాయి. ప్రశాంతసముద్రంలో నావను నడపడం సులభం; కాని తుపానులో చిక్కుకొన్న తన నావను నడిపి సురక్షితంగా తీసుకురాగలిగిన వాడే నిజమైన నావికుడు. తన ఆదర్శం పట్లదుర్గాచరణ్​ ఉంచిన విశ్వాసాన్ని వివాహమూ, పిదప ధనమూ అగ్ని పరీక్షలకు గురిచేశాయి. వైద్యునిగా అతడు పేరు ప్రఖ్యాతులు గడించాడు. అయినప్పటికీ అతడు అనాసక్తునిగానే ఉండిపోయాడు. పేరుప్రతిష్టలూ, కామమూ, దురాశ అనేవిభగవత్సాక్షాత్కార మార్గంలో ఎదురయ్యే గొప్ప అడ్డంకులు. తన జీవితంలో ప్రతిదశలోనూ దుర్గాచరణ్​కు పై అడ్డంకులు ఎదురొడ్డి నిలిచాయి. కాని స్వప్రయత్నంతోవాటిని అతిక్రమించి అతడు సుస్థిరంగా నిలువగలిగాడు.

		ఒక వన్య సింహం రెచ్చగొట్టబడినప్పుడు బోను నుండి బయటపడాలనివిశ్వప్రయత్నం చేస్తుంది. అదేవిధంగా దుర్గాచరణ్​ మాయాబంధాలను విడగొట్టాలనితెగించి ప్రయత్నించసాగాడు. ఆతడి హృదయం ముక్తికై విలపించసాగింది. ఒకసారి అతడు ఒక సాధువును కలుసుకోవడం తటస్థించింది. ఆ సాధువు అతడితో ఇలా చెప్పాడు: “నీ విశ్వాసం ఎంత ప్రగాఢమైనదైనప్పటికీ, నీ దైవభక్తి ఎంత తీవ్రతరమైనదైనప్పటికీ ఒక గురువు నుండి మంత్రోపదేశం పుచ్చుకోకుండా, ఆయన ఆదేశాల మేరకు సాధనలు అనుష్ఠించకుండా, నీకు భగవత్సాక్షాత్కారం లభించడం కల్ల.”

		భగవంతునికై తీవ్ర వ్యాకులత ఉదయించినప్పుడు, ఆయన స్పందించి ఆ భక్తునికి సమస్తం అనుకూలంగా తీర్చిదిద్దుతాడని యోగుల జీవిత చరిత్రలు చాటిచెబు తున్నాయి. ఒక రోజు ఉదయం దుర్గాచరణ్​ గంగాతీరంలో కూర్చుని ఉన్నప్పుడు, హఠాత్తుగా ఆతడి కులగురువు ఒక పడవలో అక్కడికి వచ్చి దిగాడు. కలకత్తాకు రావడానికి కారణ మేమిటని అడిగినప్పుడు ఆ గురువు, “జగజ్జనని ప్రత్యేక ఆదేశం మేరకు నీకు మంత్రోపదేశం చేయడానికి వచ్చాను” అని జవాబిచ్చాడు. భగవంతుని పొందాలనే ఆతడిలోని ఆకాంక్షను మంత్రోపదేశం మరింత తీవ్రతరం చేసింది. ఆతడు దైవోన్మత్త స్థితిలో తరచూ బాహ్య చైతన్యాన్ని కోల్పోసాగాడు. ఒక సందర్భంలో అతడు గంగాతీరంలో ధ్యానం చేస్తున్నప్పుడు, అల ఎగసిపడి అతణ్ణి నదిలోకి ఈడ్చుకు పోయింది. కొన్ని నిమిషాల తరువాతే పూర్తిగా బాహ్యస్మృతిలోకి వచ్చి అతడు ఈదు కొంటూ తీరం చేరగలిగాడు.

		ఎట్టకేలకు దుర్గాచరణ్​ భార్యయైన శరత్​కామిని తన భర్తనీ, మామగారినీ సేవించే నిమిత్తం కలకత్తాకు వచ్చింది. కుమారుని గురించి దీనదయాళ్​ ఎంతో సంకటం చెందుతున్నా, కుమారుడు తిరస్కరించినట్లు తాను భావిస్తున్న కోడలి పట్ల అతడెంతో సానుభూతితో మెలగేవాడు. ఏది ఏమైనప్పటికీ శరత్​కామిని కలత చెందలేదు. తన భర్త సాధారణ వ్యక్తి కాడని ఆమె తెలుసుకొంది. ఆతడి మనస్సు సదా భగవంతునిలో వసించేది, ఏ మాయాశక్తీ అతణ్ణి ప్రలోభానికి లోను చేయలేదని ఆమె గ్రహించింది. ఒక రోజు దుర్గాచరణ్​ భార్యతో ఇలా చెప్పాడు: “శారీరకపరమైన ప్రేమ త్వరలో సమసిపోతుంది. హృదయపూర్వకంగా భగవంతుణ్ణి ప్రేమించే వ్యక్తి తరిస్తాడు. దేహంపట్ల కించిత్తు అనురక్తి కలిగివున్నా అది అనేక జననమరణాలకు దారితీస్తుంది. కనుక ఎముకలు మాంసంతో కూడుకొన్న ఈ పంజరం పట్ల అనురక్తి తెంచుకో. జగజ్జననిని శరణువేడి, ఆమెను గురించి మాత్రమే చింతన చేస్తూవుండు. ఆ విధంగా ఇహపరాలలో నీ జీవితం ఉదాత్తతను సంతరించు కొంటుంది.”

		శరత్కామిని సన్న్యాసినిలా పరమ పావని, నిస్వార్థపరురాలు, అంకితభావాలు గల వ్యక్తి. స్వార్థపరత్వం కోసం భర్తను స్వాధీనంలో ఉంచుకోవాలని ఎన్నడూ ప్రయత్నించి ఎరుగదు. ఆమె కేవలం అతడి తోటి తీర్థయాత్రికురాలు. భర్తను, మామ గారిని సేవించడంలోనే ఆమె ఎంతో ఆనందం పొందేది. కాలాంతరంలో తమ ఇంటికి విచ్చేసిన అనేకమంది భక్తులను కూడా సేవించి ఆనందించింది. దైవోన్మత్త జీవికి సన్నిహితంగా మెలగిన వ్యక్తి మనస్సు భౌతిక ఆవరణకు అతీత స్థితిలో నెల కొని ఉంటుందని ఆమె జీవితం చాటిచెబుతోంది.

		కొంతకాలం గడిచిన తరువాత ఉద్యోగ విరమణ చేసి గ్రామంలో స్థిరపడాలని దీనదయాళ్​ నిశ్చయించాడు. కలకత్తా ఇంటిని, తన ఉద్యోగాన్ని కుమారునికి అప్ప గించి దీనదయాళ్​ కోడలితో కలిసి దేవభోగ్​కు వెళ్లిపోయాడు. దుర్గాచరణ్​ కలకత్తాలో ఒంటరిగా మిగిలిపోయాడు.

		భగవంతుణ్ణి గురించి చదువుతారు, ఆయనను గురించి మాట్లాడతారు, ఆయనను గూర్చి వింటారు, కాని భగవంతుని ప్రత్యక్ష అనుభూతిని పొందగోరేవారు ఎందరు? ఈ ఆకాంక్ష దుర్గాచరణ్​లో రగిలింది. ఒక రోజు మిత్రుడైన సురేశ్​, శ్రీరామకృష్ణులను గురించి దుర్గాచరణ్​తో చెప్పాడు. వెంటనే దక్షిణేశ్వరానికి వెళ్లి ఆయనను దర్శించాలని వారు నిశ్చయించుకొన్నారు. మధ్యాహ్నం రెండు గంటలకు దక్షిణేశ్వరం చేరుకొని, శ్రీరామకృష్ణులను గురించి వాకబు చేశారు. శ్రీరామకృష్ణులు చందన్నగోర్​కు వెళ్లారనీ, మరో రోజు ఎప్పుడన్నా రమ్మనీ అక్కడే ఉన్న ప్రతాప్​ హాజ్రా వారితో చెప్పాడు. దాంతో వారెంతో నిరాశచెంది కలకత్తాకు తిరిగి వెళ్లబో తున్నప్పుడు గదిలో నుండి ఎవరో వారిని లోపలకు రమ్మని సంజ్ఞ చేయడం గుర్తిం చారు. అలా లోపలకు రమ్మన్నవారు సాక్షాత్తూ శ్రీరామకృష్ణులే!

		వారిని శ్రీరామకృష్ణులు ఆప్యాయంగా ఆహ్వానించి వారి వివరాలు అడిగారు. మాటల మధ్యలో ఆయన ఇలా సలహా ఇచ్చారు: “మట్టిచేపలా సంసారంలో జీవిం చండి. ఆ చేప బురదనీటిలో నివసిస్తుంది కాని దాని చర్మం ధగాధగా మెరిసిపోతూ ఉంటుంది. అదే విధంగా ఇంట్లో అనురక్తిరహితులుగా ఉండిపోతే లౌకికమైన మర కలు మీ మనస్సును స్పృశించలేవు.” ఆయన వారిని కొంతసేపు పంచవటిలో ధ్యానం చేయమని చెప్పి, ఆ తరువాత వివిధ ఆలయాలను చూపించడానికి వారిని తోడ్కొని వెళ్లారు. తమ వద్ద సెలవు పుచ్చుకొని వెళతున్నప్పుడు శ్రీరామకృష్ణులు వారితో, “మళ్లీ రండి. తరచూ కలుసుకొంటూ ఉంటే బాంధవ్యం పెంపొందుతుంది” అని చెప్పారు.

		తరువాతి వారం మళ్లీ వారు శ్రీరామకృష్ణుల దర్శనార్థం వెళ్లారు. వారిని సాదరంగా ఆహ్వానిస్తూ, “మిమ్మల్ని చూడడం నా కెంతో ఆనందంగా ఉంది. మీ కోసమే నే నిక్కడ ఉన్నాను” అని ఆయన అన్నారు. దుర్గాచరణ్​ను తన ప్రక్కన కూర్చో మని సంజ్ఞ చేసి ఇలా అన్నారు: “నాయనా, భయపడకు. నువ్వు సమున్నత ఆధ్యా త్మిక స్థితిని సంతరించుకొన్నావు.” ఆ తరువాత శ్రీరామకృష్ణులు అతణ్ణి ఏదో చిన్న పని మీద బయటకు పంపి, సురేశ్​ వైపు తిరిగి ఇలా వ్యాఖ్యానించారు: “నువ్వు గుర్తించావా? ఇతడు అగ్నిజ్వాల లాంటి వాడు!”

		మూడవసారి తనంతట తానే దుర్గాచరణ్​ దక్షిణేశ్వరం వెళ్లాడు. ఆ సందర్భంలో శ్రీరామకృష్ణులు, “నన్ను గురించి ఏమనుకొంటున్నావు?” అని అతణ్ణి అడిగారు. రెండు చేతులు జోడించి దుర్గాచరణ్​ ఇలా జవాబిచ్చాడు: “ఇక నన్ను కళ్లుకప్పలేరు గురుదేవా! మీ అనుగ్రహం వలన మీరే ఆ పరమాత్మ అని తెలుసుకోగలిగాను.”

		శ్రీరామకృష్ణులను మొదటిసారి కలుసుకొన్న కొద్ది నెలల తరువాత దుర్గాచరణ్​ తన వైద్యవృత్తికి స్వస్తి చెప్పాడు. తండ్రి ఉద్యోగం తను చేస్తూవున్నప్పటికీ, అత్యధిక  సమయం ధ్యానానికి కేటాయించసాగాడు. సంసారాన్ని పరిత్యజించాలనే బలీయమైన కోర్కె అతడిలో కలుగసాగింది. ఆ ఉద్దేశంతో అతడు ఒక రోజు గురుదేవులను చూడ బోయాడు. అతడు వచ్చీరాగానే శ్రీరామకృష్ణులు భావపారవశ్య స్థితిలో ఇలా అన్నారు: “గృహస్థునిగా ఉండిపోవడంలో హాని ఏముంది? మనస్సును మాత్రం భగవంతుని మీద స్థిరంగా నిలిపి ఉంచు. గృహస్థుని జీవితం కోట లోపల ఉండి యుద్ధం చేయడం లాంటిది. జనకమహారాజులా నిర్లిప్తంగా సంసారంలో నెలకొనివుండు. గృహస్థుడు ఎలా జీవించాలో నీ జీవితం ఒక ఉదాహరణగా విరాజిల్లుతుంది.” ఆ మాటలు విని దుర్గాచరణ్​ నోట మాటరాలేదు. శ్రీరామకృష్ణుల ఆదేశాన్ని శిరసా వహించి అతడు ఇంటికి తిరిగి వెళ్లిపోయాడు.

		తమకు తాము సహాయం చేసుకొనేవారికి భగవంతుడు సహాయం చేయడం నిజం. కాని తమకు తాము సహాయం చేసుకోనివారికి సైతమూ ఆయన సహాయం చేస్తాడనడం కూడా నిజమే. ప్రారంభ దశలోని వారికి స్వయంకృషి అత్యావశ్యకమని అత్యధిక ఆస్తిక మతాలు నొక్కివక్కాణిస్తున్నాయి. బాగా పురోగమించిన ఆధ్యాత్మిక సాధకులు ఆత్మార్పణ పాటిస్తారు. ఆధ్యాత్మిక జీవితంలో ఆత్మార్పణ అత్యున్నత స్థితి క్రింద పరిగణింపబడుతున్నది. గురుదేవుల సంకల్పానికి దుర్గాచరణ్​ తనను  తాను పూర్తిగా అర్పించుకొన్నాడు. క్రమంగా తన రోజువారీ కార్యక్రమం కొనసాగించడం అతడికి అసాధ్యం కాసాగింది. దుర్గాచరణ్​ కుటుంబం పట్ల వారి యజమానులు ఎంతో దయగా ఉండేవారు. విశ్వసపాత్రుడైన ఆ సంస్థలో పనిచేసే ఒక వ్యక్తి దుర్గాచరణ్​ తరఫున పనిచేసి, కొంత అదనపు ఆదాయం పొందేలా ఒక ఒప్పందం యజమానులు రూపొందించారు. దుర్గాచరణ్​ జీవితాంతం ఆర్థికంగా అతని కుటుంబానికి ఆ యజమానులు చేదోడువాదోడుగా ఉంటూనే వచ్చారు.

		దుర్గాచరణ్​ పట్ల ఆ యజమానులకు అచంచలమైన నమ్మకమూ, విశ్వాసమూ ఉండేవనడానికి ఒక ఉదాహరణ: ఒకప్పుడు కలకత్తా నగరంలో ప్లేగువ్యాధి తాండ వించింది. అప్పుడు ఆ యజమానులు తమ ఆస్తిపాస్తులను అర్ధంతరంగా వదలిపెట్టి నగరాన్ని విడిచి పోవడం ఎలా అని ఆందోళన చెందారు. దుర్గాచరణ్​ ప్లేగు గురించి కించిత్తు కూడా భయపడలేదు. దాంతో యజమానులు తమ సమస్తం అతడి అధీ నంలో పెట్టి నగరం వదలి పారిపోయారు. దుర్గాచరణ్​ ఈ బాధ్యతను ఒక్ పుణ్యకార్యంగా ఎంచి స్వీకరించాడు. ప్లేగు వ్యాధి సమసిపోయిన తరువాత యజ మానులకు వారి ఆస్తిపాస్తులను చెక్కుచెదరకుండా అప్పగించాడు.

		తండ్రిని చూడడానికి దుర్గాచరణ్​ స్వగ్రామానికి వెళ్లినప్పుడు ఒక ఆసక్తికరమైన సంఘటన జరిగింది. ఇంటికి ఒక మూల గుంజకు కట్టివేయబడిన ఆవు కాస్త దూరంలో పెరుగుతున్న సొరపాదును అందుకోవడానికి విశ్వప్రయత్నం చూస్తోంది. కాని దానిని కట్టి ఉంచిన త్రాడు పొడవు తక్కువైనందున దాని ప్రయత్నాలు విఫల మవుతున్నాయి. దుర్గాచరణ్​ ఆవు పడుతున్న ప్రయాసను చూసి, కరుణతో త్రాడు విప్పి సొరపాదును తిననిచ్చాడు. ఇదంతా చూస్తూన్న దీనదయాళ్​ కోపోద్రిక్తుడై ఇలా కేకలు పెట్టాడు: “స్వయంగా నువ్వు పైసా సంపాదించవు. కుటుంబానికి సహాయం చేయడానికి బదులుగా ఈ రకంగా నష్టం ఎందుకు కలిగిస్తావు? వైద్యవృత్తికి స్వస్తి చెప్పావు. ఇప్పుడు నిన్ను నువ్వు ఎలా పోషించుకోగలవు?”

		“దానిని గూర్చి మీరు కలత చెందకండి. భగవంతుడు నన్ను కాపాడతాడు” అని దుర్గాచరణ్​ జవాబిచ్చాడు.

		“అవును, నాకు తెలుసు. దిగంబరుడవై, కప్పలు తింటూ జీవిస్తావు” అన్నాడు దీనదయాళ్​.

		తక్షణమే దుర్గాచరణ్​ బట్టలు విప్పేసి, ఇంటి ఆవరణలో చచ్చిపడివున్న ఒక కప్పను తినడం మొదలుపెట్టాడు. పిదప తండ్రితో ఇలా చెప్పాడు: “నీ ఆదేశాలు రెండింటిని శిరసావహించాను. ఇకపై నా తిండితిప్పల విషయంగా దిగులు చెంద కండి. భగవన్నామ జపం చేయమని మిమ్మల్ని అర్థిస్తున్నాను. ఈ వృద్ధాప్యంలో కుటుంబ వ్యవహారాల గురించి ఆలోచించకండి.” తన కుమారుడికి నిజంగానే పిచ్చెత్తిందని దీనదయాళ్​ రూఢి చేసుకొన్నాడు. ఈ విపరీత పోకడకు తెర దించే ఉద్దేశంతో కోడలితో, “ఇకమీదట ఎవరమూ అతడి మాటకు ఎదురు చెప్పకుండా ఉందాం” అన్నాడు.

		దుర్గాచరణ్​ లౌకిక సంభాషణలు భరించలేడు. ఎవరైనా అటువంటి సంభాషణ ప్రారంభిస్తే, నైపుణ్యంగా అతడు దానిని ఆధ్యాత్మిక విషయంగా మార్చివేసేవాడు. ఎవరి మీదనన్నా కోపం వస్తే, స్వయం దండనగా ప్రక్కనున్న ఏ వస్తువుతోనైనా కఠోరంగా తన దేహాన్ని బాదుకొనేవాడు. అతడు ఎవరి మాటనూ ఖండించేవాడు కాడు, ఎవరినీ విమర్శించేవాడు కాడు కూడా. ఒక సందర్భంలో పొరపాటున ఒక వ్యక్తిని గూర్చి విమర్శాత్మకంగా వ్యాఖ్యానించాడు. అంతే, తన పొరపాటు తెలియ రాగానే ఒక రాయి పుచ్చుకొని రక్తం వచ్చేదాకా తల బాదుకొన్నాడు. ఆ గాయం మానడానికి దాదాపు నెల రోజులు పట్టింది. “దుష్టుడు సముచిత దండన అనుభ వించాలి” అంటూ తన వింత చర్యను సమర్థించాడు.

		అతడి తపశ్చర్య వర్ణనాతీతం. “నాలుకను నియంత్రించిన వ్యక్తి సమస్తాన్నీ నియంత్రించగలడు” అని భాగవతం వచిస్తూన్నది. సదా షడ్రసోపేతమైన భోజనం అపేక్షించే మనస్సు భగవంతుని మీద కేంద్రీకృతం కాదు. అందుకే దుర్గాచరణ్​ తిండి విషయంలో ఎంతో నియంత్రణ పాటించేవాడు. రుచులపట్ల కలిగే కోర్కెను అణచుకోవడానికి అతడు ఆహారంలో ఉప్పు, చక్కెర ఉపయోగించేవాడు కాడు. ఒక సందర్భంలో రెండు మూడు రోజులు ఉత్త బియ్యం తవుడు పుచ్చుకొని గడి పాడు. రోజుల తరబడి తిండీ నీరూ లేకుండానే గడపడం అతడికి ఆనవాయితీ. చొక్కాలు, జోళ్లు ధరించడం అతడు మానుకొన్నాడు. సామాన్యమైన వస్త్రం, ఛాదర్​ (అంగవస్త్రం) మాత్రం ధరించసాగాడు. అతడి తపశ్చర్య, అహంకారరాహిత్యం చూసి గిరీశ్​చంద్ర ఘోష్​ ఇలా వ్యాఖ్యానించాడు: “దుష్ట అహం నెత్తి మీద కొట్టిన దెబ్బతో అది ఇకపై ఎన్నడూ తన పడగ విప్పదు.”

		దుర్గాచరణ్​ కలకత్తాకు తిరిగి రాగానే శ్రీరామకృష్ణులను దర్శించడానికి వెళ్లాడు. భగవంతునికి తాను సంపూర్ణంగా ఆత్మార్పణం చేసుకోలేకపోతున్నందున ఎంతో బాధపడుతున్నట్లు గురుదేవులకు వ్యక్తం చేశాడు. “నువ్వు దీనిని (తనను చూపుతూ) ప్రేమిస్తే అంతా సరిపోతుంది” అని చెప్పి ఆయన అతణ్ణి సాంత్వన పరిచారు.

		“మహాశయా, ఇంట్లో నేను కాలం ఎలా గడపాలి?” అని దుర్గాచరణ్​ అడిగాడు.

		“నువ్వు ఏదీ చేయనవసరం లేదు. సాధుసాంగత్యం నెరపు” అని జవాబిచ్చారు శ్రీరామకృష్ణులు.

		“నేను నిరాడంబరమైన వ్యక్తిని, పైగా నిరక్షరాస్యుణ్ణి. సాధుపుంగవులను నే నెలా గుర్తించగలను?” అని దుర్గాచరణ్​ అడిగాడు.

		అందుకు శ్రీరామకృష్ణులు ఇలా జవాబిచ్చారు: “చూడు, వారికోసం నువ్వు వెదుకనక్కర్లేదు. నువ్వు ఇంట్లోనే ఉంటే చాలు. నిజమైన సాధువులు వారంతటవారే నీ వద్దకు వస్తారు.”

		శ్రీరామకృష్ణులు గొంతు క్యాన్సర్​ వ్యాధితో బాధపడుతూవున్న తరుణంలో దుర్గాచరణ్​ ఆయన దర్శనార్థం అరుదుగా వెళ్లేవాడు. తన ప్రియతములైన గురుదేవులు పడుతున్న బాధను అతడు చూసి భరించలేకపోవడమే అందుకు కారణం. ఒక రోజు దుర్గాచరణ్​ ఆయన వద్దకు వెళ్లినప్పుడు శ్రీరామకృష్ణులు అతడితో ఇలా అన్నారు: “ఓ, నువ్వు వచ్చావా! చూడు, వైద్యులు పెదవి విరిచారు. నువ్వు ఏదన్నా చేసి నయం చేయగలవా?” దుర్గాచరణ్​ క్షణం యోచించి, గురుదేవుల వ్యాధిని తన దేహంలోకి ప్రసరింపచేసుకోవాలని సంకల్పించాడు. ఉత్సాహంతో అతడు ఇలా జవాబు చెప్పాడు: “సరేనండీ. మీ కెలా నయం చేయాలో నాకు తెలుసు. మీ అనుగ్రహంతో ఇప్పుడే, ఈ క్షణంలోనే నయం చేస్తాను.” కాని అతడు ఆయనను సమీపించబోతూండగా శ్రీరామకృష్ణులు అతడి ఉద్దేశం గ్రహించి అతణ్ణి దూరంగా త్రోసివేసి, ఇలా అన్నారు: “అవును, ఈ వ్యాధిని నయం చేయగల శక్తి నీకు ఉందని నాకు తెలుసు.”

		శ్రీరామకృష్ణులు మహాసమాధి చెందడానికి కొద్ది రోజుల ముందు దుర్గాచరణ్​ ఆయనను దర్శించుకోవడానికి వచ్చాడు. గదిలోకి ప్రవేశించబోతున్నప్పుడు, యాదృచ్ఛికంగా శ్రీరామకృష్ణులు నిమ్మపండు తినాలనే తమ కోర్కెను వ్యక్తం చేయడం దుర్గాచరణ్​ విన్నాడు. గొంతు నొప్పికి నిమ్మపండు తింటే కాస్త ఉపశ మనంగా ఉంటుంది. అది నిమ్మపండ్లు కాచే ఋతువు కానందున అవి లభించవని ఒక భక్తుడు జవాబివ్వడం కూడా దుర్గాచరణ్​ విన్నాడు. కాని శ్రీరామకృష్ణుల ముఖతః నిమ్మపండు అనే మాట వచ్చిందంటే, ఎక్కడో అవి తప్పక లభిస్తాయని దుర్గాచరణ్​ భావించాడు. ఏమీ మాట్లాడకుండా వాటిని వెతకడానికై అతడు బయలుదేరాడు. రెండు రోజులు కలకత్తా పరిసరాలలోని ఎన్నో తోటలు వెతికాడు. చివరకు మూడవ రోజు కొన్ని నిమ్మపండ్లతో శ్రీరామకృష్ణుల ముందు ప్రత్యక్షమయ్యాడు. నిమ్మపండ్లను చూసి శ్రీరామకృష్ణులు ఎంతో సంతోషించి, దుర్గాచరణ్​ కోసం వేడివేడిగా అన్నం, కూర వండమని మాతృదేవికి చెప్పారు. కాని భోజనం వడ్డించిన తరువాత ఆ రోజు ఏకాదశి కావడంతో అతడు తినలేదు. కాని గురుదేవులు స్వయంగా భోజనాన్ని స్పృశించి పవిత్రం చేసిన తరువాత దుర్గాచరణ్​ ప్రసాదంగా దానిని స్వీకరించాడు. తన అఖండ భక్తిపారవశ్యంలో ఆహారాన్ని మాత్రమే కాక, విస్తరాకును కూడా తిని వేశాడు. అప్పటి నుండి విస్తరిలో ఆతడికి ప్రసాదం సమర్పించేటప్పుడు భక్తులు ఎంతో అప్రమత్తంగా ఉండేవారు. అతడు తినిన మరుక్షణమే విస్తరాకును చటుక్కున తీసివేసే వారు. అతడికి పండ్లు ఇచ్చేటప్పుడు గింజలు, టెంకలు మొదలైనవి తొలగించి మరీ ఇచ్చేవారు. లేకపోతే వాటిని కూడా అతడు మ్రింగివేసే ప్రమాదం ఉంది కనుక.

		1886 ఆగస్టు 16వ తేదీ శ్రీరామకృష్ణులు మహాసమాధి చెందినప్పుడు నాగమహాశయ్​ నిద్రాహారాలు మాని మంచం మీదే ఉండిపోయాడు. ఈ సంగతి తెలిసి వివేకానంద స్వామి ఇద్దరు సోదర శిష్యులతోబాటు ఆతడి ఇంటికి వెళ్లారు. అనేక విధాల బ్రతిమాలిన తరువాత నాగమహాశయ్​ పరుపు మీద నుండి లేచాడు. తాము భోజనానికి అతడి ఇంటికి వచ్చామని అప్పుడు వివేకానంద స్వామి చెప్పారు. తక్షణమే దుర్గాచరణ్​ బజారుకు పోయి, బియ్యం పప్పు వగైరాలు కొనుగోలు చేసి, వారి కోసం వంట చేశాడు. కాని తాను మాత్రం ఏమీ తినలేదు. అతణ్ణి తినమని వారు బాగా ఒత్తిడి చేసినప్పుడు, దుర్గాచరణ్​ ఇలా అన్నాడు: “అయ్యో, భగవత్సాక్షా త్కారం లభించని ఈ తుచ్ఛమైన శరీరానికి ఆహారం ఎలా సమర్పించగలను?” వివేకానంద స్వామి, ఎంతో నచ్చజెప్పిన తరువాత చివరకు అతడి చేత కాస్త తిని పించగలిగారు.

		గురుదేవుల నిర్యాణానంతరం నాగమహాశయ్​ అత్యధిక కాలం దేవభోగ్​లో ఉండి వృద్ధుడైన తండ్రినీ, ఇంటి వ్యవహారాలనూ చూసుకోసాగాడు. తేజోవిరాజమాన మైన తన ఆధ్యాత్మిక శక్తిని వినమ్రత అనే ముసుగులో మరుగుపరచి అక్కడ అతడు అతి నిరాడంబర జీవితాన్ని గడపసాగాడు. కాని అగ్నిని మరుగుపరచలేని విధంగానే ఆధ్యాత్మికశక్తిని కూడా దాయలేం. క్రమేణా నాగమహాశయ్​ పేరు దూరప్రాంతాలలో సైతం వ్యాపించసాగింది. సలహా కోసమూ, సాధుసాంగత్యం కోసమూ జనం ఆయన వద్దకు రాసాగారు. అద్భుతమైన అహంకారశూన్యతతో తన వద్దకు వచ్చిన ప్రతి ఒక్కరినీ ఆయన సేవించాడు. నాగమహాశయ్​ జన్మించడం వలన యావత్​ తూర్పు వంగదేశమూ తరించిందని ఒకసారి వివేకానంద స్వామి వ్యాఖ్యానించారు.

		మానవసేవే మాధవ సేవ. వివిధ మానవ రూపాలలో కానవస్తున్నది భగవం తుడే అని విశ్వసించిన నాగమహాశయ్​, తన వద్దకు వచ్చిన ప్రతి ఒక్కరినీ ఆదరాభి మానాలతో సేవించాడు. భోజనం చేయకుండా ఆయన ఇంటి నుండి ఎవరూ సెలవు పుచ్చుకొని వెళ్లింది లేదు. తన పూజామందిరం ప్రక్కన ఒక గదిని అతిథులు బసచేయడానికి ఆయన కేటాయించి ఉంచారు.

		నాగమహాశయ్​ ఎడతెగని శూలనొప్పితో బాధపడేవాడు. ఒక సందర్భంలో ఆ నొప్పితో ఆయన బాధపడుతున్నప్పుడు కొందరు దర్శనార్థులు వచ్చారు. అప్పుడు ఇంట్లో బియ్యం, పప్పు, ఉప్పు ఇత్యాదులు నిండుకొన్నాయి. ఆరోగ్య పరిస్థితిని కూడా ఖాతరు చేయకుండా తక్షణమే ఆయన బజారుకు వెళ్లాడు. పెద్ద వస్తువులను సైతం తన కోసం మోయడానికి ఎవరినీ ఆయన అనుమతించేవారు కాడు. ఇప్పుడు బియ్యం మూటను తల మీద మోస్తూ ఇంటికి తిరిగివస్తున్నప్పుడు మోయలేని భారం వలన ఆయన వీథిలో పడిపోయాడు. అప్పుడాయన దుఃఖంతో శ్రీరామకృష్ణు లను ఇలా ప్రార్థించారు: “గురుదేవా! నేను ఏం చేయగలను? నా ఇంట్లో అతిథి దేవుళ్లు నిరీక్షిస్తున్నారు. వారిని సేవించడంలో జాప్యం చేస్తున్నాను. నేడు భగవత్సేవలో ఈ తుచ్ఛమైన ఎముకల గూడు అడ్డంకి కల్పిస్తూన్నది.” నొప్పి కాస్త ఉపశమించిన తరువాత ఆయన మెల్లగా ఇంటికి తిరిగివచ్చి, వెంటనే అతిథులకు వంటచేసిపెట్టమని భార్యను పురమాయించాడు. పిదప దర్శనార్థులకు ప్రణమిల్లి వారినిసేవించడంలో జరిగిన జాప్యానికి తనను క్షమించమని వేడుకొన్నాడు.

		మరొక సందర్భంలో రాత్రివేళ ఇద్దరు అతిథులు వచ్చారు. నాగమహాశయ్​పడకగది తప్ప తక్కిన ఆ పూరింట్లోని గదుల పైకప్పుల నుండి వర్షం నీరు కారుతోంది. అతిథులు భుజించిన తరువాత ఆయన భార్యతో ఇలా చెప్పాడు: “నేడు మనం ఎంతో అదృష్టవంతులం. వచ్చిన అతిథి దేవుళ్ల కోసం ఈ మన కాస్తసుఖాన్ని త్యజించకూడదా? మనం చూరు క్రింద కూర్చుని భగవన్నామ జపంచేస్తూ ఈ రాత్రి గడుపుదాం!” ఆ అద్భుత దంపతులు అతిథుల కోసం తమపడక గదిని ఖాళీచేసి ఆ రాత్రి చూరు క్రింద జపధ్యానాలలో గడిపారు.

		ఎవరి సేవలూ అందుకోవడం నాగమహాశయ్​ భరించలేడు. అందువలనతన పూరింటి పైకప్పులను మరమ్మత్తు చేయడానికి ఎవరినీ అనుమతించేవాడు కాడు. ఎప్పుడైనా అతడు కొన్ని రోజులు పొరుగూరికి వెళ్లిన సందర్భంలో శరత్కామిని ఎవరినో పిలిపించి మరమ్మత్తు చేయించడం కద్దు. ఒకసారి నాగమహాశయ్​ చాలాకాలం ఇంటిపట్టునే ఉండిపోవడం వలన ఆమెకు బాగా దెబ్బతిన్న ఇంటి పైకప్పులను మరమ్మత్తు చేయించే అవకాశం లభించలేదు. ఇక చేసిది లేక భర్త కనుగొనే లోపు చకచకా మరమ్మత్తు చేయడానికి ఒక వ్యక్తిని నియమించింది. కాని నాగమహాశయ్​పైకప్పు మరమ్మత్తు చేస్తున్న వ్యక్తిని చూడనే చూశాడు. దాంతో ఆయన ఎంతో ఆందోళన చెంది తల బాదుకొంటూ ఇలా అన్నాడు: “గురుదేవా! ఇంట్లోనే ఎందుకునన్ను ఉండమన్నారు? నా సుఖం కోసం ఇతరుల సేవలను అందుకొంటున్నాను.థూ, ఈ గృహస్థ జీవితం.” ఆయన వేదన చూసి మరమ్మత్తు చేస్తున్న వ్యక్తిక్రిందికి దిగివచ్చాడు. నాగమహాశయ్​ అతడికి విసిరి, పొగాకు ఇచ్చి, ఆ రోజుపూర్తి వేతనం చెల్లించి పంపాడు.

		పడవ మీద ప్రయాణం చేయవలసివచ్చినప్పుడు నాగమహాశయ్​ స్వయంగాతానే తెడ్లు వేస్తూ పడవ నడిపేవాడు; పడవ మనిషిని తెడ్లు వేయనిచ్చేవాడుకాడు. వానాకాలంలో పూర్తి గ్రామం వరద నీటితో నిండిపోవడం వలన పడవ లేకుండా ఇరుగుపొరుగుల ఇళ్లకో, బజారుకో పోవడం అసాధ్యం. నాగమహాశయ్​కుసొంతంగా పడవ లేకపోవడంతో అతడి భార్య ఇరుగుపొరుగుల సహయంతో ఇంటి నిర్వహణ చేసుకోవలసి వచ్చేది. అంతేకాక పూర్తి వానాకాలానికి సరిపడావంట చెరకును ఆమె ముందుగానే సేకరించి నిల్వ ఉంచుకోవలసి వచ్చేది.

		ఒకసారి యువకుడైన నాగమహాశయ్​ భక్తు డొకడు ఆయన దర్శనార్థం ఢాకా నుండి వచ్చాడు. ఆ రోజు కుండపోతగా వాన కురుస్తోంది. ఆ ప్రాంతమంతా జలమయమైంది. సురక్షితంగా ఆ జలరాశిని దాటడానికి పడవ ఏదీ లభించలేదు. ఎక్కువ దూరం పోవలసివచ్చినప్పటికీ అతడు ఈది వెళ్లడానికి నిశ్చయించాడు. ఆ భక్తుడు నాగమహాశయ్​ తోట ఉత్తర సరిహద్దును చేరుకొనేసరికి రాత్రి తొమ్మిది గంటలయింది. అప్పటికే అతడు బాగా అలసిపోయివున్నాడు. నాగ మహాశయ్​ తన కోసం అక్కడ వేచివుండడం చూసి ఆ యువకుడు ఆశ్చర్యచకితు డయ్యాడు.

		నాగమహాశయ్​ అతణ్ణి ఇలా అడిగాడు: “అయ్యో, ఎంత పనిచేశావు? ఈ సమయంలో పొలాలలో విషసర్పాలు తిరుగుతూవుంటాయి. ఈ భయంకర వాతా వరణంలో ఎందుకింత సాహసం చేశావు?” వెంటనే అతణ్ణి ఇంట్లోకి తీసుకు పోయాడు. ధరించడానికి శరత్కామిని అతడికి పొడి బట్టలు ఇచ్చింది. వెంటనే వంట చేయడానికి వంట గదిలోకి వెళ్లింది. కాని ఎండిన వంట చెరకు అప్పటికే తీరిపోయింది. క్షణం సేపు కూడా సంకోచించకుండా నాగమహాశయ్​ ఇంట్లో ఉన్న ఒక చెక్కస్తంభాన్ని నరక నారంభించాడు. ఎవరి ఆక్షేపణలనూ ఆయన పట్టించు కోలేదు. ఆయన ఇలా అన్నాడు: “నన్ను చూడడానికి ఇక్కడికి పాముకాటుకూ, నీళ్లలో మునిగిపోయే ప్రమాదానికీ తెగించి అతడు వచ్చాడు. అలాంటప్పుడు ఈ మామూలు పూరింటి మీది అనురక్తిని నేను వదలుకోకూడదా? అటువంటి వ్యక్తులకు సేవ చేయడంలో ప్రాణాలు పోయినా నేను తరించినట్లు భావిస్తాను.”

		ప్రతి రోజూ సాయంత్రం శ్రీరామకృష్ణుల చిత్రపటం ముందు నాగమహాశయ్​ ధూపం వెలిగించి, దీపారాధన చేసేవాడు. పిదప భక్తులు ఆరాత్రికం పాడేవారు. ప్రాథమికంగా ఆయన శక్త్యారాధకుడు, కాని అన్ని మతసంప్రదాయాల పట్ల గౌర వమూ, ప్రేమా ఉండేవి. గురుదేవుల మాదిరి అన్ని మతాలూ ఒకే గమ్యానికి చేరుస్తా యని ఆయన నమ్మకం. ఎప్పుడన్నా మసీదు, చర్చి మీదుగా పోతున్నప్పుడు భక్తితో ప్రణమిల్లేవాడు.

		భగవద్గీత ఇలా వచిస్తూన్నది: “మనిషి శ్రద్ధా స్వరూపుడు. అతడి శ్రద్ధ ఎలాంటిదో అతడలాంటి వాడు.” విశ్వాసం ఉన్న వ్యక్తి భయానికీ, ఆందోళనకూ, కలతకూ అతీతంగా ఉంటాడు. ఒకసారి తన ఇంటికి పదిహేను గజాల దూరంలోని పొరుగు ఇల్లు అంటుకొంది. బలమైన గాలి వీస్తూండడం వలన అప్పుడప్పుడు నిప్పు రవ్వలు నాగమహాశయ్​ ఇంటి పైకప్పు మీద పడసాగాయి. అగ్నిజ్వాలలను ఆర్పడానికి గ్రామస్థులు శాయశక్తులా ప్రయత్నిస్తూండగా, నాగమహాశయ్​ నిమ్మకు నీరెత్తినట్లు ఆ అగ్ని ముందు చేతులు జోడించుకొని నిలబడ్డాను. కాని శరత్కామిని బట్టలు, పరుపులు, దుప్పట్లు మొదలైనవి బయటకు విసిరివేయసాగింది. ఆమె చేస్తూన్న పని చూసి, నాగమహాశయ్​ ఇలా కేకపెట్టాడు: “సిగ్గుచేటు! ఇంకా భగ వంతునిపట్ల నీకు విశ్వాసం కలగలేదు. అగ్నిదేవుడు ఏతెంచాడు. ఆయనను ఆరా ధించడానికి బదులుగా ఈ పనికిమాలిన వస్తువులను కాపాడుకోవడానికి తొందర పడుతున్నావు. జై శ్రీరామకృష్ణ!” పెరట్లో ఆయన నృత్యం చేయసాగాడు. మళ్లీ ఇలా అన్నాడు: “భగవంతుడు పరిరక్షిస్తే ఎవరూ నాశనం చేయలేరు. భగవంతుడు నాశనం చేయదలిస్తే ఎవరూ కాపాడలేరు.” పొరుగు ఇల్లు మంటల్లో దగ్ధమైపోయింది; నాగమహాశయ్​ ఇల్లు చెక్కుచెదరలేదు.

		అర్ధోదయ యోగ (యాభై సంవత్సరాలకు ఒక్కసారి వచ్చే పర్వదినం) పర్వ దినం నాడు గంగలో స్నానం చేస్తే పాపాలు ప్రక్షాళనమై స్వర్గప్రాప్తి కలుగుతుందని హిందువుల నమ్మకం. ఈ అర్ధోదయ యోగ పర్వదినం ఇంకా మూడు నాలుగు రోజులుందనగా నాగమహాశయ్​ గంగాతీరంలోని కలకత్తా నుండి స్వగ్రామానికి వచ్చాడు. దాంతో ఆయన తండ్రి కోపోద్రిక్తుడై ఇలా చీవాట్లు పెట్టాడు: “ఈ పర్వ దినం నాడు జనం తమకు ఉన్నదంతా తెగనమ్మి గంగలో స్నానం చేయడానికి బయలుదేరిపోతున్నారు. నువ్వేమో గంగను వదలిపెట్టి ఇంటికి తిరిగివచ్చావు. ధార్మిక జీవితం పట్ల నీ వైఖరి నాకు అర్థం కావడం లేదు. ఇంకా రెండు మూడు రోజులున్నాయి, నన్ను కలకత్తాకు తోడ్కొని వెళ్లు.”

		అందుకు నాగమహాశయ్​ వినమ్రంగా ఇలా జవాబిచ్చాడు: “నిజమైన భక్తి కలిగివున్న వ్యక్తికి గంగామాత అతడి ఇంట్లోనే దర్శనమిస్తుంది. అతడు మరోచోటుకు వెళ్లవలసిన అవసరం ఉండదు.”

		అర్ధోదయ యోగ పర్వదినాన పలువురు భక్తులు నాగమహాశయ్​ దర్శనార్థం వచ్చారు. హఠాత్తుగా ఒక స్త్రీ పెరటి ఆగ్నేయమూల నేలలో నుండి నీరు విరజిమ్ముతూ ప్రవాహంగా రావడం గుర్తించింది. భక్తులందరూ ఆశ్చర్యచకితులై ఆ ఊట చుట్టూ గుమిగూడారు. ఉత్తేజభరితులైన భక్తుల కేకలు విన్నప్పుడు నాగమహాశయ్​ తన గదిలో ఉన్నాడు. అతడు గదిలో నుండి బయటకు వచ్చి, నీటి ప్రవాహాన్ని చూసి, గౌరవపురస్సరంగా వంగి నమస్కరించాడు. పిదప కాసిని నీటిని తన తలపై చల్లు కొని, “గంగామాతకూ జై! తల్లీ, మమ్మల్ని పునీతులను గావించు” అని ప్రార్థిం చాడు.

		అద్భుతంగా నీరు విరజిమ్ముతూ వస్తూన్నదనే వార్త యావత్​ గ్రామం వ్యాపించింది. ఆ పర్వదినం నాడు భక్తులూ, గ్రామస్థులూ ఆ విచిత్ర నీటి ప్రవాహంలో స్నానం చేసి ధన్యులయ్యారు. ఈ సంఘటన గురించి విన్నప్పుడు వివేకానంద స్వామి ఇలా వ్యాఖ్యానించారు: “నాగమహాశయ్​ లాటి మహాత్ముల ఆకాంక్ష అసాధ్యాన్ని సాధ్యం చేస్తుంది. వారి అమోఘమైన సంకల్పశక్తి ముక్తిని సైతం ప్రసాదించగలదు.”

		అహింసను పరమ ధర్మంగా పరిగణిస్తారు; ఈ ధర్మాన్ని నాగమహాశయ్​ తన జీవితాంతం తు.చ. తప్పక పాటించాడు. ఒక కీటకాన్ని సైతం ఆయన చంపడం ఎవరూ చూసివుండరు. వీథిలో నడిచి వెళుతున్నప్పుడు పొరపాటున కూడా తన పాదం ఏ పురుగు మీద పడకుండా ఆయన ఎంతో అప్రమత్తంగా ఉండేవారు. ఒక రోజు ఒక భక్తుడు మందిరం మొగసాలలో ఆయనతోపాటు కూర్చుని ఉన్నప్పుడు, తూర్పువైపున ఉన్న వెదురు కంచె చీమలపుట్టలతో నిండివుండడం గమనించాడు. ఇంకా నాశనం కాకుండా కంచెను కాపాడాలనే ఉద్దేశంతో ఆ భక్తుడు ఒక్క పరుగున వెళ్లి ఆ పుట్టను గట్టిగా విదిలించాడు; దాదాపు పుట్టంతా నేల మీద పడిపోయింది. అది చూసి నాగమహాశయ్​ బిగ్గరగా ఇలా కేకపెట్టాడు: “అయ్యో, ఏం పని చేశావు? చాలాకాలంగా అవి (చీమలు) సంతోషంగా అక్కడ జీవిస్తూ తమ ఇళ్లను కంచె మీద కట్టుకొన్నాయి. నేడు నువ్వు వాటికి ఆశ్రయం లేకుండా చేశావు. ఇది అన్యాయం.” ఆయన కళ్లు చెమ్మగిల్లడం చూసి, ఆ భక్తుడు చలించిపోయాడు. నాగమహాశయ్​ కంచె వద్దకెళ్లి ఆ చీమలతో ఇలా చెప్పాడు: “దయచేసి మళ్లీ ఆ కంచె మీదకు ప్రాకి వెళ్లి మీ ఇళ్లను కట్టుకోండి. ఇంక మీరు దేనికీ భయపడనక్కరలేదు.”

		ఒకసారి నారాయణ్​గంజ్​ జనుపనార మిల్లు పాశ్చాత్య అధికారులు పక్షులను వేటాడే నిమిత్తం దేవభోగ్​కు వచ్చారు. తుపాకీ మోత వినపడగానే నాగమహాశయ్​ ఆ వేటగాళ్ల వద్దకు పరుగున వెళ్లి చేతులు జోడించి పిట్టలను కాల్చడం ఆపివేయమని ప్రార్థించాడు. ఆయన చెబుతున్నది వారికి అర్థం కాలేదు; ఆయనను వెర్రివాడి క్రింద జమకట్టారు. వారు మళ్లీ తుపాకులను పేల్చడానికి సిద్ధపడగా, నాగమహాశయ్​ ఏదో మానవాతీత బలంతో ముందుకు ఉరికి వారి ఆయుధాలను స్వాధీనం చేసు కొన్నాడు. పిదప ఆ ఆయుధాలను తనతోపాటు ఇంటికి తీసుకువెళ్లాడు. ఈ సంఘ టనతో ఆ పాశ్చాత్యులు అవమానాగ్రహాలతో ఉడికిపోయారు. నాగమహాశయ్​ మీద చట్టబద్ధమైన చర్య తీసుకోదలచారు. ఈలోగా నాగమహాశయ్​ ఆ తుపాకులను జనుపనార మిల్లులోని ఒక కార్మికుడి ద్వారా ఆ వేటగాళ్లకు పంపించివేశాడు. ఆ కార్మికుడు ఆ పాశ్చాత్యులకు నాగమహాశయ్​ సాధు స్వభావాన్ని గురించి చెప్పాడు. మళ్లీ దేవభోగ్​కు వాళ్లు వేట నిమిత్తం వస్తే ఒట్టు!

		ఆధ్యాత్మికత ఒక కొలబద్దతో కొలవలేనిది. ఒక వ్యక్తి ఆధ్యాత్మికతను సంత రించుకొన్నప్పుడు అతడి హృదయం విస్తృతమవుతుంది, ఇతరుల కోసం అతడు తీవ్రంగా స్పందిస్తాడు. కుక్కల, పిల్లుల, చేపల, పక్షుల ఆకలికి నాగమహాశయ్​ స్పందించి వాటికి ఏదో ఒకటి పెట్టేవాడు. ఒకసారి ఒక మత్స్యకారుడు బుట్టలో సజీవమైన చేపలు పట్టుకొని వెళుతూండగా చూసి నాగమహాశయ్​ ఆ చేపల నన్నింటిని కొనుగోలుచేసి, తక్షణమే వాటిని ప్రక్కనున్న చెరువులో వదలి పెట్టి వచ్చాడు. మరో సందర్భంలో వారింటి పెరట్లోకి ఒక నాగుపాము వచ్చింది. ఎవరినైనా అది కాటువేస్తే ప్రమాదమని భయపడిన శరత్కామిని, దానిని చంపివేయ మంది. అప్పుడు నాగమహాశయ్​ ఆమెతో, “మనిషికి ప్రాణహాని అడవిలోని పాము వలన వాటిల్లదు. పాము అనే ఆతడి స్వీయ మనస్సు వలననే ప్రమాదం సంభ విస్తుంది” అని చెప్పాడు. పిదప ఆయన చేతులు జోడించి పామును ఉద్దేశించి ఇలా అన్నాడు: “ఓ నాగదేవతా! నీ ఆవాసం అడవిలో ఉంది. తల్లీ, ఈ పేదవాడి పర్ణశాల వదలి నీ ఆవాసానికి తిరిగి వెళ్లు.” ఆశ్చర్యపోయే రీతిలో ఆ పాము ఆయనను అనుసరించి అడవిలోకి వెళ్లిపోయింది. అప్పుడు ఆయన ఇలా వ్యాఖ్యానించారు: “నువ్వు ఎవరికీ అపకారం తలపెట్టకపోతే నీ కెవరూ హాని కలిగించరు. అద్దంలోని ప్రతిబింబం కచ్చితంగా నీ ముఖాన్నే చూపుతుంది.”

		ఎవరైనా ఒక చెట్టు ఆకును తుంపితే నాగమహాశయ్​ బాధపడేవాడు. ఆయన పర్ణశాల ప్రక్కన ఒక గుంపుగా వెదురు చెట్లు పెరిగి వాటి శాఖలు గోడను పాడు చేస్తున్నాయి. అంతేగాక అవి పర్ణశాలలోకి చొచ్చుకొనివస్తున్నాయి. అయినప్పటికీ వాటిని నరికించడానికి ఆయన సుతరామూ ఇష్టపడలేదు. ఆయన కోసం ఎవరైనా ముందుకొచ్చి నరికించాలనుకొంటే ఆయన వారిని, “సృష్టించడానికి శక్తిలేని ఒక వస్తువును నాశనం చేయడం సముచితమేనా?” అని అడిగేవాడు.

		‘విశ్వజనీన భ్రాతృత్వం’, ‘భగవంతుడు ఒక్కడే’, ‘భిన్నత్వంలో ఏకత్వం’, ‘భగవంతుడు సర్వాంతర్యామి’ అని జనం మాట్లాడుకొంటారు; కాని ఈ అద్భుతమైన భావనలన్నీ కేవలం ఊహాత్మకమేనా? ఈ లోకోత్తర సత్యాలను అనుభవైకవేద్యం చేసుకొని స్వకీయ జీవితంలో ప్రదర్శించి చూపిన వ్యక్తులను చూసినప్పుడు జనులు స్ఫూర్తీ, బలమూ సంతరించుకొంటారు. భగవదనుభూతిని పొందిన వ్యక్తి భగవత్సంకల్పం ఎరిగివుంటాడు, ఆతడు చేసేదంతా లోకులందరి శ్రేయస్సు కోసమే.

		ఒక భక్తుడు నాగమహాశయ్​ను చూడడానికి ఒకసారి వచ్చాడు. నాగమహాశయ్​, ఆయన భార్య తమ గదిని ఆతడికి ఇచ్చి తామిద్దరూ వంటింట్లో నిద్రించారు. అర్ధరాత్రి భయంతో అరచిన కేక విని ఆ భక్తుడు హఠాత్తుగా లేచి వంటింట్లోకి వెళ్లాడు. అప్పుడు శరత్కామిని లాంతరు వెలిగిస్తూంది. ఒక పిల్లి నాగమహాశయ్​ మీదపడి ఆయన ఎడమ కన్నును గాయపరచింది. ఆ గాయం చూసి శరత్కామిని ఏడవసాగింది. కాని నాగమహాశయ్​ ఆమెను సాంత్వనపరచి ఇలా అన్నాడు: “దిగులుపడకు. ఏమీ జరిగిపోలేదు. ఈ పనికిమాలిన దేహం గురించి ఎంతకు అంతగా కుమిలిపోతావు? భగవంతుడు మార్జాల రూపంలో ప్రారబ్ధ కర్మలకు శిక్ష విధించడానికి వచ్చాడు. నిజానికి ఇది భగవదనుగ్రహమే!” అదృష్టవశాత్తూ కొద్ది రోజుల్లోనే గాయం మానింది, ఆయన చూపుకు ఎలాంటి లోపమూ వాటిల్లలేదు.

		ఒకసారి నాగమహాశయ్​ కాళ్లూ చేతులూ కడుగుకొనడానికి ఒక కొలనులో దిగినప్పుడు, ఒక పాము ఆయన పాదం మీద కాటువేసింది. ఆయన కదలకుండా నిలబడిపోయాడు. కాసేపటికి ఆ పాము వెళ్లిపోయింది. రక్తం స్రవిస్తూన్న భర్త కాలిని చూసి శరత్కామిని ఎంతో ఆందోళనపడింది. కాని నాగమహాశయ్​ ఆమెతో ఇలా చెప్పాడు: “దిగులు చెందకు. అది కేవలం ఒక నీటిపాము. నా పాదాన్ని ఆహా రంగా భావించి కాటువేసింది.” నిజానికి బాధను సహించే ఆయన శక్తి అమోఘం. ప్రాణంపోయేటంత శూలనొప్పి భరిస్తున్నప్పుడు కూడా ఆయన ఎన్నడూ బయటకు చెప్పుకొన్నది లేదు. కొన్ని సమయాలలో ఇలా మాత్రం చెప్పేవారు: “జై శ్రీరామకృష్ణ! గురుదేవా! మిమ్మల్ని సరిగా సేవించలేకపోయినందువలననే ఈ దేహం, తగిన శిక్షగా వ్యాధిగ్రస్థమైంది. శ్రీరామకృష్ణులను జ్ఞాపకం చేసే ఈ శూలనొప్పికి జోహార్లు! గురుదేవా, ఇది మీ అనుగ్రహమే! ఎల్లలెరుగని మీ అనుగ్రహం లేకుండా ముక్తి పొందడానికి మార్గాంతరం ఏదీ లేదు.”

		భగవంతుడు ప్రేమించే వ్యక్తిని, సర్వులూ ప్రేమిస్తారు. భగవంతుడు అందరినీ ప్రేమించడం నిజమే అయినప్పటికీ, భగవంతుని సందేశం తీసుకువస్తారు కనుక సాధుసత్తములు ప్రత్యేక కోవకు చెందుతారు. శ్రీరామకృష్ణులు తరచూ, “అందరిలోను భగవంతుడున్నాడు, కాని, భగవంతునిలో అందరూ లేరు” అనేవారు. నాగమహా శయ్​ను ప్రేమించని వ్యక్తి లేడంటే అతిశయోక్తి కాదు. ఆయన బజారుకు సరకులు కొనడానికి వెళ్లినప్పుడు అంగళ్లవాళ్లు తమ సరకులు ఆయనకు అమ్మడానికి ఒక రితో మరొకరు పోటీపడేవారు. నాగమహాశయ్​ లాంటి సాధుసత్తమునికి ఏదో సరకు అమ్మగలిగితే ఆ రోజంతా తమ వ్యాపారం అమోఘంగా జరుగుతుందని వారికి గట్టి నమ్మకం. ఆయన ఎన్నడూ బేరం చేసి ఎరుగడు. సాధారణంగా అంగడివాళ్లు ఆయనకు కాస్త చౌకగా అమ్మేవారు లేదా ఆయన పట్ల తమకు గల ప్రేమను పురస్కరించుకొని కొంచెం అదనంగా ఇవ్వడం కద్దు.

		తమ ఆధ్యాత్మిక జీవితంలో తరచూ యోగులు ప్రలోభ పరీక్షలకు గురికావలసి వస్తుంది. కొందరు ఈ పరీక్షలలో ఉత్తీర్ణులు కాకపోయినప్పటికీ, యోగభ్రష్టులైన వీరు కూడా గొప్ప గురువుల క్రిందికే వస్తారు. వారి జీవితాలు ఆధ్యాత్మిక మార్గంలో ఎదురయ్యే అంధకూపాలను (pitfalls) మనకు తెలియజేస్తాయి; ఇందుమూలంగా వాటిని తప్పించుకొనే అవకాశం కలుగుతుంది. నిజమైన యోగి తప్పటడుగు వేయడు. కాషాయాంబరం ధరించనప్పటికీ నాగమహాశయ్​ నిజంగానే ఒక యోగిపుంగవుడు. ఒకసారి మధ్యవయస్కురాలైన ఒక వితంతువు ఆయన పట్ల ఎంతో ఆకర్షితురాలైంది. తరచూ ఆయనను దర్శించుకొంటూ ఆయన పట్ల భక్తి ప్రేమలను చూపసాగింది. కాని నాగమహాశయ్​ ఆమె లౌకిక ఉద్దేశాన్ని అవగతం చేసుకొన్నారు. తన భార్యతో ఒక రోజు ఆయన ఇలా చెప్పారు: “చూడు! కుక్కలకూ, రాబందులకూ సైతం ఈ తుచ్ఛదేహం రుచించదని నేను భావిస్తున్నాను. అలాం టప్పుడు ఆ స్త్రీ ఈ దేహాన్ని వాంఛిస్తూన్నది. గురుదేవులు నన్ను అనేక రకాలుగా పరీక్షిస్తున్నారు. జై శ్రీరామకృష్ణ!” నాటి నుండి ఆ వితంతువు తమ ఇంటికి రావ డాన్ని నాగమహాశయ్​ భార్య నిషేధించింది. కాలాంతరంలో ఆ వితంతువు జీవితంలో మార్పు వచ్చింది; ఆమె నాగమహాశయ్​కు నిజమైన భక్తురాలుగా మారింది.

		ప్రతి స్త్రీని ఆయన సాక్షాత్తూ జగజ్జననిగా పరిగణించేవాడు. కుటుంబం పట్ల కనబరుస్తూన్న అనాసక్తతను చూసి తండ్రి చీవాట్లు పెట్టినప్పుడు నాగమహాశయ్​ ఇలా అన్నాడు: “నా జీవితంలో నేను ఏ స్త్రీనీ తాకలేదు. కాబట్టి ఈ సంసారం గురించి పట్టించుకోవలసిన అవసరం నాకేమీ లేదు.” ఆయన పావనతను ఇట్టే గ్రహించవచ్చు. పేరుప్రతిష్ఠలు, సంతతి, సంపదలకు ఆయన మనస్సులో తావులేదు. ఆయన ఇలా చెప్పేవారు: “పరిత్యాగం మూలంగా ఒక వ్యక్తి కాంచన ప్రలోభాన్ని సమూలంగా తొలగించుకోవచ్చు. కాని కామాన్ని జయించగోరితే భగవదనుగ్రహం అవసరం. కామం ఉన్న చోట భగవంతుడు ఉండడు; భగవంతుడు ఉన్నచోట కామం కాలుపెట్టలేదు. నీ దేహం దగ్ధం అయ్యేంతదాకా నీ జితేంద్రియతను గూర్చి గర్వించబోకు. జగజ్జనని ఆమోదం పొందనంతదాకా ఎవ్వరూ మాయ నుండి తప్పించుకోలేరు.” నాగమహాశయ్​ సన్న్యాస దీక్ష పుచ్చుకోని నిజమైన సన్న్యాసి! ఒకసారి ప్రేమానంద స్వామి ఇలా చెప్పారు:

		నిజం చెప్పాలంటే కేవలం కాషాయాంబరాల పట్ల నాకు అభిలాష లేదు. పరిత్యాగం, వైరాగ్యం పొందగోరతాను. నాగమహాశయ్​ జీవితం శ్లాఘనీయమైనది. ఆయన కాషాయం ధరించలేదు, కాని ఎంతటి మహాత్ముడు! ఆయన పరిత్యాగం ఎంత అమోఘం!

		క్రితంసారి నేను ఢాకాకు వెళ్లినప్పుడు నాగమహాశయ్​ ఊరికి వెళ్లాను.భాగవతం చదివి వినిపించడానికి ఒక బ్రాహ్మణుడు ఆయన ఇంటికి
వచ్చేవాడని ఆయన మిత్రులు చెప్పారు. ఆ బ్రాహ్మణుడు ఒక శ్లోకం చదవ
గానే నాగమహాశయ్​ ఎంతోసేపు ఆ శ్లోకానికి వ్యాఖ్యానం చేసేవాడట.
పండితులు భాగవతాన్ని కేవలం చదువుతారు, కాని నాగమహాశయ్​ దాన్లోని సత్యాలను జీర్ణం చేసుకొన్నాడు. కనుక అవి ఆయనకు కళ్ల ముందున్న వస్తువుల్లా విస్పష్టం.

		ఆత్మజ్ఞానం పొందగోరే వ్యక్తి ఇంద్రియ సుఖాలను విషంలా, సౌఖ్యాలను రాక్షసిలా, జనసమూహాలను పాముల్లా వర్జిస్తాడు. నాగమహాశయ్​ ఇతర యోగులలా ఏకాంతాన్ని అభిలషించాడు, జనం దృష్టి నుండి వైదొలగిపోవాలనుకొన్నాడు. నాగ మహాశయ్​ గురుదేవుల దర్శనార్థం మామూలు రోజుల్లోనే వెళ్లేవాడు. సెలవు రోజుల్లో అనేకులు గురుదేవుల దర్శనార్థం వెళ్లేవారు కనుక ఆ రోజుల్లో ఆయన వెళ్లేవాడు కాడు. అందుకు కారణం శ్రీరామకృష్ణ కథామృత ఉద్గ్రంథంలో తన పేరు ప్రస్తావనకు రాకూడదని ఆయన ఆశించడమే!

		సాధుపుంగవునిగా ఆయన ఖ్యాతి వ్యాపించి అనేకులు ఆయన దర్శనార్థం దేవభోగ్​కు వెళ్లినప్పుడు, తరచూ ఆయన గోప్యంగా ఇల్లు వీడి కలకత్తాకు పోవడం కద్దు. కలకత్తాలో ముందుగా ఆయన కాళీఘాట్​లో కాళికాలయానికి వెళ్లి, జగజ్జననికి ప్రణమిల్లేవాడు. పిదప తన గుడ్డల బంగీని ఇంట్లో ఉంచి నమస్కరించడానికి తిన్నగా గిరీశ్​ ఘోష్​ ఇంటికి వెళ్లేవాడు. ఒకసారి గిరీశ్​ గురించి ఆయన ఇలా చెప్పాడు: “గిరీశ్​బాబుతో కలిసి కనీసం ఐదు నిమిషాలు గడిపితే చాలు, సంసార భ్రమలు తొలగిపోవడం ఖాయం... ఒక వ్యక్తి అంతరంగాన్ని చూడగల నిశితమైన అంతర్దృష్టి ఆయనకు ఉంది. ఈ శక్తివంతమైన అంతర్దృష్టి మూలంగానే గురుదేవులు భగవదవతారమని ఆయన గుర్తించగలిగాడు.”

		నాగమహాశయ్​ పట్ల గిరీశ్​కు కూడా ఎనలేని ప్రేమాదరణలు ఉండేవి. నాగమహాశయ్​ కానుకలు పుచ్చుకోడని తెలిసినప్పటికీ ఒక రోజు గిరీశ్​ ఆయనకు ఒక రజాయి బహూకరించాడు. గిరీశ్​ పట్లగల గౌరవం వలన నాగమహాశయ్​ ఆ రజాయి పుచ్చుకొని, దానిని తలకు చుట్టుకొని ఇంటికి వెళ్లాడు. ఆ తరువాత ఒక భక్తుడు వెళ్లిచూడగా నాగమహాశయ్​ ఆ రజాయిని అట్లే తలకు చుట్టుకొని కూర్చుని ఉండడం చూశాడు. ఈ సంగతి తెలిసిన గిరీశ్​ ఏదో ఉపాయంతో ఆ రజాయిని తిరిగి తీసుకొని ఆయనను ఆ అసౌకర్య బాధ నుండి రక్షించాడు.

		ఈ రకం ప్రవర్తన జనసామాన్యానికి ఎంతో వింతగా తోచినప్పటికీ, భక్తి శాస్త్రాలు దీనిని ఊర్జితభక్తిగా పేర్కొంటాయి. ఈ ఊర్జితభక్తి సాధకుని హృదయంలో జాగృతి చెందినప్పుడు ఆతడి ప్రవర్తన అస్తవ్యస్తంగా ఉంటుంది. ఏ బాహ్య కారణం లేకుండానే ఆతడు నవ్వుతాడు, ఏడుస్తాడు, పాడతాడు, నృత్యం చేస్తాడు లేదా ఒక దుంగలా నిశ్చలంగా కూడా ఉండిపోతాడు. ఒకసారి నాగమహాశయ్​, మాతృదేవిని (శ్రీ శారదాదేవిని) దర్శించుకోవడానికి వెళ్లాడు. ఆమె ఆయనకు ఒక మామిడిపండు ముక్కను ఇచ్చారు. తినడానికి మారుగా ఆయన దానిని తన తల మీద రుద్దు కొన్నారు. అప్పుడు స్వయంగా మాతృదేవి ఆయనకు తినిపించారు. ఒక వస్త్రాన్ని కూడా ఆ సమయంలో ఆయనకు ఇచ్చారు. కాని దానిని ఆయన ఎన్నడూ ఉపయో గించలేదు. విశేష సందర్భాలలో ఆ వస్త్రాన్ని ఆయన తన తలకు చుట్టుకొనేవారు. కొన్ని సమయాలలో ఆయన, “తండ్రికన్నా అమ్మ అనుగ్రహపూర్ణురాలు” అనేవారు.

		1897లో వివేకానంద స్వామి పాశ్చాత్య దేశాల నుండి తిరిగి వచ్చాక ఆయ నను చూడడానికి నాగమహాశయ్​ బేలూరు మఠానికి వచ్చాడు. మఠంలోనే నివసించ మని ఆయనకు స్వామీజీ విజ్ఞప్తిచేశారు. కాని ఆయన అందుకు అంగీకరించలేదు. శ్రీరామకృష్ణులు ఆయనను ఇంటిపట్టునే ఉండి గృహస్థ జీవితం గడపమని చెప్పి వుండడమే దానికి కారణం. మాటల మధ్యలో స్వామీజీ ఆయనతో ఇలా చెప్పారు: “శ్రీరామకృష్ణులను కచ్చితంగా అవగతం చేసుకొన్న వారు మీరే! మేం మా కాలాన్నీ, శక్తినీ వృథాగా తిరగడంలోనే వెచ్చించాం.” నాగమహాశయ్​ అప్పుల్లో ఉన్నాడని స్వామీజీకి తెలియగానే, ఆ అప్పుల సంగతి తాను చూసుకొంటానని ఆయనతో చెప్పాడు. ఒక సన్న్యాసి నుండి కానుక పుచ్చుకోవడం సుతరామూ ఇష్టపడని నాగమహాశయ్​ దానిని వినమ్రంగా నిరాకరించాడు. దేవభోగ్​లోని ఆయన ఇంటిని సందర్శించాలనే తన కోర్కెను స్వామీజీ వ్యక్తం చేసినప్పుడు, నాగమహాశయ్​ పరమానందభరితుడయ్యాడు. దురదృష్టవశాత్తూ నాగమహాశయ్​ జీవించి ఉన్నప్పుడు స్వామీజీ దేవభోగ్​కు వెళ్లలేకపోయారు.

		కొన్ని సంవత్సరాల క్రితం శ్రీరామకృష్ణులు నాగమహాశయ్​ను, వివేకానంద స్వామికి పరిచయం చేసినప్పుడు, ఆయన (స్వామీజీ) ఇలా అన్నారు: “ఈయనలో నిజమైన వినమ్రత ఉట్టిపడుతోంది. దాన్లో ఎలాంటి కాపట్యమూ లేదు.” నాగమహా శయ్​ శీలంలో ప్రధానమైన అంశాలలో వినమ్రత ఒకటి. ‘నేను, నాది’ అనేవి మాయ అనే నేతలోని నిలువుపోగు, అడ్డుపోగు (పడుగు పేక) లాంటివి. ఇవి జీవిని బద్ధుణ్ణి చేస్తాయి. నాగమహాశయ్​ వ్యక్తిత్వంలో ఇవి మృగ్యం. వివేకానంద స్వామిని, నాగ మహాశయ్​ను మహామాయ బద్ధులను గావించే ప్రయత్నంలో ఎంతో ప్రయాసపడు తున్నదని ఒకసారి తమాషాగా గిరీశ్​ ఇలా వ్యాఖ్యానించాడు: “వివేకానంద స్వామిని ఆమె ఉచ్చులో బిగించాలని ప్రయత్నించే కొద్దీ ఆయన అంతకంతకూ పెరిగిపోయి చివరకు ఆమె పాశాలకు చిక్కకుండాపోయారు. ఇక ఆమె నాగమహాశయ్​ను ఉచ్చులో బిగించాలని ప్రయత్నించినప్పుడు ఆయన తనను కుదింపజేసుకొంటూ సూక్ష్మరూపం దాల్చి ఆమె వల రంధ్రాల గుండా అవలీలగా జారుకొన్నారు.”

		ఒక రోజు కొందరు శ్రీరామకృష్ణుల శిష్యులతోను, భక్తులతోను నాగమహాశయ్​, గిరీశ్​ ఇంట్లో ఉన్నాడు. వారు గురుదేవుల గురించి ముచ్చటించుకొంటున్నప్పుడు నిరంజనానంద స్వామి, నాగమహాశయ్​ వైపు తిరిగి ఇలా అన్నారు: “సరే, మహా శయా! ఒక వ్యక్తి తన గురించి తాను అల్పుడు, తుచ్ఛుడు అని తలపోస్తూవుంటే చివరికి అతడు నిజంగానే అలాగే మారిపోతాడని గురుదేవులు తరచూ చెప్పేవారు. అలాంటప్పుడు మిమ్మల్ని మీరు సదా అల్పుడననీ, భ్రష్టుడననీ ఎందుకు భావిస్తారు?” అందుకు నాగమహాశయ్​ ఇలా జవాబిచ్చాడు: “నేను అల్పుడననీ, భ్రష్టుడననీ నా కళ్లతో నేను చూస్తూన్నాను. నేను శివుడనని ఎలా భావించుకోగలను? మీరు అలా అనుకోవచ్చు. తాను శివుణ్ణని గిరీశ్​బాబు చెప్పుకోవచ్చు. మీకు భగవంతుని పట్ల అంత భక్తిప్రపత్తులున్నాయి. నాలో అంతటి భక్తి ఎక్కడుంది? మీరు సహాయం చేస్తే, గురుదేవులు తమ అనుగ్రహాన్ని ప్రదానం చేస్తే నా జీవితం తరిస్తుంది.” నాగమహాశయ్​ మాటల్లో ఉట్టిపడే నిజాయతీ, వినమ్రతా చూసి నిరంజనానంద స్వామి మౌనం వహించాల్సి వచ్చింది. ఆయన మాటలను ఖండించనూ లేక, ఆ అంశాన్ని పొడిగించనూ లేకపోయాడు స్వామి. ఆ సంఘటనను ఉద్దేశించి ఆ తరువాత గిరీశ్​ ఇలా అన్నాడు: “ఒక వ్యక్తి నిజాయతీపరుడూ, అహంకారశూన్యుడూ అయినప్పుడు ఆతడు నాగమహాశయ్​ స్థితిని సంతరించుకొంటాడు. అలాంటి మహాత్ముల పాదస్పర్శతో భూమి తరిస్తుంది.”

		నాగమహాశయ్​ వినమ్రత, నిష్కాపట్యం, సున్నిత ప్రవర్తన అందరి హృదయా లను అలవోకగా ఆకట్టుకొన్నాయని చెప్పడం అతిశయోక్తి ఎంతమాత్రం కాదు. ఒక సందర్భంలో వివేకానంద స్వామి సన్న్యాస శిష్యులు ఇద్దరు నాగమహాశయ్​ను దర్శించుకోవడానికి ఆయన గ్రామానికి వెళ్లారు. ఆ శిష్యులను ఆయన సాదరంగా ఆహ్వానించి, ఆప్యాయతానురాగాలతో ఆతిథ్యం ఒసగాడు. వారు సెలవు పుచ్చుకొని తిరిగి వెళుతున్నప్పుడు నాగమహాశయ్​ కూడా వారితోబాటు రైల్వే స్టేషన్​కు వచ్చాడు. కాని రైలు బాగా రద్దీగా ఉంది. ఈ ఇద్దరు సన్న్యాసులు రైలు బండిలోకి ప్రవేశించ డానికి ప్రయత్నించినప్పుడు ఇతర ప్రయాణికులు వీరికి దారి ఇవ్వలేదు. సన్న్యాసుల పట్ల తిరస్కార భావంతో ప్రవర్తిస్తున్న ప్రయాణికులను చూసి నాగమహాశయ్​ బాధతో ఇలా అరిచాడు: “ఓ భగవంతుడా! ఈ సాధువుల పట్ల అగౌరవంగా ప్రవర్తిస్తున్న వీరిని క్షమించు!” ఆయన అనుభవిస్తున్న తీవ్ర ఆవేదన చూసి ఆ ప్రయాణికులు తమ ప్రవర్తనకు సిగ్గుపడి, ఠక్కున ఆ సన్న్యాసులకు దారి ఇచ్చారు.

		అహింస, వినమ్రతలనేవి బలహీనత, హృదయ దౌర్బల్యం నుండి జనిస్తాయని ఒక అపోహ ఉంది. నిజానికి అవి ఆంతరంగిక నైతిక, ఆధ్యాత్మిక శక్తి నుండి కలుగుతాయి. ఒక పువ్వు కోమలత్వం, పిడుగు కుండే శక్తి – వీటి సంయోజనమే ఆదర్శవంతమైన వ్యక్తిత్వానికి ఆనవాలు. నాగమహాశయ్​ జీవితాన్ని ఈ రెండు వైరుద్ధ్య గుణాల మిశ్రమంగా పేర్కొనవచ్చు. ఆయన వినమ్రుడే కాని పిరికిపంద కాడు. ఒకసారి ప్రముఖుడైన ఒక సంపన్నుడు నాగమహాశయ్​ సమక్షంలో శ్రీరామకృష్ణులను గురించి విమర్శించసాగాడు. ఎంతో నమ్రతతో ఆ పెద్దమనిషిని అలా మాట్లాడవద్దని నాగమహాశయ్​ ప్రార్థించాడు. కాని అతడు ఆయన మాటను పట్టించుకోలేదు. చివరికి నాగమహాశయ్​ ఆగ్రహోదగ్రుడై, ఆ పెద్దమనిషి చెప్పులు పుచ్చుకొని ఎడాపెడా అతణ్ణి వాయించాడు. ఆ వ్యక్తి కూడా పట్టరాని కోపంతో నాగమహాశయ్​ ప్రాణం తీస్తానని బెదిరించి అక్కణ్ణుండి వెళ్లిపోయాడు. కాని కొన్ని రోజుల తరువాత ఆ సంపన్నుడు నాగమహాశయ్​ వద్దకొచ్చి తనను క్షమించమని వేడుకొన్నాడు.

		మరో సందర్భంలో నాగమహాశయ్​ కలకత్తా నుండి పడవలో బేలూరు మఠానికి వివేకానందస్వామిని చూడడానికి వెళుతున్నాడు. కనుచూపు మేరలో మఠం కనిపించగానే ఆయన గౌరవపురస్సరంగా తలవంచాడు. ఆ మఠం పట్ల ఆయన కనబరుస్తున్న అసాధారణ భక్తిప్రపత్తులు గమనించిన పడవలోని ఒక ప్రయాణికుడు సన్న్యాసులను విమర్శించడం ప్రారంభించాడు. దాంతో తక్కిన ప్రయాణికులు కూడా అతడికి వంత పాడారు. దానిని నాగమహాశయ్​ సహించలేకపోయాడు. తక్షణమే ఆయన కోపోద్రిక్తుడై వారిని నిరసిస్తూ ఇలా అన్నాడు: “సన్న్యాసులను గూర్చి మీకు ఏం తెలుసు? కామినీ కాంచన తృష్ణను తీర్చుకోవడం మాత్రమే మీకు తెలుసు. మీరు గ్రుడ్డివారు, అజ్ఞానులు. సన్న్యాసుల గూర్చి చెడుగా మాట్లాడే మీ నోళ్లలో మూత్రం పోయాలి!” నాగమహాశయ్​ కోపోద్రిక్తతను చూసి ఆ జనం భయ పడిపోయి, పడవ నడిపే మనిషిని తక్షణమే తమను తీరం వద్ద దింపమన్నారు. ఈ సంఘటన గురించి వివేకానంద స్వామి విన్నప్పుడు ఆయన, “కొన్ని సందర్భాలలో సింహంలా ప్రవర్తించడం అవసరం” అని వ్యాఖ్యానించారు.

		నాగమహాశయ్​ ఆదర్శప్రాయుడైన తనయుడు. వృద్ధాప్యంలో తండ్రిని శ్రద్ధ ప్రేమలతో సేవించడమేకాక, ఆయన ఆధ్యాత్మిక జీవితం పట్ల కూడా ఎంతో శ్రద్ధ వహించాడు. రోజూ తండ్రికి పురాణాదులు చదివి వినిపించేవాడు. అంతేకాక ప్రాపంచిక మనస్తత్త్వంగల వ్యక్తుల సాంగత్యం నుండి ఆయనను పరిరక్షించడం ద్వారా, ఉబుసుపోక కబుర్లు వినే అగత్యం ఆయనకు లేకుండా చేయగలిగాడు. క్రమేణా నాగమహాశయ్​ ఆధ్యాత్మిక ప్రభావం వలన ఆయన తండ్రియైన దీన దయాళ్​లో ఒక గొప్ప మార్పు వచ్చింది. ఎక్కువ సమయం జపధ్యానాదులలో ఆయన గడపసాగాడు. తురీయానందస్వామి ఒక సందర్భంలో ఈ క్రింది ఉదంతం చెప్పారు:

		నేను ఆయన (నాగమహాశయ్​) ఇంటికి వెళ్లినప్పుడు ఆయన తండ్రి ఒక మూల కూర్చుని జపం చేసుకొంటున్నాడు. అప్పుడు నాగమహాశయ్​ నాతో, “నిజమైన దైవభక్తి కలగాలని ఆయనను దీవించండి” అని చెప్పాడు. అందుకు నేను, “ఇప్పటికే అది ఆయనకు కలిగింది. ఆయన నిరంత రాయంగా భగవన్నామం జపిస్తున్నారు. ఇంక ఏం కావాలి?” అని నేను జవాబిచ్చాను. అప్పుడు నాగమహాశయ్​ ఇలా అన్నారు: “లంగరు దించిన పడవకు తెడ్లువేయడం వలన ప్రయోజనం ఏమిటి? నేనంటే నా తండ్రికి తగని అపేక్ష. అటువంటప్పుడు జపం ఏం మేలు ఒనగూరుస్తుంది?” “మీ వంటి ఒక పుత్రుణ్ణి కాక ఆయన మరెవరిని ప్రేమిస్తారు?” అని నేను అడిగాను. “అలా అనకండి, అలా అనకండి. నా పట్ల ఆయనకున్న అనురక్తి తొలగిపోవాలని దీవించండి” అన్నారాయన బిగ్గరగా. ఓ, నాగమహాశయ్​ ఎంతటి మహోన్నతమైన వ్యక్తో కదా!

		ఒక రోజు ఉదయం తండ్రిని సేవించిన తరువాత మామూలుగానే నాగమహాశయ్​ బజారుకు వెళ్లాడు. తండ్రిని గురించి ప్రత్యేకంగా అప్పుడు ఆందోళన చెందవలసిన కారణం ఆయనకు ఏదీ లేదు. తండ్రి వృద్ధుడైనప్పటికీ, ఆరోగ్యంగానే కనిపించేవాడు. కాని కుమారుడు లేని సమయంలో దీనదయాళ్​ వీథిలో నడుస్తూ హఠాత్తుగా స్పృహతప్పి క్రింద పడిపోయాడు. ఈ వార్త తెలియగానే నాగమహాశయ్​ పరుగున అక్కడకు పోయి, మెల్లగా తండ్రిని ఇంటికి చేర్చాడు. వైద్యుడు ఆయన అలా పడిపోవడానికి కారణం మెదడులోకి అధికంగా రక్తం ప్రవహించడం వలన కదలికనూ, స్పృహనూ నిరోధించే వ్యాధి (apoplexy) అని తేల్చాడు. ఇది జరిగిన కొద్ది రోజులకు తన ఎనభయ్యవ ఏట దీనదయాళ్​ భగవన్నామం స్మరిస్తూ పరమ పదించాడు. నాగమహాశయ్​ కూడా తండ్రి చెవిలో భగవన్నామం ఉచ్చరించి, ఆయన ముక్తికై ప్రార్థించాడు.

		తండ్రి శ్రాద్ధకర్మలను నాగమహాశయ్​ శాస్త్రోక్తంగా నిర్వహించాడు. ఈ కర్మ కాండల ఖర్చుకై ఆయన తన ఇంటిని తనఖా పెట్టవలసి వచ్చింది. ఆ తరువాత తన తండ్రికి గల మహత్తర ఆత్మసమయం గురించి ఒక కథనం ఆయన చెప్పాడు. ఒక సందర్భంలో కలకత్తా నుండి తూర్పు వంగదేశానికి దీనదయాళ్​ పడవలో పోతున్నాడు. మధ్య దారిలో ఆయన ఒక ప్రాంతంలో దిగాడు. అక్కడ యాదృచ్ఛికంగా ఒక బంగారు కాసుల లంకెబిందె ఆయనకు కనిపించింది. ప్రలోభం చెందినప్పటికీ, మరొకరి సంపదను కాంక్షించడం మహాపాపమని ఆయనకు స్ఫురించింది. తక్షణమే ఆ లంకెబిందెను చూసిన చోటనే కప్పిపెట్టి అక్కణ్ణుండి వెళ్లిపోయాడు.

		నాగమహాశయ్​ ఎన్నడూ ఎవరికీ మంత్రదీక్ష ఇవ్వలేదు. కాని ఆయన జీవితం అనేకులకు స్ఫూర్తినిచ్చింది. గురుదేవుల మాదిరిగానే ఆయన భగవంతుణ్ణి గురించి మాత్రమే మాట్లాడేవారు. తరచూ ఆయన భక్తులకు ఇలా జ్ఞాపకం చేసేవారు: “మొదట భగవంతుడు, ఆ తరువాతే సంసారం” ; “రోజంతా పనిచేసిన వ్యక్తికి సాయంత్రం కాగానే తన యజమానిని స్వాధికారంతో డబ్బు అడిగే హక్కు ఉంటుంది. అదేవిధంగా తన యావజ్జీవితమూ భగవంతుణ్ణి ప్రార్థిస్తూన్న వ్యక్తి, తనకు ఆయన దర్శనభాగ్యం కలిగించమని స్వాధికారంతో అడగవచ్చు.” ఎవరైనా ఆయనను ‘గురు’ వని సంబోధిస్తే నేలకేసి తల బాదుకొంటూ ఇలా అనేవాడు: “నే నొక నిరర్థక జీవిని. నాకేం తెలుసు? మీ పావన పాదధూళితో నన్ను దీవించడానికి మీ రందరూ ఇక్కడకు వస్తున్నారు. ఈ యుగంలో శ్రీరామకృష్ణుల సన్న్యాస శిష్యులే యథార్థమైన గురువులు.”

		నాగమహాశయ్​ జీవిత చరిత్రను రచించిన శరశ్చంద్ర చక్రవర్తి ఆయన భక్తు లలో అగ్రగణ్యుడు. ఒక రోజు అతడు నాగమహాశయ్​ను తనకు దీక్ష ఒసగమని బ్రతిమిలాడాడు. కాని ఆయన అందుకు నిరాకరించాడు. శరత్​బాబు నిరాశ చెందడం చూసి నాగమహాశయ్​ ఇలా అన్నాడు: “నిస్పృహ చెందకు. సాక్షాత్తూ పరమశివుడే నీకు గురువు.” నాగమహాశయ్​ దాయాది కుమార్తె, ఆయన జీవిత చరిత్రను రచిం చిన వ్యక్తి అయిన వినోదినీ మిత్రా తన పుస్తకంలో ఆ దీవెన ఎలా ఈడేరిందో ఇలా వివరించింది:

		1897 మే నెల. పాశ్చాత్య దేశాల నుండి తిరిగి వచ్చిన తరువాత వివేకానంద స్వామి ఆలంబజార్​ మఠంలో బసచేసి ఉన్నారు. శరత్​బాబు స్వామీజీని చూడడానికి వెళ్లినప్పుడు ఆయన తన గదిలో విశ్రాంతి తీసుకొంటున్నారు. స్వామీజీ లేచే దాకా వేచివుందామని అతడు గదిలోనే కూర్చున్నాడు. కాని హఠాత్తుగా స్వామీజీ పడుకొన్న చోట సాక్షాత్తూ పరమశివుడు పడుకొని ఉండడం అతడు చూశాడు. తన కళ్లను తానే నమ్మలేకపోయాడు. కాని తదేకంగా ఆ మూర్తిని చూసిన తరువాత తాను చూసింది నమ్మక తప్పలేదు. అప్పుడతడికి నాగమహాశయ్​ తనకు ఇచ్చిన వరం గుర్తుకు వచ్చింది. స్వామీజీ కొంతకాలం తరువాత అతడికి మంత్రదీక్ష ఇచ్చారు.

		తన తండ్రి మరణించిన మూడు సంవత్సరాల తరువాత నాగమహాశయ్​ శూలనొప్పితో, రక్తవిరేచనాలతో తీవ్ర వ్యాధిగ్రస్థుడయ్యాడు. అప్పుడు భార్యతో ఆయన ఇలా చెప్పాడు: “నా ప్రారబ్ధ కర్మ దాదాపు తీరిపోయింది. కాస్త మాత్రం మిగిలి ఉంది. ఈ ఎముకల గూడు గురించి దిగులు పడకు.” వైద్య చికిత్సకు ఆయన ఆమోదించలేదు. చెరువుల ఉపరితలం మీద పెరిగే ఒక రకం తీగల ఆకుల రసం మాత్రం పుచ్చుకొనేవాడు. శ్రీరామకృష్ణులు కడుపునొప్పికి ఈ ఔషధం మంచిదని చెప్పేవారు. నాగమహాశయ్​లో దేహస్మృతి కొద్దిగా మాత్రం ఉంది. శీతాకాలపు చలి కొరికివేస్తూన్నా ఆయన తన గది వదలిపెట్టి వసారాలో, చిరిగి పోయిన రజాయిని వేసుకొని పడుకొనేవారు.

		నాగమహాశయ్​ అనారోగ్యం గురించి వినగానే శరత్​బాబు హుటాహుటిన దేవభోగ్​కు వచ్చి, ఆయన జీవితంలోని చివరి పదమూడు రోజులు ఆయనకు శ్రద్ధతో సేవాశుశ్రూషలు చేశాడు. అప్పుడు నాగమహాశయ్​ అతడితో ఇలా చెప్పాడు: “ఈ ఎముకల గూటిలో ప్రాణం ఉన్నంత దాకా శ్రీరామకృష్ణుల గురించీ, శాస్త్రాల గూర్చీ నాతో మాట్లాడు.” తాను చనిపోవడానికి మూడు రోజుల ముందు పంచాగం చూసి ప్రయాణం చేయడానికి ఒక శుభముహూర్తం చూసి చెప్పమని శరత్​బాబును ఆయన అడిగారు. శరత్​ ముహూర్త దినం సూచించగానే, నాగమహాశయ్​, “నువ్వు అనుమతి ఇస్తే ఆ రోజే నా ప్రయాణం ప్రారంభిస్తాను” అని చెప్పారు. శరత్​బాబుకు నోట మాట రాలేదు. శరత్​ కంట తడిపెట్టుకొని తమ మధ్య జరిగిన సంభాషణను నాగమహాశయ్​ భార్యకు తెలిపాడు.

		చివరి రోజుల్లో నాగమహాశయ్​కు నిరంతరాయంగా సమాధి స్థితులు కలుగ సాగాయి. శ్రీరామకృష్ణులు ఆయనను ఇంటి పట్టునే ఉండి గృహస్థ జీవితం గడప మని ఆదేశించినందువలన ఆయన ఎన్నడూ తీర్థయాత్ర చేసి ఎరుగడు. తండ్రి కర్మకాండలు నిర్వర్తించడానికి మాత్రం ఒకసారి గయకు వెళ్లివచ్చాడు. ఇక రెండు రోజులకు మరణిస్తాడనగా, వేకువజామున 2 గంటలకు ఆయన శరత్​బాబుతో ఇలా చెప్పాడు: “నాకు పుణ్యతీర్థాలు చూపడానికి శ్రీరామకృష్ణులు ఇక్కడకు విచ్చేశారు. నువ్వు దర్శించిన పుణ్యతీర్థాల పేర్లు చెబితే, వాటిని నేను ఒకటి వెంట ఒకటిగా దర్శించుకొంటాను.” హరిద్వార్​, ప్రయాగ, వారణాసి, పూరీ తీర్థాల పేర్లను శరత్​బాబు చెబుతూండగా నాగమహాశయ్​కు ఆ క్షేత్రాల దర్శనం కలిగింది, పైగా ఆయన తాను దర్శిస్తూన్న క్షేత్రాన్ని స్పష్టంగా వర్ణించసాగాడు. శ్రీరామకృష్ణులు తమ అనుంగు శిష్యుని మీద దీవెనల వర్షం కురిపిస్తూండడం తాను చూస్తున్నానని శరత్​బాబుకు తెలుసు. కాని నాగమహాశయ్​ అనుభవిస్తూన్న బాధ, నొప్పి చూసి, భగవంతుడు నిర్దయుడని అనుకోకుండా ఉండలేకపోయాడు. కాని నాగమహాశయ్​ ఆతడి మనస్సులోని భావాన్ని అర్థం చేసుకొని ఇలా అన్నాడు: “దయచేసి ఎల్లలెరుగని భగవంతుని కారుణ్యాన్ని శంకించకు. ఈ లోకానికి ఈ దేహం ఇంక ఏ మేలు ఒనరించగలదు? చూడు, నేను పడకబెట్టాను; నిన్ను సేవించలేను, కాబట్టి శ్రీరామకృష్ణులు కరుణించి ఈ దేహాన్ని తీసుకుపోతున్నారు.” పిదప హీనస్వరంలో ఇలా అన్నారు: “ఈ దేహమూ, బాధా పరస్పరం చూసుకొంటాయి గాక! ఓ నా మనసా, నువ్వు ఆనందంగా ఉండు.”

		1899, డిసెంబర్​ 27వ తేదీ చరమ పయనానికి నిర్ణయించిన శుభ ముహూర్తం రానే వచ్చింది. నాగమహాశయ్​ భావసమాధిలో మగ్నమై ఉన్నారు. శరత్​ బాబు ఆయన చెవిలో శ్రీరామకృష్ణుల నామాన్ని ఉచ్చరిస్తూ, గురుదేవుల చిత్రపటాన్ని ఆయన ముందు ఉంచి, “ఎవరి పేరిట మీరు సర్వసంగ పరిత్యాగం చేశారో ఆ గురుదేవుల చిత్రపటం ఇది” అన్నాడు. అప్పుడు నాగమహాశయ్​ కళ్లు తెరిచి తన అనుంగు గురుదేవుల ముఖారవిందాన్ని తిలకించాడు. చేతులు జోడించి ఆయనకు నమస్కరిస్తూ మందస్వరంలో, “కృప, కృప – ఎల్లలెరుగని మీ కారుణ్యంతో నన్ను కృతార్థుణ్ణి చేశారు” అన్నాడు. తరువాత ఆయన మెల్లగా మహాసమాధిలోకి వెళ్లిపోయారు.

		

	

	
		16 సురేష్​చంద్ర దత్తా

		“ఒక గృహస్థు ఆధ్యాత్మికతలో సుప్రతిష్ఠితుడు కావాలి. అతడు సత్యపథాన్ని అనుసరించాలి. తన కర్మలూ, తత్ఫలాలూ పరమాత్మకు అర్పించుకోవాలి” అని వచి స్తూన్నది మహానిర్వాణతంత్రం (8.23).వ్యక్తుల సముదాయమే మానవ సమాజం. ఒక గృహస్థు జీవితం దుర్బలం, లౌకికం, బూటకం, అపఖ్యాతి పాలైనప్పుడు కుటుంబ జీవనం, సమాజ జీవనం, జాతీయ జీవనం సైతం కల్మషమయమవుతాయి. కాబట్టి సమాజ పురోగతికి వ్యక్తిగత శీలం పెంపొందడం తప్పనిసరి. ప్రతి సమాజంలోను కొద్దిమంది ఆదర్శప్రాయులైన పౌరులు ఉండనే ఉంటారు. అటువంటి వారు సమా జాన్ని వివిధ విపర్యాల నుండి పరిరక్షిస్తూ, సర్వులకూ స్ఫూర్తి ప్రదాతలై విరాజిల్లు తారు.

		శ్రీరామకృష్ణుల ఆదర్శప్రాయుడైన గృహస్థ శిష్యుడు సురేష్​చంద్ర దత్తా. అతడు 1850లో హట్ఖోలా (పశ్చిమ కలకత్తా)లో ఒక కులీన వంశంలో జన్మించాడు. చిన్నతనం నుండి సురేష్​ నిజాయితీపరునిగా, వినమ్రునిగా, నిరాడంబరునిగా, ఆత్మవిశ్వాసం గల వ్యక్తిగా మెలగుతూ వచ్చాడు. వస్తుతా అతడు బ్రహ్మసమా జస్థుడు. శ్రీరామకృష్ణులను గూర్చి అతడు ప్రప్రథమంగా కేశవ్​చంద్ర సేన్​ నుండి విన్నాడు.

		ఢాకా నుండి వైద్యం అధ్యయనం చేయడానికి కలకత్తాకు తరలివచ్చిన దుర్గాచరణ్​ నాగ్​, సురేష్​లు ఇద్దరూ ఒకే ప్రాంతంలో నివసించేవారు. వారిద్దరూ ఆప్తమిత్రులయ్యారు. దుర్గాచరణ్​ను ‘మామ’ అని సురేష్​ సంబోధించేవాడు. ఆ సమయంలో దుర్గాచరణ్​ హోమియోపతి వైద్యం అధ్యయనం చేస్తున్నాడు. అందుకు ఆంగ్లంలో కొంత పరిజ్ఞానం అవసరమైనందున దుర్గాచరణ్​ హీలే ఆంగ్ల వ్యాకరణం చదువనారంభించాడు. అతడి ఆంగ్ల ఉచ్చారణ లోపభూయిష్ఠంగా ఉండడం వలన, “మీ ఉచ్చారణ తూర్పు వంగదేశస్థులు ఒత్తి పలికేలా ఉంది” అంటూ సురేష్​ పరిహసించేవాడు. సురేష్​కు ఆంగ్లంలో చక్కని ప్రావీణ్యం ఉండడం వలన దుర్గాచరణ్​కు అతడు సహాయం చేసేవాడు.

		మతం గురించి చర్చించడానికి సురేష్​ ప్రతి రోజు సాయంత్రం దుర్గాచరణ్​ ఇంటికి వెళ్లేవాడు. నిరాకార భగవంతుని విశ్వసించే బ్రహ్మసమాజ సభ్యుడు సురేష్​. శాస్త్ర ఆదేశాలను తు.చ. తప్పక పాటించే పూర్వాచారపరాయణ హైందవుడు దుర్గాచరణ్​. నిత్యం వారిద్దరూ తీవ్రస్థాయిలో మతం గురించి చర్చించుకొనేవారు. కాని వారి విభిన్న దృక్పథాలు ఎన్నడూ రాజీపడేవి కావు. ఒక రోజు దుర్గాచరణ్​ మాటవరుసకు సురేష్​తో ఇలా చెప్పాడు: “హైందవ మతంలోని దేవీదేవతలూ, నిరాకారబ్రహ్మమూ సత్యమే. కాని బ్రహ్మజ్ఞానం పొందడం ఎంతో కష్టం. ఒక కోటి మందిలో ఏ ఒకరో ఇద్దరో ఆ స్థితిని పొందుతారనడం కూడా సందేహమే. అందుకే దేవీదేవతలను విశ్వసించవలసిన అవసరం కలిగింది..... వేదాలు, పురాణాలు, తంత్రాలు, మంత్రాలు అన్నీ అసత్యమని నువ్వు భావిస్తున్నావా?” అందుకు సురేష్​ ఇలా గట్టిగా జవాబిచ్చాడు: “మామా, మీ శాస్త్రాలను అవతల పెట్టండి. నాకు వాటిల్లో నమ్మకం లేదు.”

		కేశవ్​ సేన్​ ఉపన్యాసాలు వినడానికి సురేష్​ అప్పుడప్పుడు దుర్గాచరణ్​ను తీసుకువెళ్లేవాడు. గంగాతీరంలో రాత్రివేళ వారు బ్రహ్మసమాజ భక్తులతో కలిసి ధ్యానం చేయడం కద్దు. భగవత్సాక్షాత్కారం కోసమూ, మార్గదర్శకుడైన ఒక గురువు కోసమూ దుర్గాచరణ్​ వ్యాకులత చెందసాగాడు. అదృష్టవశాత్తు బ్రహ్మసమాజంలో (కేశవ్​ సేన్​ నవవిధాన్​) శ్రీరామకృష్ణులను గురించి సురేష్​ విన్నాడు. కాని రెండు నెలలు నిరీక్షించిన తరువాతే ఆయనను దర్శించుకు వద్దామని దుర్గాచరణ్​కు సూచించాడు. అదే రోజు మధ్యాహ్న భోజనానంతరం వారు దక్షిణేశ్వరానికి బయలు దేరారు.

		బహుశా 1883 ఏప్రిల్​ లేదా మే నెలలో ఒక రోజు వారు శ్రీరామకృష్ణుల దర్శనార్థం వెళ్లివుంటారు. మధ్యాహ్నం రెండు గంటలకు దక్షిణేశ్వరం చేరుకొన్నారు. సువిశాల సుందర ఆలయ ఉద్యానం చూసి వారెంతో ఆహ్లాదపరవశులయ్యారు. అక్కడ వెలసిన ప్రశాంత వాతావరణం వారిని ఎంతో ఆకట్టుకొంది. మెల్లగా వారు శ్రీరామకృష్ణుల గదికి తూర్పున ఉన్న వసారాను చేరుకొన్నారు. అక్కడ కూర్చునివున్న ప్రతాపచంద్ర హాజ్రా అనే వ్యక్తిని వారు శ్రీరామకృష్ణుల గూర్చి వాకబు చేశారు. కాని హాజ్రా ఉద్దేశపూర్వకంగా శ్రీరామకృష్ణులు చందన్నగోర్​కు వెళ్లివున్నారని తప్పుడు సమాచారం అందించాడు.

		నిరాశానిస్పృహలతో వారిద్దరూ తిరిగి వెళ్లిపోబోతున్నప్పుడు గదిలోనుండి ఎవరో లోపలికి రమ్మని సంజ్ఞ చేయడం వారు గుర్తించారు. అలా సంజ్ఞ చేసినవారు సాక్షాత్తూ శ్రీరామకృష్ణులే! వారిని ఆయన ఆప్యాయంగా ఆహ్వానించి క్రొత్తగా వచ్చే దర్శనార్థులను దూరంగా ఉంచే ఉద్దేశంతోనే హాజ్రా తరచు ఆ కథ చెబుతాడని వారికి విశదీకరించారు. పిదప వారిని తమ ప్రక్కన కూర్చోమని మాట్లాడనారంభిం చారు.

		మాటల మధ్యలో శ్రీరామకృష్ణులు ఇలా అన్నారు: “సంసారంలో బురద చేపలా జీవించండి. ఇంటిపట్టునే ఉండడంలో తప్పు ఏమీ లేదు. బురద చేప బురదలోనే జీవిస్తున్నప్పటికీ దానికి బురద అంటుకోదు. అదే రీతిలో సంసారంలో జీవించండి, కాని సంసార మాలిన్యాలు అంటుకోకుండా మెలగండి.” పిదప వారిని ధ్యానం చేయడానికి ఆయన పంచవటికి పంపించారు. అరగంట తరువాత వారు శ్రీరామకృష్ణుల గదికి తిరిగివచ్చారు. అప్పుడు వారిని దక్షిణేశ్వర ఆలయాల దర్శనం కోసం ఆయన తీసుకువెళ్లారు. ఆయన ముందుగా ద్వాదశ శివాలయాలకు వెళ్లి, ప్రదక్షిణ చేసి ప్రతి ఆలయం ముందు సాష్టాంగ ప్రణామం చేశారు. దుర్గాచరణ్​ శ్రీరామకృష్ణులను అనుసరించాడు కాని సురేష్​ కేవలం చూస్తూవుండిపోయాడు. అందుకు కారణం అతడికి దేవీదేవతల పట్ల నమ్మకం లేకపోవడమే!

		పిదప వారిని శ్రీరామకృష్ణులు కృష్ణాలయానికీ, కాళికాలయానికీ తోడ్కొని వెళ్లారు. కాళికాలయంలోకి ప్రవేశిస్తూన్నప్పుడు శ్రీరామకృష్ణులు పొందిన భావపారవశ్య స్థితిని చూసి సురేష్​ దుర్గాచరణ్​లు ఆశ్చర్యచకితులయ్యారు. వ్యాకులత చెందిన బిడ్డ, చీరకొంగు పుచ్చుకొని తల్లిచుట్టూ తిరిగే రీతిలో శ్రీరామకృష్ణులు కాళీమాత విగ్రహాన్ని ప్రదక్షిణ చేసి, ప్రణమిల్లారు. దాదాపు ఐదు గంటలప్పుడు శ్రీరామకృష్ణుల గదికి తిరిగివచ్చి, ఆయన వద్ద సెలవు పుచ్చుకొన్నారు. అప్పుడు ఆయన వారితో ఇలా చెప్పారు: “మళ్లీ రండి. క్రమం తప్పకుండా మీరు వస్తూవుంటే మన పరిచయం ప్రగాఢమవుతుంది.”

		ఆ ప్రథమ సమావేశ అనుభూతి వారి మనస్సులలో చెరిపివేయలేని ముద్రను వేసింది; వారు శ్రీరామకృష్ణులను గురించి తప్ప మరి దేనిని గురించీ మాట్లాడలేని స్థితికి వచ్చారు. మరు వారం కూడా వారిద్దరూ గురుదేవులను దర్శించుకొన్నారు. ఈ నిజాయతీపరులైన జిజ్ఞాసువులను చూడగానే శ్రీరామకృష్ణులు భావపారవశ్య స్థితిలో బిగ్గరగా ఇలా అన్నారు: “మళ్లీ రావడం వలన మీరు మంచిపనే చేశారు. ఇక్కడ నేను చాలాసేపటినుండి మీకోసం ఎదురుచూస్తున్నాను.” మళ్లీ పంచవటిలో కొంతసేపు ధ్యానం చేయమని ఆయన వారితో చెప్పారు.

		దుర్గాచరణ్​తో కలిసి సురేష్​ ఎనిమిది లేదా తొమ్మిదిసార్లు శ్రీరామకృష్ణులను దర్శించివుంటాడు. ఒంటరిగానో లేదా ఇతరులతోనో కలిసి నిస్సందేహంగా అతడు ఎన్నోసార్లు ఆయనను దర్శించుకొని ఉంటాడు. లేకపోతే శ్రీరామకృష్ణుల ఉపదేశాలను సంకలనం చేసి కాలాంతరంలో పుస్తక రూపంలో ప్రచురించి ఉండడం అతడికి సాధ్యమయ్యే పని కాదు. శ్రీరామకృష్ణుల బోధనలను సంకలనం చేసి ప్రచురించిన వ్యక్తులలో ద్వితీయుడు సురేష్​.

		శ్రీరామకృష్ణుల బోధనల సంకలనం ప్రప్రథమంగా వంగ భాషలో ‘పరమ హంస రామకృష్ణేర్​ యుక్తి’ పేరిట ప్రచురింపబడింది. ఈ పుస్తక రచయిత కేశవ్​ చంద్ర సేన్​. ఇది 1878 జనవరి 4వ తేది వెలువడింది. కాలాంతరంలో కేశవ్​ అనుయాయుడైన గిరీశ్​చంద్ర సేన్​ మరిన్ని బోధనలూ, గురుదేవుల సంక్షిప్త జీవితమూ అదనంగా చేర్చి ఆ పుస్తకాన్ని మరింత పరిపుష్టం చేశాడు. పరిష్కృతానికి నోచుకొన్న ఈ పుస్తకంలో శ్రీరామకృష్ణుల నూట ఎనభై నాలుగు బోధనలు చోటుచేసుకొన్నాయి.

		శ్రీరామకృష్ణుల బోధనలను ప్రచురించిన రెండవ వ్యక్తి సురేష్​చంద్ర దత్త. ఈ పుస్తకం మొదటి భాగం 1884 డిసెంబర్​ 23వ తేదీ (గురుదేవుల జీవిత కాలంలో), రెండవ భాగం 1886లో వెలువడ్డాయి. క్రమంగా సురేష్​ ఇంకా అనేక బోధనలు సంకలనం చేసి 1894లో ఈ పుస్తకాన్ని ఆరు భాగాలుగా ప్రచురించాడు. ప్రతి భాగంలోను నూరు బోధనలు పొందుపరచబడ్డాయి. ఈ ప్రచురణలో శ్రీరామకృష్ణుల సంగ్రహ జీవిత చిత్రణ కూడా సురేష్​ చేర్చాడు. బోధనల సంకలనంలోను, పుస్తక ప్రచురణలోను హరమోహన్​ మిత్ర అనే గురుదేవుల మరో గృహస్థ శిష్యుడు సురేష్​కు ఎంతో సహాయం అందించాడు. ఆ తరువాత తొమ్మిది వందల యాభై బోధనలతో కూడిన శ్రీ శ్రీరామకృష్ణ దేవేర్​ ఉపదేశ్​ పేరిట ఆరు భాగాలుగా ఏక సంపుటంగా రూపొందించి, సురేష్​ ప్రచురించాడు. ఈ సంపుటం ఉపోద్ఘాతంలో శ్రీరామకృష్ణులను హృదయపూర్వకంగా భగవదవతా రంగా సురేష్​ అభివర్ణించాడు. శ్రీరామకృష్ణ బోధనలను సేకరించి 1885లో ‘తత్త్వసార’ గాను, 1886 ‘తత్త్వప్రకాశిక’ గాను ప్రచురించిన మూడవ వ్యక్తి రామచంద్ర దత్తా. వీటిలో మూడు వందల బోధనలు పొందుపరచబడ్డాయి. గురుదేవుల బోధన లను సేకరించి ప్రచురించిన నాలుగవ వ్యక్తి మహేంద్రనాథ్​ గుప్త (‘మ’). ఈయన గురుదేవుల బోధనలను ‘శ్రీ శ్రీరామకృష్ణ కథామృతం’ పేరిట ఐదు సంపుటాలుగా 1902–1932 మధ్య కాలంలో ప్రచురించారు. శ్రీరామకృష్ణుల ఉపదేశాలను ‘శ్రీశ్రీరామకృష్ణ ఉపదేశ్​’ పేరిట సేకరించి ప్రచురించిన ఐదవ వ్యక్తి స్వామి బ్రహ్మానంద. రెండు వందల నలభై ఎనిమిది ఉపదేశాలతో కూడుకొన్న ఈ సంకలనం 1905 జనవరి 14వ తేది మొదటిసారిగా ప్రచురింపబడింది. పైన పేర్కొన్న ఐదు సంకల నాలు ప్రథమంగా వంగభాషలో ప్రచురితమైనాయి. చివరి రెండు సంకలనాలు ఆంగ్లంలోకి అనువదితమైనాయి.

		శ్రీరామకృష్ణుల ఉపదేశాల ప్రచారంలో సురేష్​ ప్రధానపాత్ర వహించాడనడం అతిశయోక్తి కాదు. తాను రచించిన పుస్తకాన్ని గురుదేవుల జన్మదినోత్సవ సందర్భంలో ఉచితంగా పంచిపెట్టాడు. అంతేకాక అతడు అద్వితీయమైన శ్రీరామకృష్ణుల జీవి తాన్ని, సందేశాన్ని విస్తృతంగా ప్రచారం చేయగోరి వంగభాషలో అనేక చిన్నపుస్తకాలు (రామకృష్ణ సమాలోచన, భగవాన్​ రామకృష్ణులు – బ్రహ్మసమాజం, రామకృష్ణ లీలామృతం, సాధన సహచరుడు మొదలైనవి) రచించాడు.

		గురుదేవుల పరంగా జరిగిన, తాను కళ్లారా చూసిన కొన్ని సంఘటనలను తన స్వీయచరిత్రలో సురేష్​ ప్రస్తావించి ఉన్నాడు. ఉదాహరణకు: ఒక రోజు గురు దేవులు స్త్రీ భావంలో మగ్నులయ్యారు. స్త్రీ చీర కట్టుకొనే రీతిలో ధోవతి ధరించి, స్త్రీ పురుషుణ్ణి ఎలా మోహింపచేస్తుందో సురేష్​కు ఆయన ప్రదర్శించి చూపారు. ఊహాత్మక భర్తకు భోజనం వడ్డిస్తూన్నట్లు ఒక గృహిణిలా సురేష్​ ముందు నటించి చూపించారు. ఇంక చాలు అని భర్త చెప్పినప్పుడు, భార్య, ‘ఈ సందేశ్​ (తీపి భక్ష్యం) కాస్త తినండి, మరో జిలేబీ కూడా వేసుకోండి’ అంటుంది. తృప్తిగా భర్త భోజనం తిన్న తరువాత భార్య తన మనస్సులోని కోర్కెను వ్యక్తం చేస్తుంది. ‘పొరు గింటావిడ నిన్న ఏడు పేటల గొలుసు కొనుగోలుచేసింది. నాకూ అలాంటిది కావాలి.’ ఈ దృశ్యాలను కూడా ఆయన అతిసహజంగా నటించి చూపారు. క్రీగంట భర్తను చూసి, గొలుసు కొనిపెట్టమని నచ్చచెప్పే భార్య ప్రవర్తించే రీతిని అచ్చుగుద్ది నట్లు నటించిన శ్రీరామకృష్ణులను చూసి సురేష్​ అవాక్కయ్యాడు.

		మరొక సందర్భంలో సురేష్​ దక్షిణేశ్వరానికి వెళ్లినప్పుడు శ్రీరామకృష్ణులు ఒక యువకునితో మాట్లాడుతూవుండడం గమనించాడు. కాసేపటికి ఆ యువకుడు గది వదలి వెళ్లిపోయిన తరువాత గురుదేవులు, సురేష్​తో ఇలా అన్నారు: “ఇతడికి భగవంతుని మీద నమ్మకం లేదు. సాధువులనూ, సన్న్యాసులనూ దొంగలుగా, మోస గాళ్లుగా పరిగణిస్తాడు. నన్ను వంచకుణ్ణిగా, దగాకోరుగా భావిస్తున్నాడు.” ఇంతలో ఆ యువకుడు మళ్లీ గదిలోకి వచ్చాడు. వెంటనే గురుదేవులు నవ్వుతూ ఆప్యాయంగా ఆతడితో మాట్లాడారు. ఆ యువకుడు సెలవు పుచ్చుకొని వెళుతున్నప్పుడు శ్రీరామ కృష్ణులు, “మరొక రోజు తప్పకుండా రావాలిసుమా!” అన్నారు. శ్రీరామకృష్ణుల నిస్వార్థ ప్రేమను చూసి సురేష్​ చలించిపోయాడు.

		1885 ఆప్ఘన్​ యుద్ద సమయంలో నెలకు రెండు వందల రూపాయల జీతం మీద సైన్యంలో సురేష్​కు ఉద్యోగం దొరికింది. ఉద్యోగరీత్యా భారతదేశ వాయవ్య ప్రాంతంలోని క్వెట్టాకు అతణ్ణి బదలీ చేశారు. వెళ్లబోయే ముందు గురుదేవుల నుండి మంత్రదీక్ష పుచ్చుకోమని అతణ్ణి దుర్గాచరణ్​ ఒత్తిడి చేశాడు. కాని సురేష్​కు మంత్రాలలోగాని లేదా సాకారదైవం మీదగాని నమ్మకం లేదు. ఈ విషయంగా దుర్గాచరణ్​తో చర్చించిన పిదప గురుదేవుల ఇష్టానికి కట్టుబడి ఉంటానని సురేష్​ వాగ్దానం చేశాడు.

		మర్నాడు వారిద్దరూ దక్షిణేశ్వరానికి వెళ్లారు. అప్పుడు దుర్గాచరణ్​ మంత్రదీక్ష గురించి ప్రశ్న లేవదీశాడు. అందుకు శ్రీరామకృష్ణులు ఇలా చెప్పారు: “అవును, దుర్గాచరణ్​ చెప్పింది సబబే. ఒక గురువు నేతృత్వంలో ఆధ్యాత్మిక సాధనలు అను ష్ఠించాలి. ఈ విషయాన్ని అంగీకరించడంలో నీకు అభ్యంతరం ఏమిటి?” దానికి సురేష్​, “మహాశయా, నాకు మంత్రాలలో నమ్మకం లేదు” అని జవాబిచ్చాడు. “సరే, దానిని గూర్చి ప్రస్తుతం కలత చెందకు. సముచిత కాలంలో అంతా సిద్ధి స్తుంది” అన్నారు గురుదేవులు.

		క్వెట్టాకు వెళ్లిన అనతికాలంలోనే మంత్రోపదేశ ఆవశ్యకతను సురేష్​ గుర్తిం చాడు. తన ఆధ్యాత్మిక సాధనలను మామూలుగానే కొనసాగించసాగాడు. ఈ కాల ఘట్టంలో ఒక అసహ్యకరమైన సంఘటన అతడి చిత్తశుద్ధికీ, నిజాయతీకి అగ్నిపరీక్షలా జరిగింది. ఆ సమయంలో భారతదేశాన్ని పరిపాలిస్తున్న ఆంగ్ల ప్రభుత్వం ఆప్ఘన్​ యుద్ధంలో ధనం గుమ్మరిస్తోంది. అధికారులు సమర్పించే ఆర్థికపరమైన బిల్లులన్నీ తక్షణమే ఆమోదింపబడేవి. యుద్ధ సరఫరాలను వేగవంతం చేయడమే ఇందుకు కారణం. ఈ పరిస్థితిని తనకు అనుకూలంగా మలచుకొని సురేష్​ పైఅధికారి దొంగ బిల్లు సమర్పించి నిధులను దుర్వినియోగం చేశాడు. తన మోసాన్ని కప్పి పుచ్చడానికి ఆ అధికారి సురేష్​కు తాను అపహరించిన మొత్తంలో మూడింట ఒక వంతు లంచంగా ఇవ్వబోయాడు. కాని సురేష్​ ఆ మొత్తాన్ని పుచ్చుకోవడానికి నిరాక రించడమే కాక తన ఉద్యోగానికి రాజీనామా ఇచ్చేస్తానని కూడా హెచ్చరించాడు. దాంతో ఖంగుతిన్న ఆ అధికారి కోపోద్రిక్తుడై రాజీనామా చేస్తే సురేష్​ మీద తీవ్ర సైనిక చర్య తీసుకోవలసి వస్తుందని బెదిరించాడు. నిస్సహాయుడైన సురేష్​ గత్యంతరం లేక ఆ అధికారి క్రింద పని కొనసాగించవలసి వచ్చింది. అదృష్టవశాత్తు ఆ శాఖకు వైద్య అధికారియైన ఒక ఆంగ్లేయ పెద్దమనిషితో సురేష్​కు పరిచయం ఉంది. ఇక మార్గాంతరంలేక సురేష్​ ఆ వైద్య అధికారిని కలుసుకొని జరిగినదంతా పూస గ్రుచ్చినట్లు చెప్పాడు. సురేష్​ నిజాయతీని మెచ్చుకొన్న ఆ అధికారి, సైనిక సేవ లకు సురేష్​ శారీరకపరంగా అర్హుడు కాడని ప్రమాణపత్రం వ్రాసియిచ్చాడు. తన స్థానాన్ని మరొకరు భర్తీ చేసేంత దాకా వేచివున్న తరువాత సైనిక బాధ్యతల నుండి సురేష్​ విడుదల పొందాడు.

		వెంటనే సురేష్​ కలకత్తాకు బయలుదేరాడు. అతడి వద్ద కేవలం ఇరవై రూపాయలు మాత్రమే ఉన్నాయి. వారణాసిలో బస చేసిన కొద్ది రోజుల్లోనే ఆ డబ్బు ఖర్చయిపోయింది. చేత చిల్లిగవ్వ లేకుండా ఐదు వందల మైళ్ల దూరంలోని కలకత్తాకు కాలినడకన అతడు తన పయనాన్ని కొనసాగించాడు. ప్రయాణంలో బాగా డస్సిపోయినప్పుడు భగవద్గీత శ్లోకాలను జపిస్తూ అలుపు తీర్చుకొంటూ వచ్చాడు. తన పయనంలో అతడు భిక్షమెత్తలేదు; గ్రామస్థులు సమర్పించింది మాత్రమే పుచ్చుకొన్నాడు. ఈ రకంగా అతడు భగల్పూర్​ దాకా కాలినడకన పయ నించాడు. అక్కడ తారసపడ్డ ఒక ఉదార వ్యక్తి రైలు టికెట్​ కొని ఇవ్వగా, కల కత్తాకు క్షేమంగా చేరుకొన్నాడు.

		కలకత్తా చేరుకోగానే తన కుటుంబాన్ని పోషించడానికి సురేష్​ ఒక ఉద్యోగం వెతుక్కోవలసి వచ్చింది. సురేష్​ తమ్ముడు నెలకు కేవలం ఇరవై రూపాయలు గడిస్తున్నాడు. తన భార్య, కుమార్తెల బాధ్యతాభారాన్ని తమ్ముడి మీద పెట్టడం సురేష్​కు సుతరామూ ఇష్టంలేదు. వస్తుతా స్వతంత్రజీవి కావడం వలన సురేష్​ తన సమస్యను తాత్కాలికంగా పరిష్కరించుకొన్నాడు. ఏదో రకంగా కొంచెం డబ్బు పోగుచేసుకొని అతడు బంగాళాదుంపల బజారుకు వెళ్లి నలభై పౌండ్ల బంగాళా దుంపల గోతాం కొనుగోలుచేశాడు. పిదప ఒక కూలీని కుదుర్చుకొని ఆ బంగాళా దుంపల గోతాన్ని ఉల్టాడింగీ వంతెనకు అవతల వైపుననున్న ఒక పేటకు చేర్పిం చాడు. మామూలుగా కూరగాయలు అమ్మే వ్యక్తిలా తన వేషం మార్చుకొని ఇంటిం టికీ తిరిగి ఆ బంగాళాదుంపలు అమ్మి, రోజూ అర్ధ రూపాయి సంపాదించాడు. తను ఏ పని చేస్తూన్నదీ ఇంట్లో తెలియరాకుండా ఈ రీతిలో అతడు తన కుటుం బాన్ని పోషించుకోసాగాడు. ఈ లోపు ఉద్యోగం కోసం కూడా అన్వేషించసాగాడు. ఎట్టకేలకు నెలకు అరవై రూపాయల జీతం మీద ఒక ఉద్యోగం లభించింది. గడి స్తూన్న స్వల్ప జీతంతో సంతృప్తిగా జీవిస్తూ సురేష్​ ఆధ్యాత్మిక సాధనల కోసం అత్యధిక సమయం వినియోగించసాగాడు. అచంచల విశ్వాసం సంతరించుకొన్న ఆదర్శప్రాయుడైన గృహస్థుకు అతడు సోదాహరణగా విరాజిల్లాడు.

		అతడి నిజాయతీనీ, భగవంతుని పట్ల అతడికి ఉన్న అచంచల విశ్వాసాన్నీ మరొకసారి నిరూపించే ఒక సంఘటన కలకత్తాలో జరిగింది. లిప్టన్​ టీ సంస్థ ఆంగ్లంలో ఒక వ్యాసరచన పోటీ నిర్వహించింది. వ్యాసాంశం ‘టీ’ ని గూర్చి. విజేతకు ఐదు వందల రూపాయల నగదు బహుమతి లభిస్తుంది. ఆ వ్యాసరచన పోటీలో సురేష్​ గెలుపొందాడు. ఇంగ్లండులోని ఆ సంస్థ డైరెక్టర్​ సురేష్​ వ్యాసాన్ని చదివి ఎంతో సంతోషించి నెలకు రెండు వందల యాభై రూపాయల జీతం మీద తన సంస్థలో అతడికి ఉద్యోగం ఇచ్చాడు. కాని మరొక ఆంగ్లేయ కార్యనిర్వాహకుడు ‘టీ’ మిశ్రమాన్ని కల్తీచేయమని సురేష్​ను నిర్దేశించడంతో, చేరిన కొద్దిరోజుల్లోనే అతడు ఉద్యోగానికి రాజీనామా చేశాడు. తనకు భగవంతుడు సదా అండగా ఉంటా డనే అచంచల విశ్వాసంతో సురేష్​ అనేకసార్లు ఉద్యోగాలు మారాడు.

		1886లో ఒక రోజు సురేష్​ కాశీపూర్​ గృహోద్యానంలో క్యాన్సర్​ వ్యాధికి చికిత్స పొందుతున్న శ్రీరామకృష్ణులను చూడడానికి వెళ్లాడు. సురేష్​ను చూడగానే శ్రీరామకృష్ణులు, “నీ వైద్య మిత్రుడు ఎక్కడ? అతణ్ణి మంచి వైద్యుడంటారు. త్వరలో ఒకసారి అతణ్ణి ఇక్కడకు రమ్మను” అని చెప్పారు. శ్రీరామకృష్ణులు మరీ బలహీనంగా ఉండడం వలన మంత్రోపదేశం గురించి సురేష్​ ప్రస్తావించలేదు. ఇంటికి వెళ్లి దుర్గాచరణ్​తో గురుదేవులు అతణ్ణి చూడగోరుతున్నారని తెలియజేశాడు.

		మంత్రోపదేశం గురించి అడగమని తన మిత్రుడు ఇచ్చిన సలహా పాటించ నందుకు సురేష్​ పశ్చాత్తాపం చెందాడు. గురుదేవుల నిర్యాణానంతరం అతడు ఎంతో దుఃఖీస్తూ గంగాతీరంలో ప్రార్థన ధ్యానాలతో రాత్రుళ్లు గడపసాగాడు. ఒక రోజు భగవంతునికై విలపిస్తూ గంగాతీరంలోనే నిద్రలోకి జారుకొన్నాడు. ఆ రాత్రి శ్రీరామకృష్ణులు గంగానదిలో నుండి బయటకు వచ్చి తనను సమీపించినట్లు సురేష్​ కలగన్నాడు. గురుదేవులు అతడి చెవిలో ఏదో మంత్రం ఉచ్చరించారు. శ్రీరామకృష్ణుల పాదధూళి సురేష్​ తీసుకోబోయేంతలో గురుదేవుల ఆకృతి అదృశ్య మైంది.

		తన ఇంటికి అనేకసార్లు విచ్చేసిన వివేకానంద స్వామితోను, శ్రీరామకృష్ణుల ఇతర శిష్యులతోను సురేష్​ సన్నిహిత సంబంధాన్ని నెరపుతూనే వచ్చాడు. శ్రీరామకృష్ణ మఠం ఆలంబజారులో ఉన్నప్పుడు సురేష్​ దుర్గాచరణ్​లు ఒక రాత్రి మఠం లోనే బసచేశారు. ఆ మిత్రులిద్దరూ తరచూ దక్షిణేశ్వరానికి వెళ్లేవారు, గురుదేవుల సాన్నిధ్యంలో తాము గడపిన చిరస్మరణీయ రోజులను జ్ఞప్తికి తెచ్చుకొనేవారు.

		వివేకానంద స్వామి వద్ద మంత్రోపదేశం పుచ్చుకొన్న తరువాత శరశ్చంద్ర చక్రవర్తి గురుదేవులను విశేషంగా ఆరాధించాలనుకొన్నాడు. స్వామీజీ అందుకు ప్రోత్సహించలేదు; ఆరాధనకు అవసరమైన సరంజామా సేకరించడం శరత్​కు మించిన పని అనీ, పైగా ఆలంబజార్​ మఠానికి కలకత్తా నుండి వేకువనే రావడం కూడా కష్టమనీ స్వామీజీ భావించడమే అందుకు కారణం. ఈ విషయం సురేష్​కు తెలిసింది. గురుదేవుల ఆరాధనకు సమస్తం తాను ఏర్పాటు చేస్తానని సురేష్​, శరత్​కు వాగ్దానం చేశాడు. మర్నాడు ఉదయం నాలుగు గంటలకు సురేష్​, శరత్​ను వెంటబెట్టుకొని కలకత్తాలోని క్రొత్త బజారుకు వెళ్లి అవసరమైన సరంజామా అంతా కొనుగోలుచేసి, ఒక బండిలో శరత్​ను మఠానికి పంపించాడు. తనతో కూడా అదే బండిలో సురేష్​ను కూడా రమ్మనమని శరత్​ అడిగినప్పుడు, సురేష్​ ఇలా అన్నాడు: “వద్దు, నేను బండిలో రాలేను. గురుదేవుల నిమిత్తం కుండలో తీపి పెరుగు తీసుకు వస్తున్నాను. కాబట్టి నేను కాలినడకన వస్తాను. బండిలో వచ్చానంటే బండి కుదుపు లకు పెరగు ఒలికిపోవచ్చు. గురుదేవులకు నివేదించవలసిన పెరుగు కాబట్టి నేను అప్రమత్తంగా ఉండాలి.” సూర్యోదయం అవుతూవుండగానే శరత్​ మఠానికి రావ డంతో స్వామీజీ తన శిష్యుడు తీసుకువచ్చిన సరంజామానంతా పరికించి ఆశ్చర్య పోతూ ఇలా అన్నారు: “తప్పకుండా ఇదంతా నువ్వు చేసివుంటావని నేను అను కోవడం లేదు. ఎవరు ఈ సరంజామాను కొనుగోలుచేశారో చెప్పు.” సురేష్​ పేరు శరత్​ చెప్పగానే స్వామీజీ, “అతణ్ణి నీతోబాటు ఎందుకు తీసుకురాలేదు?” అని అడి గారు. జరిగినదంతా శరత్​ చెప్పుడు. అప్పుడు కళ్లు చెమ్మగిల్లగా స్వామీజీ ఇలా అన్నారు: “చూడు, గురుదేవులు స్పృశించిన వ్యక్తి బంగారమయ్యాడు!”

		బాహ్యదృష్టికి కనిపించని విధంగా గురుదేవులు బోధించిన రీతిలో సురేష్​ ప్రగాఢమైన ఆధ్యాత్మిక జీవితం గడిపాడు. అతడు సన్న్యాసం పుచ్చుకోకపోయినప్పటికీ వైరాగ్యానికీ, పావనతకూ, నిస్వార్థానికీ, సత్యసంధతకూ, దైవభక్తికీ ఆతడి జీవితం అద్దంపట్టింది. 1912 నవంబర్​ 18వ తేదీ సురేష్​ కలకత్తాలో తనువు చాలించాడు.

“సజ్జనుడు, వివేకి, అనురాగపూరితుడుయైన సహచరుడు లభిస్తే, ఆతడితో కలిసి నడిచి వెళ్లి అన్ని ప్రమాదాలను అతిక్రమించు” అని బుద్ధుడు ధమ్మపదంలో వచించాడు. “నీకు మంచి సహచరుడు లభించకపోతే అడవిలోని ఏనుగులా ఒంటరిగా జీవించు, ఒంటరిగానే నడిచి వెళ్లు.” ఈ లోకంలో ఏకాకిగా బ్రతకడం సులభం కాదు. పరిత్యాగమూర్తియైన వ్యక్తి మాత్రమే స్వేచ్ఛగా, నిర్భీతునిగా సంచరించ గలడు. తీర్థయాత్రలకు వెళ్లినప్పుడు కూడా పరిరక్షణార్థం, సౌకర్యార్థం జనం ఇతరులతో కలిసివెళ్లడం కద్దు. ఆధ్యాత్మిక పయనంలో ఒకే ప్రవృత్తి, ఒకే ఆసక్తి, ఒకే లక్ష్యం గల భార్యాభర్తలు ఉండడం దైవానుగ్రహమే! భగవంతుని పొందగోరేవారి సంసార జీవితంలో సామరస్యమూ, ప్రశాంతీ లభించడం నిజానికి ఒక గొప్పవరం. ఆధ్యాత్మిక జీవితానికి చక్కని పరిసరాలు, మానసిక నిర్మలత, సాధు సాంగత్యం ఎంతో అవసరం. కనుక పరస్పర గౌరవాభిమానాలు, విశ్వాసం గల దంపతులు ఆధ్యాత్మి కంగా సత్వరమే పురోగమిస్తారు.

నవగోపాల్​ ఘోష్​, నిస్తారిణుల వైవాహిక జీవితం సామరస్యంతో విరాజిల్లింది. ఆ దంపతులకు పలువురు పిల్లలు కలిగారు. ఈ దంపతులు 1882లో కృష్ణనగర్​ వాస్తవ్యుడైన కిశోరీ మోహనరాయ్​తో కలిసి శ్రీరామకృష్ణుల దర్శనార్థం వెళ్లారు. ఆ ప్రథమ సమావేశంలో శ్రీరామకృష్ణులు వారి పేర్లు, వారి నివాసస్థలం గురించి అడి గారు. నిత్యం సంకీర్తన చేయమని నవగోపాల్​కు ఆయన సలహా ఇచ్చారు. ఆ దంప తులు ఇంటికి తిరిగి వెళ్లిపోయారు. మూడు సంవత్సరాల దాకా వారు మళ్లీ గురుదేవు లను దర్శించలేదు. కాని గురుదేవుల ఉపదేశం మేరకు నవగోపాల్​ నిత్యం తన కుటుంబ సభ్యులతో కలిసి చేతి తాళాలు, డోలు మొదలైన ప్రక్క వాద్యాలతో సంకీర్తన కార్యక్రమం కొనసాగిస్తూనే వచ్చాడు.

శ్రీరామకృష్ణులు నవగోపాల్​ను మరచిపోలేదు. 1885లో ఒక రోజు కిశోరీ దక్షిణేశ్వరానికి వచ్చినప్పుడు ఆయన ఇలా అడిగారు: “అవునూ, మూడేళ్ల క్రితం నీతోబాటు వచ్చిన ఆ వ్యక్తి ఎలా ఉన్నాడు? అతడు బాదుర్​–బాగన్​లో నివసించే వాడు. అతడు పెద్ద అధికారి; పేదలకు ఉచితంగా ఔషధాలు ఇచ్చేవాడు. అతణ్ణి చూస్తే, ఒక్కసారి నా వద్దకు రమ్మని చెప్పు.”

శ్రీరామకృష్ణులు తనను గురించి వాకబు చేశారని కిశోరీ ద్వారా విన్న నవ గోపాల్​ సంతోషించాడు, ఆశ్చర్యచకితుడయ్యాడు. అతడు ఇలా అనుకొన్నాడు: ‘శ్రీరామకృష్ణులను సర్వులూ గౌరవిస్తున్నారు, ఆయనను అవతార పురుషునిగా పరిగణిస్తున్నారు. అయినప్పటికీ ఇన్ని సంవత్సరాలు గడిచిపోయాక కూడా నాలాంటనిరర్థకుని ఆయన జ్ఞాపకం ఉంచుకొన్నారు.’ గురుదేవుల కరుణను తలచుకొన్న అతడి కళ్లు ఆర్ద్రమయ్యాయి. మరుసటి ఆదివారం భార్యా పిల్లలతో నవగోపాల్​ దక్షిణేశ్వరం వెళ్లాడు. మళ్లీ అక్కడకు రావడంలో ఇంత జాప్యం ఎందుకు అయిందని గురుదేవులు అతణ్ణి అడిగారు. కుటుంబ బాధ్యతలతో తీరిక లేకపోయిందని నవ గోపాల్​ జవాబు చెప్పాడు. గురుదేవుల ఉపదేశం మేరకు అతడు గత మూడేళ్లుగా అనునిత్యం భగవన్నామ సంకీర్తన చేస్తూనేవున్నాడు. ఇకపై సన్నాహక భక్తితో తనను పరిమితం చేసుకోవలసిన అవసరం లేదని శ్రీరామకృష్ణులు అతడికి చెప్పారు. తరువాత తమను మూడుసార్లు కలుసుకోమనీ, ఉత్కృష్ట భక్తిని సంతరించు కోవడానికి అది చాలుననీ కూడా ఆయన అతడికి సలహా ఇచ్చారు.

హౌరా జిల్లాలోని బేగంపూర్​ అనే గ్రామంలో నవగోపాల్​ 1832లో జన్మిం చాడు. హాండర్సన్​ కంపెనీలో మూడు వందల రూపాయలు పుచ్చుకొంటున్న పెద్ద ఉద్యోగి అతడు. అతడి బలిష్ఠమైన దేహం నల్లని ఛాయలో ఉండేది. ఆతడి వదనం ఆనందంతో వెలిగిపోతూ ఉండేది. అతడు నిరాడంబరుడు, ఉదారుడు, దైవభక్తుడు. ఇద్దరు భార్యల మరణానంతరం నవగోపాల్​, నిస్తారిణీ దేవిని వివాహం చేసుకొన్నాడు. క్రమేణా నవగోపాల్​ కుటుంబం శ్రీరామకృష్ణులకు సన్నిహితం కాసాగింది. నవగోపాల్​ తరచూ దక్షిణేశ్వరం సందర్శించసాగాడు. శ్రీరామకృష్ణులు నిస్తారిణీదేవి పిల్లల పట్ల మక్కువతో ఉండేవారు, ముఖ్యంగా సురేష్​ పట్ల. ఆరేళ్ల వయస్కుడైన సురేష్​ బాగా పాడడమే కాక, చక్కగా తబలా వాయించేవాడు.

ఈ కాలఘట్టంలో తరచూ భక్తులు ఆదివారాలలో తమ ఇళ్లలో ఉత్సవాలు ఏర్పాటు చేసి శ్రీరామకృష్ణులనూ, ఇతర భక్తులనూ ఆహ్వానించేవారు. వారు శ్రీరామ కృష్ణులను వినోదపరచడం కోసం ప్రత్యేకంగా గాయకులను, సంకీర్తనానంతరం షడ్రశోపేతమైన విందు కూడా ఏర్పాటు చేసేవారు. ఒక సందర్భంలో నవగోపాల్​కు అలాంటి ఉత్సవాన్ని ఏర్పాటు చేయాలనే కోర్కె కలిగింది. శ్రీరామకృష్ణులు అతని ఇంటికి విచ్చేయడానికి అంగీకరించారు. ఉత్సవ ఏర్పాట్లు చేయడంలో అందెవేసిన రామచంద్ర దత్తా నేతృత్వంలో నవగోపాల్​ తన ఇంట్లో జరుపుకోనున్న ఉత్సవానికి అన్ని ఏర్పాట్లు పూర్తిచేశాడు. నవగోపాల్​ పూజా మందిరాన్ని చక్కగా అలంకరించి, హరికథ చెప్పడానికి ఒక పండితుణ్ణి నియమించాడు. గురుదేవులు విచ్చేయగానే పండితుడు హరికథను ఆపుచేశాడు. ప్రాంగణంలో నిలబడి ఉన్న వైష్ణవగాయకుడు కృష్ణ సంకీర్తన ప్రారంభించాడు.

పూజామందిరంలో శ్రీరామకృష్ణులు ఆసీనులయ్యారు. కాని హఠాత్తుగా ఆయన లేచి గబగబా ప్రాంగణంలోకి వెళ్లి చేత పిల్లనగ్రోవి పుచ్చుకొనివున్న కృష్ణుని భంగి మలో నిలబడ్డారు. అలా నిలబడి ఆయన ప్రగాఢ సమాధిమగ్నులైనారు. నవగోపాల్​ పెద్ద పువ్వుల దండను తెచ్చి ఆయన కంఠసీమన అలంకరించాడు. చక్కని సువా సనలు వెదజల్లుతూవున్న ఆ పువ్వుల దండ గురుదేవుల పాదాలను తాకుతూన్నది. భక్తులు గురుదేవులను పరివేష్టించి బృందగానం రీతిలో సంకీర్తన గానం చేయ సాగారు. వారిలో కొందరు భావపారవశ్య స్థితిని పొందారు. శ్రీరామకృష్ణులు మామూలు స్థితిలోకి వచ్చిన తరువాత, తమ ఆసనంలో కూర్చున్నారు. కాని ఆ భావపారవశ్య స్థితి కొనసాగింది. ఆ సమయంలో ఏదైనా వరం గురుదేవులను అడగమని రామ్​, నవగోపాల్​తో చెప్పాడు. నవగోపాల్​ గురుదేవులకు సాష్టాంగ ప్రణామం చేసి ఇలా అన్నాడు: “నేను ప్రాపంచికతలో మునిగి ఉన్నాను. దీన్నుండి బయటపడే మార్గం చూపండి.” అందుకు గురుదేవులు, “కలత చెందకు. నువ్వు ఏ సాధనా చేయలేని పక్షంలో రోజుకు ఒక్కసారి నన్ను స్మరించు” అన్నారు.

అప్పుడు గురుదేవుల ముఖారవిందాన దేదీప్యమానమైన ప్రకాశం ద్యోతక మవడం నవగోపాల్​కు కానవచ్చింది. మొదట దృష్టి భ్రమ ఏమో అనుకొని, కళ్లను కడుగుకొని మరీ చూశాడు. కాని అదే ప్రకాశం కనిపించింది. ఆశ్చర్యచకి తుడై తన సోదరుడైన జయగోపాల్​ను పిలిచి గురుదేవులలో ఏదైనా మార్పు కనిపిస్తున్నదేమో చూడమన్నాడు. “లేదు, ఆయన మామూలుగానే కనిపిస్తున్నారు” అని జయగోపాల్​ జవాబిచ్చాడు. గురుదేవులు కరుణించి తమ దివ్యప్రకాశమాన మైన రూపును కనబరచారని చివరకు నవగోపాల్​ గ్రహించాడు.

ఈలోపు నిస్తారిణీదేవి విందు భోజనం సిద్ధంచేసి గురుదేవులను లోపలకు తోడ్కొని వెళ్లింది. అక్కడ అప్పటికే పలువురు భక్తురాండ్రు ఉన్నారు. వారందరూ గురుదేవుల పాదధూళి స్వీకరించారు. గురుదేవులు ఆశీనులవగానే, నిస్తారిణి వంట కాలను వడ్డించసాగింది. గురుదేవులకు ఎంతో ఇష్టమైన సందేష్​ను (ఒక రకమైన తీపి తినుబండారం) తెచ్చి, స్వహస్తాలతో ఆయనకు తినిపించగోరింది. ఆమె మనస్సులోని ఆ ఆలోచనను శ్రీరామకృష్ణులు గ్రహించారు. “ఏమిటి? నీ చేతితో నాకు తినిపించగోరుతున్నావా?” అని అడిగారు. ఒక క్షణం ఆగి నవ్వుతూ, “సరే. అలాగే తినిపించు” అన్నారు. గురుదేవుల నోట్లో ఒక మిఠాయి పెట్టగానే ఏదో విచిత్రశక్తి (కుండలినీ శక్తి) ఠక్కున దానిని మ్రింగివేయడం నిస్తారిణి గమనించింది. దాంతో ఆమె భయపడి, గురుదేవులకు తినిపించడం ఆపింది. స్వయంగా గురుదేవులే మెల్లగా తిని, ప్రసాదం ఆమెకు ఇచ్చారు. అతిథులు తినకుండా తాను తినడానికి ఆమెకు మనస్కరించలేదు. కాని గురుదేవులు నచ్చచెప్పిన తరువాత ఆమె కాస్త ప్రసాదం పుచ్చుకొని తక్కిన ప్రసాదాన్ని క్రిందికి పంపించింది. గురుదేవుల నోట నిస్తారిణి ఏదో చూసినదన్న వార్త క్షణాల్లో భక్తులలో ప్రాకింది. తక్షణమే అక్కడ కోలాహలం చోటుచేసుకొంది. భక్తులందరూ గురుదేవుల ప్రసాదాన్ని భక్తిప్రపత్తులతో పుచ్చుకొన్నాడు. ఆ కోలాహలం విని గురుదేవులు నిస్తారిణితో, “ఆ ప్రసాదాన్ని ముందుగా నిన్ను పుచ్చుకోమని ఎందుకు చెప్పానో తెలుసా? అతిథులకు పంచిపెట్టిన తరువాత ఏమీ మిగలదని నాకు తెలుసు?” అని చెప్పారు. పిదప గురుదేవులు క్రిందికి దిగి వచ్చాక గాయకుడు మరికొన్ని పాటలు పాడాడు.

గురుదేవులతో అరమరికలు లేకుండా నిస్తారిణి మెలగేది. ఆధ్యాత్మిక జీవితంలో ఇదొక అరుదైన లక్షణం. ఈ విశిష్ట లక్షణం నిరాడంబరత, పవిత్రత, నిస్వార్థత నుంచి ఆవిర్భవిస్తుంది. ఇలాంటి స్వేచ్ఛాజీవులతో క్రీడించడానికి భగవంతుడు ఇష్టపడతాడు. ఎందుకంటే వీరు ప్రాపంచిక కోర్కెలతో ఆయనను వేధించరు కనుక. నిస్తారిణి గూర్చి శ్రీరామకృష్ణులు ఇలా అన్నారు: “ఆమె గొప్పవ్యక్తి. జగజ్జనని పది అవతారా లలో ఒక అవతారాంశం ఆమె.” మరో సందర్భంలో ఆయన, “భార్య ప్రభావం మూలంగా నవగోపాల్​ మాయ నుంచి తప్పించుకోగలిగాడు” అన్నారు.

నిస్తారిణిని గురుదేవులు ఎంతగానో అభిమానించేవారు. తమ పాదాలను స్పర్శించడానికి ఆమెను అనుమతించేవారు. కాలాంతరంలో గురుదేవుల సాంగత్యంలో జరిగిన కొన్ని సంఘటనలను ఆమె ఇలా చెప్పింది: “నేను వచ్చినప్పుడు, గదిలోని పురుషుల నందరినీ బయటకు పంపించి, నాతో ఒంటరిగా మాట్లాడేవారు. తనలో ఏం చూసి నేను తరచూ దక్షిణేశ్వరానికి వస్తున్నానని ఒకసారి ఆయన నన్ను అడి గారు. అందుకు నేను, ‘వివరించి చెప్పడం నాకు అసాధ్యం. ఏది ప్రహ్లాదుణ్ణి తండ్రిని మరపింపచేసిందో, ధ్రువుణ్ణి తల్లితండ్రులను మరపింపచేసిందో అది మీలో నాకు కనిపించింది’ అని జవాబిచ్చాను.

“ఒక మిత్రురాలు నన్ను హరినామస్మరణ చేయమంది. కాని అది నా మనస్సులో సందిగ్ధావస్థను కల్పించింది. ‘ఇక్కడ హరిని ప్రార్థిస్తున్నాను. కాని గురువు మూలంగానే ముక్తి లభిస్తుందని వినివున్నాను’ అని నాలో నేను అనుకొన్నాను. శ్రీరామకృష్ణుల దర్శనార్థం దక్షిణేశ్వరానికి వెళ్లినప్పుడు, నా సందిగ్ధావస్థను గూర్చి వివరించడానికి మునుపే ఆయన, ‘గురుమా హరీ అభిన్నులు’ అన్నారు.”

మరొక సందర్భంలో శ్రీరామకృష్ణుల అనుకరణశక్తిని చూసి నిస్తారిణి దిగ్భ్రమ చెందింది. శ్రీరామకృష్ణులు చీర కట్టుకొని, గాజులు నగలు ధరించారు. భర్తను మరిన్ని నగల కోసం అర్థిస్తున్న ప్రాయంలోని భార్యలా ఆయన నటించి చూపారు. దాదాపు ఒక గంటసేపు పైగా ఆయన ఆ వినోదాన్ని కొనసాగించారు.

గురుదేవులు సర్వజ్ఞులనీ, భక్తుల హృదయపూర్వక ప్రార్థనలను ఆలకిస్తారనీ నిస్తారిణికి తెలియని విషయం కాదు. ఈ క్రింది సంఘటనను ఆమె సోదరి దేవమాతకు (లారాగ్లెన్​ అనే అమెరికన్​ భక్తురాలు) ఇలా వివరించి చెప్పింది:

ఒక ఆదివారం మేమందరం దక్షిణేశ్వరంలో ఉన్నాం. ఒక పేదస్త్రీ గురుదేవుల కోసం నాలుగు రసగుల్లాలు తెచ్చింది. గురుదేవుల గది నిండా భక్తులు ఉండడంతో గదిలోకి వచ్చి ఆయనకు వాటిని సమర్పించే సాహసం ఆమెలో లేకపోయింది. ఆమె నహబత్​ వసారా వద్దకెళ్లి, ఇంతదూరం శ్రమపడి వచ్చి గురుదేవులను చూడకుండానే వెళ్లిపోవలసి వచ్చిన దుస్థితికి విలపించసాగింది. ఆ నాలుగు రసగుల్లాలు తేవడం కూడా ఆమె ఆర్థిక స్థితికి మించిన పనే అని మాకు తెలుసు. ఆమె అలా విలపిస్తూవుండగా హఠాత్తుగా శ్రీరామకృష్ణులు గంగాభిముఖంగా ఉన్న ఆ గుండ్రని వసారావద్ద ప్రత్యక్షమయ్యారు. కాసేపు గంగానది వంక చూసి, గబగబా నహబత్​ వైపు నడవసాగారు. ఆ వసారా వద్ద కొచ్చి ఎవరి కోసమో వెతకుతూన్నట్లు అటూ ఇటూ చూడసాగారు. తరువాత ఆ పేదరాలిని చూసి ఆమెను సమీ పించి, ‘నాకు బాగా ఆకలిగా ఉంది. తినడానికి ఏమైనా ఇస్తావా?’ అని అడిగారు. ఆ స్త్రీ పరమానందభరితురాలై ఆయనకు తాను తెచ్చిన రసగుల్లా లను ఇచ్చింది. వాటినన్నింటిని ఆయన ఎంతో ఇష్టంగా తిని, తన గదికి తిరిగివచ్చారు. ఆమె పట్టరాని సంతోషంతో ఇంటికి తిరిగివెళ్లింది.”

తమను శరణుజొచ్చిన వారికి ఆశ్రయం ఇవ్వడం అవతారపురుషుని స్వాభావిక లక్షణం. ఆయన అవ్యాజానురాగం ఒక్క మానవులకే పరిమితం కాదు. జంతువులు సైతం ఆయన ఆశ్రయాన్ని పొందడం కద్దు. ఈ విలక్షణతను శ్రీరామకృష్ణులలో నిస్తారిణి గమనించకపోలేదు. ఆమె సోదరి దేవమాతతో ఇలా చెప్పింది: “ఒక సందర్భంలో ఒక పిల్లి తన కూనలతో శ్రీరామకృష్ణుల గదిలో ఆశ్రయం పొందింది. కొన్ని సమయాలలో తల్లి పిల్లి పరుపు మీద ఆయన కాళ్ల వద్ద పడుకొని నిద్రపోయేది. ఈయన క్రిందికి జరిగి తమ చేతులతో ఆ పిల్లిని తాకితే, వెంటనే అది ప్రణామం చేస్తూన్న భంగిమలో లేచి కూర్చునేది. ఆలయంలో ఆ పిల్లికి, దాని కూనలకు ఆహారం లభించడం లేదనుకొని, వాటిని ఏం చేయాలో అర్థం కాక ఆయన సతమతమయ్యారు. ఒక రోజు నేను వచ్చినప్పుడు, ‘నా కోసం ఒక పని చేసిపెడ తావా?’ అని అడిగారు. నేను చేతులు జోడించుకొని, ‘ఏ పనియైనా నేను చేసి పెడతాను’ అని చెప్పాను. మళ్లీ అదే ప్రశ్న అడిగారు, నేనూ అదే జవాబు ఇచ్చాను. అప్పుడాయన ఆ పిల్లుల విషయం చెప్పి, ‘ఆ పిల్లులు నన్ను ఆశ్రయించాయని మరచిపోకు. కనుక వాటిని జాగ్రత్తగా సంరక్షించు’ అన్నారు.

“ఆ పిల్లులను నేను ఇంటికి తీసుకువెళ్లాను. నేను దక్షిణేశ్వరానికి వెళ్లినప్పుడల్లా ఆయన ఆ పిల్లుల బాగోగులను గురించి, బాగా తింటున్నాయా? కూనలు పెద్ద వయ్యాయా? అంటూ క్షుణ్ణంగా విచారించేవారు. ఒకవేళ నేను ఆ పిల్లులను నిరాదరంగా చూసుకొనేవారికి ఇచ్చివేస్తానేమో అని ఆయన ఆందోళన చెందేవారు. మళ్లీ ఆయన నాతో, ‘ఆ పిల్లులు నన్ను ఆశ్రయించాయని మరచిపోకు’ అని నాకు జ్ఞాపకం చేసేవారు. ఒక సంవత్సరం గడుస్తూవుండా తల్లిపిల్లికి హఠాత్తుగా జబ్బుచేసి, అది చనిపోయింది. అది చనిపోతూన్నప్పుడు నేను దాని నోట్లో గంగాజలం పోసి, గురుదేవుల నామాన్ని ఉచ్చరించాను.”

గంగాపూజ పర్వదినం రోజు నవగోపాల్​ ఒక పడవను బాడుగకు తీసుకొని గిరీష్​ ప్రభృత భక్తులతో దక్షిణేశ్వరం వెళ్లాడు. ఆ పర్వదినం నాడు గంగాస్నానం చేయవచ్చా, చేయకూడదా అన్న విషయం గూర్చి వారు చర్చించారు. అప్పుడు వానకురుస్తూ ఉండడం, స్నానఘట్టం వద్ద అసంఖ్యాక జనం గుమిగూడి ఉండడం వలన వారు స్నానం చేయడం పట్ల ఉత్సుకత చూపలేదు. పైగా గురుదేవులను దర్శించుకొంటే, గంగాస్నానం కన్నా అధిక పుణ్యం లభిస్తుందని వారికి ప్రగాఢ విశ్వాసం. గురుదేవులను కలుసుకోగానే ఆయన, “ఏమిటి సంగతి? గంగా స్నానం చేయలేదా? నేడు దశాహార, పరమ పావనమైన రోజు. గంగలో తప్పక స్నానం చేయాలి” అన్నారు వారితో. వెంటనే ఆ భక్తులందరూ వెళ్లి గంగాస్నానం చేసి వచ్చారు.

1885 సెప్టెంబర్​ 1వ తేది శ్రీరామకృష్ణుల దర్శనార్థం నవగోపాల్​ దక్షిణేశ్వరం వెళ్లాడు. నాడు శ్రీకృష్ణ జన్మాష్టమి. గిరీశ్​తో సహా పలువురు భక్తులు వచ్చివున్నారు. గిరీష్​ త్రాగి ఉన్నాడు. గురువు, ఇష్టదైవం గురించిన ప్రస్తావన గిరీష్​ లేవనెత్తినప్పుడు శ్రీరామకృష్ణులు ఇలా చెప్పారు: “ఎవరైతే ఇష్టదైవమో ఆయనే గురువు రూపంలో వస్తాడు. పిదప గురువు ఇష్టదైవంలో లీనమైపోతాడు.”

ఒక భక్తుడు: గురువు శిరస్సు, శిష్యుడు పాదాలు.

గిరీష్​ (ఆనందంతో): అవునవును.

నవగోపాల్​: దీని అర్థం వినండి. శిష్యుడి శిరస్సు గురువుకు చెందింది. గురువు పాదాలు శిష్యుడికి చెందుతాయి. అర్థం అయిందా?

గిరీష్​: అది కాదు దాని అర్థం. తండ్రి తలమీద కుమారుడు కూర్చోవడం చూడలేదా? అందుకే శిష్యుని పాదాలు అని ప్రస్తావించారు.

నవగోపాల్​: కాని అప్పుడు శిష్యుడు తనను పసిపిల్లవాడిలా భావించుకోవాలి.

గురుదేవులు వారి వాగ్వాదాన్ని ఒక సాదృశ్యంతో పరిష్కరించారు. భక్తులు రెండు రకాలుగా ఉంటారు. ఒక రకంవారు పిల్లికూనల స్వభావాన్ని కలిగి ఉంటారు. పిల్లికూన పూర్తిగా తన తల్లి మీదనే ఆధారపడి వుంటుంది. తల్లి తనను తన ఇష్ట ప్రకారం చూసుకోనీ అనే ఉద్దేశంతో పిల్లికూన కేవలం, ‘మ్యావ్​, మ్యావ్​’ అని మాత్రమే అంటుంది.... మరో కోవకు చెందిన భక్తులుంటారు. వారి స్వభావం కోతిపిల్లలాంటిది. కోతిపిల్ల తానే స్వయంగా ఏదో విధంగా తల్లిని పట్టుకొని ఉంటుంది. ఈ కోవకు చెందిన భక్తులకు కొద్దిగా కర్తృత్వ భావన ఉంటుంది.... రెండు రకాల వారూ దైవభక్తులే... సమస్తమూ ఆయనే చేస్తున్నాడు. గురుమా ఆయనే, ఇష్టదైవమూ ఆయనే! మనకు భక్తిజ్ఞానాలను ప్రసాదించేది ఆయనే!

నవగోపాల్​ కుమారులలో ఒకరూ, కాలాంతరంలో రామకృష్ణ సంఘం సాధుమా అయిన అంబికానంద స్వామి తన స్మృతులలో ఇలా వ్రాశారు: “నా తల్లి దండ్రులు శ్రీరామకృష్ణుల భక్తులు. వారు తరచు దక్షిణేశ్వరం వెళ్లి ఆయనను దర్శించు కొనేవారు. మా అమ్మ గర్భం ధరించినప్పుడు, కుమారుడు జన్మిస్తే ఆతణ్ణి శ్రీరామ కృష్ణుల సేవకై అర్పిస్తానని మొక్కుకొన్నది. భగవదనుగ్రహం వలన నేను జన్మించాను. తన మొక్కును చెల్లించాలని ఆమె దృఢసంకల్పంతో ఉంది. వారాల పిల్లవాడిగా ఉన్నప్పుడు నన్ను పొత్తిగుడ్డల్లో ఉంచుకొని మా అమ్మ, నాన్నతో కలిసి దక్షిణేశ్వరం వెళ్లింది. ఆ సమయంలో శ్రీరామకృష్ణులు భావపారవశ్య స్థితిలో ఒంటరిగా నిలబడి వున్నారు. నా తల్లితండ్రులను చూడగానే ఆయన మా అమ్మతో, ‘ఓ, నా కోసం ఏం తెచ్చావు?’ అని అడిగారు. మా అమ్మ నన్ను ఆయన పాదాల వద్ద ఉంచి, ‘మీ కోసం దీనిని తీసుకువచ్చాను’ అంది. శ్రీరామకృష్ణులు నా వంక కొన్ని క్షణాలు చూసి, ఇలా వ్యాఖ్యానించారు: ‘ఓహ్​! ఎంత ముద్దుగా ఉన్నాడు! నాకు సమర్పి

స్తున్నారా? మంచిది.’ ఆయన నన్ను తమ ఒడిలోకి తీసుకొని, తమ కుడి అరచేతిని నా తలమీద ఉంచి ఆశీర్వదించి, మా అమ్మకు తిరిగి అందించి ఇలా అన్నారు: ‘ప్రస్తుతం ఈ బిడ్డను బాగా సంరక్షించు. కాని వీడు నాకు చెందిన వాడని మరచి పోకు. సముచిత కాలంలో నేను వీణ్ణి తిరిగి తీసుకొంటాను.’ కాలాంతరంలో నేను రామకృష్ణ సన్న్యాస సంఘంలో చేరినప్పుడు శ్రీరామకృష్ణులు నన్ను స్వీకరించారని భావించి అందరికన్నా మా అమ్మగారే ఎక్కువ సంతోషించారు.”

1886 జనవరి ఒకటవ తేది (కల్పతరువు పర్వదినం) కాశీపూర్​ గృహో ద్యానంలో శ్రీరామకృష్ణులు అనేకమంది భక్తులను దీవించి, వారిని తరింపచేశారు. ఆ మంగళప్రదమైన రోజు పలువురి భక్తుల ప్రార్థనలను ఆయన నెరవేర్చారు. నవగోపాల్​ను చూసి, రామచంద్ర దత్తా ఇలా అన్నాడు: “మహాశయా! ఏం చేస్తు న్నారు? నేడు గురుదేవులు కల్పతరువు అయినారు. ఇప్పుడే ఆయన వద్దకు వెళ్లండి. మీరు ఏదైనా అడగాలనుకుంటే, ఇదే సముచిత తరుణం.” ఒక్క పరుగులో నవగోపాల్​ గురుదేవుల వద్దకు వెళ్లి, ప్రణామం చేసి, “గురుదేవా, నా గతి ఏమిటి?” అని అడిగాడు. కొన్ని క్షణాలు యోచించి, “కొంత జపధ్యానాలు చేయగలవా?” అని శ్రీరామకృష్ణులు అడిగారు. అందుకు నవగోపాల్​ వినమ్రంగా ఇలా జవాబిచ్చాడు: “పలువురు పిల్లలు ఉన్న గృహస్థుణ్ణి నేను. అంతేగాక, గృహ కర్తవ్యాలలో తలమునకలై ఉంటాను. ఇక ఆధ్యాత్మిక సాధనలు అనుష్ఠించడానికి సమయం ఎక్కడ ఉంటుంది?” ఆ మాటలు విని శ్రీరామకృష్ణులు కాసేపు మౌనం వహించి, తరువాత, “భగవ న్నామాన్ని క్రమం తప్పకుండా రోజూ కొన్నిసార్లు జపించలేవా?” అని అడిగారు. “నాకు తీరిక ఉండకపోవచ్చు” అని జవాబిచ్చాడు నవగోపాల్​. “సరే నా పేరును కొన్నిసార్లు స్మరించగలవా?” అని ఆయన అడిగారు. “ఆ పని చేయగలను” అన్నాడు ఉత్సాహంగా నవగోపాల్​. అప్పుడు శ్రీరామకృష్ణులు, “అది చాలు. నువ్వు మరేమీ చేయనక్కరలేదు” అని చెప్పారు.

గురుదేవులు అస్వస్థతతో కాశీపూర్​లో బసచేసి ఉన్న తరుణంలో, ఆయనను తరచూ పరామర్శించడానికి నిస్తారిణి అక్కడకు వచ్చేది. వచ్చేటప్పుడు ఆయనకోసం మిఠాయిలు తేవడం మరచిపోయేది కాదు. ఆమె ఈ క్రింది ఉదంతం సోదరి దేవ మాతకు చెప్పింది: “నేను సంశయిస్తూ ఆయన ముందు నిలబడినప్పుడు, ‘నీకు ఏం కావాలి?’ అని ఆయన అడిగారు. ‘మీకు మిఠాయిలు ఇవ్వగోరుతున్నాను’ అన్నాను. ‘మంచిది’ అన్నారాయన. కొన్ని మిఠాయిలు ఆయనకు స్వయంగా తిని పించాను. అప్పటికీ అక్కణ్ణుండి నేను కదల్లేదు. ‘తృప్తి కలిగిందా? లేదా! ఇంకా ఏం కావాలి?’ అని నన్ను అడిగారు. నేను చేతులు జోడించి, ‘ఇంకా మరికొన్ని మిఠాయిలు మీకు తినిపించాలని ఉంది’ అన్నాను. మరికొన్ని మిఠాయిలు ఆయనకు తినిపించాను. అప్పటికీ నాకు తృప్తి కలగకపోవడం గుర్తించి, అదే ప్రశ్నను మూడవ సారి ఆయన అడిగారు. ఇంకా ఆయనకు తినిపించగోరుతున్నానని నేను చెప్పి నప్పుడు, ఆయన ఇలా అన్నారు: “వద్దు, ప్రస్తుతానికి చాలు. కాస్త ఆగు. నుమ్వా, ఇతరులూ సమర్పించిన మిఠాయిలనన్నీ నా సూక్ష్మశరీరం ద్వారా ఆరగించాలి.”

శ్రీరామకృష్ణుల చిత్తరువులకు సంబంధించిన మరొక ఉదంతం గూర్చి నిస్తారిణి, సోదరి దేవమాతకు ఇలా చెప్పింది: “ఒకసారి నేను కాశీపూర్​ గృహో ద్యానానికి వెళ్లినప్పుడు పలువురు దర్శనార్థులు ఉండడం వలన నేను మేడమీదకు (శ్రీరామకృష్ణుల గది మేడమీద ఉండేది) వెళ్లలేకపోయాను. నేను కొంతసేపు వేచి వున్న తరువాత, గురుదేవులు ఎవరి చేతనో తమ ఛాయాచిత్రాన్ని పంపి, ‘ఈ ఛాయా చిత్రాన్ని చూసి నేడు ఆమెను సంతృప్తి చెందమను’ అంటూ కబురు పంపారు. ఆ తరువాత, ఆ ఛాయాచిత్రం గూర్తి ప్రస్తావిస్తూ నాతో ఇలా చెప్పారు: ‘ఆ ఛాయా చిత్రం రైళ్లలోనూ, ఓడలలోనూ పయనిస్తుంది. జనం దానిని తమ జేబులలోను, చేతి గడియారాల మీద కూడా పదిలపరచుకొంటారు.’”

1886లో శ్రీరామకృష్ణుల మహాసమాధి తదనంతరం నవగోపాల్​, ఆయన భార్య శ్రీరామకృష్ణుల జ్ఞాపకాలతో జీవించారనడం అతిశయోక్తి కాదు. నవగోపాల్​ కార్యాలయం నుండి ఇంటికి తిరిగి వచ్చినప్పుడు, ఒక పనివాడు పటికబెల్లం సంచీతో ఇంటి ద్వారం వద్ద వేచివుండేవాడు. ‘జై రామకృష్ణా!’ అంటూ జయజయ ధ్వానాలు చేస్తూ నృత్యంచేస్తే, నవగోపాల్​ నుండి పటికబెల్లం ప్రసాదంగా తమకు లభిస్తుందని ఆ వాడలోని పిల్లలందరికీ బాగా తెలుసు. నవగోపాల్​ వీథిగుండా పోతూవున్నప్పుడు పిల్లలు, “జై రామకృష్ణ వస్తున్నాడు” అనేవారు. ఈ రీతిలో నవ గోపాల్​ ఆ ప్రాంతంలో లోకప్రియుడయ్యాడు. పటికబెల్లం కోసం పిల్లలు ఆతడి వద్దకు పరుగెత్తుకొని వెళ్లేవారు.

జీవిత ఆఖరి దశలో నవగోపాల్​ తన బసను కలకత్తా నుండి హౌరాలోని రామకృష్ణాపూర్​కు (గంగకు పశ్చిమ వైపు) మార్చాడు. అక్కడకు అతడు బసను మార్చడానికి ప్రధాన కారణం గురుదేవుల పేరుతో ఆ ప్రాంతం పేరుకు ఉన్న సాదృశ్యమే! తన నూతన గృహంలో శ్రీరామకృష్ణుల పింగాణీ విగ్రహాన్ని అతడు ప్రతిష్ఠించాలనుకొన్నాడు. ఆ ప్రతిష్ఠాపనోత్సవానికి వివేకానంద స్వామితోపాటు, పలు వురు గురుదేవుల శిష్యులనూ, భక్తులనూ అతడు ఆహ్వానించాడు. నాడు 1898 ఫిబ్రవరి 6వ తేది. బేలూర్​ మఠం నుండి పడవలో వివేకానంద స్వామి వచ్చి రామకృష్ణాపుర ఘట్టంలో దిగారు. ఆయన కాషాయాంబరాలతోపాటు ఒక తలపాగా కూడా ధరించివున్నారు. పాదరక్షలు ధరించకుండానే వచ్చారు. ఆయనను చూడడాని కోసం బాటకు ఇరువైపులా అనేకమంది గుమిగూడారు.

నవగోపాల్​ దంపతులు స్వామీజీని గౌరవపురస్సరంగా ఆహ్వానించారు. ఆయనను పూజామందిరంలోకి నిస్తారిణి తోడ్కొని వెళ్లింది. ఆ దంపతులు చేసిన ఏర్పాట్ల గురించి స్వామీజీ ప్రశంసిస్తూవుంటే, నిస్తారిణి వినమ్రంగా అలా అన్నది: “గురుదేవులను ఘనంగా పూజించి సేవించే సమర్థత మాకు ఏం ఉంది? మేం సామాన్య కుటుంబీకులం. మా పూజామందిరంలో గురుదేవులను ప్రతిష్ఠించి మమ్మల్ని దీవించండి.” స్వామీజీ వినోదంగా ఇలా జవాబిచ్చారు: “మీ గురుదేవులు పధ్నాలుగు తరాలలోనూ ఇలాంటి పాలరాతి గుచ్చు అమరిన గదిలో నివసించి ఉండలేదు. ఆయన తాటాకుల కుటీరంలో జన్మించారు, సౌకర్యాలను ఖాతరు చేయకుండా రోజులు వెళ్లబుచ్చారు. ఇక్కడ కాకుండా మరెక్కడ ఆయన అద్భుత సేవలందుకొంటూ జీవిస్తారు?” స్వామీజీ వ్యాఖ్యానం విని అందరూ నవ్వారు. ఆ సందర్భంలో ఆశువుగా స్వామీజీ ‘ఓం స్థాపకాయచ ధర్మస్య సర్వధర్మ స్వరూపిణే । అవతార వరిష్ఠాయ రామకృష్ణాయ తే నమః ॥’ అనే శ్రీరామకృష్ణుల ప్రణామ మంత్రాన్ని చెప్పారు.

1903లో నవగోపాల్​ తన కుటుంబంతో బృందావన తీర్థయాత్రకు వెళ్లి, అక్కడున్న బలరాం బసు ఆశ్రమగృహంలో బస చేశాడు. ఆ సమయంలో అక్కడ బ్రహ్మానంద స్వామి, తురీయానంద స్వామి తపస్సాధనలు అనుష్ఠిస్తున్నారు. నిరోది, బ్రహ్మానందస్వామికి సన్నిహితుడై, ఆయనకు శిష్యుడయ్యాడు. అతడు మంచి గాయకుడు. అతడు బ్రహ్మానంద స్వామికి సేవకుడయ్యాడు. ఆ సందర్భంలో బ్రహ్మానంద స్వామితో కలిసి నవగోపాల్​ ప్రయాగ, వింధ్యాచలం దర్శించి వచ్చాడు.

పదవీ విరమణానంతరం నిత్యం నవగోపాల్​ గంగలో స్నానం చేసి, ‘జై రామకృష్ణా!’ అంటూ నామస్మరణ చేస్తూ ఇంటికి తిరిగి వెళ్లేవాడు. పలువురు ఆ నామస్మరణలో పాల్గొనేవారు; వారందరికీ ఆతడు ప్రసాదంగా మిఠాయిలు పంచి పెట్టేవాడు. ధర్మ ఔషధశాల నుండి నిత్యం మందులు పంపిణీ చేయడం అతడు తన కర్తవ్యంగా స్వీకరించాడు. మరీ పేదవారికి ఆహారం కూడా ఇవ్వడం కద్దు. ప్రతి రోజు తన ఇంట్లో కీర్తన కార్యక్రమం ఏర్పాటుచేసేవాడు; ఇరుగుపొరుగు వారు ఆ కార్యక్రమంలో పాల్గొనేవారు. ఈ రీతిలో శ్రీరామకృష్ణుల సందేశాన్ని నవగోపాల్​ ప్రచారం చేయసాగాడు. ఆతడి పరిచయంతో అనేకులు శ్రీరామకృష్ణుల భక్తులయ్యారు. ఆతడి మనస్సు సదా శ్రీరామకృష్ణులలో లగ్నమై ఉండడం వలన మాయ ఆతణ్ణి ఆవరించలేకపోయింది. వివాహితురాలైన ఆతడి కుమార్తె మరణంతో కుటుంబంలోని ప్రతి ఒక్కరూ విచారంలో మునిగిపోయినప్పుడు నవగోపాల్​ ఇలా అన్నాడు: “ప్రతిదీ గురుదేవుల సంకల్పానుసారంగానే జరుగుతుంది. విలపించడం అనవసరం.”

1909లో, తన డభై ఏడవ ఏట నవగోపాల్​ కాలధర్మం చెందాడు. మరణించ డానికి ముందు భార్యనూ, ఇతర కుటుంబ సభ్యులనూ దీవిస్తూ ఇలా అన్నాడు: “నా కోసం దయచేసి దుఃఖీంచకండి. మానవ దేహానికి పతనం తప్పదు. నేను కర్తను కాను. గురుదేవులే సమస్తానికీ కర్తృత్వం వహిస్తున్నారు. మనం ఆయన పిల్లలం. మీ సంరక్షణ ఆయన చూసుకొంటారు. దుఃఖాన్ని వీడి శ్రీరామకృష్ణుల నామస్మరణ చేయండి.” ఆ తరువాత గురుదేవుల నామస్మరణ చేస్తూ నవగోపాల్​ తుదిశ్వాస విడిచాడు. ఆతడి ముఖారవిందాన మహదానందం తొణికిసలాడడం అక్కడున్న అందరికీ స్పష్టంగా కానవచ్చింది.

భర్త మరణానంతరం నిస్తారిణి అనేక సంవత్సరాలు జీవించింది. మాతృదేవి తోను, గురుదేవుల ప్రత్యక్ష శిష్యులతోను ఆమె సన్నిహితంగా మెలగేది. మఠంలోని సనాతీజ్యిసు లెవరికైనా తీవ్రంగా జబ్బు చేసినప్పుడు ఆమె వారిని తన ఇంటికి తీసుకొని వెళ్లి, కన్నబిడ్డల్లా వారికి సేవాశుశ్రూషలు చేసేది. ఆమె కుమారుడు సనాతీజ్యిసి కావడం వలన ఇతర సనాతీజ్యిసులు ఆమెతో అరమరికలు లేకుండా మెలగే వారు, ఆమెను అమితంగా గౌరవించేవారు. బ్రహ్మానంద స్వామి ఆమె ఇంట్లో కొంతకాలం బసచేశారు కూడా.

వివాహం జరగడానికి మునుపు తన మనుమరాలైన రాణిని, నిస్తారిణి బేలూరు మఠానికి తోడ్కొని వెళ్లి, బ్రహ్మానంద స్వామి దీవెనలు కోరింది. రాణి శిరస్సును స్పృశించి ఆయన దీవించారు. వాళ్లు వెళ్లిపోయిన తరువాత ఆయన శివానంద స్వామితో, “ఈమెకు వివాహం అవుతుందిగాని, సంసార జీవితం ఈమె నుదుటన వ్రాసిలేదు” అని చెప్పారు. వివాహానంతరం ఆమె అత్తగారి ఇంటి నుండి పుట్టింటికి తిరిగివచ్చేసింది. ఏదో తెలియరాని భీతి ఆమెను ఆవహించింది. పూజామందిరంలో గురుదేవుల ముందు, “గురుదేవా, నా జీవితాన్ని కాపాడు” అంటూ విలపించేది. నిస్తారిణి మళ్లీ రాణిని బేలూరు మఠానికి తీసుకొని వెళ్లింది. “మహరాజ్​, రాణికి వివాహం జరిగింది. కాని అత్తగారి ఇంటికి పోవడం ఆమెకు ఇష్టం లేనట్లుగావుంది” అని బ్రహ్మానంద స్వామికి చెప్పింది. అందుకు స్వామి, “మీ ఆరోగ్యం బాగాలేదు. పూజామందిరాన్ని ఎవరు చూసుకొంటారు? ఇకమీదట గురుదేవులను రాణి సేవిస్తుంది” అని చెప్పారు. అప్పుడు నిస్తారిణి ఆయనను ఇలా అడిగింది: “ఆమెకు సంసార జీవితం వ్రాసిపెట్టలేదని మీకు మునుపే తెలిస్ వుంటే, నా కెందుకు ముందే ఆ విషయం చెప్పలేదు. ఆమె వివాహానికి ఎంతో ధనం వ్యయం చేసివుండేదాన్ని కాను కదా!” “ఇది ఆమె విధి” అని స్వామి ప్రత్యుత్తరమిచ్చారు. ఆ తరువాత రాణికి ఆయన మంత్రదీక్ష నిచ్చారు. ఆమె సన్న్యాసినిలా జీవితం గడిపింది. రాణి కథ విన్న మాతృదేవి ఆమెతో ఇలా చెప్పారు: “అమ్మాయీ, ఈ సంసారం వేడి పెనం లాంటిది. దాని నుండి గురుదేవులు నిన్ను కాపాడారు.”

దక్షిణేశ్వరంలో పిల్లుల బాధ్యతను నిస్తారిణి పుచ్చుకొన్నప్పుడు శ్రీరామకృష్ణులు ఆమెను ఇలా దీవించారు: “నీకు అంతా మంచే జరుగుతుంది. నీ ఇష్టదైవ దర్శనం కలుగుతుంది.” ఆమె ఇష్టదైవం శ్రీరాముడు. ఒక రోజు ఆమె మంత్రజపం చేస్తూవుండగా తన ముందు శ్రీరాముడు ప్రత్యక్షమై ఉండడం ఆమెకు కనిపించింది. శ్రీరాముని పాదధూళి స్వీకరించబోతూవుండగా, శ్రీరాముని స్థానంలో తన ప్రియాతిప్రియమైన గురుదేవులు ఉండడం ఆమె చూసింది. అప్పుడు గురుదేవులు నవ్వుతూ, “నే నెవరో ఇప్పుడు నీకు తెలిసింది కదా!” అన్నారు.

వృద్ధురాలయ్యాక నిస్తారిణి జలోదర వ్యాధితో బాధపడసాగింది. అయినప్పటికీ గురుదేవుల సేవను ఆమె కొనసాగిస్తూనే వచ్చింది. పిల్లలను తన తలమీద గంగా జలం చిలకరించి వంట గదికి తీసుకొని వెళ్లమనేది. అక్కడ ఆమె గురుదేవుల కోసం సందేష్​ తయారుచేసేది. ఎవరైనా ఆమెను అంత శ్రమపడవద్దని చెప్పినప్పుడు వారితో ఆమె ఇలా అనడం కద్దు: “ఏమంటున్నారు? స్వయంగా నా చేతులతో గురుదేవులకు తినిపించాను. ఆయనను సేవిస్తానని వాగ్దానం చేసివున్నాను. నేను బతికి ఉన్నంత వరకు నా సేవ కొనసాగుతుంది.” లూచీ తదితర భక్ష్యాలు ఇతరులు వండినప్పటికీ, గురుదేవులకు ఎంతో ఇష్టమైన సందేష్​ మాత్రం ఆమే తయారుచేసేది.

ఆమె పడకబెట్టినప్పుడు, అపవిత్రుల గాలి సోకినా ఆమె భరించలేకపోయింది. అప్పుడు ఆమె శుశ్రూషకు బేలూరు నుండి సన్న్యాసులు పంపబడ్డారు. 1932 మార్చ్​ 20వ తేది శ్రీరామకృష్ణుల చిత్తరువును హృదయానికి హత్తుకొని, ఆయన నామస్మరణ చేస్తూ, ప్రగాఢ ధ్యానమగ్నురాలైన నిస్తారిణి ప్రాణం మెల్లగా అనంత వాయువుల్లో కలిసిపోయింది. ఆమె మరణవార్త విన్న శివానందస్వామి, బేలూరు మఠంలోని సన్న్యాసులతో ఇలా చెప్పారు:

“వారు కేవలం మానవమాత్రులు కారు; వారు గురుదేవుల సహచరులు. అవతార పురుషులతో పాటు ప్రతి యుగంలోను ఆయన దివ్యలీలలో పాల్గొనడానికి వారు కూడా వస్తారు. మాతృదేవి బృందావనానికి వెళ్లినప్పుడు (1886 – 87), ఒక రోజు ఆమె రాధారమణ్​ ఆలయానికి ఆరతి తిలకించ డానికి వెళ్లారు. అక్కడ నిరోద్​ తల్లి (నిస్తారిణి) వింజామరంతో శ్రీకృష్ణునికి వీవన చేయడం మాతృదేవి చూశారు. ఆ తరువాత మాతృదేవి, తమ సహ చరురాండ్రతో, ‘హారతి సమయంలో నవగోపాల్​ బాబు సతీమణి చామరంతో దేవునికి వీస్తూవుండడం నాకు కనిపించింది.’ ఆహా, గురుదేవుల పట్ల ఆమె కున్న భక్తిప్రపత్తులూ, ప్రేమా వర్ణనాతీతం! ఆమె బృందావన గోపికలలో ఒకరై ఉంటారు. ఒకసారి ఆమె కుమారులు ఆమెతో ఇలా చెప్పారు: ‘అమ్మా, నువ్వు గురుదేవుల గూర్చి అంతగా చెబుతూవుంటావు కదా! ఆయన మమ్మల్ని ఎంత ఇబ్బందికర పరిస్థితుల్లో ఉంచారో ఇప్పుడు చూడు. ఇక చాలు. ఇక మీదట ఆయన గురించి అతిగా చెప్పకు.’ అందుకు ఆమె ఇలా జవాబిచ్చింది: ‘మీరేమంటున్నారు? నేను గురుదేవులను ఎంతో అభిమానిస్తున్నాను. నా హృదయాన్ని ఆయన పాదపద్మాల వద్ద సమర్పించివేశాను. ఎంత మూర్ఖంగా మాట్లాడుతున్నారు!’....

“వారు తమను గురుదేవుల పాదపద్మాలకు సమర్పించుకొన్నారు. గురుదేవుల పట్ల ఆమె చూపిన ప్రేమాభిమానాలను తలచుకొనే కొద్దీ నా ఒళ్లు పులకరించిపోతుంది. స్వార్థం కేంద్రీకృతమైనది కామం, దైవం కేంద్రీ కృతమైనది ప్రేమ. నిరోది తల్లి ఎవరితోనో ఒకసారి ఇలా అన్నది: ‘నువ్వు రకరకాల ఆధ్యాత్మిక సాధనలు అనుష్ఠించి ఉండవచ్చు. కాని ఎలా మరణిం చాలో తెలుసుకోవడంలోనే నిజమైన విజయం ఉంది.’ ఆమె దానిని తన జీవితంలో ఋజువు చేసింది. గురుదేవుల చిత్తరువును హృదయానికి హత్తు కొంటూ, ఆయన నామాన్ని స్మరిస్తూ, ఆయన వద్దకే వెళ్లిపోయింది.”





	
		18 అధర్​లాల్​ సేన్​

		“మానవ జీవితం అశాశ్వతమైనది; పైగా సర్వాన్ని దిగమ్రింగే మృత్యువు ఎప్పుడు వచ్చిపడుతుందో ఎవరికీ తెలియదు. కాబట్టి వయస్సులో ఉన్నప్పుడే ఆధ్యా త్మిక సాధనలు ప్రారంభించాలి” అని మహాభారతం (శాంతిపర్వం, 175.16)వచి స్తున్నది. అధర్​ అల్పాయుష్కుడని తెలిసిన శ్రీరామకృష్ణులు ఒక రోజు అతడితో, “ఏం చేయగోరుతున్నా సత్వరమే చేసివేయి” అని చెప్పారు. సాధుసాంగత్యం నెరపి భగవత్సాక్షాత్కారం పొందమని గురుదేవులు తమ సలహాలో సూచించారు. గురుదేవుల సూచన అధర్​ అవగతం చేసుకొన్నాడు. రోజూ సాయంత్రం కార్యాలయం నుండి తిరిగి వచ్చేటప్పుడు శ్రీరామకృష్ణులను నిరంతరాయంగా ఆరు నెలలపాటు దర్శించు కొన్నాడు. ఇందుకోసం అతడు రోజు బండి బాడుగ క్రింద రెండున్నర రూపాయలు, రానూ పోనూ మూడు గంటల కాలం వెచ్చించాడు. కొన్ని సమయాలలో అతడు ఎంతగా అలసిపోయే వాడంటే గురుదేవుల గదిలోని తివాచీ మీదే నిద్రలోకి జారు కొనేవాడు. అధర్​ ఇలా నిద్రపోవడం చూసి కొందరు విమర్శించేవారు. అప్పుడు వారితో గురుదేవులు ఇలా చెప్పేవారు: “అసలు మీకు ఏం తెలుసు? ఇది జగ జ్జనని ఆవాసం. ఇది శాంతి ధామం. ప్రాపంచిక విషయాలు మాట్లాడకుండా అతడు నిద్రిస్తున్నాడు. అందులో తప్పేంలేదు. అయినప్పటికీ అటువంటి వారు కించిత్తు శాంతి పొందడం తథ్యం.” రాత్రి 10 గంటలకు ఆలయ సింహద్వారం తలుపులు మూసివేసే లోపే గురుదేవులు అధర్​ను నిద్రలేపి, ఇంటికి పంపించేవారు.

		అధర్​ మేనల్లుడైన బిపిన్​ బిహారీ సేన్​ తన స్మృతులలో ఇలా వ్రాసుకొన్నాడు: “ప్రతి రోజూ తన కార్యాలయం నుండి ఇంటికి తిరిగి వచ్చాక మా మేనమామ స్నానంచేసి, ఏదో కాస్త తిన్న తరువాత దక్షిణేశ్వరానికి వెళ్లేవాడు. ఆ రోజులలో మోటారు వాహనాలు లేనందు వలన ఆయన ఒక బాడుగ గుర్రబ్బండి మీద వెళ్లే వాడు. ఇంటికి తిరిగి వచ్చేసరికి అర్ధరాత్రి అయ్యేది. కొన్ని సమయాలలో ఆయన

			 అధర్​లాల్​ సేన్​
(1855-1885)  
		
		కుమార్తె, నేను ఆయనతో పాటు దక్షిణేశ్వరం వెళ్లేవారం. అటువంటి సందర్భాలలో ఇంటికి కాస్త పెందలకడనే వచ్చేవాడు.

		“ఒక రోజు ఆరాత్రిక సమయంలో మేం దక్షిణేశ్వరంలో ఉన్నాం. శ్రీరామ కృష్ణులు చేతులు జోడించి జగజ్జనని ముందు నిలబడి ఆమెనే తదేకంగా చూడ సాగారు. ఆయన పెదవులు కదలడం నేను గుర్తించాను. ఆరాత్రికం పూర్తికాగానే శంఖ నాదం వినవచ్చింది. తన భుజాల మీదుగా వ్రేలాడుతున్న ధోవతి అంచును చేత బుచ్చుకొని జగజ్జనని పాదాలను తాకారు. ఆ వస్త్రాన్ని తన తలకు తాకించి తమ గదిలోకి వెళ్లిపోయారు. జగజ్జనని పాదాలకు తన చేతి స్పర్శ వలన ఎలాంటి నొప్పి లేదా అసౌకర్యం కలుగరాదని ఆయన ఎంతో జాగ్రత్త వహించారు. ఆల యంలో ఉన్నంత దాకా ఆయన జగజ్జననిని స్తుతిస్తూనే ఉన్నారని సదా కదలాడుతున్న ఆయన పెదవులు చెప్పక చెప్పాయి.”

		అధర్​లాల్​ సేన్​ 1855 మార్చ్​ 2వ తేది కలకత్తాలోని అహిరిటోలా అనే పేటలో జన్మించాడు. అతడి తండ్రి రామగోపాల్​ సేన్​. తల్లిపేరు తెలియరాలేదు. ఈ దంపతులకు ఇద్దరు కుమార్తెలు, ఆరుగురు కుమారులు జన్మించారు. అధర్​ వారి ఐదవ కుమారుడు రామగోపాల్​ సంపన్నుడైన నూలు వ్యాపారి. కొంతకాలం తరువాత తన పెద్ద కుటుంబానికి సరిపడే రీతిలో కలకత్తాలోని బెనియటోలా వీథిలో ఒక క్రొత్త ఇల్లు కట్టించాడు. కుటుంబ సంప్రదాయం ప్రకారం అధర్​కు పన్నెండవ ఏట, 1867లో వివాహం జరిగింది.

		బాలుడుగా ఉన్నప్పుడే అధర్​ వయస్సుకు మించిన పరిపక్వతను సంతరించు కొన్నాడు. చదువులో అతడు అసాధారణ ప్రతిభాశాలి. ఆంగ్ల సాహిత్యంలో అతడికి డఫ్​ ఉపకారవేతన బహుమతి లభించింది. 1877లో అతడు ప్రెసిడెన్సీ కళాశాల నుండి పట్టభద్రుడయ్యాడు. స్వతహాగా అతడు కవి. 19 ఏళ్ల వయస్సులోనే, 1874లో అతడి రెండు వంగ గీతాల సంకలనాలు ప్రచురింపబడ్డాయి. అవి లలితా సుందరి, మేనక. మూడు సంవత్సరాల తరువాత, పట్టభద్రుడు కావడానికి కాస్త ముందు నళిని, కుసుమ్​–కానన్​ అనే అతడి కవితా సంకలనాలు వెలువడ్డాయి. 1880లో అప్పటి భారతదేశ గవర్నర్​ జనరల్​ అయిన లిట్టన్​ ప్రభువు రచించిన The Wanderer ను వంగభాషలోకి అనువదించాడు. ఆ పుస్తకం లిట్టోనియన్​ పేర ప్రచురింపబడింది. వయస్సులో చిన్నవాడే అయినప్పటికీ అధర్​ కలకత్తా సాహితీ రంగం నుండి ఎంతో ప్రశంస పొందాడు. అతడి రచనలలో ఆదర్శప్రాయ మైన ఆతడి స్వభావమూ, తీవ్ర ధార్మికతా కానవస్తాయి. అంతేకాక లలితా సుందరి కవితా సంకలనంలో జంతుబలి, విగ్రహారాధనలను అతడు ప్రశ్నించిన వైఖరి క్రైస్తవ, బ్రహ్మసమాజ బోధనలు అతణ్ణి ఏ మేరకు ప్రభావితం చేశాయో కొట్టొచ్చినట్లు కనబడుతుంది. మేనకలో భగవంతుని ఉనికినే సంశయించాడు; కాని ఆ తరువాత కుసుమ్​–కానన్​ కవితా సంకలనంలోని ‘మహావీర్​’ కవితలో అద్వైత వేదాంత భావనలను అతడు కీర్తించాడు

		1879, ఫిబ్రవరి 10వ తేది చిట్టగాంగ్​లో (ప్రస్తుతం బంగళాదేశ్​లో ఉంది) డిప్యూటీ మేజిస్ట్రేట్​గా అధర్​ నియుక్తుడయ్యాడు. ఇది ఉన్నతోద్యోగం. అప్పటికి అతడి వయస్సు ఇరవై నాలుగేళ్లు మాత్రమే. ఆ ప్రాంతంలోని నది, సముద్రం, పర్వతాలు, సతతహరితారణ్యాలు చూసి అధర్​ పరవశించిపోయాడు. 1880లో అతడు ఉద్యోగరీత్యా పవిత్రమైన సీతాకుండం దర్శించి, దాని ప్రాచీనతను ఆకళింపు చేసుకొన్నాడు. పిదప ‘సీతాకుండం మందిరాలు’ పేరిట అతడొక చర్చాపత్రం రచిం చాడు. చర్చాపత్రాన్ని 1881, మార్చ్​ 2వ తేదీ రాయల్​ ఏసియాటిక్​ సొసైటీ సమావేశంలో చదివి వినిపించాడు. సొసైటీ సభ్యులు అధర్​ ప్రగాఢ పరిజ్ఞానానికి ముగ్ధులయ్యారు. 1880, జూలై 14వ తేదీ చిట్టగాంగ్​ నుండి జస్సోర్​కు అధర్​ను బదిలీ చేశారు; 1882 ఏప్రిల్​ 20వ తేదీ మళ్లీ అక్కణ్ణుండి అతణ్ణి కలకత్తాకు మార్చారు

		అన రచనల మూలంగా, తన పదవి ద్వారా బంకించంద్ర ఛటర్జీ, హరప్రసాద్​ శాస్త్రి (సహాధ్యాయి), మహేష్​చంద్ర న్యాయరత్న, కృష్ణదాస్​పాల్​ లాంటి ఆనాటి సుప్రసిద్ధ వ్యక్తులతో అధర్​కు పరిచయం ఏర్పడింది. పైన పేర్కొన్న రచయితల, పండితుల కన్నా అధర్​ పిన్నవయస్కుడైనప్పటికీ, వారంతా అతడి పట్ల గౌరవాదరణలు చూపారు.

		చిన్నతనంలో అధర్​కు భగవంతుని ఉనికి పట్ల సందేహం ఉన్నప్పటికీ, మౌలికంగా అతడు భక్తుడు. అతడి తండ్రియైన రాంగోపాల్​ శ్రద్ధాళువైన హైందవుడు; తమ ఇంట్లో వివిధ పండుగలు, ఉత్సవాలు అతడు జరిపించేవాడు. ఈ ధార్మికమయ మైన వాతావరణం సహజంగానే అధర్​ మనస్సులో చెరిగిపోని ముద్రవేసింది. రాంగోపాల్​ 1880, నవంబర్​ 16వ తేదీ మరణించాడు.

		కొందరు వైష్ణవ మిత్రుల ప్రభావం వలన అధర్​, శ్రీశ్రీచైతన్య చరితామృతం, శ్రీచైతన్య భాగవతం అధ్యయనం చేయనారంభించాడు. ఇండియన్​ మిర్రర్​, సులభ్​ సమాచార్​ వార్తాపత్రికలలో శ్రీరామకృష్ణుల గురించి చదివి, ఆయనను దర్శించు కోవాలని అధర్​ ఉబలాటపడ్డాడు. చిట్టచివరకు కలకత్తాకు అతడు మళ్లీ బదిలీ చేయబడిన తరువాత ఆ అవకాశం కలిగింది. 1883, మార్చ్​ 9వ తేదీ శుక్రవారం శ్రీరామకృష్ణ కథామృతంలో ‘మ’ ఇలా నమోదు చేశాడు:

		మధ్యాహ్న భోజనానంతరం శ్రీరామకృష్ణులు కాసేపు విశ్రమించారు. అధర్​, ఇతర భక్తులు క్రమంగా వచ్చి చేరారు. అధర్​సేన్​ శ్రీరామకృష్ణులను దర్శించడం ఇదే మొదటిసారి. అతడు డిప్యూటీ మేజిస్ట్రేటు. వయస్సు దాదాపు ముప్ఫై ఏళ్లు.

		అధర్​ (శ్రీరామకృష్ణులతో) : మహాశయా, మిమ్మల్ని ఒక ప్రశ్న అడగా లని ఉంది. దేవీ ప్రతిమల ముందు జంతుబలులు ఇవ్వడం సబబేనా? అది జీవహింస కాదా?

		శ్రీరామకృష్ణులు: ప్రత్యేక సందర్భాలలో శాస్త్రాలు బలిని విధిస్తు న్నాయి.... ప్రస్తుతం నా మనస్సు ఉన్న స్థితిలో నేను బలిని చూడలేను.... ఒక ఫలానా మనోస్థితిలో సర్వభూతాలలోను, చీమలో సైతం భగవంతుణ్ణి గాంచుతాను. ఆ స్థితిలో ఒక జీవి మరణించడం కనుక చూస్తే, మరణం దేహానికేగాని, ఆత్మ జనన మరణాలకు అతీతమైనదనే భావనతో సాంత్వన చెందుతాను.

		అతిగా విచారణ చేయకూడదు; జగజ్జనని పాదపద్మాల పట్ల భక్తి ప్రపత్తులు కలిగితే చాలు. మితిమీరిన విచారణ మనస్సును గందరగోళంలోకి దింపుతుంది. మడుగు ఉపరితలంలోని నీరు త్రాగితే, స్ఫటికంలాంటి స్వచ్ఛ మైన నీరు లభిస్తుంది. చేతులతో ఎక్కువ లోతున కుదుపుతే బురద నీరు వస్తుంది. కాబట్టి భక్తిని ప్రసాదించమని భగవంతుణ్ణి ప్రార్థించండి...

		ఒక భక్తుడు: భగవంతుణ్ణి దర్శించగలమా?

		శ్రీరామకృష్ణులు: తప్పక దర్శించవచ్చు. సాకారం, నిరాకారం – రెండిం టినీ దర్శించవచ్చు. భగవంతుని సాకారమైన చిన్మయరూపం దర్శింపవచ్చు. మానవ రూపం దాల్చిన భగవంతుని ప్రత్యక్షంగా దర్శించవచ్చు. అవతార మూర్తిని దర్శించడం సాక్షాత్తూ భగవంతుణ్ణి దర్శించినట్లే అవుతుంది. ప్రతి యుగంలోను ఈ ఇలలో భగవంతుడు మానవుడుగా అవతరిస్తున్నాడు సుమా!

		ప్రథమ సమావేశంలోనే శ్రీరామకృష్ణుల పట్ల అధర్​కు గొప్ప సద్భావం ఏర్ప డింది. భగవంతుని గురించిన ఆతడి సంశయాలు పటాపంచలయ్యాయి. గురు దేవులను ఆశ్రయించిన అతడికి శాంత్యానందాల అనుభూతి కలిగింది. అధర్​ తన అంతరంగ భక్తుల కోవకు చెందిన వాడని శ్రీరామకృష్ణులు గుర్తించి, అతణ్ణి తన సొంత మనిషిగా పరిగణించ నారంభించాడు.

		1883, ఏప్రిల్​ 8వ తేది శ్రీరామకృష్ణులను రెండవ సారి అధర్​ దర్శించాడు. తనతోపాటు కొందరు మిత్రులను కూడా తోడ్కొని వచ్చాడు. వారిలో పెద్ద కుమారుని మరణ శోకంతో మునిగివున్న శారదాచరణ్​ ఒకడు. ఇతడు పదవీ విరమణ చేసిన పాఠశాలల డిప్యూటీ ఇన్​స్పెక్టర్​. ధ్యానప్రార్థనలలో ఇతడు తన సమయాన్ని గడుపు తున్నాడు. ఇతడు అనుభవిస్తున్న పుట్టెడు దిగులు చూసి, ఇతణ్ణి గురుదేవుల వద్దకు సాంత్వన పొందడానికి అధర్​ తోడ్కొని వచ్చాడు. వీరు వచ్చినప్పుడు శ్రీరామకృష్ణులు సమాధిమగ్నులై ఉన్నారు. బాహ్యస్మృతి పొందిన తరువాత ఆయన భక్తులకు అమూల్యమైన కొన్ని ఉపదేశాలు చేశారు. పిదప అధర్​ నుండి అతడి మిత్రుని పుత్ర శోకం గూర్చి విని ఆయన ఇలా పాడసాగారు: “యుద్ధానికి యుద్ధానికి సిద్ధపడుము యుద్ధానికి । ముందుముందు కురకవోయి వేచి ఉరుకు యుద్ధానికి ॥ సిద్ధమయ్యె మృత్యువిదె, మ్యాహబద్ధమగుచు నెత్తి । చుట్టుముట్టి పోరుసలుప వచ్చె చూడు! మానవా!.....”

		తరువాత ఆయన ఇలా చెప్పారు: “నువ్వేం చేయగలవు? మృత్యువును ఎదుర్కోడానికి సిద్ధంగా ఉండు. మృత్యుదేవత ఇంట్లో ప్రవేశించింది. భగవంతుని నామరూపాలనే అస్త్రాలతో మృత్యువుతో యుద్ధం సాగించు. భగవంతుడొక్కడే కర్త...... నీ ముక్త్యారునామాను భగవంతుని కివ్వు. సజ్జనునిపై భారం మోపినప్పుడు నీకు దుఃఖం వాటిల్లదు. ఆయన సంకల్పం మేరకే జరుగుతుంది గాక!”

		అధర్​ అల్పాయుష్కుడని ఎరిగివున్న శ్రీరామకృష్ణులు తమ గదికి ఉత్తరం వైపున ఉన్న వసారాలోకి అతణ్ణి తోడ్కొని వెళ్లి ప్రత్యేకంగా ఉపదేశమిచ్చారు. ఇది జరిగిన పద్ధెనిమిది నెలలకు అధర్​ మరణించాడు.

		శ్రీరామకృష్ణులు (అధర్​తో) : నువ్వు డిప్టీవి (డిప్యూటీ మేజస్ట్రేటు). భగవత్కృపతో నీకు ఈ పదవి లభించింది. ఆయనను మరచిపోవద్దు. కాని మానవులంతా ఏదో ఒక రోజు ఒకే బాట మీదుగా నడచిపోవలసి ఉంది. మనం ఈ లోకంలో కేవలం కొన్ని రోజులు మాత్రమే ఉండబోతాం.

		సంసారం ఒక కర్మభూమి. కర్మలు చేయడానికి ఇక్కడకు వచ్చాం. గ్రామాలలో కొందరి ఇళ్లు ఉంటాయి. కాని వారు కలకత్తాకు ఉద్యోగార్థం వస్తారు.

		కొంత పని చేయవలసిన అవసరం ఎంతైనా ఉంది. ఇదీ ఒక సాధనే. ఆ కర్తవ్యాలను సత్వరం పూర్తిచేసుకోవాలి. స్వర్ణకారుడు బంగారాన్ని కరిగించేటప్పుడు మూసను నిప్పులో ఉంచగానే, ఒక చేత్తో కొలిమితిత్తి కొడుతూంటాడు, రెండో చేత్తో విసనకర్రతో విసురుతూంటాడు. నోట్లో ఊదుడు గొట్టం ఉంచుకొని ఊపిరి తిప్పుకోకుండా గాలి ఊదుతాడు. ఇలా అన్ని పనులూ ఏకకాలంలో చేస్తేనే నిప్పురాజుకొని బంగారం కరుగుతుంది. ఆ తరువాత అతడు సేద తీర్చుకొని, తన పరిచారకుణ్ణి ధూమపానం కోసం హుక్కా సిద్ధం చేయమంటాడు. అంతదాకా అతడి ముఖం ఎర్రబారి, చమటలు పట్టి ఉంటుంది. కాని ఇప్పుడతడు ధూమపానం చేయగలడు.

		గట్టి పట్టుదల ఉండాలి; అప్పుడు మాత్రమే ఆధ్యాత్మిక సాధనలు సాధ్యపడతాయి. దృఢసంకల్పం చేసుకోవాలి.

		భగవన్నామ బీజాక్షరాలలో గొప్ప శక్తి ఉంది. ఆ శక్తి అవిద్యను నశింప చేస్తుంది. బీజం మృదువైనది, అంకురం లేతగా ఉంటుంది. అయినప్పటికీ అది కఠినమైన నేలను చీలుస్తుంది. నేల బీటలువారి అంకురానికి దారి ఇస్తుంది.

		కామినీ కాంచనాల మధ్య నివసిస్తే, అవి మనస్సుకు అన్యమనస్కతను కల్పిస్తాయి. అందువలన ఎంతో అప్రమత్తంగా మసలుకోవాలి... సర్వదా భగవంతుడి మీదనే మనస్సును నిలిపి ఉంచాలి. ప్రారంభంలో కొంత పరిశ్రమ చేయవలసి ఉంటుంది. తదనంతరం పింఛను అనుభవించవచ్చు.

		శ్రీరామకృష్ణులు సమాధిమగ్నులు కావడం ఈ సందర్భంలోనే అధర్​ మొట్ట మొదటిసారిగా చూశాడు. భక్తిగీతాలు వింటునప్పుడు తన మిత్రుడు శారదాచరణ్​ భావపారవశ్య స్థితిని పొందడం ఇదివరలో అధర్​ చూసివున్నాడు. కాని ఆ సమ యంలో శరదాచరణ్​ ముఖం బాధ, దుఃఖంతో నిండివుండడం అతడు గమనించక పోలేదు. శ్రీరామకృష్ణుల ముఖారవిందాన తొణికసలాడిన పరమానందాన్ని తనివితీరా చూసి అధర్​ ఆనందపరవశుడయ్యాడు. తరువాత అధర్​, శారదాచరణ్​తో ఇలా చెప్పాడు: “నీ అచేతనావస్థను చూసి నేను చిరాకుపడేవాణ్ణి. అంతరంగంలో నువ్వు అనుభవిస్తూన్న దిగులూ, దుఃఖమూ ఆ స్థితి సూచిస్తూన్నట్లు నేను భావించేవాణ్ణి. దివ్య పారవశ్యం ఎన్నడైనా దుఃఖాన్ని కలిగిస్తుందా? శ్రీరామకృష్ణుల పరమానంద పారవశ్య స్థితి నా కళ్లు తెరిపించింది. ఈయన పారవశ్య స్థితి కూడా నీ స్థితి మాదిరిగానే ఉండి ఉంటే, మళ్లీ నేను ఇక్కడకు రావడం అసాధ్యం.”

		అధర్​లో అనేక సలక్షణాలు ఉన్నాయి; గురుదేవుల ఉపదేశాలను తు.చ. పాటించాలని అతడు తహతహ చెందేవాడు. గృహస్థుడు తన మనస్సును భగ వంతునిపై నిమగ్నం చేయాలంటే సాధుజన సాంగత్యమే సులభమైన మార్గమని శ్రీరామకృష్ణులు అధర్​తో చెప్పారు. అందువలన దక్షిణేశ్వరానికి స్వయంగా తను వెళ్లడమే కాకుండా, గురుదేవులను తరచూ తన ఇంటికి ఆహ్వానించి ఒక ఉత్సవం లేదా సంకీర్తన అధర్​ నిర్వహించేవాడు. 1883, జూలై 14వ తేదీ శ్రీరామకృష్ణులు అధర్​ ఇంట రాజ్​నారాయణ్​ చండీ పారాయణ వినడానికి విచ్చేశారు. “నా కేదీ ఇక భయము, మృతి యన నిర్భయము, నా కేదీ మృతి భయము, లేదిక నాకే భయము....” అని రాజ్​నారాయణ్​ పాడుతూన్నప్పుడు శ్రీరామకృష్ణులు ప్రగాఢ సమాధిమగ్నులయ్యారు.

		జూలై 21వ తేదీ శ్రీరామకృష్ణులు మళ్లీ అధర్​ ఇంటిని పావనం చేశారు. నాడు శ్రీరామకృష్ణులను దర్శించాలని అతడు అమితంగా వ్యాకులత చెందాడు. ఆయన రాక గురించి అతడికి కచ్చితంగా తెలియదు. గురుదేవులను చూడగానే అధర్​ సంతోషంపట్టలేక, “మీరు ఇక్కడకు వచ్చి చాలా రోజులు అయింది. నేడు మీరు రావాలని భగవంతుణ్ణి ప్రార్థించాను, కంట తడిపెట్టుకొన్నాను” అన్నాడు. ఆ మాట విని శ్రీరామకృష్ణులు ప్రసన్నులై, నవ్వుతూ, “ఏమంటున్నావు?” అని అడిగారు.

		జనానికి ఆధ్యాత్మిక జ్ఞానం అందించడానికే అవతార పురుషులు ఈ లోకంలో భక్తులతో కలిసి జీవిస్తారు. నిజమైన ఆధ్యాత్మిక జిజ్ఞాస ఉన్న వ్యక్తి తారసపడితే వారు తక్షణమే స్పందిస్తారు. 1883, ఆగష్ట్​ 18వ తేదీ శ్రీరామకృష్ణులు మళ్లీ అధర్​ ఇంటికి వెళ్లారు. అధర్​ ఇంటి చావడి గదిలో ఆయన భావపారవశ్య స్థితిలో పాడారు, నృత్యంకూడా చేశారు. ఆ స్థితిలో ఉన్నప్పుడే ఆయన అధర్​తో, “నాయనా, నువ్వు ఎవరి నామాన్ని కీర్తించావో, ఆ దైవాన్నే ధ్యానించు” అన్నారు. ‘మ’ కథా మృతంలో ఈ ఉదంతాన్ని ఇలా వ్రాశాడు: “ఇలా అంటూ ఆయన తమ వేలితో అధర్​ నాలుకను స్పృశించి దాని మీద ఏదో వ్రాశారు. ఈ విధంగా శ్రీరామకృష్ణులు అధర్​కు దీక్షను ఒసగారా?”

		1884 మార్చిలో భారత ప్రభుత్వం అధర్​ను కలకత్తా విశ్వవిద్యాలయ ఆర్ట్స్​ విభాగ సభ్యునిగా నియమించింది. జనబాహుళ్యంలో విద్యావ్యాప్తి గావించడా నికి సదవకాశం లభించిందని అధర్​ ఎంతో ఆనందించాడు. దాంతో తన కార్యాలయ బాధ్యతలతోపాటు, విద్యాసంబంధిత విభిన్న సంఘాల సమావేశాలలో పాల్గొనవలసి రావడంతో అతడికి క్షణం కూడా తీరిక లేకుండాపోయింది. ఈ కారణం వలన కొంతకాలం దాకా గురుదేవులను దర్శించుకోలేకపోయాడు. 1884, మార్చి 24వ తేదీ గురుదేవుల దర్శనార్థం అతడు దక్షిణేశ్వరం వెళ్లాడు.

		శ్రీరామకృష్ణులు: ఏమోయ్​, ఇన్ని రోజులుగా ఎందుకు రాలేదు?

		అధర్​: మహాశయా, ఎన్నో పనులలో తలమునకలై ఉన్నాను. పాఠశాల సమితి సమావేశం, ఇంకా ఇతరత్రా సమావేశాలు.

		శ్రీరామకృష్ణులు: పాఠశాలలు, సమావేశాలు అంటూ వాటిలో మునిగి పోయి తక్కిన వన్నిటినీ పూర్తిగా మరచిపోయినట్లున్నావు!

		అధర్​: అన్నీ నా మనస్సులో ఒక మూల దాగివున్నాయి. మీ చేయి ఇప్పుడు ఎలా ఉంది?

		శ్రీరామకృష్ణులు: నువ్వే చూడు, ఇంకా నయం కాలేదు. కాసేపయ్యాక శ్రీరామకృష్ణులు హఠాత్తుగా అధర్​తో ఇలా అన్నారు: “ఇలా చూడు. అవన్నీ – సమావేశాలు, బడి, కార్యాలయం తక్కినవన్నీ – అనిత్యాలు. భగవంతు డొక్కడే సత్యం, తక్కినవన్నీ మిథ్య. భగవంతుణ్ణి మనస్ఫూర్తిగా ఆరాధించాలి.

		అధర్​ మౌనంగా ఉండిపోయాడు.

		శ్రీరామకృష్ణులు: తక్కినదంతా మిథ్య. శరీరం, ఇదుగో ఈ క్షణం ఉంటుంది, అంతలోనే కనుమరుగై పోతుంది. జాప్యం చేయకుండా వెంటనే భగవంతుణ్ణి ఆరాధించాలి.

		కాని మీరు సర్వస్వమూ త్యజించనక్కర్లేదు. తాబేలు మాదిరి సంసా రంలో జీవించండి. తాబేలు నీటిలో తిరుగాడుతూ ఉంటుంది. కాని గుడ్లను గట్టుమీద పెడుతుంది. దాని మనస్సంతా గుడ్ల మీదే ఉంటుంది.

		అధర్​ చటుక్కున నలుగురితో కలుపుగోలుగా ఉండగోరడు. బహిరంగంగా అతడు ఉద్వేగభరితుడవడం ఎంతో అరుదు. కాని తన అంతరంగ భావనలను గురు దేవులకు వ్యక్తం చేయడానికి అతడు ఏనాడూ సంకోచించలేదు. శ్రీశ్రీచైతన్య చరితామృతంలో అధర్​ ఇలా చదివివున్నాడు: కస్తూరి లేదా నీలిపద్మం నుండి వెలు వడే పరిమళం పరిసరాలను ఆక్రమించే రీతిలో శ్రీకృష్ణుని మేనిగంధం కూడా పరిసరాలను క్రమ్మివేస్తుంది. దివ్యపరిమళాన్ని ఆఘ్రాణించలేని ముక్కు నిరుపయోగ మైన దాని క్రిందే లెక్క; అది కొలిమితిత్తిలా యాంత్రికంగా ఊపిరి పీలుస్తుంది. కృష్ణుని స్పర్శ, పరుసవేది స్పర్శలా భక్తుని హృదయాన్ని దీప్తిమంతం గావిస్తుంది. కృష్ణుని స్పర్శ పొందని వ్యక్తి దౌర్భాగ్యుడు, ఆతడి దేహం నల్లని ఇనుప ముక్క లాంటిది.

		ఇది మనస్సులో ఉంచుకొనే అధర్​ ఎంతో వినయంగా, “మహాశయా, మీరు నా ఇంటిని పావనంచేసి చాలా రోజులయింది. మా ఇంటి చావడి లౌకిక దుర్గంధభూయిష్ఠమైనట్లుగా ఉంది, అంతా అంధకారబంధురంగా తోస్తోంది” అన్నాడు. అధర్​ మాటలు విని శ్రీరామకృష్ణులు చలించిపోయారు. ఆయన హఠాత్తుగా లేచి నిలబడి భావపారవశ్య స్థితిలో అధర్​ శిరస్సును, హృదయాన్ని స్పృశించి, దీవించారు. వాత్సల్యపూరిత గద్గదస్వరంలో, “నేను మిమ్మల్ని నారాయణునిగా గాంచుతున్నాను. మీరు నా సొంతం” అన్నారాయన.

		ఒకసారి అధర్​, మహిమాచరణ్​ చక్రవర్తి ఇంటికి వెళ్లాడు. ఈ మహిమాచరణ్​ విద్యావంతుడూ, సంపన్నుడూ అయినప్పటికీ గర్విష్ఠి. ఇతడు తరచూ శ్రీరామకృష్ణుల దర్శనార్థం దక్షిణేశ్వరానికి వచ్చేవాడు. ఆ సమయంలో మహిమాచరణ్​ ఒక పండితుని వద్ద తంత్రశాస్త్రాన్ని అధ్యయనం చేస్తున్నాడు. కాసేపు అధర్​ ఆ పండితుని విశదీకరణ విన్నాడు; కాని ఆతడి వ్యాఖ్యానాన్ని ఆమోదించలేదు. పిదప వారు ముగ్గురూ ఆ విషయం మీద చర్చ ప్రారంభించారు. ఆ చర్చ ద్వారా వారు ఎలాంటి నిశ్చితాభి ప్రాయానికీ రాలేకపోయారు. శ్రీరామకృష్ణులు తాంత్రిక సాధనలు అనుష్ఠించడమే కాక, ఆ శాస్త్రం క్షుణ్ణంగా తెలిసినవారు కావడంతో, ఆయనను సంప్రదించాలని వారు నిర్ణయించారు. వెంటనే వారు దక్షిణేశ్వరానికి వెళ్లారు. వారి ముఖతా ఏమీ వినకుండానే శ్రీరామకృష్ణులు తంత్రశాస్త్రం గురించి మాట్లాడనారంభించారు. ఆయన మాటల సారాంశం వారు చర్చించుకొన్న శాస్త్రాంశం మీద నూత్న కాంతిని ప్రస రించింది. ఈ శ్రీరామకృష్ణుల పట్ల అధర్​కు గల విశ్వాసాన్ని ఈ సంఘటన ఎన్నో రెట్లు ఇనుమడింపజేసింది.

		“నేను జీవించి ఉన్నంత వరకు నేర్చుకొంటూనే ఉంటాను” అన్నారు ఒకసారి శ్రీరామకృష్ణులు. ఆయన శిష్యులకు నేర్పడమే కాక, వారి నుండి కూడా అనేక విష యాలు నేర్చుకొన్నారు. 1884, ఆగస్ట్​ 3వ తేది చిట్టగాంగ్​ సమీపంలో తాను దర్శిం చిన పావన తీర్థాలైన చంద్రనాథ్​ కొండలు, సీతాకుండం గూర్చి అధర్​, శ్రీరామ కృష్ణులతో చెప్పాడు. సంభాషణ మధ్యలో అధర్​ ఇలా ప్రస్తావించాడు: “సీతాకుండం ప్రాంతంలో నీళ్లలో మంటలు చెలరేగుతున్న ఒక బావిని చూశాను. సదాసర్వవేళలా నాలుకల్లా నీటి మీద అగ్నిజ్వాలలు చెలరేగుతూ ఉంటాయి.” అది విన్న శ్రీరామ కృష్ణులు ఆశ్చర్యపోతూ, “అదెలా సాధ్యం?” అని అడిగారు. “నీటిలో భాస్వరం ఉన్నందువలన అలా జరుగుతుంది” అని అధర్​ విశదీకరించాడు.

		1884, సెప్టెంబర్​ 6వ తేది సంకీర్తన వినడానికి శ్రీరామకృష్ణులు, అధర్​ ఇంటిని పావనం చేశారు. నరేంద్రుడు (వివేకానంద స్వామి), వైష్ణవచరణ్​ కొన్ని భక్తిగీతాలు పాడారు. వాటిని వింటూ శ్రీరామకృష్ణులు సమాధిమగ్నులయ్యారు. ఆ తరువాత స్వయంగా ఆయన పాడారు; ప్రేమోన్మత్త పారవశ్యంలో ఆయన నృత్యం చేశారు. అప్పుడు అధర్​ ఇంటి చావడి గదిలో ప్రగాఢ ఆధ్యాత్మిక వాతావరణం నెలకొంది. సంకీర్తన, భజనలు, నృత్యం – వీటి కోలాహలం వీథంతా వినవచ్చింది. దారిన పోయేవారంతా ఈ మధుర భగవన్నామాన్ని విని అధర్​ ఇంటి ముందు గుమి గూడారు. శ్రీరామకృష్ణులకూ, భక్తులకూ ఘనంగా విందు ఏర్పాట్లు అధర్​ చేయిం చాడు. విందు భోజనం ముగిసిన తరువాత శ్రీరామకృష్ణులు దక్షిణేశ్వరానికి తిరిగి వెళ్లిపోయారు.

		మర్నాడు శ్రీరామకృష్ణుల దర్శనార్థం అధర్​ వెళ్లాడు. కలకత్తా పురపాలక సంఘ ఉపాధ్యక్ష పదవి తనకు లభించేటట్లు జగజ్జననిని ప్రార్థించమని అతడు ఇంతకు మునుపే శ్రీరామకృష్ణులను కోరివున్నాడు. ఈ ఉద్యోగానికి నెలకు వేయి రూపాయల జీతం లభిస్తుంది. ఎలాగైనా ఆ ఉద్యోగం సంపాదించాలనే ఉద్దేశంతో అధర్​ కలకత్తాలోని పలువురు ప్రముఖులతో మాట్లాడాడు. కాని ఉద్యోగం కోసం అధర్​ పలువురిని పొగడ్తలలో ముంచెత్తడం గురుదేవులకు సుతరామూ ఇష్టంలేదు. అప్పుడాయన ఇలా అన్నారు: “నేను జగజ్జననితో, ‘అమ్మా, అధర్​ క్రమం తప్పకుండా వచ్చి నిన్ను దర్శించుకొంటున్నాడు. నీకు సమ్మతమైతే ఆతడికి ఆ ఉద్యోగం లభిస్తుంది గాక!’ అని అన్నాను. కాని అదే సమయంలో మళ్లీ ఆమెతో ఇలా అన్నాను: ‘అతడిది ఎంత అల్పబుద్ధి. నిన్ను భక్తిజ్ఞానాలు ప్రసాదించమని కోరకుండా అలాంటివి కోరుతున్నాడు.’”... మళ్లీ ఆయన ఇలా కొనసాగించారు: “నివృత్తే (మనస్సు అంతర్ముఖం కావడం) మంచిది, ప్రవృత్తి (మనస్సు బాహ్యసుఖాలకై పర్వులెత్తడం) మంచిది కాదు..... నీకున్న ఉద్యోగంతో సంతృప్తి చెందు. యాభై, నూరు రూపాయల ఉద్యోగాలకే జనం అర్రులుచాచే కాలం ఇది! మరి నువ్వో, మూడు వందలు సంపాదిస్తున్నావు!”.... అందుకు అధర్​ ఇలా జవాబిచ్చాడు: “సరే, నరేంద్రునికి కుటుంబ పోషణకై యాభై లేదా నూరు రూపాయలు లభించినా చాలు. నూరు రూపాయల ఉద్యోగానికి ప్రయత్నించడా?” వెంటనే శ్రీరామకృష్ణులు ఇలా అన్నారు: “లౌకికులు తమ సంపదను చూసి గొప్పగా భావించుకొంటారు. సంపదకు మించిన మహాభాగ్యం మరొకటి లేదనుకొంటారు.... కాని భగవంతుడు ధనాన్ని ఖాతరు చేస్తాడా? ఆయన భక్తుల నుండి కోరేదంతా జ్ఞానం, భక్తి, వివేక వైరాగ్యాలను మాత్రమే... విను. దీపం వెలిగిస్తే, దీపపు పురుగులకు కొదువ ఉండదు. భగవ త్సాక్షాత్కారం పొందినప్పుడు భక్తులకు సర్వం ఆయనే సమకూరుస్తాడు.”

		ప్రస్తుతం నిర్వహిస్తున్న పదవితోనే అధర్​ను సంతృప్తిపడమని శ్రీరామకృష్ణులు చెప్పినప్పటికీ, ఒక రోజు ఆయన సుసంపన్నుడూ, కలకత్తాలో చాలా పలుకుబడి గలవాడూ అయిన యదుమల్లిక్​ను కలుసుకొని అధర్​ ఉద్యోగ విషయంలో సహాయం చేయమని కోరారు. కొద్ది రోజుల తరువాత మళ్లీ యదుమల్లిక్​ను చూసినప్పుడు శ్రీరామకృష్ణులు అధర్​కు ఆ ఉద్యోగం లభించలేదని చెప్పారు. అధర్​ చిన్నవాడే కాబట్టి మళ్లీ అవకాశం వచ్చినప్పుడు ఆ ఉద్యోగం కోసం ప్రయత్నించవచ్చునని అతడు గురుదేవులతో చెప్పాడు.

		శ్రీరామకృష్ణులు ఎన్నడూ తమ భక్తులను సంసారం త్యజించమని ఒత్తిడి చేయలేదు. వారి వారి జీవన విధానాలలో పురోభివృద్ధి గాంచడానికి ఆయన సహాయం చేశారు. ఒకసారి అధర్​తో ఆయన, “నీలో యోగం భోగం రెండూ ఉన్నాయి” అన్నారు. కాని అదే సమయంలో తమ అనుంగు భక్తులకు అవసర మైనప్పుడు కఠోర సత్యాలను చెప్పడానికీ శ్రీరామకృష్ణులు సంకోచించేవారు కారు. ఒక సందర్భంలో ఆయన, అధర్​తో ఇలా చెప్పారు: “నువ్వు పండితుడివి, పైగా డెప్టీవి. కాని నువ్వు భార్యావిధేయుడివి. ముందుకు వెళ్లు. చందనవనానికి ఆవల వెండిగనులు, ఆ తరువాత బంగారు గనులు, పిదప వజ్రాల గనులు అంటూ ఎన్నో అమూల్యమైనవి ఉన్నాయి. కట్టెలుకొట్టే వాడొకడు అడవిలో కట్టెలు కొట్టు కొంటున్నాడు. ఒక బ్రహ్మచారి అతడితో, ‘ముందుకు వెళ్లు’ అని చెప్పాడు.”

		మరొక సందర్భంలో శ్రీరామకృష్ణులతోపాటు అధర్​, యదుమల్లిక్​ ఇంటికి సింహవాహినీదేవిని (దుర్గాదేవి మరొక నామం) దర్శించడానికి వెళ్లాడు. కాని సంప్రదాయనుసారం అతడు దేవికి ఏమీ సమర్పించలేదు. దీనిని గూర్చి శ్రీరామ కృష్ణులు అడిగినప్పుడు అధర్​, “మహాశయా, దేవుళ్లకు ప్రణమిల్లేటప్పుడు ఏదైనా సమర్పించాలని నాకు తెలియదు” అని జవాబిచ్చాడు. తమ శిష్యులు సనాతన సంప్రదాయాలను పాటించాలని శ్రీరామకృష్ణులు కోరుకొంటారు. శ్రీరామకృష్ణుల ఆదేశం మేరకు ప్రసిద్ధ గాయకుడూ, భక్తుడూ అయిన వైష్ణవచరణ్​ను కార్యాలయం పని ముగిసిన తరువాత తన కోసం భక్తిగీతాలు పాడడానికి అధర్​ నియమించాడు.

		ప్రతి సంవత్సరమూ తన ఇంట్లో అధర్​ దుర్గాపూజ నిర్వహించేవాడు. అధర్​ మేనల్లుడైన బిపిన్​ బిహారీ సేన్​ తన స్మృతులలో ఇలా వ్రాశాడు: “దుర్గాపూజ సమయంలో ఒకసారి శ్రీరామకృష్ణులు జగజ్జనని ఆరాధనలో పాల్గొనడానికి మా ఇంటికి విచ్చేశారు. మాష్టర్​ మహాశయ్​ (‘మ’), రాఖాల్​ మహరాజ్​ (బ్రహ్మానంద స్వామి) కూడా ఆయనతో వచ్చారు. శ్రీరామకృష్ణులు చేతులు జోడించి దేవీ విగ్రహం ముందు నిలబడి, అట్లే సమాధిమగ్నులయ్యారు. బాహ్యస్మృతి కలిగిన తరువాత ఆయన, “చిరునవ్వులు చిందించే ఇలాంటి విగ్రహాన్ని నే నింతదాకా చూడలేదు” అన్నారు. శ్రీరామకృష్ణుల రాకతో మా ఇల్లు ఆనందంతోను, జనంతోను పొంగి పొరలింది. మరే విషయం గురించి ఆలోచించకుండా మా మామ, గురుదేవులను సేవించడంలో లీనమైపోయాడు. ఒక గంట తరువాత శ్రీరామకృష్ణులు ఉపాహారం ఆరగించి, దక్షిణేశ్వరానికి తిరిగి వెళ్లిపోయారు. ఆరాధన కొనసాగుతున్నప్పటికీ ఆయన వెళ్లిపోవడంతో మా ఇంట్లో ఇంతకు ముందు వెల్లివిరిసిన ఉత్సాహం స్థానే నిరుత్సాహం చోటుచేసుకొంది.”

		తమ స్మృతులలో అధర్​ను గూర్చి అద్భుతానంద స్వామి ఇలా ప్రస్తావించారు:

		శోభాబజార్​లోని అధర్​బాబు ఇంటికి గురుదేవులతో కలిసి మేం తరచూ వెళ్లేవారం. అధర్​బాబు ఇంటిని గురుదేవులు తమ కలకత్తా కచేరీ చావడులలో ఒకటిగా పరిగణించేవారు. కొన్ని సమయాలలో అధర్​బాబు తన ఇంట్లో ఉత్సవాన్ని నిర్వహించి, మా అందరికీ విందు భోజనం ఏర్పాటు చేసేవాడు. ఆతడి తల్లి గొప్ప భక్తురాలు. అకాలంలో కాచే మామిడి పండ్లను బోలెడు ఖరీదుపెట్టి కొని, అరటిపండ్లు, మిఠాయిలతోపాటు గురుదేవులకు ఆమె పంపించేవారు. వాటిని ఆయన మహదానందంగా పుచ్చుకొనేవారు. ఒక సందర్భంలో అధర్​ బాబు ఇంట్లో గురుదేవులు అతడితో, “పుల్ల మామిడిపండు మాత్రం నాకు ఇవ్వకుండా జాగ్రత్తపడు సుమా!” అన్నారు. దాంతో అధర్​ మంచి మామిడిపండును వెతకి తీసుకువచ్చాడు. ఆ పండును గురుదేవులు ఎంతో ఇష్టంగా తిని, “ఈ పండును బహుశా మీ అమ్మగారే ఎంపిక చేసి వుంటారు” అన్నారు.

		ఒక రోజు అధర్​బాబు మమ్మల్ని తన ఇంటికి ఆహ్వానించాడు. కాని రాంబాబు (రామచంద్రదత్తా) ను ఆహ్వానించడం మరచిపోయాడు. అది రామ్​కు ఎంతో అవమానంగా తోచి, గురుదేవులతో ఆ విషయంగా ఇలా ఫిర్యాదు చేశాడు: “నన్ను ఆహ్వానించ కూడదనేటంత తప్పు నేనేం చేశాను?” గురుదేవులు అతణ్ణి సాంత్వన పరచడానికి ప్రయత్నిస్తూ ఇలా అన్నారు: “చూడు రామ్​! ఆహ్వానాల పని రాఖాల్​కు అప్పగించారు. నిన్ను ఆహ్వానిం చడం కాకతాళీయంగా అతడు మరచిపోయాడు. అందువలన రాఖాల్​ను కోపగించుకొంటావా? అతడు కేవలం కుర్రవాడు.” ఆ తరువాత రాంబాబు ఇంటికి వెళ్లి స్వయంగా అధర్​బాబే ఆతణ్ణి ఆహ్వానించాడు....

		ప్రసిద్ధ కీర్తన గాయకులు అధర్​బాబు ఇంటికి వచ్చేవారు. ఒకసారి చండీపారాయణ విని నేను ముగ్ధుణ్ణవడం నాకు గుర్తు.

		ఒక రోజు గురుదేవులను అధర్​బాబు, “మీకు ఏం శక్తులున్నాయి?” అని అడిగాడు. అందుకు ఆయన నవ్వి ఇలా అన్నారు: “జగజ్జనని అనుగ్రహం వలన ఇతరులు భయపడి గౌరవించే డెప్యూటీ మేజిస్ట్రేట్లను జోకొట్టి నిద్ర పుచ్చగలను.”

		గురుదేవులు అప్పుడప్పుడు కాళీఘాట్​ (దక్షిణ కలకత్తాలోని కాళి కాలయం) ను దర్శించి, భక్తులతో అక్కడ ఆనందంగా గడిపేవారు. ఆ సందర్భాలలో అధర్​, గురుదేవులకు తన బండిని కేటాయించి ఇచ్చేవాడు.

		1884, డిసెంబర్​ 6వ తేదీ తన ఇంట్లో ఒక ఉత్సవం ఏర్పాటు చేసి, గురుదేవులను దర్శించుకోవడానికి పలువురు డెప్యూటీ మేజిస్ట్రేట్లను ఆహ్వానించాడు. ఈ వ్యక్తులు శ్రీరామకృష్ణులు నిజంగానే మహాపురుషుడా అని నిర్ధారింప నెంచారు. వారిలో బంకించంద్ర ఛటర్జీ ఒకరు. 19వ శతాబ్ది ఉత్తరార్ధపు వంగ సాహితీవేత్తలలో ఆయనను అగ్రగణ్యునిగా పేర్కొనవచ్చు. బంకింను గురుదేవులకు పరిచయం చేస్తూ అధర్​, “మహాశయా, ఈయన గొప్ప పండితుడు, ఎన్నో పుస్తకాలు రచించాడు. మిమ్మల్ని దర్శించుకోవడానికి వచ్చాడు.” కథామృతంలో (1884, డిసెంబర్​ 6వ తేది) ఈ సమావేశం గూర్చి విశదంగా పొందుపరచబడి ఉంది. అద్భుతానంద స్వామి ఈ సమావేశాన్ని తమ స్మృతులలో ప్రస్తావించారు: “అధర్​బాబు ఇంట్లోనే నేను మొట్టమొదటిసారి బంకించంద్ర ఛటర్జీని చూశాను. బంకిం మేధావిగా కని పించాడు. అతడు గురుదేవులను పరీక్షింప ప్రయత్నించాడు, కాని తిరిగి వెళ్లేటప్పుడు ఆయన వచనామృతాన్ని గ్రోలి ముగ్ధుడయ్యాడు.”

		గుర్రపుస్వారీ చేయవద్దని అధర్​ను ఒకసారి శ్రీరామకృష్ణులు హెచ్చరించారు. కాని ఈ హెచ్చరికను అధర్​ అంతగా పట్టించుకోలేదు. 1885, జనవరి 6వ తేది అధర్​ మానిక్​టాలా బట్టీ (distillery) తనిఖీ చేయడానికి గుర్రం మీద వెళ్లాడు. ఇంటికి తిరిగి వస్తున్నప్పుడు శోభాబజార్​ వీథి వద్ద గుర్రం మీద నుండి అతడు క్రిందపడడంతో ఎడం చేతి మణికట్టు విరిగింది. వెంటనే ధనుర్వాతం క్రమ్మి, అతడి గొంతు పడిపోయింది.

		బిపిన్​ బిహారీ సేన్​ తన స్మృతులలో ఇలా వ్రాశాడు: “గుర్రం మీద నుండి క్రిందపడడంతో మా మేనమామ ఎడం చేయి విరిగింది. ఆ ప్రమాదంలో ఏర్పడ్డ ప్రాణాంతకమైన గాయాల వలన ఆయన ఎనిమిది రోజుల తరువాత మరణించాడు. ఒక రోజు శ్రీరామకృష్ణులు ఆయనను చూడడానికి వచ్చారు. ఆ రోజు గురుదేవులు బాగా వెలవెలబోయి కనిపించారు. ఆయన మా మేనమామ దేహాన్ని నిమిరి, విల పించారు. అప్పటికే మా మేనమామ మాట పూర్తిగా పడిపోయింది. కాని గురు దేవులను చూసినప్పుడు ఆయన కళ్ల వెంట నీరు ధారకట్టింది. గురుదేవులు ఆయనతో కొద్దిగా మాట్లాడారు. కాని అప్పటికి నేను చిన్నపిల్లవాణ్ణి కనుక ఆయన చెప్పింది అర్థం చేసుకోలేకపోయాను. కాని గురుదేవులను చూడగానే మా మేనమామ ముఖం ఆనందంతో పొంగిపోవడం నేను గుర్తించాను. కాసేపయ్యాక గురుదేవులు ఏదో కాస్త తిని, హృదయభారంతో తిరిగి వెళ్లారు.”

		గుర్రం మీద ఉన్నప్పుడు అధర్​కు ఇష్టదైవ దర్శనం కలగడం వలన ఆ ప్రమాదం సంభవించిందని శ్రీరామకృష్ణులు ఆ తరువాత భక్తులతో చెప్పారు. ఆ మహదానందంలో అధర్​ గుర్రాన్ని అదుపులో పెట్టలేకపోయాడు. అతడు 1885, జనవరి 14వ తేది ఉదయం 6 గంటలకు మరణించాడు. అధర్​ మరణ వార్త వినగానే శ్రీరామకృష్ణులు సమాధిమగ్నులైపోయారు. బాహ్యస్మృతి కలిగిన పిదప ఆయన విలపించి, జగజ్జననితో ఇలా అన్నారు: “అమ్మా, సంసారంలో భక్తులతో కలిసి భక్తిని అంటిపెట్టుకొని వసించమని నాతో చెప్పావు. ఇప్పుడు చూడు, నేనెంత దిగులుపడుతున్నానో!” భగవదవతారమూర్తి తన భక్తుని కోసం విలపించడం యోచించవలసిన విషయం. దిగులుతో శ్రీరామకృష్ణులు మూడు రోజులు పడక దిగలేదు. “ఒకటి వెంట ఒకటిగా నా కచేరీ చావిడులు మూతబడుతున్నాయి. నా సమావేశాల ముగింపు నాకు కానవస్తున్నది” అని కూడా ఆయన భక్తులతో చెప్పారు.

		19 గిరీష్​ చంద్ర ఘోష్​

		మహానుభావులైన జగద్గురువుల చేతలూ, ప్రవర్తనా అవగతం చేసుకోవడం జనసామాన్యానికి ఎంతో కష్టం. జనం తమ మానసిక స్థాయిలో ఈ మహానుభావు లను అంచనా వేయడం కద్దు; వారి చేతల నేపథ్యంలోని ఉద్దేశం తెలుసుకోకుండా కొన్ని సమయాలలో వారిని విమర్శిస్తారు కూడా. బుద్ధుని జీవిత చరిత్ర కాస్త పరి కించండి. వైశాలీ రాజుల ఆహ్వానాన్ని తిరస్కరించి వేశ్యయైన అంబాపాలి ఆహ్వానాన్ని బుద్ధుడు మన్నించడం ఆ రాజులకు నిరాశానిస్పృహ కలిగించాయి. సమాజం తిరస్క రించిన ఒక సమరిటన్​ స్త్రీతో క్రీస్తు జాకబ్​ బావి వద్ద మాట్లాడడం ఆయన శిష్యులను ఆశ్చర్యంలో ముంచెత్తింది. నీతిబాహ్యురాలైన ఒక స్త్రీ తనకు అభ్యంజనం చేయడానికి క్రీస్తు ఎందుకు అనుమతించాడో సిమన్​కు అవగతం కాలేదు. అదే విధంగా శ్రీరామకృష్ణులు వేశ్యల పట్ల, త్రాగుబోతుల పట్ల కరుణ వహించడం గురించి కూడా విమర్శలు తలెత్తకపోలేదు. తద్విరుద్ధంగా సజ్జనులనూ, దుర్జనులనూ ఈ మహాత్ములు సరిసమానంగా ప్రేమించడం మనం చూడవచ్చు. ఒక తల్లి తన బిడ్డలలో అంగవైకల్యంగల బిడ్డ పట్ల మరింత అనురాగాన్ని చూపించే రీతిలో, జగద్గురువులు సజ్జనులైన వ్యక్తుల పట్లకన్నా చపలచిత్తుల పట్ల అధిక సానుభూతితో వ్యవహరిస్తారు. నిజానికి ఒక సజ్జనుణ్ణి మంచివాణ్ణిగా చేయడంలో గొప్ప ఏముంది? బుద్ధుడు, క్రీస్తు, శ్రీరామకృష్ణులు లాంటి జగద్గురువులు నీతిబాహ్యుల, తాడితపీడితుల, అభాగ్యుల పట్ల మరింత శ్రద్ధ వహించారు; తమ ఉద్ధారక శక్తిచే అట్టడుగున ఉన్న వీరిని అత్యున్నత స్థితికి లేవనెత్తారు. వీరు పాపులను సాధుసత్తములుగా తీర్చిదిద్దారు.

		శ్రీరామకృష్ణుల ఉద్ధారక శక్తికి గిరీష్​చంద్ర ఘోష్​ ఒక ఉదాహరణ. శ్రీరామకృష్ణులను కలుసుకోవడానికి మునుపు గిరీష్​ మానవ జీవితానికి ఆనందమే ఉత్తమ పురుషార్థమనే సిద్ధాంతాన్ని తు.చ. తప్పక పాటించిన వ్యక్తి. అతడు పచ్చి వ్యభిచారి, భగవద్విశ్వాసం కించిత్తూ లేనివాడు. అయినప్పటికీ నిబ్బరమైన మనస్సూ, విశాల హృదయమూ గలవాడు. 1884, డిసెంబర్​ 14వ తేదీ శ్రీరామకృష్ణుల, గిరీష్​ల మధ్య నడిచిన ఈ క్రింది సంభాషణ, గిరీష్​ జీవితంలో శ్రీరామకృష్ణులు తీసుకువచ్చిన మార్పుకు అద్దంపడుతున్నది:

		శ్రీరామకృష్ణులు: జగజ్జనని పట్ల విశ్వాసం కలిగి ఉండు. సకలం సిద్ధిస్తుంది.

		గిరీష్​: కాని నేను పాపిని.

		శ్రీరామకృష్ణులు: సదాసర్వవేళలా ‘పాపం, పాపం’ అంటూ తలపోసే దౌర్భాగ్యుడు పాపే అవుతాడు.

		గిరీష్​: మహాశయా, నేను కూర్చున్న చోటు సైతం అపవిత్రమైపోతుంది.

		శ్రీరామకృష్ణులు: అది నువ్వెలా చెప్పగలవు? వేయి సంవత్సరాలుగా చీకటిలో మ్రగ్గుతున్న గదిలోకి దీపం తెచ్చావనుకో! అప్పుడు ఆ గది కాస్తకాస్తగా ప్రకాశవంత మవుతుందా లేక క్షణంలోనా?

		కొంతసేపు గడిచాక, “నేను ఏం చేయాలో చెప్పండి?” అని గిరీశ్​ అడిగాడు.

		శ్రీరామకృష్ణులు: నీ ముక్త్యారునామాను భగవంతుని పరం చేయి. ఆ పైన ఆయన ఇచ్ఛమేరకు చేయనివ్వు.

		గిరీష్​ జీవిత చరిత్ర ఎంతో ఆసక్తికరమైనది. నిరాశానిస్పృహ చెందిన వారికి అది ఆశనూ, విశ్వాసరహితులకు విశ్వాసాన్నీ, భగవంతుణ్ణి పొందగోరేవారికి స్ఫూర్తినీ కలిగిస్తుంది. గిరీష్​ 1844, ఫిబ్రవరి 28వ తేదీ ధర్మపరాయణులైన దంపతులకు కలకత్తాలో జన్మించాడు. అతడు ఉల్లాసవంతమైన బాధ్యతారహితమైన వ్యక్తిగా ఎదిగాడు. అతడు తండ్రి నుండి కుశాగ్రబుద్ధినీ, జీవితం పట్ల వ్యవహరించవలసిన తీరుతెన్నులనూ పుణికిపుచ్చుకొన్నాడు. తల్లి నుండి సాహిత్యంపట్ల అభిరుచిని, దైవభక్తిని సంతరించుకొన్నాడు. కాని భారతీయ ఇతిహాసాలతో పురాణాలతో అతడికి పరిచయం కల్పించిన వ్యక్తి ఆతడి నాయనమ్మ. సాయంత్రం వేళ ఆమె ఆ ప్రాచీన గాథలను చెబుతూవుంటే, అతడు వాటిని వింటూ ఆ కథల్లో లీనమైపోయేవాడు. ఒకసారి ఆమె భాగవతంలో హృదయాన్ని ద్రవింపచేసే బృందా వనం నుండి కృష్ణుడు తరలి వెళ్లిపోయే ఘట్టాన్ని వివరించి చెప్పింది. కృష్ణుణ్ణి మథురానగరానికి తోడ్కొని పోవడానికి అక్రూరుడు వచ్చాడు. ఇది గోపీగోపాలురకు నిస్పృహ కలిగించే సంఘటన. కృష్ణుడు రథంలో కూర్చున్నప్పుడు గోపబాలురు విలపిస్తూ కృష్ణుణ్ణి, “ఓ కృష్ణా! మమ్మల్ని వదలి వెళ్లబోకు” అని ప్రార్థించారు. గోపికలు రథ చక్రాలను కదలకుండా పట్టుకొన్నారు, కొందరు గుర్రాల పగ్గాలను పుచ్చుకొన్నారు. కాని అక్రూరుడు వారి దీనాలాపాలను పట్టించుకోలేదు. అతడు కృష్ణుణ్ణి తీసుకొని వెళ్లిపోయాడు. ఆ విధంగా గోపబాలురు నాటి వరకు కృష్ణుని సాంగత్యంలో ఆనందంగా గడిపిన రోజులు ముగింపుకు వచ్చాయి. అప్పటి దాకా కథను శ్రద్ధగా వింటూవున్న గిరీష్​ కళ్ల వెంట నీరు స్రవిస్తూండగా, నాయనమ్మను, “కృష్ణుడు మళ్లీ బృందావనానికి తిరిగి వచ్చాడా?” అని అడిగాడు. రాలేదని ఆమె జవాబిచ్చింది. ఇదే ప్రశ్నను గిరీష్​ ముమ్మార్లు అడిగాడు. మూడుసార్లూ అదే జవాబు విన్నాడు. అంతే ఏడుస్తూ అక్కణ్ణుండి అతడు పారిపోయాడు. ఆ తరువాత కొన్ని రోజుల దాకా అతడు కథలు వినడానికి నాయనమ్మ దగ్గరకు వెళ్లనంతగా ఈ కథ అతణ్ణి క్రుంగదీసింది.

		గిరీష్​ పదకొండవ ఏట ఆతడి తల్లి మరణించింది. గిరీష్​ను గారాబంగా చూసుకొంటున్నప్పటికీ, తన కాళ్ల మీద తాను నిలబడడం అతడు నేర్చుకోవాలనీ, భగవంతుని మీద మాత్రమే ఆధారపడాలనీ తండ్రి ఆశించాడు. ఒకసారి తండ్రితోపాటు గిరీష్​ పడవలో చైతన్యుని జన్మస్థలమైన నవద్వీప్​కు వెళ్లాడు. మధ్యదారిలో వారి పడవ ఎదురుబొదురు ప్రవాహంలో చిక్కుకొంది. పడవ గంగాజలాలలో గిరగిరా తిరిగిపోతూ మునిగిపోయే ప్రమాదం తటస్థించింది. అప్పుడు గిరీష్​ తండ్రి చేతిని గట్టిగా పట్టుకొన్నాడు. అదృష్టవశాత్తు పడవ మనిషి పడవని ఆ సుడిగుండం నుండి సురక్షితంగా బయటకు తీసుకురాగలిగాడు. వారు తీరం చేరుకోగానే గిరీష్​ తండ్రి అతడితో ఇలా చెప్పాడు: “నా చేయి ఎందుకు గట్టిగా పట్టుకొన్నావు? నీ ప్రాణం కన్నా నా ప్రాణం నాకు తీపి అని నీకు తెలియదా? పడవ నీళ్లలో మునగనారంభించినప్పుడు నీ చేతిని విదిలించుకొని నా ప్రాణం కాపాడుకోవడానికి ప్రయత్నించేవాణ్ణి. నువ్వు మునిగిపోయేవాడివి.” కాలాంతరంలో ఈ సంఘటనను ప్రస్తావిస్తూ గిరీష్​ ఇలా అన్నాడు: “మా నాన్న పలికిన క్రూరమైన ఆ మాటలు నన్ను ఎంతో గాయపరిచాయి. కాని ప్రమాద సమయంలో భగవంతుణ్ణి తప్ప మరెవరినీ పట్టుకోరాదనే వాస్తవాన్ని నే నప్పుడు నేర్చుకొన్నాను.” తల్లి మరణించిన మూడేళ్ల తరువాత గిరీష్​ తండ్రి కూడా మరణించాడు.

		చిన్నతనం నుండి గిరీష్​కు విపరీతంగా పుస్తకాలు చదివే అలవాటు ఉంది; పైగా ఆతడు స్వతంత్ర చింతనాశీలి. తండ్రి అనుమతితో అతడు అనేక పాఠశాలలు మారాడు కాని వేటితోను అతడు తృప్తి చెందలేదు. క్రమశిక్షణను అతడు నిర్బంధంగా భావించేవాడు; వారి బోధనా విధానాలు అతడి జ్ఞాన దప్పికను తీర్చలేకపోయాయి. తండ్రి మరణించిన ఒక ఏడాది తరువాత గిరీష్​ వివాహం చేసుకొన్నాడు. దాంతో పాఠశాల చదువుకు స్వస్తి చెప్పాడు.

		భారతదేశ చరిత్ర సంధికాలంలో గిరీష్​ జన్మించాడు. ప్రత్యేకించి కలకత్తాలో, భారతీయ సంస్కృతీ సంప్రదాయాలను సవాలు చేస్తూన్న రీతిలో పాశ్చాత్య విద్య, సంస్కృతి భారతీయ సమాజంలో చొచ్చుకుపోసాగాయి. పర్యవసానంగా ఆతడి తరం యువత సంశయ, నాస్తికవాద, సంస్కృతీ గందరగోళ వాతావరణంలో ఎదిగింది. పరిపక్వ దశకు చేరుకొనేసరికి అటు కుటుంబంలోను ఇటు సమాజంలోను నిలకడ కొరవడడం వలన మార్గదర్శకత్వం లోపించి గిరిష్​ క్రమంగా త్రాగుడికీ, వ్యభిచారానికీ, క్రమరాహిత్యానికీ, మంకుపట్టుకీ బానిస అయ్యాడు. తన ప్రాంతంలో ఒక తుంటరి యువక బృందానికి అతడు నాయకుడయ్యాడు. కొన్ని సమయాలలో అతడు హిందూ దేవీదేవతల విగ్రహాలను అపవిత్రం చేయడానికి సైతం సంకోచించే వాడు కాడు. కొద్ది కాలంలోనే చుట్టుపట్లవారికి అతడు కంటిగింపుగా తయా రయ్యాడు. ఒక వైపు ఈ విపరీత ప్రవర్తనతోపాటు మరోవైపు పేదవారికి తిండి, మందులు ఇచ్చి సహాయపడేటందుకు ధనం సేకరించేవాడు. హోమియోపతి వైద్యం అధ్యయనం చేసిన తరువాత జనానికి స్వయంగా తానే చికిత్స చేయడం ప్రారంభిం చాడు.

		తన ఇంటి తలుపులోని చిన్న రంధ్రం గుండా గిరీష్​ తరచు వీథిలో నడిచి పోతున్న జనాన్ని గమనించేవాడు. ఒక రోజు మధ్యాహ్నం సాధువు వేషంలోని ఒక కపట జ్యోతిష్కుడు ఒక ఇంటి పనిమనిషిని ఆ ఇంటి యజమానురాలి గురించి వాకబు చేయడం గిరీష్​ గమనించాడు. తరువాత ఆ వ్యక్తి హస్తసాముద్రి కునిగా ఆ ఇంట్లోకి వెళ్లాడు. పాపం ఆ ఇల్లాలు కుతూహలంకొద్దీ అతడి వద్దకొచ్చి తన అరచేతిని చాపింది. ఇదంతా ఒక కంట కనిపెట్టి చూస్తున్న గిరీష్​ ఇక భరించలేకపోయాడు. వెంటనే పెరట్లోని ఒక చెట్టుకొమ్మను విరిచి, ఆ దొంగ జ్యోతిష్కుణ్ణి బాదడానికి పరుగెత్తాడు. ఆ పేట వదలి పారిపోయే దాకా వాణ్ణి గిరీష్​ తరిమిగొట్టాడు.

		గిరీష్​ పాఠశాలకు వెళ్లడం మానుకొన్నప్పటికీ అతడు చదువుకోవడం మానలేదు. చివరికతడు ఏషియాటిక్​ సొసైటీలోను, కలకత్తాలోని సుప్రసిద్ధ గ్రంథాలయాలలోను సభ్యుడయ్యాడు. అతడు రామాయణ భారత భాగవతాదులు, పురాణాలు, బెంగాలీ సాహిత్యం అధ్యయనం చేశాడు. ఈ రీతిలో క్రమేణా అతడు చరిత్ర, తర్కశాస్త్రం, తత్త్వశాస్త్రం, జంతుశాస్త్రం, ఆంగ్లసాహిత్యం – వీటిలో ప్రావీణ్యం సంతరించుకొన్నాడు. అంతేకాక అతడు విజ్ఞానశాస్త్రం, వైద్యశాస్త్రం కూడా అధ్యయనం చేశాడు. మిడిమిడి జ్ఞానాన్ని అతడు ఖాతరు చేసేవాడుకాడు. ఏ అంశంలోనైనా గాఢంగా చొచ్చుకుపోయే ఆతడి సమర్థత, మానవ స్వభావాన్ని సునిశితంగా పరిశీలించడం, అద్భుత కాల్పనికత వంటివే కాలాంతరంలో ఆతణ్ణి సహజ కవిగా, నాటకకర్తగా, ప్రయోక్తగా తీర్చిదిద్దాయి.

		కాలాంతరంలో కలకత్తా ఉన్నత న్యాయస్థాన న్యాయమూర్తి పదవిని అలంక రించిన గిరీష్​ మిత్రుడొకరు ఒక సందర్భంలో అతడితో ఇలా అన్నాడు: “షేక్​స్పియర్​ రచించిన మాక్​బెత్​ నాటకంలోని మంత్రగత్తెల సంభాషణలను బెంగాలీలోకి తర్జుమా చేయడం అసంభవం.” వెంటనే గిరీష్​ ఆ మొత్తం నాటకాన్ని అనువదించాలని నిర్ణయించాడు. ఒక సవాలు ఎదురైనప్పుడు దానిని ఎదుర్కోవడం లేదా అతడు చేయలేడని చెప్పింది చేసి చూపడం అతడి సహజ నైజం. ఎవరైనా అతడితో, “అక్కడకు వెళ్లకు. అక్కడొక భూతం ఉంది” అని చెబితే తక్షణమే అతడు ఆ భూతాన్ని చూడగోరి అక్కడకు రివ్వున వెళ్లేవాడు. అతడు నిర్భీతుడు, స్వతంత్ర జీవి, తన బలం పట్ల ఆభిజాత్యం ఉన్నవాడు. ఒత్తిడిచేగాని, భయపెట్టిగాని అతడిచే ఎవరూ ఏ పనీ చేయించలేరు లేదా చేస్తూన్న పనిని ఆపించనూ లేరు. అతడు ఇలా అనేవాడు: “ఒక పశువును కొరడా ఝళిపించి లొంగదీయవచ్చు కాని మనిషిని అలా లొంగదీయలేం.” అతడి వైఖరి ఇది: నేను చేసే పనిలో నాకు ఆనందం లేకుంటే నేను ఎందుకు చేయాలి? ఇతరుల విమర్శలను ఖాతరు చేయకుండా తనకు ఉచితమని తోచిన పనిని అతడు చేసేవాడు.

		ఈలోపు గిరీష్​ నిర్లక్ష్య వైఖరి, వ్యభిచారం యథేచ్ఛగా కొనసాగింది. ఏదో ఒక రకమైన క్రమశిక్షణను గిరీష్​ జీవితంలో ప్రవేశపెట్టాలని అతడి మామగారు అనుకొన్నాడు. తన సొంత కార్యాలయంలో పద్దులు వ్రాసే పని అతడికి అప్పగిం చాడు. అక్కడ పనిచేస్తున్న సమయంలోనే గిరీష్​ మాక్​బెత్​ నాటకాన్ని బెంగాలీలోకి అనువదించాడు. కాని దురదృష్టవశాత్తు అనారోగ్యంగా ఉన్న భార్యకు సేవా శుశ్రూ షలలో మునిగిపోయి గిరీష్​ కార్యాలయానికి వెళ్లని సమయంలో ఆ వ్రాతప్రతి పోయింది. మళ్లీ మాక్​బెత్​ నాటకాన్ని అనువదించి అతడు కలకత్తాలోని మినర్వా థియేటర్​లో ప్రదర్శించాడు. తరువాతి పదిహేను సంవత్సరాల కాలంలో గిరీష్​ వివిధ వ్యాపారాలలో విభిన్న స్థాయిలలో పనిచేశాడు. క్రమంగా అతడికి నాటక రంగంలో ఆసక్తి పెరుగసాగింది. పగలంతా కార్యాలయంలో పనిచేసి, సాయంత్రం థియేటర్​కు వెళ్లి నాటకంలో ఒక పాత్ర పోషించి తెల్లవారుజాము మూడు లేదా నాలుగు గంటలకు ఇల్లు చేరడం అతడికి అలవాటయిపోయింది.

		పసితనంలో తల్లిని కోల్పోవడం, బాల్యంలో తండ్రిని కోల్పోవడం, ప్రాయంలో భార్యను కోల్పోవడం నిజంగా దురదృష్టకరం. గిరీష్​ ముప్పైవ ఏట ఒక కుమారుణ్ణి ఒక కుమార్తెను వదలి అతడి భార్య మరణించింది. ఇది జరిగిన కొద్ది కాలానికే అతడు తన ఉద్యోగం పోగొట్టుకొన్నాడు. నిరాశానిస్పృహలు ఆతణ్ణి ఆవరించ సాగాయి. మనిషిని అణచడానికి భగవంతుడు శోకాన్ని సృష్టించినట్లు, మనిషి శోకాన్ని అణచడానికి మధువును సృష్టించాడు. తన శోకాన్ని మరచిపోవడానికి గిరీష్​ మధువును ఆశ్రయించాడు. కాని అదే సమయంలో నిద్రాణమై ఉన్న అతడి భావోద్వేగాలు జాగృతిచెంది కవితల రూపంలో వెలువడసాగాయి.

		ఈ కాలఘట్టంలో గిరీష్​ ఏదో పని మీద మధ్య భారతదేశంలోని భగల్పూర్​కు వెళ్లాడు. ఒక రోజు కొందరు మిత్రులతో అతడు పచార్లు చేస్తూ ఉత్సాహం పర వళ్లు త్రొక్కగా, లోతుగా ఉన్న కొండ పగులులోకి దూకేశాడు. పైకి ఎక్కి రావడానికి శతధా ప్రయత్నించాడు కాని వీలుపడలేదు. అతడి మిత్రులు కూడా అతణ్ణి పైకి లాగడానికి ప్రయత్నించి విఫలులయ్యారు. అప్పుడు వారిలో ఒకరు ఇలా వ్యాఖ్యా నించారు: “నిజంగా ఇప్పుడు మనం ప్రమాదంలో పడ్డాం. నువ్వొక నాస్తికుడివి. ఇప్పుడు నిన్ను భగవంతుడు తప్ప మరెవరూ కాపాడలేరు. మన మందరం కలిసి ప్రార్థిద్దాం.” గిరీష్​ కూడా మనస్ఫూర్తిగా వారితో కలిసి ప్రార్థించాడు. అప్పుడే ఆ కొండ పగుల్లో నుండి బయటపడే దారి అతడు కనుగొన్నాడు. సురక్షితంగా పైకి వచ్చిన తరువాత గిరీష్​ తన మిత్రులతో ఇలా అన్నాడు: “ఈ రోజు భయం వలన భగవంతుణ్ణి ప్రార్థించాను. మళ్లీ ఎప్పుడైనా ఆయనను ప్రార్థిస్తే, అది ప్రేమతోనే. నా ప్రాణం పోయినా సరే ఆయనను ససేమిరా ప్రార్థించను.”

		కలకత్తాకు తిరిగి వచ్చాక గిరీష్​ పునర్వివాహం చేసుకొన్నాడు, మరొక ఉద్యోగం దొరికింది. అతడి పర్యవేక్షకుడు ఒక ఆంగ్లేయుడు. ఉద్యోగులను గంట వాయించి తన వద్దకు రప్పించుకోవడం అతడికి రివాజు. ఒక రోజు ఆ పర్యవేక్షకుడు గిరీష్​ కోసం గంట వాయించాడు. గిరీష్​ ఆ గంట శబ్దం విన్నాడు కాని స్పందించ లేదు. గిరీష్​ గంట శబ్దం విన్నాడో లేదో తెలుసుకొని రమ్మని పర్యవేక్షకుడు బంట్రోతును పంపించాడు. “నేను గంట శబ్దం వినలేదు” అని జవాబిచ్చి గిరీష్​ తన పని చూసుకోసాగాడు. బంట్రోతు తెచ్చిన ఈ జవాబు విని పర్యవేక్షకుడు ఆగ్ర హంతో స్వయంగా తనే గిరీష్​ వద్దకొచ్చి, “నేను పిలుస్తున్నప్పుడు నువ్వు ఎందుకు రాలేదు?” అని అడిగాడు. “నేను గంట శబ్దం వినలేదు. ఒకవేళ నాకు వినిపించి నప్పటికీ ఆ గంట నన్నే పిలుస్తూన్నదని నా కెలా తెలుసు? ఆ గంట, ‘గిరీష్​, గిరీష్​’ అని పిలువలేదే” అని ఠక్కున గిరీష్​ జవాబిచ్చాడు. పిదప కాస్త గంభీర ధోరణిలో ఇలా అన్నాడు: “వినండి, మహాశయా! ఇప్పటి దాకా నేను మీతో ఒక పెద్దమనిషి తరహాలో మాట్లాడాను. ఇప్పుడు నిర్మొహమాటంగా మాట్లాడతాను. నేను మీ సేవకుణ్ణి కాను. గంట మ్రోగటాన్ని బట్టి నిలబడడం, కూర్చోవడం నాకు సరిపడదు. ఒక గంట వాయించి తమ క్రింద పని చేసేవారిని పిలవడం అవమానకరం. ఉద్యోగస్థులు అవమానింపబడినప్పుడు సంస్థ ప్రతిష్ఠ దెబ్బతింటుంది.” ఆ సంస్థ యజమానికి ఈ సంఘటన గురించి తెలిసినప్పుడు ఆతడు గిరీష్​ను సమర్థించాడు. తరువాత ఆ పర్యవేక్షకుడు గిరీష్​కు క్షమాపణ చెప్పాడు. చివరకు వారిద్దరూ సన్నిహిత మిత్రులయ్యారు.

		పునర్వివాహం చేసుకొన్న ఆరు నెలల తరువాత గిరీష్​ తీవ్ర కలరా వ్యాధికి గురైనాడు. వైద్యులు పెదవి విరిచారు. చుట్టూ బంధువులు ఏడుస్తూ ఉండగా, గిరీష్​ అర్ధబాహ్య స్థితిలో పరుపుమీద పడుకొని ఉన్నాడు. అప్పుడతడికి ఒక దర్శనం కలిగింది. ఎరుపు అంచు చీర ధరించిన తేజోవిరాజమానమైన ఒక స్త్రీ మూర్తి అతడికి దర్శనమిచ్చింది. ఆమె మూర్తీభవించిన కరుణామయిలా కానవచ్చింది. ఆమె అతడి ప్రక్కన కూర్చుని అతడి నోట్లో ఏదో పెట్టి, “ఈ ప్రసాదం తిను. నీకు నయమవుతుంది” అని చెప్పింది. మెల్లగా గిరీష్​కి బాహ్యస్మృతి రాసాగింది. ఆ క్షణం నుంచి ఆతడు కోలుకోసాగాడు. కాలాంతరంలో ఈ మార్మిక దర్శనం గురించి తన సోదర శిష్యులతో గిరీష్​ ఇలా చెప్పాడు: “పదహారు సంవత్సరాల తరువాత (1891లో) మాతృదేవి దర్శనార్థం ప్రప్రథమంగా నేను జయరాంబాటికి వెళ్లాను. పవిత్రమైన ప్రసాదం ఇచ్చి నా ప్రాణం కాపాడిన ఆ దేవతా స్త్రీ ఎవరో కాదు, సాక్షాత్తూ మాతృదేవి అని అప్పుడు గుర్తించినప్పుడు నేను పొందిన ఆశ్చర్యానందాలు వర్ణనాతీతం.”

		వ్యాధి, ప్రేమాస్పదుని మరణం, ఒక దుర్ఘటన లేక చెప్పనలవిగాని క్లేశం ఒక వ్యక్తి జీవితంలో ఒక గొప్ప మలుపుకు దారితీస్తుంది. గిరీష్​ పైవన్నీ అనుభవించాడు. తనను నాస్తికవాదిగా ప్రకటించుకొన్నప్పటికీ ఏదో మహత్తరశక్తి ఉనికి అతడు విశ్వసించ నారంభించాడు. తన స్మృతులలో అతడు ఇలా వ్రాసు కొన్నాడు: “అటువంటి సంక్షోభ స్థితిలో నేను, ‘భగవంతుడు ఉన్నాడా? మనిషి ప్రార్థనలను ఆయన ఆలకిస్తాడా? అంధకారం నుండి వెలుగులోకి దారి చూపుతాడా?’ అనే ఆలోచనలలో మునిగిపోయేవాణ్ణి. నా మనస్సు, ‘అవును’ అంది. తక్షణమే నేను కళ్లు మూసుకొని ఇలా ప్రార్థించాను: ‘ఓ భగవాన్​! నాకు ఆశ్రయమిచ్చి భవ సాగరాన్ని దాటించు. నాకు ఎవరూ లేరు.’ అప్పుడు ఈ గీతా వాక్యాలు గుర్తు కొచ్చాయి: ‘కష్టాలలో మాత్రమే నన్ను ప్రార్థించే వారికి సైతం నేను ఆశ్రయమిచ్చి సహాయంగా ఉంటాను.’ ఈ వచనాలు నా మనస్సులో ప్రగాఢంగా హత్తుకుపోయి, దుఃఖంలో నాకు ఊరట నిచ్చాయి. గీతా వచనాల అక్షర సత్యాన్ని ఆకళింపు చేసుకొన్నాను. రాత్రి చీకట్లను సూర్యకిరణాలు పారద్రోలే రీతిలో ఆశాకిరణాలు నా మనస్సులో పేరుకుపోయిన విషాదమనే చీకట్లను పారద్రోలాయి. ప్రయాసల సాగరంలో శాంతినిచ్చే ఓడ రేవును కనుగొన్నాను. కాని ఇన్ని సంవత్సరాలుగా సంశయాత్మకతను పెంపొందించుకొంటూ వచ్చాను. ‘భగవంతుడు లేడు’ అంటూ వాదిస్తూనే వచ్చాను. ఈ ఆలోచనల ప్రభావం ఎక్కడకు పోతుంది? కార్యాకారణ పరంగా నేను విచారణ చేయనారంభించాను. ఫలానా కారణంగా ఫలానా కార్యం జరిగిందంటూ వాదించి ఈ ప్రమాదం నుండి బయటపడసాగాను. సంశయాన్ని వదలించుకోవడం ఎంతో కష్టమంటారు. మళ్లీ నేను సంశయానికి గురియైనాను. కాని ‘భగవంతుడు లేడు’ అని ధైర్యంగా చెప్పడానికి సాహసించలేదు.

		“విచారణ చేయవలసిన సమయం ఆసన్నమైంది. ప్రస్తుతం జరుగుతున్న సంఘటనలు చూస్తూవుంటే కొన్ని సమయాల్లో విశ్వాసమూ, మరికొన్ని సమయాలలో సంశయమూ కలుగసాగాయి. నా సమస్యను గురించి పలువురితో చర్చించాను. గురూపదేశం లేకుండా సంశయ నివృత్తి కాదనీ, ఆధ్యాత్మిక జీవితంలో ఏదీ సాధించలేమనీ అందరూ ఏకగ్రీవంగా తెలిపారు. కాని మానవమాత్రుడైన గురువును అంగీకరించడానికి నా బుద్ధి ససేమిరా నిరాకరించింది. ఎందుకంటే ‘గురుర్బహ్మ, గురుర్విష్ణు, గురుర్దేవో మహేశ్వరః.....’ అంటూ గురువుకు నమస్కరించాలి కదా! నాలాంటి సాటి మనిషిని ఇలా ఎలా స్తుతించగలను? ఇది నయవంచన. కాని నాలో చెలరేగుతున్న సంశయాల బాధ దుర్భరంగా తయారైంది. భయంకరమైన సంఘర్ష ణలు నా హృదయాన్ని తూట్లుపరుస్తున్నాయి. ఆ పరిస్థితిని ఊహించుకోవాలేగాని, వర్ణించడం అసాధ్యం. ఒక వ్యక్తిని హఠాత్తుగా బలవంతంగా చిమ్మచీకటి గదిలో, కళ్లకు గంతలు కట్టి తిండీతిప్పలు లేకుండా పడవేస్తే ఆతడి మనోస్థితి ఎలా ఉంటుంది? ఆతడి మనోస్థితిని మీరు ఊహించకోగలిగితే, మీరు నా మానసిక స్థితిని కొంతదాకా అవగతం చేసుకోగలుగుతారు. కొన్ని సమయాలలో భావోద్రేకంతో ఊపిరి ఆగిపోతున్నట్లు అనిపించేది. నిరాశానిస్పృహా భావాలు రంపంతో నన్ను పరపరా కోస్తూవున్నట్లుగా తోచేది. తక్కిన సమయాలలో గతకాల జ్ఞాపకాలు జ్ఞప్తికి రాగా నా హృదయం కారుచీకట్లతో అలముకుపోయేది.”

		ఇండియన్​ మిర్రర్​ పత్రికలో శ్రీరామకృష్ణుల గురించి గిరీష్​ చదివి ఉన్నాడు. అంతేకాక సుప్రసిద్ధుడైన కేశవచంద్రసేన్​, ఆయన బ్రహ్మసమాజ అనుయాయులు ఎలా శ్రీరామకృష్ణుల వలన ప్రభావితులైనారో కూడా గిరీష్​కు తెలియవచ్చింది. దక్షిణేశ్వర నివాసియైన ఆ పావన సాధుసత్తముని గురించి ఇంకా తెలుసుకోవాలనే కుతూహలం గిరీష్​కు కలిగింది. బహుశా 1877లో దీనానాథ్​ బసు ఇంట్లో శ్రీరామకృష్ణులను గిరీష్​ కలుసుకొని ఉంటాడు. తన స్మృతులలో గిరీష్​, శ్రీరామ కృష్ణులతో కలిగిన మొదటి పలు సమావేశాలను నమోదు చేసివున్నాడు. ప్రథమ సమావేశాన్ని అతడు ఇలా వర్ణించాడు: “అది మునిమాపు వేళ. దీపాలు వెలిగించి శ్రీరామకృష్ణుల ముందు ఉంచారు. కాని ఆయన, ‘సాయంత్రమయిందా? సాయంత్రం అయిందా?’ అని పదేపదే అడగసాగారు. అప్పుడు నాలో నేను ఇలా అనుకొన్నాను: ‘ఏం నటన! మునిమాపు వేళ అయింది. ఆయన ముందు దీపాలు వెలుగుతున్నాయి. అయినప్పటికీ సాయంత్రం అయిందో కాదో ఆయన చెప్పలేకపోతున్నారు.’ ఇక ఆయనను చూసింది చాలు అనుకొని నేను లేచి వెళ్లిపోయాను.”

		కొన్ని సంవత్సరాలు గడిచిన తరువాత శ్రీరామకృష్ణులను బలరాం బసు ఇంట్లో రెండవసారి గిరీష్​ కలుసుకొన్నాడు. ఆ రోజు గురుదేవులను కలుసుకోవడానికి అనేకులు అక్కడ సమావేశమయ్యారు. శ్రీరామకృష్ణుల కోసం కొన్ని భక్తిగీతాలు పాడడానికి బిధు అనే నర్తకి ఆయన ప్రక్కన కూర్చుని ఉన్నది. వంగి నమస్కరిస్తూ అత్యంత వినమ్రంగా శ్రీరామకృష్ణులు జనాన్ని ఆహ్వానిస్తూ, మాట్లాడడం గిరీష్​ గమనించాడు. గిరీష్​ తన స్మృతులలో ఇలా వ్రాశాడు: “నా పాత స్నేహితు డొకడు ఆయనను చూపుతూ, ‘బిధుకు ఆయనతో సన్నిహిత పరిచయం ఉండివుండాలి. కాబట్టే ఆమెతో ఆయన నవ్వుతూ, హాస్యాలాడుతున్నారు’ అన్నాడు వ్యంగ్యంగా. కాని నాకు అతడి వ్యంగ్యదూషణ నచ్చలేదు. అదే సమయంలో అమృత బజార్​ పత్రిక సుప్రసిద్ధ సంపాదకుడైన శిశిర్​ కుమార్​ ఘోష్​ అక్కడికి వచ్చాడు. నా మిత్రుడికి శ్రీరామకృష్ణుల పట్ల అంతగా గౌరవం ఉన్నట్లు కనిపించలేదు. ‘ఇక పోదాం. ఆయ నను చూసింది చాలు’ అన్నాడతడు. ఇంకా కొంతసేపు అక్కడ ఉండిపోవాలని ఉన్నా, అతడి బలవంతం మీద వెళ్లిపోవాల్సి వచ్చింది.”

		1884 ఆగస్టులో గిరీష్​ రచించిన చైతన్యుల జీవితగాథ నాటకం కలకత్తాలో సంచలనం కలిగించింది. ఆ నాటకం గురించి శ్రీరామకృష్ణులు విన్నారు; ఆయన ఆ నాటకాన్ని తిలకించగోరారు. ఆ నాటకంలోని పలు పాత్రలను దుశ్శీలులైన స్త్రీలు పోషించడం వలన కొందరు భక్తులు శ్రీరామకృష్ణులు ఆ నాటకాన్ని తిలకించడానికి తమ ఆక్షేపణ వ్యక్తం చేశారు. ఆ రోజుల్లో మంచి కుటుంబాలలోని స్త్రీలు నాటకాలలో వేషాలు వేసేవారు కారు. భక్తులతో శ్రీరామ కృష్ణులు ఇలా చెప్పారు: “వారిని నేను ఆనందమయియైన జగజ్జననిగానే చూస్తాను. వారిలో ఒకరు చైతన్యుల పాత్రను పోషిస్తే ఏం తప్పు? చెక్కతో చేసిన సీతాఫలం నిజమైన సీతాఫలాన్ని జ్ఞప్తికి తెస్తుంది.”

		1884 సెప్టెంబర్​ 21వ తేదీ నాటి సంఘటనను గిరీష్​ తన స్మృతులలో ఇలా నమోదు చేసివున్నాడు: “ ‘చైతన్యుల జీవితగాథ అనే నా నాటకం స్టార్​ థియేటర్​లో ప్రదర్శిస్తున్నారు. నేను థియేటర్​ బయట పచార్లు చేస్తున్నప్పుడు శ్రీరామకృష్ణుల భక్తులలో ఒకరైన మహేంద్రనాథ్​ ముఖోపాధ్యాయ్​ నా వద్దకొచ్చి, ‘శ్రీరామకృష్ణులు నాటకాన్ని తిలకించడానికి వచ్చారు. ఉచిత ప్రవేశపత్రం (pass) ఇస్తే మంచిది. లేకుంటే ఆయనకోసం టికెట్​ కొంటాం’ అని చెప్పాడు.

		“ ‘ఆయన కోసం టికెట్​ కొననక్కరలేదు. కాని తక్కిన వారు మాత్రం కొనుక్కోవలసి ఉంటుంది’ అని నేను చెప్పాను. ఇలా అంటూ ఆయనను ఆహ్వానించ డానికి వెళ్లాను. అప్పుడే ఆయన బండి దిగి థియేటర్​ ఆవరణలోకి వస్తూన్నారు. ఆయనకు నమస్కరించే లోపునే ఆయన నాకు నమస్కరించారు. నేను ఆయనను చూస్తూ తల వంచగానే ఆయన కూడా అట్లే చేశారు. ఈ వందనాలు ప్రతివందనాలు ఇలాగే కొనసాగుతాయనుకొని, మానసికంగా ఆయనకు నమస్కరించి ఆయనను మేడ పైకి తోడ్కొని వెళ్లి బాక్స్​లో ఆసీనులను చేశాను. ఆయనకు విసరడానికి ఒక సేవకుణ్ణి ఏర్పాటుచేసి, ఒంట్లో నలతగా ఉండడం వలన ఇంటికి వెళ్లిపోయాను.” ఇది గిరీష్​ మూడవ సమావేశం.

		నాటకం ముగిసిన తరువాత ఒక భక్తుడు నాటకం ఎలా ఉందని శ్రీరామ కృష్ణులను అడిగాడు. అందుకు ఆయన నవ్వి, “అసలు, నకళ్లను ఒక్కటిగానే చూశాను” అని చెప్పారు. ఈ సందర్భంలో నాటకంలో చైతన్యుల పాత్రను పోషించిన నటి వినోదిని తలను స్పృశించి శ్రీరామకృష్ణులు ఆమెను ఆశీర్వదించారు. వినోదిని తన స్వీయచరిత్రలో ఇలా వ్రాసుకొంది: “నా పాపభూయిష్ఠ జీవితాన్ని చూసి లోకులు ఏవగించుకొన్నప్పటికీ నేను ఖాతరు చేయలేదు. శ్రీరామకృష్ణులు నన్ను దీవించారు. ఆయన అనురాగపూరిత, ఆశాజనితమైన సందేశం ఇంకా నన్ను ఆదుకొంటూనే ఉంది. నాలో విషాదం గూడుకట్టుకొన్నప్పుడు నా హృదయంలో ఆయన ఆహ్లాద, కరుణాపూరిత వదనాన్ని దర్శించి, ‘హరి గురు, గురు హరి అను’ అన్న ఆయన కంఠస్వరం వినేదాన్ని.”

		చైతన్యుల జీవిత గాథ నాటకాన్ని అద్భుతంగా ప్రదర్శించిన గిరీష్​ను గౌర వించడానికి వంగదేశం నలుమూలల నుండి జనం రాసాగారు. పూర్వాచారపరా యణులైన వైష్ణవులు కూడా ఆ నాటకాన్ని చూడడానికి థియేటర్​కు వెళ్లడం చిత్రం! ఎందుకంటే నాటకరంగాన్ని సాంప్రదాయికులు నాడు నీతిబాహ్యంగా పరిగ ణించేవారు. వారిలో కొందరు గిరీష్​ను కలుసుకోవడానికి స్వయంగా ఆతడి ఇంటికి వెళ్లేవారు. ముఖస్తుతి నచ్చని గిరీష్​ వారిని కలుసుకోవడంలో అంతగా ఉత్సాహం చూపేవాడు కాడు. ఈ అభిమానుల గుంపును వదలించుకోవడం కోసం అతడు ఒక పథకం వేశాడు. ఒక సీసాలోని ద్రవాన్ని గ్లాసులోకి పోసుకొని అతడు వారి ముందు త్రాగడం ప్రారంభించేవాడు. అది చూసి ఆ వైష్ణవ భక్తులు, “మహాశయా! మీకు అస్వస్థతగా ఉందా? ఔషధం పుచ్చుకొంటున్నారా?” అని అడిగేవారు. “ఇది ఔషధం కాదు, మధువు” అని గిరీష్​ జవాబిచ్చేవాడు. ఆతడి జీవి తమూ, నాటకంలో ఆతడు వ్యక్తం చేసిన ఆదర్శమూ పూర్తిగా భిన్నమని కనుగొని, వారు తక్షణమే వెళ్లిపోయేవారు. గిరీష్​ నవ్వుకొని ఇలా అనుకొనేవాడు: ‘నేను గిరీష్​ ఘోష్​ను. నేను దేన్ని గూర్చీ భయపడను, సిగ్గుపడను. ఇతరుల అభిప్రాయాలను గురించి నే నెందుకు ఖాతరుచేయాలి?’

		శ్రీరామకృష్ణులను నాలుగవసారి దర్శించినప్పుడు, భక్తులను ఆకర్షించే ఆయన లోని అద్భుత దివ్యత్వానుభూతిని గిరీష్​ పొందాడు. గిరీష్​ మాటల్లో: “నేను ఒక మిత్రుని ఇంటి ముంగిట కూర్చుని ఉన్నాను. అప్పుడు నారాయణ తదితర భక్తులతో శ్రీరామకృష్ణులు అటు వైపుగా రావడం చూశాను. ఆయన వైపు నా దృష్టిని సారి స్తూండగానే ఆయన నాకు నమస్కరించారు. నేను ప్రతి నమస్కారం చేశాను. పిదప ఆయన వెళ్లిపోయారు. కారణరహితంగా నా హృదయం ఆయన వైపు ఆకర్షింప బడడం నేను గుర్తించకపోలేదు. ఆయన కాస్త దూరం వెళ్లారోలేదో ఆయనను అనుసరించాలనే తీవ్ర ఆకాంక్ష నాలో రేకెత్తింది. నేను అనుభూతి పొందిన ఆకర్షణ లోకాతీతమైనది కావడంతో ప్రశాంతంగా ఉండలేకపోయాను. అది అద్వితీయమైన అనుభూతి, అనిర్వాచ్యమైనది. ఆ క్షణంలోనే ఒక వ్యక్తి నా వద్దకొచ్చి, ‘శ్రీరామకృష్ణులు మిమ్మల్ని పిలుస్తున్నారు’ అని చెప్పాడు. నేను వెళ్లాను.”

		అప్పుడు శ్రీరామకృష్ణులు బలరాం బసు ఇంటికి వెళుతున్నారు. గిరీష్​ ఆయనను అనుసరించాడు. గిరీష్​ తన స్మృతులను కొనసాగించాడు: “బలరాంతో నాలుగైదు మాటలు మాట్లాడి, హఠాత్తుగా శ్రీరామకృష్ణులు, ‘నేను బాగానే ఉన్నాను. నేను బాగానే ఉన్నాను’ అన్నారు బిగ్గరగా. అలా అంటూ నాకు విచిత్రంగా అని పించే ఒక చైతన్య స్థితిలోకి వెళ్లిపోయారు. పిదప ఆయన, ‘కాదు, కాదు. ఇది నటన కాదు. ఇది నటన కాదు’ అని వ్యాఖ్యానించారు. అదే స్థితిలో కొంతసేపు ఉండిపోయారు. ఆ తరువాత మామూలు స్థితిలోకి వచ్చారు. అప్పుడు నేను, ‘గురువు అంటే ఎవరు?’ అని అడిగాను. అందుకు ఆయన ఇలా బదులు చెప్పారు: ‘గురువంటే ఎవరో నీకు తెలియదా? పెళ్లిళ్ల పేరయ్యలాంటివాడు. వధూవరులను కలపడానికి ఏర్పాట్లు చేసేవ్యక్తి పెళ్లిళ్ల పేరయ్య. అదే విధంగా ఒక వ్యక్తి ఆత్మను, దివ్యాత్మతో కలుపడానికి సన్నాహం చేసేవాడు గురువు.’ మళ్లీ ఆయన ఇలా అన్నారు: ‘నువ్వు కలత చెందకు. నీ గురువు ఎంపిక జరిగిపోయింది.’ ‘ఆ మంత్రం ఏమిటి?’ అని అడిగాను. ‘భగవన్నామం’ అని ఆయన జవాబిచ్చారు.”

		ఆ సమావేశాన్ని గూర్చి వివరిస్తూ గిరీష్​ ఇలా కొనసాగించాడు: “పిదప నాటక రంగం గురించిన ప్రస్తావన వచ్చినప్పుడు ఆయన ఇలా అన్నారు: ‘నీ నాటకం నాకెంతో నచ్చింది. జ్ఞానభాస్కరుడు నీ మీద దేదీప్యమానంగా ప్రకాశిస్తూన్నాడు. నీ హృదయంలోని మాలిన్యాలన్నీ కొట్టుకొనిపోతాయి. త్వరలోనే నీలో భక్తి జనించి శాంత్యానందాలతో నీ జీవితాన్ని మాధుర్యం చేస్తుంది.’ నాలో అలాంటి ఉదాత్త గుణగణాలు ఏవీ లేవనీ, కేవలం సంపాదన కోసమే నాటకాన్ని రచించాననీ ఆయనతో నిర్మొహమాటంగా చెప్పాను. ఆయన మౌనం వహించారు. కాసేపయ్యాక, ‘థియేటర్​కు తీసుకువెళ్లి మరో నీ నాటకాన్ని నాకు చూపించగలవా?’ అని అడిగారు. ‘తప్పకుండా. మీ ఇష్టమొచ్చిన రోజు రండి’ అన్నాను నేను. అందుకు ఆయన, ‘నా వద్ద ఏదో కొంత పుచ్చుకోవాలి’ అన్నారాయన. ‘సరే, ఎనిమిది అణాలు ఇవ్వండి’ అన్నాను నేను. ‘అంటే మేడమీద కూర్చోవాలన్నమాట. అక్కడ కోలా హలంగా ఉంటుంది’ అన్నారు శ్రీరామకృష్ణులు. అందుకు నేను, ‘మీరు అక్కడ కూర్చోనక్కరలేదు. ఇంతకు మునుపు మీరు కూర్చున్న స్థానంలో (బాక్స్​) కూర్చోవచ్చు’ అన్నాను. ‘అలా అయితే నువ్వు ఒక రూపాయ పుచ్చుకోవాలి సుమా!’ అన్నారాయన. ‘సరేనండి, మీ ఇష్టప్రకారమే!’ అని జవాబిచ్చాను. అంతటితో మా సంభాషణ ముగిసింది.”

		గిరీష్​ గర్విష్ఠి; ఎవరికన్నా నమస్కరించాలన్న భావనకు అతడు పరమ వ్యతిరేకి. కాని శ్రీరామకృష్ణుల ప్రభావం వలన అతడిలో కరడుకట్టుకొని ఉన్న కాఠిన్యం, గర్వం, అహంకారం క్రమంగా కరిగిపోసాగాయి. తన ఐదవ సమావేశం గూర్చి గిరీష్​ ఇలా వర్ణించాడు: “నేను నాటకశాలలోని దుస్తులు మార్చుకొనే గదిలో కూర్చుని ఉన్నప్పుడు ఒక భక్తుడు హడావిడిగా నా వద్దకొచ్చి, ‘శ్రీరామకృష్ణులు బండిలో ఉన్నారు’ అని చెప్పాడు. ‘మంచిది. ఆయనను ఒక బాక్స్​లోకి తోడ్కొని వెళ్లి ఆసీనులను చేయండి’ అన్నాను అతడితో. కాని ఆ భక్తుడు, ‘మీరు స్వయంగా వచ్చి ఆయనను ఆహ్వానించరా?’ అని అడిగాడు. నేను కాస్త విసుగు కనబరుస్తూ, ‘నేను రావాలా? స్వయంగా ఆయనే వెళ్లలేరా?’ అని అడిగాను. ఇలా అన్నప్పటికీ నేనే స్వయంగా వెళ్లాను. ఆయన ప్రకాశమానమైన ముఖారవిందాన్ని చూడగానే నా కరకు హృదయం ద్రవించిపోయింది. సిగ్గుతో నన్ను నేను తిట్టుకొన్నాను. ఆ సిగ్గు నా జ్ఞాపకాలలో నుంచి చెరగిపోలేదు. ఇంతటి మధురాతిమధురుడైన వ్యక్తిని ఆహ్వానించడానికి తిరస్కరించబోయాననే ఆ ఆలోచనను భరించలేకపోయాను. తరువాత ఆయనను మేడ మీదకు తోడ్కొని వెళ్లాను. అక్కడ ఆయనకు పాదాభి వందనం చేశాను. ఎందుకు అలా చేశానో ఇప్పటికీ నాకు తెలియదు; కాని ఆ క్షణంలో నాలో ఏదో పూర్తి మార్పు వచ్చి, నేను మరో మనిషినయ్యాను. ఆయనకు ఒక గులాబీపువ్వు సమర్పించాను. ఆయన దానిని స్వీకరించారు. కాని ఆ పువ్వును నాకు తిరిగి ఇస్తూ, ‘దేవునికి లేదా ఒక విలాసపురుషునికి మాత్రమే పువ్వులు నప్పుతాయి. దీనితో నేనేం చేసుకొంటాను?’ అన్నారు.”

		శ్రీరామకృష్ణులనూ, కొందరు భక్తులనూ గిరీష్​ స్టార్​ థియేటర్​ హాలులోకి తోడ్కొని వెళ్లాడు. అప్పుడు ఈ క్రింది సంభాషణ జరిగింది:

		శ్రీరామకృష్ణులు: ఆఁ, నువ్వు చాలా మంచి నాటకాలు రచించావే!

		గిరీష్​: కాని మహాశయా! కేవలం వ్రాశానే తప్ప అర్థం చేసుకొన్నదేమిటి?

		శ్రీరామకృష్ణులు: లేదు, లేదు. నువ్వు ఎంతో అర్థం చేసుకొన్నావు. అంత రంగంలో భక్తి లేకుంటే నాటకంలో దైవీపాత్రలను చిత్రీకరించలేమని ఆ రోజు నీతో చెప్పాను కదా!....

		గిరీష్​: ‘ఇంకా ఈ థియేటర్​ పనులను పట్టించుకోవడం ఎందుకు?’ అని ఒక్కోసారి నన్ను నేను ప్రశ్నించుకొంటాను.

		శ్రీరామకృష్ణులు: లేదు, లేదు. నువ్వు వీటిని కొనసాగించు. నీ నాటకాల ద్వారా జనం ఎన్నో మంచి విషయాలు నేర్చుకొంటారు.

		ఆ నాటక ప్రదర్శన (ప్రహ్లాద చరిత్ర) పూర్తయ్యాక గిరీష్​, “నాటకం ఎలా ఉంది?” అని శ్రీరామకృష్ణులను అడిగాడు. అందుకు శ్రీరామకృష్ణులు ఇలా జవా బిచ్చారు: “సాక్షాత్తు భగవంతుడే విభిన్న పాత్రలు పోషిస్తూన్నట్లుగా నాకు అనిపిం చింది. స్త్రీ పాత్రలు ధరించిన వారిని సాక్షాత్తు ఆనందమయిగా గాంచాను.”

		ఈ సందర్భంలో శ్రీరామకృష్ణులు, “నీ హృదయంలో కొంత కుటిలత్వం ఉంది” అని గిరీష్​తో చెప్పారు. గిరీష్​ తనలో తాను, ‘అవును. నానారకాల కుటిలత్వమూ ఉంది’ అనుకొన్నాడు. పిదప గురుదేవులను, “దాన్నెలా తొలగించు కోవాలి?” అని అడిగాడు. అందుకు శ్రీరామకృష్ణులు, “విశ్వాసం గలిగి ఉండడమే!” అని జవాబిచ్చారు.

		ఒక రోజు మధ్యాహ్నం గిరీష్​ థియేటర్​కు వెళ్లినప్పుడు, ఆ రోజు శ్రీరామ కృష్ణులు రామచంద్ర దత్త ఇంటికి రాబోతున్నారనే వార్త తెలిసింది. రామచంద్రదత్తతో గిరీష్​కు పరిచయం లేదు, పైగా ఇతడికి ఎలాంటి ఆహ్వానమూ రాలేదు కూడా. అయినప్పటికీ హఠాత్తుగా గిరీష్​లో గురుదేవులను చూడాలనే అణచుకోలేని ఆకాంక్ష తలెత్తింది. తన స్మృతులలో గిరీష్​ ఇలా వ్రాసుకొన్నాడు: “అప్పుడు సాయంకాల మయింది. ఇంటి ప్రాంగణంలో శ్రీరామకృష్ణులు భావపారవశ్య స్థితిలో నృత్యం చేస్తున్నారు. ఈ నృత్యానికి గానం జత కలిసింది. శ్రీరామకృష్ణుల చుట్టూ భక్తులు కూడా నృత్యం చేస్తున్నారు. ఆ ప్రాంగణం ఆనందసాగరంలా భాసిస్తూవుంది. నా కళ్లు ఆర్ద్రమయ్యాయి. హఠాత్తుగా శ్రీరామకృష్ణులు నిశ్చలులయ్యారు. ఆయన ప్రగాఢ సమాధిమగ్నులయ్యారు. భక్తులు ఆయన పాదధూళి స్వీకరించసాగారు. నేను కూడా పాదధూళి స్వీకరించగోరాను కాని సిగ్గుతో ఆ పని చేయలేకపోయాను. శ్రీరామకృష్ణుల వద్దకు వెళ్లి ఆయన పాదధూళిని నేను స్వీకరిస్తే ఇతరులు ఏమంటారో అనే యోచనలో పడ్డాను. ఈ ఆలోచన నా మనస్సులో మెదలగానే, శ్రీరామకృష్ణులు సమాధి స్థితి నుండి దిగివచ్చి మళ్లీ నృత్యం చేయసాగారు. అలా నృత్యం చేస్తూ చేస్తూ నా ముందుకు వచ్చి నిశ్చలులై, సమాధి స్థితిలో మగ్నులైనారు. ఇక ఆయన పాదస్పర్శ చేయడానికి నాలో ఎలాంటి సంకోచమూ లేకపోవడంతో, ఆయన పాదధూళి స్వీకరించాను.

		“సంగీతం ముగిసిన తరువాత శ్రీరామకృష్ణులు చావడి గదిలోకి వచ్చి కూర్చున్నారు. నేను ఆయనను అనుసరించాను. ఆయన నాతో మాట్లాడనారంభిం చారు. ‘నా హృదయంలోని కుటిలత్వం తొలగిపోతుందా?’ అని నేను అడిగాను. అందుకు ఆయన, ‘అవును, అది తొలగిపోతుంది’ అని జవాబిచ్చారు. మళ్లీ అదే ప్రశ్న అడిగాను. ఆయన అదే జవాబు ఇచ్చారు. మళ్లీ నేను అడిగినప్పుడు కూడా అదే జవాబు ఆయన నుండి వచ్చింది.”

		గిరీష్​లో గొప్ప మార్పు రాసాగింది. శ్రీరామకృష్ణులు తనకు అతిసన్నిహిత బంధువని అతడు భావించాడు. శ్రీరామకృష్ణులు తన పట్ల చూపుతున్న అభిమానమూ, ఆతురతా చూసి ఆయన తన దోషాలనెన్ని తనను గర్హించరని గిరీష్​కు అవగత మయింది. గిరీష్​ తన స్మృతులలో ఇలా వ్రాసుకొన్నాడు: “నేను ఒకసారి దక్షిణేశ్వరం వెళ్లాను. అప్పుడు తమ గదికి దక్షిణం వైపు వున్న మొగసాలలో శ్రీరామకృష్ణులు కూర్చుని ఉన్నారు. ఆ సమయంలో ఆయన భవనాథ్​ అనే ఒక యువభక్తునితో మాట్లాడుతున్నారు. మానసికంగా, ‘గురుర్బహ్మ గురుర్విష్ణు గురుర్దేవో మహేశ్వరః’ అంటూ స్తుతిస్తూ ఆయనకు సాష్టాంగ నమస్కారం చేశాను. అప్పుడాయన, ‘నీ గురించే మాట్లాడుతున్నాను. నన్ను నమ్మకపోతే, భవనాథ్​ను అడిగి చూడు’ అన్నారు.

		“కాసేపయ్యాక ఆయన నాకు ఏదో ఆధ్యాత్మికోపదేశం చేయబోయారు. అది చెప్పనివ్వకుండా ఆయనను ఆపి, ఇలా అన్నాను: ‘నేను ఏ ఉపదేశాన్నీ విన దలచుకోలేదు. స్వయంగా నేనే బళ్లకొద్దీ ఉపదేశాలు వ్రాసివున్నాను. అవి నాకు దోహదపడలేదు. నా జీవితాన్ని పూర్తిగా మార్చివేయడానికి ఏదైనా చేయండి.’ ఆ మాటలు విని ఆయన ఎంతో ప్రసన్నులయ్యారు. అప్పుడు ఆయన అన్నగారి కుమారుడైన రామ్​లాల్​ అక్కడే ఉన్నాడు. ‘ఏకాంతంలోకి వెళ్లిపోయి, ఒక గుహలో ఉండిపో. శాంతి అక్కడ లేదు. విశ్వాసం ఉన్న చోటనే శాంతి ఉంటుంది, ఎందుకంటే విశ్వాసమే అన్నింటికీ మూలకారణం కనుక’ అని అర్థంవచ్చే పాటను రామ్​లాల్​ను పాడమన్నారు శ్రీరామకృష్ణులు. ఆ పాట విన్నప్పుడు ఆయన పెదవులపై దరహాస చంద్రికలు వెల్లివిరిశాయి. ఆ క్షణంలో నాలో పేరుకుపోయిన పాపాల నుండి విముక్తి కలిగినట్లు నాకు తోచింది. అదే సమయంలో అహంకారంతో మదిం చిన నా తల ఆయన పాదాల మ్రోల వాలిపోయింది. ఆయనలో నా శరణాలయాన్ని కనుగొన్నాను; నా భయాలన్నీ పటాపంచలైపోయాయి. ఆయనకు పాదాభివందనం చేసి, ఇంటికి బయలుదేరబోయాను. ఉత్తరం వైపు మొగసాల దాకా ఆయన నాతోపాటు వచ్చారు. అప్పుడు ఆయనను ఇలా అడిగాను: ‘ఇప్పుడు మీ అనుగ్రహం పొందాను కాబట్టి నేను చేస్తూవున్న పనిని కొనసాగించవచ్చు కదా?’ అందుకు శ్రీరామకృష్ణులు, ‘నిరాక్షేపనీయంగా’ అని జవాబిచ్చారు. నాటక రంగంతో నాకున్న అనుబంధం నా ఆధ్యాత్మిక జీవితానికి ఆటంకంగా ఉండబోదని ఆయన మాటల నుండి నేను అర్థం చేసుకొన్నాను.

		“నా హృదయం ఆనందంతో పొంగిపోయింది. నూతన జన్మ పొందినట్లు నాకు అనిపించింది. నా మనస్సులో ఇక ఎలాంటి సంశయమూ లేదా సంఘర్షణా లేకుండాపోయింది. ‘భగవంతుని ఉనికి నిజం. భగవంతుడే నా శరణాలయం. ఈ భగవన్మూర్తిలో శరణు పొందాను. ఇప్పుడు సునాయాసంగా భగవత్సాక్షాత్కారం పొందగలను.’ ఇలాంటి ఆలోచనలు రేయింబవళ్లు నన్ను ముంచెత్తివేశాయి. నడుస్తున్నప్పుడు లేదా కలగంటున్నప్పుడు ఇదే భావనలో ఉండిపోసాగాను: ‘నిర్భీతుణ్ణి. నా సొంతాన్ని కనుగొన్నాను. సంసారం నన్ను ఇంక బద్ధుణ్ణి చేయలేదు. మరణ భయం కూడా తొలగిపోయింది.’”

		ఒక వ్యక్తి భగవదభిముఖంగా ఒక అడుగు వేస్తే, భగవంతుడు ఆ సదరు వ్యక్తి వైపుగా పది అడుగులు వేస్తాడని చెబుతారు. శ్రీరామకృష్ణులను గిరీష్​ కావాలను కోవడం కాదు, ఆయనే తమ దివ్యలీలలో కీలకపాత్ర పోషించడానికి గిరీష్​ను కావాలనుకొంటున్నారనడం సబబు.

		గిరీష్​ను కలుసుకోవడానికి చాలాకాలం క్రితమే తమకు కలిగిన దర్శనం గూర్చి శ్రీరామకృష్ణులు ఇలా వర్ణించారు: “ఒక రోజు కాళికాలయంలో నేను ధ్యానంలో ఉన్నప్పుడు దిగంబరుడైన ఒక బాలుడు ఆలయంలోకి జొరబడడం నా కళ్లబడింది. అతడి నడినెత్తిన శిఖ, ఎడంచేతిలో మధువువున్న పాత్ర, కుడిచేతిలో అమృత కలశం ఉన్నాయి. ‘నువ్వు ఎవరివి?’ అని అడిగాను. ‘నేను భైరవుణ్ణి’ అని అతడు జవాబిచ్చాడు. అతడి రాకకు కారణం ఏమిటని అడిగినందుకు, ‘మీ పని చేయడానికి’ అని జవాబిచ్చాడు. కొన్ని సంవత్సరాలు గడిచిన తరువాత గిరీష్​ నా వద్దకు వచ్చినప్పుడు, ఆతడిలో ఉన్న భైరవుణ్ణి నేను గుర్తించాను.”

		నయవంచన అంటే గిరీష్​కు అసలు పడదు. ధైర్యసాహసాలు గలవాడు కావడంతో తన బలహీనతను దాచుకోవడానికి నయవంచనను ఆశ్రయించాల్సిన అగత్యం గిరీష్​కు లేకపోయింది. తన అపఖ్యాతిని చాటుకోవడంలో గిరీష్​ ఎన్నడూ సంకోచించి ఎరుగడు. “నేను ఎన్ని సీసాల మధువు త్రాగానో మీకు తెలుసా? ఒక సీసా మీద మరో సీసా పెట్టుకొంటూ పోతే అది ఎవరెస్టు శిఖరం అంత ఎత్తును చేరుకొంటుంది” అనేవాడు గిరీష్​. అతడు త్రాగుబోతు మాత్రమే కాడు, ఒకప్పుడు నల్లమందుకు బానిస అయ్యాడు కూడా. తరచు వేశ్యాగృహాలకు వెళ్లడం కూడా అతడికి రివాజు. అలాగని అతణ్ణి మోసకారిగా, ద్రోహిగా భావించరాదు. నయవంచన మొదలైన దుర్గుణాలకు అతడు అతీతంగా మెలగడానికి ఆతడి దార్యమైన శీలం దోహదం చేసింది.

		తాగినప్పుడు గిరీష్​ మాట, ప్రవర్తన హద్దుల్లో ఉండేవి కావు. ఈ పరిస్థితిలో అతడు ఉన్నప్పుడు వేశ్యాగృహాలలోని స్త్రీలు కూడా తలుపులు తెరచి అతణ్ణి ఆహ్వా నించడానికి సంకోచించేవారు. గిరీష్​ ఒక సంఘటనను గూర్చి ఇలా చెప్పాడు: “ఒక రోజు రాత్రి తెగతాగి ఇద్దరి మిత్రులతో నేను ఒక వేశ్యాగృహానికి వెళ్లబోయాను. కాని హఠాత్తుగా శ్రీరామకృష్ణులను చూడాలనే బలీయమైన కోర్కె నాలో చెలరేగింది. మేం ఒక బండిని బాడుగకు తీసుకొని దక్షిణేశ్వరానికి బయలుదేరాం. అప్పటికి రాత్రి బాగా పొద్దుపోయింది. అంతా గాఢ నిద్రలో ఉన్నారు. మేం ముగ్గురమూ కైపుతో తూలుతూ శ్రీరామకృష్ణుల గదిలోకి ప్రవేశించాం. శ్రీరామకృష్ణులు నా రెండు చేతులూ పుచ్చుకొని పారవశ్యంతో పాడుతూ నృత్యం చేయసాగారు. అప్పుడు నా మనస్సులో ఈ ఆలోచన ఠక్కున మెదలింది: ‘ఈ ఏహ్యమైన స్థితిలో నా కుటుంబం సైతం గర్హించే దుష్టుడనైన నన్ను కూడా ఆయన ప్రేమ, ఆలింగనం చేసుకొన్నది. సన్మార్గులు అమితంగా గౌరవించే ఈ సాధుసత్తముడు కచ్చితంగా నీతిబాహ్యుల ముక్తిదాత కూడా.’

		ఒక రోజు ఒక భక్తుడు గిరీష్​ తాగుడు అలవాటు గురించి శ్రీరామకృష్ణులకు ఫిర్యాదు చేసి, ఆ అలవాటును మానుకోమని గిరీష్​కు గట్టిగా చెప్పమని ఆయనను అర్థించాడు. కాని శ్రీరామకృష్ణులు పరుషంగా ఇలా జవాబిచ్చారు: “ఆతణ్ణి గురించి యోచించి నీ తలను ఎందుకు బద్దలు కొట్టుకొంటావు? అతడి బాధ్యత పుచ్చుకొన్న వ్యక్తి ఆ సంగతి చూసుకొంటాడు? గిరీష్​ వీరభావానికి చెందిన భక్తుడు. తాగుడు ఆతడికి అడ్డంకి కాదని నేను చెబుతున్నాను.”

		మరో సందర్భంలో శ్రీరామకృష్ణులు, “గిరీష్​ ఘోష్​ తెలుసా” అని అశ్వినీ కుమార్​ దత్తను అడిగారు.

		“ఏ గిరీష్​ ఘోష్​? నాటకాలు ప్రదర్శించే గిరీష్​ఘోషా?”

		“అవును.”

		“అతణ్ణి ఎప్పుడూ చూడలేదు కాని అతడి ఖ్యాతి విన్నాను.”

		“సజ్జనుడు.”

		“అతడు తాగుతాడంటారు.”

		“తాగనీ! తాగనీ! ఎంతకాలం కొనసాగిస్తాడు?”

		వ్రేళ్లూనిన అలవాట్లను మానుకోవడానికి కొంతకాలం పడుతుందని తెలిసిన వారు కావడం వలన గిరీష్​ను ఎన్నడూ శ్రీరామకృష్ణులు తాగుడు మానుకోమని ప్రత్యక్షంగా చెప్పలేదు. కాని శ్రీరామకృష్ణుల నిశ్శబ్ద ప్రేమ ప్రభావం అద్భుతాలు సృష్టించసాగింది.

		శ్రీరామకృష్ణుల ప్రభావంతో తన జీవితం మారుతూన్నదని గిరీష్​ గమనించక పోలేదు. కాని ఆ మహాత్ముని నైజాన్ని తరచి చూడలేకపోయాడు. ఒక రోజు గురు దేవులను, “మహాశయా, మీ రెవరు?” అని అడిగాడు. అందుకు శ్రీరామకృష్ణులు ఇలా జవాబిచ్చారు: “కొందరు నన్ను రామప్రసాద్​ అంటారు, మరికొందరు రాజా రామకృష్ణ అంటుంటారు. నేను కేవలం ఇక్కడ జీవిస్తున్నాను.”

		శ్రీరామకృష్ణులు అవతారపురుషులనే నమ్మకం గిరీష్​లో క్రమంగా బలపడ సాగింది. భక్తులలో ఈ భావనను అతడు ప్రచారం చేయడం ప్రారంభించాడు. ఒక ఫలానా సందర్భంలో శ్రీరామకృష్ణులు, “ఏమోయ్​! నన్ను గురించి ఏం చెబుతున్నావు? తింటూ, త్రాగుతూ ఆనందంగా ఉన్నాను” అని గిరీష్​ను అడిగారు.

		గిరీష్​: మిమ్మల్ని గురించి మేం ఏం చెబుతాం? మీరు ఒక సాధుపుంగవులు.

		గురుదేవులు: కాదు, ఆ రకంగా కాదు. సాధువునని నిజంగా నాకు అనిపించడం లేదు.

		గిరీష్​: పరిహాసాలాడ్డంలో నేను మీకు దీటుకాను.

		ఇదే రకంగా ఒకసారి శ్రీరామకృష్ణులు, యోగీన్​ను (కాలాంతరంలో స్వామి యోగానంద) తనను గురించి అతడు ఏమనుకొంటున్నాడని అడిగినట్లు గిరీష్​ చెప్పాడు. ఆ యువకుడు ఇలా జవాబిచ్చాడు: “మీరు అటు గృహస్థులూ కారు ఇటు సన్న్యాసీ కారు.” ఆ జవాబు విని శ్రీరామకృష్ణులు ఎంతో ప్రసన్నులై, “ఎంత అద్భుతంగా చెప్పావు!” అన్నారు ఆశ్చర్యపోతూ. జీవితంలోని అన్ని దశలకూ, పరిధు లకూ అతీతమైన తమ దివ్యప్రవృత్తిని శిష్యుడు గుర్తించడం ఆయనకు ఎంతో సంతోషాన్ని కలిగించింది.

		ఒక రోజు గిరీష్​ తనను పరిపూర్ణంగా శ్రీరామకృష్ణులకు సమర్పించుకొన్నాడు. అప్పటి నుండి తాను ఏం చేయాలో ఉపదేశించమని గురుదేవులను అతడు అడిగాడు. అందుకు ఆయన ఇలా జవాబిచ్చారు: “ప్రస్తుతం ఏం చేస్తున్నావో అదే చేస్తూవుండు. ఒక చేత్తో భగవంతుణ్ణి పట్టుకో, రెండవ చేత్తో సంసారాన్ని పుచ్చుకో. భగవంతుణ్ణి కనీసం ఉదయమూ, సాయంత్రమూ స్మరించు.” ఇదెంతో సులభంగా తోచింది గిరీష్​కు. కాని తన జీవన విధానం క్రమరాహిత్యమైనదని గుర్తుకు రావ డంతో, గురుదేవులు నిర్దేశించిన సమయాలలో మరచిపోకుండా భగవంతుణ్ణి స్మరించడం తనకు అసాధ్యమని గ్రహించిన గిరీష్​ మౌనం వహించాడు. ఆతడి మనోభావాలను ఇట్టే గ్రహించిన శ్రీరామకృష్ణులు, “సరే, అలా నువ్వు చేయలేని పక్షంలో, అన్నం తినే ముందు, నిద్రించే ముందు భగవంతుణ్ణి స్మరించు” అని చెప్పారు. కాని శ్రీరామకృష్ణులకు ఎలాంటి వాగ్దానం చేయడానికి ఇప్పుడు గిరీష్​ సుముఖంగా లేడు. క్రమశిక్షణ, నియమాలు పాటించడం అనేవి అతడి నిఘంటువులో లేకపోవడంతో, ఈ చిన్ని నియమాన్ని సైతం తాను పాటించలేనేమోనని అతడు భావించాడు. అప్పుడు శ్రీరామకృష్ణులు భావపారవశ్యస్థితిలోకి వెళ్లి అతడితో ఇలా చెప్పారు: “కనుక ఇలా చేయడం కూడా నీకు ఇష్టం లేదన్నమాట. సరే. నీ ముక్త్యారునామాను నాకు ఇచ్చివెయ్యి. ఇప్పటి నుండి నీ పూర్తి బాధ్యతను నేను వహిస్తాను. నువ్వేమీ చేయనవసరంలేదు.”

		గిరీష్​ ఊపిరిపీల్చుకొన్నాడు. ఆధ్యాత్మికపరమైన కర్తవ్యాల నుండి శ్రీరామ కృష్ణులు తనను విడుదల చేసి తనకు స్వేచ్ఛను ప్రసాదించారని గిరీష్​ అవగతం చేసుకొన్నాడు. కాని గురుదేవులకు అతడు దాసోహమైనా డనడం నిజం. కచ్చితంగా క్రమశిక్షణను పాటించడంకన్నా పూర్తిగా సమర్పించుకోవడం ఒక వ్యక్తిని మరింత బద్ధుణ్ణి చేస్తుంది. ఇది జరిగాక ఒక రోజు శ్రీరామకృష్ణుల సమక్షంలో గిరీష్​, “నే నిది చేస్తాను” అని వ్యాఖ్యానించాడు. అది విని శ్రీరామకృష్ణులు, “కాదు, కాదు. ఇకపై నువ్వు అలా మాట్లాడకూడదు. ‘భగవత్సంకల్పం ఉంటే నే నిది చేస్తాను’ అని చెప్పాలి” అన్నారు. ముక్త్యారునామాలోని రహస్యం గిరీష్​కు అప్పుడు అర్థం కాసాగింది. కాలం గడుస్తున్నకొద్దీ తాను ఇష్టపడి ఏ పనీ చేయలేకపోవడం గిరీష్​ గుర్తించసాగాడు. భగవదేచ్ఛకు సచేతనతోనే తనను సమర్పించుకోవలసి వచ్చింది. ప్రతి క్షణమూ గురుదేవులను స్మరించుకొనే నిర్బంధానికి తాను గురియైనట్లు క్రమంగా అతడికి తెలియవచ్చింది. కాలాంతరంలో గిరీష్​ ఇలా చెప్పేవాడు: “నన్ను చూడండి. ఊపిరి పీల్చుకోవడానికి కూడా నాకు స్వేచ్ఛలేదు.”

		ఒక వ్యక్తి చేసే ప్రగాఢ కృషి మీదనే ఆతడి ఆధ్యాత్మిక పురోగతి ఆధారపడి ఉంటుంది. అయినప్పటికీ గత సంస్కారాలను నిర్మూలించడానికి కొంతకాలం పడుతుంది. గిరీష్​ విషయం చూసినప్పుడు, జీవితంలో సత్వరమే మార్పును తీసుకు రాగలిగిన ప్రగాఢ విశ్వాసమూ, ప్రేమా ఆతడిలో ఉన్నాయనడం నిర్వివాదాంశం. అయినప్పటికీ ఒక సందర్భంలో గిరీష్​ను గూర్చి మరొక భక్తునితో శ్రీరామకృష్ణులు ఇలా వ్యాఖ్యానించారు: “వెల్లుల్లిని నలగగొట్టిన పాత్రను వేయిసార్లు తోమినా సరే, వెల్లుల్లి వాసన పోతుందా ఏమిటి?” గిరీష్​ ఈ విషయం విని, నొచ్చుకొన్నాడు. తిన్నగా శ్రీరామకృష్ణుల వద్దకు వెళ్లి “ఈ వెల్లుల్లి వాసనపోతుందా?” అని అడి గాడు.

		శ్రీరామకృష్ణులు: పోతుంది.

		గిరీష్​: వాసన పోతుందనే కదా మీరు చెబుతోంది!

		శ్రీరామకృష్ణులు: అగ్ని రాజుకొన్నప్పుడు వాసనలన్నీ కొట్టుకుపోతాయి. వెల్లుల్లి వాసన వస్తున్న పాత్రను మంటలో వేడిచేస్తే వాసన పోతుంది, కొత్త పాత్రలా తయారవుతుంది.

		అప్పుడప్పుడు శ్రీరామకృష్ణులు గిరీష్​ థియేటర్​కు వెళ్లి అతడికి తీపిభక్ష్యాలు ఇచ్చేవారు. ఒకసారి ఆయన స్వహస్తాలతో గిరీష్​కు తినిపించారు. తన స్మృతులలో ఈ ఘటనను అతడు ఇలా వ్రాసుకొన్నాడు: “ఒక రోజు నేను దక్షిణేశ్వరానికి వెళ్లి నప్పుడు, శ్రీరామకృష్ణులు అప్పుడే మధ్యాహ్నం భోజనం ముగిస్తున్నారు. తమకు వడ్డించిన తీపిభక్ష్యాన్ని నాకు ఇచ్చారు. నేను దానిని తినబోతూండగా, ‘ఆగు. నేనే స్వయంగా తినిపిస్తాను’ అన్నారు. పిదప ఆ భక్ష్యాన్ని నా నోట్లో పెట్టారు. చిన్న పిల్లవాడిలా నేను ఆవురావురుమని దానిని తినేశాను. నేను చిన్నపిల్లవాణ్ణి కాననే సంగతి పూర్తిగా మరచిపోయాను. నేను ఆ తల్లి కుమారుడననీ, ఆమె నాకు తిని పిస్తూన్నదనీ భావించాను. కాని ఎన్నో అపవిత్రమైన పెదవులను తాకిన నా పెద వులను తమ పావన హస్తంతో స్పృశించి నాకు శ్రీరామకృష్ణులు తినిపించారనే విషయం స్ఫురణకు వచ్చి భావోద్వేగంలో నే నిలా అనుకొన్నాను: ‘ఇది నిజంగా జరిగిందా? లేదా ఇదొక కలా?’”

		ఒక రోజు శ్రీరామకృష్ణులు తమ పాదాలను ఒత్తమని గిరీష్​కు చెప్పారు. తమను వ్యక్తిగతంగా సేవించడానికి గిరీష్​కు ఒక సదవకాశాన్ని ఆయన ఇచ్చారు. గిరీష్​ తన స్మృతులలో ఇలా వ్రాసుకొన్నాడు. “నాకు ఇష్టంలేదు. ‘ఏమిటీ అర్థంలేని పని! ఈయన కాళ్లను ఒత్తుతూ ఎవరు కూర్చుంటారు?’ అని అనుకొన్నాను. కాని ఇప్పుడు ఆ ఘటన జ్ఞాపకానికి రాగానే పశ్చాత్తాపం నన్ను ముంచెత్తింది. అనంతమైన ఆయన ప్రేమ గుర్తుకు రాగానే నాకు సాంత్వన కలిగేది.”

		ఇతర భక్తులు భక్తిప్రపత్తులతో గురుదేవులను సేవించడమూ, అందుకు విరుద్ధంగా తాను ఎంత ఏహ్యమైన జీవితాన్ని గడుపుతూ ఉండడమూ క్రమేణా గిరీష్​ గుర్తించకపోలేదు. వ్యసనపరాయణ జీవన విధానం కారణంగా అతడు సేవ లందించడానికి సంకోచించాడు. ఒక రోజు శ్రీరామకృష్ణులు థియేటర్​కు వచ్చి నప్పుడు, త్రాగుడు మైకంలో గిరీష్​ తన ఆకాంక్షను వ్యక్తం చేశాడు: “ఈ జీవితంలో మీకు సేవలందించలేకపోతున్నాను. కాని మీరు నా కుమారునిగా జన్మిస్తే నేను చేయగలను. నా కుమారునిగా జన్మిస్తానని వాగ్దానం చేయండి.” అందుకు శ్రీరామ కృష్ణులు ఇలా జవాబిచ్చారు: “ఏం మాట్లాడుతున్నావు? నీ కుమారునిగా నే నెందుకు జన్మించాలి? నేను నీ గురువును, నీ ఇష్టదైవాన్ని.” దాంతో గిరీష్​కు కోపం వచ్చింది; గురుదేవులను దుర్భాషలాడసాగాడు. అప్పుడు అక్కడున్న భక్తులు గిరీష్​ ప్రవర్తన చూసి దిగ్భ్రాంతులయ్యారు. మళ్లీ గిరీష్​ ముఖంకూడా చూడవద్దని గురుదేవులతో చెప్పారు. శ్రీరామకృష్ణులు నెమ్మదిగా దక్షిణేశ్వరానికి తిరిగివచ్చేశారు. ఆయన ఇలా ప్రార్థించారు: “జగజ్జననీ! గిరీష్​ ఒక నటుడు. నీ మహిమను అతడెలా అర్థం చేసుకోగలడు? అమ్మా, దయచేసి అతణ్ణి క్షమించు.”

		మర్నాడు రామచంద్ర దత్త దక్షిణేశ్వరానికి వెళ్లినప్పుడు గిరీష్​ ఉదంతం విన్నాడు. అతడు గురుదేవులతో ఇలా అన్నాడు: “మహాశయా! ‘దేవా, నాకు నువ్వు విషాన్నే ప్రసాదించావు. నీకు అర్పించడానికి అమృతం నా కెక్కడ లభిస్తుంది?’ అని కాళీయుడు, శ్రీకృష్ణునితో చెప్పాడు. గిరీష్​ విషయం కూడా అంతే. అతడివద్ద అమృతం ఎక్కడుంది? మీరు అతడికి ఏం ప్రసాదించారో దానితోనే అతడు మిమ్మల్ని ఆరాధించాడు.” శ్రీరామకృష్ణులు నవ్వి, అక్కడున్న ఇతర భక్తులతో ఇలా అన్నారు: “అతడు ఏం చెబుతున్నాడో వినండి. ఒక బండిని తీసుకురండి. గిరీష్​ ఇంటికి ఇప్పుడే నేను వెళతాను.”

		అక్కడ గిరీష్​ ఎంతో పశ్చాత్తాపం చెందాడు. అతడు తిండి మానేసి దయ నీయంగా విలపించసాగాడు. హఠాత్తుగా తన ఇంట్లోకి గురుదేవులు రావడం చూసి అతడు ఆనందపరవశుడైనాడు. అతడు ఇలా అన్నాడు: “గురుదేవా! మీరు నేడు రాకపోయి ఉంటే, నిందాస్తుతులను సమానంగా పరిగణించే అత్యున్నత జ్ఞానాన్ని మీరు ఇంకా సంతరించుకోలేదనే నిర్ణయానికి నేను వచ్చివుండేవాణ్ణి. మీరు పరమహంసగా కూడా పేర్కొనబడేవారు కారేమో!”

		ఒకసారి శ్రీరామకృష్ణులు గిరీష్​తో ఇలా చెప్పారు: “నువ్వు అశ్లీల పదజాలాన్ని ఉచ్చరిస్తున్నావు. ఫరవాలేదు. అవి అలా బయటపడడం మంచిదే. రక్తం విషపూరితం కావడంతో కొందరు వ్యాధిగ్రస్థులవుతారు. విషపూరితమైన ఆ రక్తం బయటకు వెళ్లేకొద్దీ అతడికి మంచిదే అవుతుంది.... నువ్వు రోజురోజుకూ పవిత్రుడవుతున్నావు. నువ్వు ఎంతో పురోగమిస్తావు. నిన్ను చూసి జనం ఆశ్చర్యపోతారు.”

		ఒక రోజు ఉదయం గిరీష్​, బలరాం ఇంటికి వెళ్లాడు. అప్పుడు బలరాం బియ్యంలో రాళ్లు ఏరుతున్నాడు. బలరాం సంపన్నుడైన భూస్వామి, పైగా అనేకమంది సేవకులున్నారు. అయినా ఈ చిన్నపనిని స్వయంగా అతడే చేస్తున్నాడు. అది చూసి గిరీష్​ విస్తుబోయి అలా చేయడానికి కారణం ఏమిటని బలరాంను అడిగాడు. అందుకు బలరాం ఇలా జవాబిచ్చాడు: “గురుదేవులు నేడు ఇక్కడకు వస్తున్నారు. ఇక్కడే ఆయన భోజనం చేస్తారు. అందుకే స్వయంగా నేనే బియ్యంలో రాళ్లు ఏరుతున్నాను.”

		బలరాం భక్తిప్రపత్తులను చూసి గిరీష్​ ముగ్ధుడయ్యాడు. అదేసమయంలో ఆ రీతిలో గురుదేవులను తాను సేవించలేకపోతున్నందుకు దిగులు చెందాడు. ఇంటికి తిరిగి వచ్చి, తలుపు బిడాయించి గదిలో కూర్చుని ఇలా ఆలోచించాడు: ‘నిజానికి బలరాం లాంటి భక్తశ్రేష్ఠుల ఇళ్లను భగవంతుడు పావనం చేస్తాడు. నేను ఒక తుచ్ఛుడనైన తాగుబోతును. గురుదేవులను సాదరంగా ఆహ్వానించి ఆయనకు ఆహారం అర్పించే వారెవరూ ఇక్కడ లేరు.’ ఇలా అనుకొంటూ అతడు పడుకొన్నాడు. మధ్యాహ్నం ఒంటిగంటన్నర సమయంలో ఎవరో తలుపు తట్టుతున్న శబ్దం వినవచ్చింది. గిరీష్​ తలుపు తెరిచాడు. ఎదురుగా గురుదేవులు నిలబడి ఉన్నారు. “గిరీష్​! బాగా ఆకలిగా ఉంది. తినడానికి ఏమైనా ఉందా?” అని ఆయన అడిగారు. నిజానికి కొంతసేపటి క్రితమే బలరాం ఇంట్లో ఆయన భోజనం చేశారు! ఇంట్లో తినడానికి ఏమీ లేనందువలన గురుదేవులను కాసేపు వేచివుండమని గిరీష్​ వేడుకొన్నాడు. వెంటనే ఒక ఫలహారాలశాలకు వెళ్లి కాల్చిన రొట్టెలు, బంగాళాదుంపల కూర కొని పట్టుకొచ్చాడు. అది తేలికగా జీర్ణంకాని ఆహారం. గురుదేవులు మామూలుగా అలాంటి ఆహారం తినలేరు. కాని ఆయన గిరీష్​ సమర్పించిన ఆ ఆహారాన్ని సంతోషంగా తిన్నారు.

		శ్రీరామకృష్ణుల శిష్యులందరిలోనూ స్వామి వివేకానంద, గిరీష్​ ఘోష్​లు మేధాశక్తి సంపన్నులని స్వామి బ్రహ్మానంద ఒకసారి వ్యాఖ్యానించాడు. అయినప్పటికీ దురవగాహమైన బ్రహ్మతత్త్వాన్ని గురుదేవులు తెలియజెప్పిన స్థాయిని గిరీష్​ మేథ అందుకోలేకపోయింది. ఒక రోజు గురుదేవులు అతడితో ఇలా చెప్పారు: “బ్రహ్మజ్ఞానం గూర్చి నీకు ఏం తెలుసు? దేవర్షియైన నారదుడు సచ్చిదానంద సాగరాన్ని కొంతదూరం నుండి మాత్రమే చూడగలిగాడు. పరమపావనుడైన శుక మహర్షి ఆ సాగరాన్ని ముమ్మార్లు మాత్రమే స్పృశించాడు. మహాదేవుడైన పరమశివుడు మూడు దోసిళ్ల ఆ సాగరజలాన్ని గ్రోలి బాహ్యచైతన్యం కోల్పోయాడు.” గిరీష్​ చేత్తో తన నెత్తిన కొట్టుకొని, “ఆపండి బాబూ! ఇక ఏమీ చెప్పవద్దు. నా బుర్ర తిరిగి పోతూన్నది!” అన్నాడు బిగ్గరగా.

		ఒక రోజు శ్రీరామకృష్ణులను తనకు దివ్యదర్శన భాగ్యం కల్పించమని గిరీష్​ అర్థించాడు. అందుకు ఆయన ఇలా అన్నారు: “అటువంటి దర్శనాలను అపేక్షించకు. ఒకవేళ అవి నీకు కలిగినప్పటికీ నువ్వు నమ్మవు.” ఆ మాటల్లోని అంతరార్థాన్ని తరువాత గిరీష్​ అర్థం చేసుకొన్నాడు. తన సంశయాత్మక మనస్సుకు అలాంటి అనుభూతులు కేవలం భ్రమగానో లేక ఇంద్రజాలం మాదిరిగానో తోచవచ్చునని గిరీష్​ గ్రహించాడు.

		ఒక సందర్భంలో శ్రీరామకృష్ణులు ఇలా చెప్పడం గిరీష్​ విన్నాడు: “ధ్యాన సమయంలో ఏదైనా కోర్కె తలెత్తి వేధిస్తూన్నప్పుడు ధ్యానం ఆపి, ప్రార్థించండి. ఆ కోర్కెను తొలగించమనీ, ఆ కోర్కెను తీర్చవద్దనీ భగవంతుణ్ణి చిత్తశుద్ధితో ప్రార్థించండి. ధ్యాన సమయంలో జనించే కోర్కె క్రమేణా తీవ్రరూపం దాల్చుతుంది. దానితోపాటు ఒకటి రెండు వాంఛలు జతచేరితే మనస్సు ఆందోళనకు గురి అవక తప్పదు.”

		గిరీష్​ తన స్మృతులలో ఇలా వ్రాసుకొన్నాడు: “శ్రీరామకృష్ణులు అబద్ధాలాడ వద్దని ప్రతి ఒక్కరికీ చెప్పేవారు. ‘మహాశయా! నేను అబద్ధాలకోరును. సత్యసంధతను ఎలా అలవరచుకోగలను?’ అని నేను అడిగాను. అందుకు ఆయన, ‘దిగులు చెందకు. నువ్వు నిజానికీ, అబద్ధానికీ అతీతుడవు’ అన్నారు. అబద్ధం చెప్పాలనే ప్రలోభంలో పడగానే, గురుదేవుల రూపాన్ని ఊహించుకొనేవాణ్ణి. అంతే, నా నోటి నుండి అబద్ధాలు వచ్చేవి కావు. శ్రీరామకృష్ణులు తమ ప్రేమశక్తితో నా హృదయాన్ని శాసించగలిగేవారు. ఆయన ప్రేమామృతాన్ని చవిచూసిన వారిలో కామ క్రోధ మదమాత్సర్యాదులనే అరిషడ్వర్గాలు తృటిలో అదృశ్యమయ్యేవి. ఇక వారికి ఎటువంటి ఆధ్యాత్మిక సాధనలూ చేయనవసరం ఉండదు. ఇది గ్రహించగలగడమే మానవ జీవిత అత్యున్నత లక్ష్యం.”

		ఒకసారి శ్రీరామకృష్ణుల అనుగ్రహాన్నీ, ఆధ్యాత్మిక శక్తినీ గిరీష్​ పరీక్షించ దలచాడు. దీనిని మనస్సులో ఉంచుకొని ఒక రాత్రి ఒక వెలయాలి ఇంట్లో గడప డానికి వెళ్లాడు. కాని అతడికి అర్ధరాత్రి సమయంలో ఒళ్లంతా భరించరానంత మంటలు పుట్టాయి. వెంటనే అక్కడ నుండి బయలుదేరి ఇంటికి తిరిగి వెళ్లిపోయాడు.మర్నాడు ఉదయం దక్షిణేశ్వరం వెళ్లి జరిగినదంతా పూసగ్రుచ్చినట్లు శ్రీరామకృష్ణులకు చెప్పాడు. శ్రీరామకృష్ణులు విని గట్టిగా ఇలా చెప్పారు: “ధూర్తుడా! విషంలేని నీటిపాము నిన్ను పట్టుకొన్నదనీ, దాని బారినుండి తప్పించుకోవాలనీ భావిస్తున్నావా? నిన్ను త్రాచుపాము కాటువేసింది. మూడు బెకబెకలతో నీ నోరు మూతబడిపోతుంది.” శ్రీరామకృష్ణుల పట్ల గిరీష్​ విశ్వాసం బలపడింది. దుష్టులైన జగాయ్​, మధాయ్​లను ఉద్ధరించిన చైతన్యుల వంటి ముక్తిప్రదాత శ్రీరామకృష్ణులని గిరీష్​లో ప్రగాఢ నమ్మకం ఏర్పడింది. మరొక సందర్భంలో శ్రీరామకృష్ణులను మళ్లీ పరీక్షించాలనుకొన్న గిరీష్​, ఆయన సమక్షంలో ఏదో లౌకికపరమైన విషయం గూర్చి ఆలోచించాలని ప్రయత్నించి, విఫలుడయ్యాడు.

		1885 జూలై 28వ తేది శ్రీరామకృష్ణులు సంపన్నుడైన నందబోసు సేక రించిన దేవీదేవతల చిత్రపటాలను చూడడానికి అతడి ఇంటికి వెళ్లారు. ఆ చిత్ర పటాలను చూసి ఆయన ఎంతో ముగ్ధులయ్యారు. నందబోసుతో ఆయన ఇలా అన్నారు: “నువ్వు గృహస్థుడవైనప్పటికీ, నీ మనస్సును భగవంతుని మీద కేంద్రీ కరించావు. ఇది చిన్న విషయమా? సర్వసంగ పరిత్యాగం చేసిన వ్యక్తి భగవంతుణ్ణి ప్రార్థించడంలో గొప్ప ఏముంది? గృహస్థ జీవితాన్ని గడుపుతూ, భగవంతుణ్ణి ప్రార్థించే వ్యక్తి ధన్యుడు సుమా! ఇరవై మణుగుల బండరాయిని తొలగించి ఒక వస్తువును కనుగొన్న వ్యక్తిలాంటి వాడు అతడు.”

		గురుదేవులకు మధుర భక్ష్యాలూ, ఆ తరువాత ఒక పళ్లెరంలో తాంబూలమూ నందబోసు అర్పించాడు. కాని అంతకు మునుపే ఇతర అతిథులు ఆ పళ్లెరం నుండి తాంబూలాలు తీసుకొన్నారు. భగవంతునికి అర్పించడానికి మునుపే దాన్లో కొంత భాగం ఎవరూ తీసుకోరాదనే సంప్రదాయం ప్రకారం, గురుదేవులు తాంబూలం మాత్రం పుచ్చుకోలేదు. నందబోస్​ ఇది గుర్తించి గురుదేవులను దానిని గూర్చి అడి గాడు. అందుకు ఆయన ఇలా జవాబిచ్చారు: “నేను తినబోయే ముందు భగవంతునికి నివేదన చేస్తాను. ఇది నా సంకల్పం.” తన వేదాంత జ్ఞానం గూర్చి నందబోసు కాస్త గర్వపడేవాడు. శ్రీరామకృష్ణుల చర్యను మేథాపరంగా అంచనావేయ ప్రయత్నిస్తూ, “అయినప్పటికీ తాంబూలం భగవంతుని వద్దకే వెళ్లి ఉంటుందిగదా!” అన్నాడతడు. మళ్లీ అతడు ఇలా కొనసాగించాడు: “మీరొక పరమహంస. మీ రెందుకు శాస్త్రా దేశాలను పాటిస్తారు? అవి అజ్ఞానులకు వర్తిస్తాయి.” శ్రీరామకృష్ణులు నవ్వి, “ఇదీ నా సంకల్పమే” అని వ్యాఖ్యానించారు.

		దీని నుండి ద్వంద్వాలకూ కార్యకారణాలకూ అతీతమైన అత్యున్నత అద్వైత స్థితిని శ్రీరామకృష్ణులు సంతరించుకోలేదనే అభిప్రాయానికి వచ్చాడు నందబోసు.ఈ విషయం గిరీష్​కు తెలిసి అతడెంతో బాధపడ్డాడు. నందబోసు గర్విష్ఠి కావడం వలన శ్రీరామకృష్ణులు ఆతడికి తమ దివ్యనైజాన్ని వ్యక్తం చేయలేదని గిరీష్​ భావిం చాడు. స్వయంగా ఈ విషయం తేల్చుకోవాలని గిరీష్​ ఒక రోజు గురుదేవులను తన ఇంటికి ఆహ్వానించాడు. ఒక పళ్లెరంలో కొన్ని తాంబూలాలు ఉంచి, దాన్లో ఒకటి తను తీసుకొన్న పిదప వాటిని గురుదేవులకు సమర్పించాడు. శ్రీరామకృష్ణులు తక్షణమే గిరీష్​ ఉద్దేశం గ్రహించి, నవ్వుతూ పళ్లెరం నుండి ఒక తాంబూలం తీసుకొన్నారు. పిచ్చిపట్టిన ఆనందంతో గిరీష్​ పదేపదే శ్రీరామకృష్ణులకు నమస్కరించి, అక్కడున్న వారందరికీ పూర్తి కథను వివరించాడు. ఎవరైతే నియమాలను విధిస్తారో వారు వాటిని మార్చడం కూడా కద్దు. గిరీష్​ పట్ల గల ప్రేమ సంప్రదాయాలను వైదొలగజేసింది. ఇందు మూలంగా జగద్గురువులు శాస్త్రవిధులను తమ శ్రేయస్సు కోసం కాక, ఇతరులకు ఉదాహరణగా ఉండాలనే ఉద్దేశంతోనే పాటిస్తారని తేట తెల్లమయింది.

		ఈ రీతిలో శ్రీరామకృష్ణుల ఉద్ధారక శక్తి పట్ల గిరీష్​కు చెక్కుచెదరని నమ్మకం కలిగింది. కాలాంతరంలో అతడు ఇలా చెప్పేవాడు: “మనం చేసిన పాపాలన్నింటినీ విసిరివేసే అతిపెద్ద గొయ్యి ఒకటి ఉందని నాకు తెలిసివుంటే, నేను ఇంకా ఎన్నో పాపాలు చేసివుండేవాణ్ణి.”

		ఒక సందర్భంలో గిరీష్​ను గంగలో స్నానం చేయమని శ్రీరామకృష్ణులు చెప్పారు; కాని గిరీష్​ అందుకు అయిష్టత వ్యక్తం చేశాడు. గంగానదిలో స్నానం చేస్తే పావనత సిద్ధిస్తుందని జనం నమ్మకం. గిరీష్​ దీనిని మూఢనమ్మకంగా పరిగ ణించేవాడు. చివరికి శ్రీరామకృష్ణులు నచ్చచెబుతున్న ధోరణిలో, “నువ్వే ఈ సంప్ర దాయాలను పాటించకపోతే, ఇక వాటిని ఎవరు పాటిస్తారు కనుక?” అన్నారు. గిరీష్​ అంగీకరించాడు. తదనంతరం గిరీష్​ పర్వదినాలలో గంగాస్నానం చేయ నారంభించాడు. గురుదేవులు తన బాధ్యతలన్నింటినీ స్వీకరించిన తరువాత, ఇక తాను గంగాస్నానం చేయవలసిన అగత్యం ఏముందనే ఆలోచన ఒక రోజు గిరీష్​ మనస్సులో మెదలింది. పైగా గంగాస్నానం చేయమని గురుదేవులు తనతో చెప్పడం అతడికి ఆశ్చర్యం వేసింది. అయినప్పటికీ ఆతడి విశ్లేషణాత్మక మనస్సు త్వరలోనే ఒక జవాబును కనుగొన్నది. పాపులు గంగలో స్నానం చేసినప్పుడు, గంగానదీమతల్లి ఆ పాపుల పాపాలను గ్రహించి, వారిని పావనులుగా మార్చివేస్తుంది. మరోవైపు సాధుపుంగవులు గంగలో స్నానం చేసినప్పుడు వారికి శాంత్యానందాలు కలిగించి, ఆమె పుణ్యం ఆర్జించుకొంటుంది. గురుదేవుల అనుగ్రహంతో తాను ఎంత పవిత్రుడయ్యాడంటే, గంగాస్నానం తనకు నూరింతల పావనత్వాన్ని కలిగిస్తుందనే అభిప్రాయానికి వచ్చాడు గిరీష్​.

		ప్రేమ ఉండేచోట విశ్వాసం నెలకొంటుంది. శ్రీరామకృష్ణుల పట్ల గిరీష్​కున్న ప్రేమ, శ్రీరామకృష్ణుల మాటలలో చెప్పాలంటే ‘నూట ఇరవై ఐదు శాతం’ విశ్వాసాన్ని అతడికి సంతరింపచేసింది. శ్రీరామకృష్ణుల గురించి తన మిత్రులతో ముచ్చటించడం గిరీష్​కు ఎంతో ఇష్టం; అంతేకాక వారిని దక్షిణేశ్వరానికి తోడ్కొని వచ్చి, గురుదేవుల ఆశీస్సులు పొందేలా చేయడం కూడా గిరీష్​ తన కర్తవ్యంగా భావించేవాడు. ఈ విషయం తెలుసుకొన్న శ్రీరామకృష్ణులు ఒక రోజు జగజ్జననిని బిగ్గరగా ఇలా ప్రార్థిం చారు: “అమ్మా, నేను ఎక్కువగా మాట్లాడలేకపోతున్నాను. కేదార్​కి, రామ్​కి, గిరీష్​కి, విజయ్​కి కాస్త శక్తి ప్రసాదించు. దాంతో జనం ముందుగా వీరి వద్ద కొంచెం నేర్చు కొని ఆ తరువాత ఒకటి రెండు మాటల్లో ఆధ్యాత్మిక జాగృతి పొందడానికి ఇక్క డికి (తమ వద్దకు) వస్తారు.”

		1885వసంత కాలంలో శ్రీరామకృష్ణుల గొంతులో ప్రాణాంతకమైన క్యాన్సర్​ వ్యాధి ప్రారంభమైంది. వైద్య సౌకర్యాలకూ, భక్తుల సేవాశుశ్రూషలకూ అను కూలంగా ఉంటుందనే ఉద్దేశంతో సెప్టెంబర్​ నెలలో భక్తులు గురుదేవులను దక్షిణేశ్వరం నుండి కలకత్తాకు తరలించారు.

		నవంబరు 6వ తేదీ కాళీపూజ పర్వదినం. ఒక భక్తునితో శ్రీరామకృష్ణులు ఇలా చెప్పారు: “పూజకైన ఏర్పాట్లు చేస్తే బాగుంటుంది. ఈ విషయంగా ఇతరులను కూడా సంప్రతించండి.” ఆయన అనుజ్ఞ ప్రకారం భక్తులు పూజకు కావలసిన ఏర్పాట్లు చేశారు. సాయంత్రం దాదాపు ముప్ఫైమంది భక్తులు శ్రీరామకృష్ణుల గదిలో సమావేశమైనారు. గిరీష్​ ఆ సంఘటనను ఇలా వర్ణించాడు: “శ్రీరామకృష్ణులు కూర్చుని పూజకు ఉపక్రమించారు. ఆయన చుట్టూ నానారకాల పుష్పాలు, పండ్లు మొదలైనవి అమర్చివున్నారు. హఠాత్తుగా ఆయన నా వైపు తిరిగి, ‘నేడు జగజ్జనని దినోత్సవం. ఇలా కూర్చుని ధ్యానించాలి’ అని చెప్పారు. ఆ సమయంలో నన్ను ఏం ఆవహించిందో తెలియదు. నేను ముందుకు వెళ్లి, ‘జై శ్రీరామకృష్ణా’ అని ఉచ్చ రిస్తూ, ఆయన పాదపద్మాల మ్రోల పువ్వులు అర్పించాను. గదిలో ఉన్న తక్కిన వారూ అలాగే చేశారు. తక్షణమే శ్రీరామకృష్ణులు వరదాభయముద్ర దాల్చి సమాధి మగ్ను లయ్యారు.”

		శ్రీరామకృష్ణుల ఆరోగ్యం క్రమంగా క్షీణించసాగింది. వాయుకాలుష్యం లేని నగర పొలిమేరల్లోకి శ్రీరామకృష్ణులను తరలించమని వైద్యులు సూచించారు. పర్యవసానంగా కాశీపూర్​లో ఒక అందమైన ఉద్యానగృహాన్ని భక్తులు అద్దెకు తీసు కొన్నారు. 1885 డిసెంబరు 11వ తేది శ్రీరామకృష్ణులను కాశీపూర్​ ఉద్యాన గృహానికి తరలించారు. చికిత్సకూ, పథ్యపానాదులకూ, ఇంటి అద్దెకూ అయ్యే ఖర్చునంతా శ్రీరామకృష్ణుల గృహస్థ శిష్యులు భరించడానికి అంగీకరించారు. భవి ష్యత్తులో రామకృష్ణ సంఘ సాధువులు కానున్న యువకులు గురుదేవుల సేవా శుశ్రూషల బాధ్యత స్వీకరించారు. కొద్ది రోజులు గడిచిన తరువాత క్రమేణా ఖర్చులు పెరిగిపోతూ ఉండడం కొందరు గృహస్థ శిష్యులు గమనించారు. ఖర్చులు పెరగడానికి కారణం ఆ యువకుల అజాగ్రత్తే అని వారిని నిందించి, పద్దు పుస్తకాన్ని కచ్చితంగా వ్రాయమని చెప్పారు. దాంతో యువశిష్యులు నొచ్చుకొని, గృహస్థ శిష్యుల నుండి ఇకమీదట డబ్బు పుచ్చుకోరాదని తీర్మానించారు. పరిస్థితి ఉద్రిక్త స్థాయికి చేరినప్పుడు గిరీష్​ ఒక పరిష్కారం కనుగొన్నాడు. అందరి ఎదుట అతడు పద్దు పుస్తకాన్ని తగులబెట్టాడు. పిదప తమ శక్తిమేరకు గృహస్థ శిష్యులను ఖర్చులలో పాలుపంచుకోమనీ, కొరవడిన పైకం తాను సర్దుతాననీ గిరీష్​ చెప్పాడు. యువ శిష్యులతో అతడు ఇలా చెప్పాడు: “దిగులు చెందకండి. గురుదేవుల చికిత్స నిమిత్తం అవసరమైతే నా ఇంటిని తెగనమ్మివేస్తాను.”

		1886 జనవరి 1వ తేది శ్రీరామకృష్ణులు ఉద్యానంలో పచార్లు చేయగలిగి నంత బలాన్ని పుంజుకొన్నారు. నాడు సెలవు రోజు కావడం వలన పలువురు భక్తులు గురుదేవుల దర్శనార్థం కలకత్తా నుండి వచ్చారు. ఆయన ఉద్యానంలో మెల్లగా నడుస్తూవుండగా, భక్తులు ఆయనను అనుసరించారు. హఠాత్తుగా శ్రీరామ కృష్ణులు గిరీష్​తో ఇలా చెప్పారు: “సరే, గిరీష్​! అందరి ముందు నన్ను ఒక అవతారంగా ప్రకటించడానికి నాలో నువ్వు ఏం కనుగొన్నావు?” ఆయన పాదపద్మాల మ్రోల వ్రాలిపోయి, ముకుళిత హస్తాలతో, ఉద్వేగంతో గిరీష్​ ఇలా జవాబిచ్చాడు: “ఆయనను గూర్చి నేను ఏం మాట్లాడగలను? వ్యాస వాల్మీకాదులకే ఆయనను కీర్తించడానికి మాటలు దొరకవు.”

		ఆ మాటలతో శ్రీరామకృష్ణులు చలించిపోయారు. ఆయన గిరీష్​ను, అక్కడ సమావేశమైవున్న తక్కిన భక్తులను దీవిస్తూ ఇలా అన్నారు: “ఇక మీకు నేను ఏం చెప్పగలను? మిమ్మల్నందరినీ దీవిస్తున్నాను, తరించండి.” ఇలా అంటూ ఆయన సమాధిమగ్నులై భక్తుల నందరినీ స్పృశిస్తూ ఆశీర్వదించి వారిలో ఆధ్యాత్మిక జాగృతి కలిగించారు.

		ఇది జరిగిన కొద్ది కాలం తరువాత ఒక రోజు గోపాల్​ ఘోష్​ (కాలాంతరంలో అద్వైతానంద స్వామి) కాషాయాంబరాలు, రుద్రాక్షమాలలు సన్న్యాసులకు పంచి పెట్టాలనే తన కోర్కెను గురుదేవులకు వ్యక్తం చేశాడు. అప్పుడు శ్రీరామకృష్ణులు తమ యువ శిష్యులను చూపుతూ, ఇలా అన్నారు: “వాటిని ఈ యువకులకు ఎందుకు ఇవ్వకూడదు? వారిలో పరిత్యాగం ప్రజ్వలిస్తూ వుంది. వీరిని మించిన ఉత్తములైన సన్న్యాసులు నీకు ఎక్కడా కనిపించరు.” గోపాల్​ వద్ద పన్నెండు కాషాయ వస్త్రాలు, పన్నెండు రుద్రాక్షమాలలు ఉన్నాయి. వాటిని అతడు గురుదేవులకు ఇచ్చాడు. పిదప స్వయంగా ఆయనే తమ పదకొండు మంది యువశిష్యులకు పంచిపెట్టారు. ఆ రీతిలో భవిష్యత్తులో నెలకొనబోతున్న రామకృష్ణ సంఘానికి గురుదేవులే స్వయంగా పునాది వేశారు. ఒక కాషాయ వస్త్రం, ఒక రుద్రాక్షమాల మిగిలిపోయాయి. వాటిని గిరీష్​ కోసం కేటాయించమని ఆయన చెప్పారు. పరిత్యాగ స్ఫూర్తిలో గిరీష్​ ఎవరికీ తీసిపోడని ఈ సంఘటన చెప్పక చెబుతున్నది.

		గురుదేవులు వ్యాధిగ్రస్థులై ఉండడం చూసి భరించలేని గిరీష్​ తరచూ కాశీ పూర్​ ఉద్యాన గృహానికి వెళ్లేవాడు కాడు. ఒక రోజు గురుదేవులు కాస్త పాయసం పుచ్చుకొన్న తరువాత గిరీష్​ అక్కడకు వెళ్లాడు. పరిశుభ్రపరచని పాయసం పాత్ర, దాన్లో ఆయన కంఠ వ్రణం నుండి స్రవించిన ద్రవపదార్థంతో కలిసిన మిగిలిపోయిన కించిత్తు పాయసం ఇంకా నేలమీదే ఉన్నాయి. కొన్ని చీమలు వాటిని తింటున్నాయి. ఆ పాత్రను చూపుతూ శ్రీరామకృష్ణులు గిరీష్​తో ఇలా అన్నారు: “అలా చూడు! ఇంకా జనం నన్ను అవతారమనే పేర్కొంటున్నారు!” తక్షణమే గిరీష్​ ఇలా వ్యాఖ్యా నించాడు: “మహాశయా! ఇప్పుడు ఆ చీమలకు కూడా ముక్తి లభించింది. లేకుంటే ఈ వ్యాధి మీకు ఎందుకు వచ్చిందంటారు?”

		శ్రీరామకృష్ణులు 1886 ఆగస్టు 16వ తేదీ మహాసమాధి చెందారు. ఈ విషాద వార్తను ఒక భక్తుడు గిరీష్​కు తెలిపాడు. కాని గిరీష్​ ఆ వార్తను నమ్మలేకపోయాడు. ఆ వ్యక్తితో అతడు, “ఇది అబద్ధం. గురుదేవులు మరణించరు” అన్నాడు.

		“మహాశయా, నేను అక్కడ నుండే వస్తున్నాను.”

		“నువ్వు అక్కడకు తిరిగి వెళ్లడం మంచిది.”

		“నా కళ్లారా ఆయనను చూశాను.”

		చేతులతో తన కళ్లను మూసుకొని గిరీష్​ బిగ్గరగా, “నువ్వు ఏం చెప్పినా సరే! నా కళ్లతో నేను చూడలేదు కాబట్టి ఈ విషయం నమ్మను” అన్నాడు.

		ఆ తరువాత గిరీష్​ ఇలా అన్నాడు: “గురుదేవులు మహాసమాధి చెందారన్న వార్త విన్నాను కాని కాశీపూర్​కు వెళ్లలేదు. ఆయన మృతకాయాన్ని చూస్తే గురుదేవుల అమరత్వం పట్ల గల ప్రగాఢ విశ్వాసాన్ని సడలనివ్వకుండా ఉంచడం నా దుర్బల మనస్సుకు ఎంతో కష్టమని నాకు తెలుసు. పైగా నా విశ్వాసానికి వ్యతిరేకంగా నా కళ్లు నాతో ఇలా చెబుతాయి: ‘శ్రీరామకృష్ణులు మరణించారు. నీ కళ్లతో నువ్వు చూస్తున్నావు కదా!’ ఈ కారణంగానే శ్రీరామకృష్ణుల నిర్యాణం గురించి నా కళ్ల, నా చెవుల మధ్య ఒక ఘర్షణను ఉంచుతూ వచ్చాను. నా చెవులు, ‘శ్రీరామకృష్ణులు మరణించారు’ అని చెబితే, వాటితో నేను, ‘గురుదేవుల గూర్చి మీరు అనేక పుకార్లు విన్నారు. మీరు విన్నదంతా నమ్ముతారా?’ అన్నాను. జనం ఏం చెప్పుకొన్నా చెప్పుకోనీ! గురుదేవులు మరణించడం నేను చూడలేదు కనుక నమ్మను.”

		గురుదేవులు సాక్షాత్తూ భగవంతుడనీ, ఆయన దేహం శాశ్వతమైనదనీ, శుద్ధ చైతన్యమయమైనదనీ గిరీష్​ దృఢంగా నమ్మాడు. వ్యాధి లేదా మరణం ఆయన దేహాన్ని తాకలేదు. ఆయన మానవరూపం దాల్చారు కనుక మనిషిగా నటించారు; మరణం కూడా ఆ నాటకంలో ఒక భాగమే.

		గురుదేవుల నిర్యాణానంతరం దురదృష్టం గిరీష్​ను వెన్నంటింది. ఆతడి ఇద్దరు కుమార్తెలు మరణించారు. 1887లో ఆతడి రెండవ భార్య చనిపోయింది. మరి కొన్నేళ్ల తరువాత మాతృదేవి పట్ల భక్తిప్రపత్తులు గల గిరీష్​ పిల్లవాడు కూడా మరణించాడు. తన భావోద్వేగాలను గిరీష్​ ఒక నాటకంలో ఇలా వ్యక్తం చేశాడు: “జీవితం బాధామయం. ప్రపంచం శూన్యం. ఒక అందమైన పువ్వుల తోట వాడి పోయింది.”

		అనురక్తులనూ, ఆకాంక్షలనూ, మలినాలనూ దగ్ధం చేస్తూన్న పరిత్యాగాగ్ని గిరీష్​ మనస్సులో రగులుకొంటూన్నది. వెల్లుల్లి పాత్ర వేడి చేయబడడంతో వాసన తొలగిపోతూన్నది. ఒక రోజు గురుదేవుల సన్న్యాస శిష్యులలో ఒకరైన స్వామి నిరంజనానంద అతడితో ఇలా అన్నాడు: “గురుదేవులు నిన్నొక సన్న్యాసిగా రూపొం దించారు. కనుక ఇంట్లో ఉండవలసిన అవసరం లేదు.” సోదర శిష్యుని ఆ సలహాను గురుదేవుల ఆజ్ఞగా గిరీష్​ పరిగణించాడు. అతడు ఇల్లు వదలి, చెప్పులు కూడా ధరించకుండా బారానగర్​ మఠానికి వెళ్లాడు. సన్న్యాస జీవితంలోని తీవ్ర తపశ్చర్యలకు ఆతడి దేహం తట్టుకోలేదని గ్రహించిన సోదర శిష్యులు నచ్చచెప్పి అతణ్ణి తిరిగి ఇంటికి పంపించివేశారు. గిరీష్​ ఆ తరువాత జయరాంబాటిలో ఉన్న మాతృదేవి దర్శనార్థం వెళ్లాడు. జయరాంబాటిలోను, ప్రక్కనే ఉన్న గురుదేవుల జన్మస్థలమైన కామార్పుకూర్​లోను వెలసివున్న ఆధ్యాత్మిక వాతావరణం గిరీష్​కు ఎంతో నచ్చింది. మైదానాల ముగ్ధమనోహర అందమూ, పొలాల మీదుగా ప్రశాం తంగా సాయంవేళల్లో సాగిపోయే సూర్యాస్తమానాలూ, మనస్సును కదలించివేసే గ్రామస్థుల నిరాడంబరతా, అన్నింటికన్నా మిన్నయైన మాతృదేవి తన పట్ల చూపుతున్న ఆదరానుగ్రహాలు కలగలసి గిరీష్​ విషాద హృదయానికి సాంత్వన కలిగించాయి. సన్న్యాసం పుచ్చుకోవడానికి మాతృదేవి అనుమతిని గిరీష్​ కోరాడు. కాని గృహస్థునిగా ఉండిపొమ్మని మాతృదేవి అతడికి నచ్చచెప్పారు. నాటకాలూ, గురుదేవుల బోధనలూ చాటిచెప్పే రచనలు చేస్తూ ఉండమని గిరీష్​తో ఆమె చెప్పారు. కొద్ది రోజుల తరువాత పుంజుకొన్న స్ఫూర్తి, విశ్వాసాలతో గిరీష్​ కలకత్తాకు తిరిగి వచ్చాడు. కలకత్తాలో బసచేసిన సమయాల్లో గిరీష్​ నాటక ప్రదర్శనలను మాతృదేవి కొన్ని తిలకించి ఎంతో ఆనందించారు.

		సుఖమే జీవిత పరమావధిగా పరిగణించిన గిరీష్​ స్ఫూర్తి, శ్రీరామకృష్ణుల ఆధ్యాత్మిక స్పర్శచే అణగారిపోయింది. ఆతడి జీవన విధానం పూర్తిగా మారి పోయింది. అతడు పూర్తిగా తాగుడు మానుకొన్నాడు. అయినప్పటికీ ఆతడి గత జీవన విధానం నటునిగా, నాటకప్రయోక్తగా అతడి విజయానికి ఎంతో దోహదం చేసిందని చెప్పడంలో ఎలాంటి సందేహమూ లేదు. తన నాటక పాత్రలను చిత్రీ కరించడంలో ఆతడు అనుభవించిన సంతోషం, విచారం, నిరాశానిస్పృహలు, ఆశలు ఎంతో ఉపయుక్తమైనాయి. జీవితంలోని ప్రతి అంశాన్ని స్వయంగా చవి చూసినప్పుడే కవులు, నాటకప్రయోక్తలు సజీవం తొణికిసలాడే రచనలు చేయగలరని గిరీష్​ అభిప్రాయపడేవాడు. ఒక సందర్భంలో అతడు ఇలా అన్నాడు: “నా నాటకాల పాత్ర పోషణను ఎవరు విమర్శించగలరు? వేశ్యల నుండి పరమహంసల దాకా అన్ని రకాల వ్యక్తుల జీవితాలను నేను క్షుణ్ణంగా అధ్యయనం చేశాను.” తన నాటకంలోని పాత్రలను యథాతథంగా ఊహించుకోగల ఊహాత్మకశక్తి గిరీష్​కి కొట్టినపిండి. గురుదేవులను గూర్చి ముచ్చటించుకోవడానికి ప్రతి రోజు తన వద్దకు రమ్మని స్వామి శారదానందతో ఒకసారి ఇలా చెప్పాడు: “నాకు కాస్త మార్పు కావాలి. నేను మీర్​ఖాసిం [ తన ప్రజలకు నమ్మకద్రోహం చేసిన ఒక వంగదేశ పాలకుడు ] గురించి ఒక నాటకం వ్రాస్తున్నాను. ఓహ్​, ఏం కుట్ర! నేను దానిని భరించలేను. అతగాడి గడ్డం, ముఖం నా కళ్లముందే, కలలో సైతం కదలాడుతూవున్నది.”

		గిరీష్​ నాటకాలపై శ్రీరామకృష్ణుల ప్రభావం గురించిన పలు పుస్తకాలు, వ్యాసాలు వెలువడ్డాయి. స్వయంగా గిరీష్​ ఈ విషయాన్ని ఒప్పుకొన్నాడు: “నేను ‘బిల్వమంగళుడు’ అనే నాటకాన్ని రచించినప్పుడు గురుదేవుల పలువురు శిష్యులు దానిని గూర్చి నన్ను ప్రశ్నించారు. శ్రీరామకృష్ణుల నుంచే నాటక రచనాకళను నేను నేర్చుకొన్నానని వారితో చెప్పాను.” స్వామి వివేకానంద ‘బిళ్వమంగళుడు’ నాటకాన్ని పలుమార్లు చదివారు. ప్రతిసారి చదివినప్పుడు తనకు ఒక వినూత్న అంశం స్ఫురించినట్లు ఆయన తెలిపారు.

		‘రూప–సనాతనలు’ అనే నాటకంలో, భక్తుల పాదాలను తాకుతూ నమస్క రిస్తూన్నట్లు చైతన్యులను, గిరీష్​ చిత్రీకరించాడు. ఇది చైతన్య భక్తులను దిగ్భ్రాంతులను చేసింది. ఇందుకు ప్రమాణం చూపమని వారు గిరీష్​ను సవాలు చేశారు. వారికి గిరీష్​ ఇలా జవాబిచ్చాడు: “శ్రీరామకృష్ణులు భక్తుల పాదాలను స్పృశించడం నేను కళ్లారా చూశాను. నా అనుభవంలో లేని ఏ విషయాన్నీ నేను రచించను. ఒకసారి ఒక భక్తుని ఇంట్లో సంకీర్తన వేడుకలు జరిగినప్పుడు శ్రీరామకృష్ణులు ఆ స్థలంలోని ధూళి స్వీకరించి తన దేహం మీద చల్లుకొన్నారు. అలా చేయకుండా భక్తులు ప్రయత్నించినప్పుడు ఆయన వారితో ఇలా చెప్పారు: ‘చూడండి. ఈ స్థలం భక్తుల సంకీర్తనాదులచే పావనమైనదని మీకు తెలియదా? భక్తులు తన నామగుణకీర్తన చేస్తున్న చోట్లకు స్వయంగా భగవంతుడే వచ్చి ఆలకిస్తాడు. భక్తుల పాదముద్రలచే ఈ స్థలంలోని ధూళి పావనత్వాన్ని సంతరించుకొన్నది.’”

		గిరీష్​ తన ముఫై ఐదవ ఏట రచనా వ్యాసంగాన్ని ప్రారంభించాడు. అది ముఫై సంవత్సరాలపాటు కొనసాగింది. ఈ కాలఘట్టంలో అతడు డభై తొమ్మిది – నాటకాలు, సంగీత రూపకాలు, వ్యంగ్యపూరిత రచనలు – రచనలు చేశాడు. ఇందుకు తోడు అనేక కథలు, వ్యాసాలు, కవితలు, పాటలు కూడా రచించాడు. ఆతడి నాటకాలలో ధార్మిక, సాంఘిక, చారిత్రాత్మక, పౌరాణిక, దేశభక్తిపూరిత అంశాలు చోటుచేసుకొన్నాయి. ఆతడి నవీకరణ స్ఫూర్తి వంగ నాటకరంగం మీద చెరిగిపోలేని ముద్రవేసింది; అతణ్ణి వంగ నాటకరంగ పితామహుడనడం అతిశయోక్తి కాదేమో! ఆతడు తన నాటకాలలో సంప్రదాయపరమైన సంభాషణా శైలిని త్రోసి రాజని, క్రమరహితమైన ముక్తసరి సంభాషణలను ప్రవేశపెట్టాడు. ఈ ప్రక్రియ గైరీష్​ చంద్ర ‘లయ’ గా పేరుగాంచింది. ఆతడు తన నాటకాలలో సహజమైన, శక్తి వంతమైన, వ్యావహారిక భాషను ఉపయోగించాడు. నటనా, సంభాషణలే నాటకాన్ని రక్తికట్టిస్తాయనీ, నాటక స్ఫూర్తిని భాష పటిష్టం చేస్తుందనీ గిరీష్​ అభిప్రాయపడేవాడు.

		గిరీష్​ మస్తిష్కం ఎంత వేగవంతంగా పనిచేసేదంటే, ఆతడి మాటలను వ్రాయడానికి కార్యదర్శుల అవసరం ఉండేది. ఆలోచనా ప్రవాహంలో మునిగిపోయిన గిరీష్​, గదిలో పచార్లు చేస్తూ నాటకంలోని సంభాషణలన్నీ చెప్పి, రాయించేవాడు. ఆ సమయంలో స్వయంగా అతడే ప్రతి పాత్రను అభినయం చేస్తూన్నట్లు ఉండేది. అతడి కార్యదర్శి సదా మూడు పెన్సిళ్లతో తయారుగా ఉండేవాడు. ఆ కార్యదర్శి కలం ఉపయోగించేవాడు కాడు. ఎందుకంటే సిరాలో కలం ముంచి వ్రాసే వ్యవధి ఉండకపోవడమే ఇందుకు కారణం. ఒకసారి గిరీష్​ చెబుతున్న వేగానికి సమానంగా అతడు వ్రాయలేకపోయాడు. అతడు మళ్లీ ఆ సంభాషణను చెప్పమని గిరీష్​ను అడిగాడు. గిరీష్​కు కోపం వచ్చింది. తన భావావస్థను పాడుచేయవద్దనీ, అక్కడ చుక్కలు పెడితే ఆ తరువాత తనే స్వయంగా పూరించుకొంటాననీ గిరీష్​ చెప్పాడు.

		గిరీష్​ రచనా ప్రతిభను గురించిన కథలెన్నో ఉన్నవి. ఒక నాటకాన్ని రెండు మూడు రోజుల్లో వ్రాసి పూర్తిచేసేవాడని చెప్పుకొనేవారు. సీతావనవాసం నాటకాన్ని ఒకే రాత్రిలో పూర్తిచేశాడు. సద్హవర్​ ఏకాదశి నాటకంలోని ఇరవై ఆరు పాటలను అతడు ఒకే రాత్రిలో వ్రాశాడు. Days in an Indian Monasteryలో సోదరి దేవమాత ఇలా ప్రస్తావించింది: “ఆరు అంకాల ‘బిళ్వమంగళ’ నాటకాన్ని ఇరవై ఎనిమిది గంటల నిరవధిక శ్రమతో రచించాడు.” మరొక సందర్భంలో బంకిం చంద్ర ఛటర్జీ విఖ్యాత కపాలకుండల నవలను, నాటకంగా నలుగురు కార్యదర్శలకు ఒకే రాత్రిలో చెప్పి రాయించాడు గిరీష్​.

		గిరీష్​ తనకు తనే పోటీదారు. అతడి ఒక ఫలానా నాటకం బహుజనాదరణ పొందడంతో, దానిని మించిపోయేలా తరువాత నాటకాన్ని వ్రాయాలని అతడు అనుకోవడం కద్దు. తనను తను ఓడించడం అతడి కెంతో ఇష్టం.

		కొన్ని సమయాలలో శ్రీరామకృష్ణుల సన్న్యాస శిష్యులు గిరీష్​ నుండి ప్రత్యుత్తరం రాబట్టడానికి అతణ్ణి ఎగతాళి పట్టించేవారు: “నీ కోర్కెలు పురిగొల్పేటట్లు నువ్వు నాటకాలు రచిస్తున్నావు, నటిస్తున్నావు. అయినప్పటికీ భ్రష్టులైన జనాన్ని ఉద్ధరించే పని గురుదేవులు నీకు ఇచ్చారని చెబుతున్నావు. అలా మాట్లాడడానికి నువ్వు సిగ్గు పడడం లేదా?” కాని గిరీష్​ అందుకు ధైర్యంగా ఇలా జవాబిచ్చాడు: “ఆగండి సోదరా! మళ్లీ శ్రీరామకృష్ణులను కలుసుకొంటే, ఇక మీదట దుర్మార్గుని పాత్రలో నటించననీ, సన్మార్గుని పాత్రనే పోషిస్తాననీ చెబుతాను. వచ్చేసారి ఆయన సన్న్యాస శిష్యులు దుర్మార్గుల పాత్రను పోషిస్తారు గాక! నేను సన్మార్గుని పాత్రలో నటిస్తాను గాక!” తమ దివ్యలీలలో విభిన్న పాత్రలను పోషించడానికి గురుదేవులే ఈ శిష్యులను లోకంలోకి తీసుకువచ్చారని గిరీష్​ ముమ్మాటికీ నమ్మాడు.

		తొలి రోజుల్లో గిరీష్​ డబ్బుకు బాగా ఇబ్బందిపడ్డాడు. తనకున్న అపఖ్యాతి కారణంగా అతడు తలపెట్టిన వ్యాపార ప్రయత్నాలకు ఆర్థిక మద్దతు లభించలేదు. అయినప్పటికీ 1869లో గిరీష్​ బాగ్​బజార్​ ఔత్సాహిక నాటక సంస్థను నెలకొల్పాడు. ఈ సంస్థ వెలసిన కొద్ది కాలంలోనే తన ఇంట్లో జరుపుకొంటున్న దుర్గాపూజ వేడుకలో సద్హవర్​ ఏకాదశి అనే సామాజిక నాటకాన్ని ప్రదర్శించమని ఒక సంపన్నుడు ఈ నాటక సంస్థను ఆహ్వానించాడు. ఈ నాటకంలో గిరీష్​ ఒక త్రాగు బోతు పాత్రను పోషించాడు. అద్భుతంగా, అతి సహజంగా ఆ పాత్రను పోషించ డంతో నాటక రంగంలో తనకంటూ ఒక పేరును గిరీష్​ సముపార్జించాడు. నాటక ప్రదర్శనకు ముందు నాటక సంస్థ మేనేజర్​తో గిరీష్​ ఇలా చెప్పాడని తెలిసినప్పుడు ఎవరూ ఆశ్చర్యపోరు: “రంగస్థలం మీద సీసాలోని రంగు నీళ్లను త్రాగి ఒక తాగుబోతు పాత్రను నేను పోషించలేను. నాకు నిజమైన మద్యం కావాలి.” నాట కాన్ని చూడడానికి వచ్చిన ఆ నాటక రచయిత కూడా గిరీష్​ నటనను చూసి మహదానందం వ్యక్తం చేశాడు. అతడు గిరీష్​తో ఇలా చెప్పాడు: “ఈ పాత్ర మీ కోసమే సృష్టించబడింది. మీరు నటించుకుంటే ఈ నాటకం రక్తికట్టి ఉండేది కాదు.”

		కలకత్తాలో వెలసిన బాగ్​బజార్​ ఔత్సాహిక నాటక సంస్థ, నేషనల్​ థియేటర్​, స్టార్​ థియేటర్​, ఎమరాల్డ్​, క్లాసిక్​, మినర్వా ధియేటర్ల సంస్థాపన నేపథ్యంలో గిరీష్​ కీలకపాత్ర వహించాడు. అతడు బహుముఖప్రజ్ఞాశాలియైన నటుడు. కపాల కుండల నాటకంలో అతడు అయిదు విభిన్న పాత్రలు పోషించి, ప్రతి పాత్ర ముఖ్యత్వాన్ని తన నటన ద్వారా చాటిచూపాడు.

		In An Indian Monasteryలో సోదరి దేవమాత ఇలా వ్రాసింది: ప్రసిద్ధ వంగ నాటక ప్రయోక్త అయిన గిరీష్​చంద్ర ఘోష్​ను కలుసు కోవడంలో నేనెంతో ఆనందించాను..... వంగ రంగస్థల గారిక్​గాను, వంగ నాటక షేక్​స్పియర్​గాను అతణ్ణి అభివర్ణిస్తారు.

		ఆతడి నటనా కౌశలం ఈ సంఘటనలో వెల్లడవుతుంది: గిరీష్​బాబు ఒక నీతిబాహ్యుడి పాత్రను పోషిస్తున్న ఒక నాటకాన్ని పండితుడూ, పరోపకారీ అయిన విద్యాసాగర్​ తిలకించడం తటస్థించింది. ఒక దృశ్యంలో గిరీష్​ ఒక స్త్రీని నానాదుర్భాషలాడుతున్నాడు. గిరీష్​ పాత్ర పోషణ చూసి విద్యాసాగర్​ ఎంతగా స్పందించారంటే, ఆయన తన చెప్పులలో ఒకదాన్ని తీసి అతడి మీదికి విసిరివేశాడు. ఆ చెప్పు గిరీష్​కు తగిలి, రంగస్థలం మీద పడ్డది. గిరీష్​ ఆ చెప్పును తీసుకొని, తన తల మీద ఉంచుకొని, ప్రేక్షకులకు సలాంపెట్టి, తను ఇంత గొప్ప ప్రశంసను ఎన్నడూ పొందలేదని ప్రకటించాడు.

		ఎదురుచూసినట్లే గిరీష్​ నాటకరంగంలో ప్రవేశపెట్టిన నవీకరణకు కొంత వ్యతిరేకత రాకపోలేదు. సంప్రదాయ రచయితలు అతడి క్రమరహిత ముక్తసరి సంభాషణలను విమర్శించారు. గిరీష్​ తన నాటకాలలో స్త్రీ పాత్రలను పోషించడానికి వేశ్యలను ఎంపిక చేయడం సనాతనులకు నచ్చక అతణ్ణి తీవ్రంగా దుయ్యబట్టారు. అంతకు పూర్వం పురుషులే స్త్రీ పాత్రలను ధరించడం పరిపాటి. తరచు ఈ కోవకు చెందిన స్త్రీలు అంకిత భావంతో నటించడమే కాక ప్రతిభావంతులైన నటీమణులుగా కూడా రాణించారు. వారు విద్యావిహీనులైనప్పటికీ గిరీష్​ వారికి చక్కని తర్ఫీదు ఇచ్చేవాడు. పైగా గిరీష్​ నాటకాలను సరళభాషలో రచించడం వలన వారు తమ పాత్రలను సహజత్వం ఉట్టిపడేలా పోషించడానికి ఆస్కారం కూడా ఉండేది. సుప్రసిద్ధ నటీమణియైన టింకారీ ఇలా చెప్పింది: “నేను నిరక్షరకుక్షిని. ఆయన (గిరీష్​) అనుగ్రహం వల్లనే నేను ఇప్పుడు నటీమణినయ్యాను.”

		కళలంటే గిరీష్​కు ఎంతో అభిలాష. భయం, అనిశ్చయత, ఒత్తిడి, దోపిడీ ఉన్నంత దాకా కళారంగానికి సమాజంలో సముచిత స్థానం దక్కదని గిరీష్​కు తెలియకపోలేదు. న్యూస్టార్​ థియేటర్​ వారికి గిరీష్​ భవన నిర్మాణానికై పదహారు వేల రూపాయలు విరాళం ఇచ్చి వారితో ఇలా చెప్పాడు: “దయచేసి నటీనటులను దోపిడీకి గురిచేయకండి, కించపరచకండి. వారిని స్వతంత్రంగా నటించనివ్వండి.”

		అతడి అపఖ్యాతికి విరుద్ధంగా నిజానికి గిరీష్​ గంభీర మనస్కుడు, స్థిర నిశ్చయుడు. అందువలననే అతడు జీవితంలో ఎదురైన అడ్డంకులను, విమర్శలను అధిగమించి చివరకు ప్రజాభిమానాన్ని చూరగొనగలిగాడు. నిజానికి గిరీష్​ క్రమ రాహిత్యాన్ని కొందరు గోరంతలు కొండంతలు చేసివున్నారు. The face of Silenceలో ధనగోపాల్​ ముఖర్జీ ఆతడి రెండో వైపును ఇలా అభివర్ణించాడు.

		అతడు ఆధునిక నాటక రచయితలలో అగ్రగణ్యుడే కాదు, ఒక గొప్ప నటుడు, ప్రయోక్త కూడా. జీవితంలో కాలుజారి పెడమార్గం పట్టిన స్త్రీలు నటనను వృత్తిగా చేసుకొని తమ జీవన విధానాన్ని మార్చుకోవచ్చునని గిరీష్​ వారికి తెలియచెప్పి, ఆచరణలో దానిని నెరవేర్చి చూపించాడు. పలు వురు పతిత స్త్రీలకు అతడు నటనలో తర్ఫీదు ఇచ్చి వారిని ఉద్ధరించాడు. అంతేగాక నటనలో అత్యున్నత కోవకు చెందిన కనీసం అరడజను మంది మహా నటీమణులను పాపకూపాల నుండి ఉద్ధరించి ప్రజల దృష్టిలోకి గిరీష్​ తీసుకురాగలిగాడు.

		ఆ రోజు, గిరీష్​ వెలుగులోకి తెచ్చిన ఒక అగ్రశ్రేణి నటీమణి (ప్రస్తుతం వృద్ధురాలు) నన్ను, నా భార్యను కలుసుకోవడానికి వచ్చి, బాబా (గిరీష్​ను ఆమె ఇలా సంబోధించింది) ఎలా పనిచేసేవాడో తెలిపింది: “స్త్రీల జీవితంలో ఆయన ఒక విప్లవాన్ని తీసుకువచ్చాడు. పేదరికంలో మ్రగ్గే స్త్రీలు బలవంతంగా నరకకూపంలోకి త్రోసివేయబడకుండా ప్రస్తుతం నాటకరంగం వారిని ఆదుకొంటున్నది. కాని బాబా అక్కడితో ఆగిపోలేదు. శ్రీరామకృష్ణుల ఉపదేశా లను మా అందరికీ తెలియజేసి పుణ్యం కట్టుకొన్నాడు.

		‘పూజా సమయంలో మఠానికి వెళ్లి మమ్మల్ని భగవంతుణ్ణి ప్రార్థించ మనేవాడు. ఆ పావన ప్రదేశాన్ని మా రాకతో అపవిత్రం చేస్తామేమోనని మాలో కొందరం భయపడ్డాం. అందుకు బాబా ఇలా జవాబిచ్చాడు: ‘శ్రీరామ కృష్ణులే సజీవులై ఉంటే ఆయనే స్వయంగా మీకూ, నాకూ బోధించేవారు. ఆయన మనలను ప్రేమిస్తారు. పెడత్రోవ పట్టిన మనలాంటి వారికోసమే కాదా ఆయన ఈ ఇలలో అవతరించింది?’”

		నైతిక నియమాలకు కట్టువడని తన పాత నేస్తాలతో కలిసి జీవించిన గిరీష్​ వారికి ఆధ్యాత్మికంగా ఎంతో మేలొనరించాడని అనేకమంది పాత నటీనటులతో మేం మాట్లాడిన తరువాత విశ్వసించక తప్పలేదు. తనలో పూర్తి మార్పు వచ్చాక అతడు ఆకస్మిక నీతిసంపన్నుని రీతిలో వ్యవహరించ లేదు. తన గతాన్ని ఏదీ దాచిపెట్టలేదు. అందుకు మారుగా క్రమేణా తన మిత్రులలోనూ, తన రచనలలోనూ శ్రీరామకృష్ణుల స్ఫూర్తిని ప్రతిఫలింప చేశాడు. గురుదేవులకు తను ఇచ్చిన ముక్త్యారునామాను అతడెన్నడూ ఉల్లం ఘించలేదన్న విషయం స్వామి తురీయానంద తదతరులు ధ్రువీకరించారు. “మా అందరిలో కల్లా గిరీష్​ అమిత ధర్మపరాయణుడు. అంతర్యామి పురి గొల్పిన మేరకు అతడు జీవించాడు” అన్నారు ముక్తకంఠంతో వారు.

		గిరీష్​ ప్రవేశపెట్టిన ఒక సంప్రదాయం నేటికీ పాటిస్తున్నారు. రంగస్థలం మీద హాజరు కాకముందు ప్రతి నటుడు, ప్రతి నటీమణి శ్రీరామకృష్ణుల చిత్తరువుకు నమస్కరించాలి. ఆ రీతిలో శ్రీరామకృష్ణులు వంగ నాటక రంగానికి ఒక రకంగా పోషక సాధువు అయ్యారనవచ్చు. కలకత్తాలోని ప్రతి థియేటర్​ రంగస్థలంలోను శ్రీరామకృష్ణుల చిత్తరువు చోటుచేసుకోవడం ఒక ఆనవాయితీగా మారిపోయింది.

		గిరీష్​ ఆత్మార్పణ నిజానికి అద్వితీయం. స్వామి వివేకానంద ఒకసారి ఇలా వ్యాఖ్యానించారు: “జి.సి. (గిరీష్​)లోనే నేను నిజమైన భగవత్​ సేవాతత్పరతను చూశాను.... అతడికి సమానుణ్ణి నేనింతదాకా చూడలేదు. అతడి నుండే ఆత్మార్పణ అలవరచుకొన్నాను.”

		గిరీష్​ జీవిత చరమ దశలో శ్రీరామకృష్ణులను గూర్చి తెలుసుకోవడానికి అనేకమంది సన్న్యాసులూ, భక్తులూ అతడి వద్దకు వెళ్లేవారు. గురుదేవులను గూర్చి మాట్లాడేటప్పుడు అతడి ముఖం భావోద్వేగాలతో ఎర్రబారేది. వివేకానంద స్వామి కలకత్తాలో ఉన్నప్పుడు భక్తులతో, “గిరీష్​ వద్దకు వెళ్లి కాస్త ‘విరుద్ధంగా’ మాట్లాడి వద్దాం” అనడం కద్దు. ఉద్దేశపూర్వకంగా శ్రీరామకృష్ణులను తాను విమర్శిస్తే, అందుకు గిరీష్​ గురుదేవులను విశ్వాసంతో, నిజాయతీతో సమర్థించడం వారు వినవచ్చునని స్వామీజీ ఉద్దేశం. అది అద్భుతమైన ఆధ్యాత్మిక వాతావరణాన్ని కల్పి స్తుంది. భక్తులు కూడా గిరీష్​ పట్ల ఎంతో గౌరవంగా వ్యవహరించేవారు. దుర్గాచరణ్​ నాగ్​ ఇలా వ్యాఖ్యానించారు: “గిరీష్​ సమక్షంలో ఐదు నిమిషాలు కూర్చున్న వ్యక్తి తాను సాంసారిక యాతనలకు అతీతంగా ఉన్నట్లు భావిస్తాడు.”

		ఒక సందర్భంలో వివేకానంద స్వామి ఋగ్వేదం గూర్చి పాఠం చెబుతూ, శబ్దం నుండి సృష్టి ఎలా పరిణమించిందో విశదీకరిస్తున్న సమయంలో గిరీష్​ అక్కడకు వచ్చాడు. ఆతడి వైపు తిరిగి స్వామీజీ ఇలా అన్నారు: “మంచిది జి.సి. వీటిని అధ్యయనం చేయడం పట్ల నీకు ఆసక్తి లేదు. ఈ దేవుణ్ణి ఆ దేవుణ్ణి ఆరాధించడంలోనే నువ్వు రోజులు వెళ్లదీస్తున్నావు.”

		అందుకు గిరీష్​ ఇలా జవాబిచ్చాడు: “సోదరా, నేనేం అధ్యయనం చేయ గలను? నాకు తీరికా లేదు, అవగాహనా సమర్థతా లేదు. కాని ఈసారి శ్రీరామ కృష్ణుల అనుగ్రహం వలన మీ వేదాలకూ, వేదాంతానికీ స్వస్తి చెప్పి నేను మాయా సాగరాన్ని దాటగలను. మీ మూలంగా అనేక విషయాలు బోధించాలనుకొన్నారు కాబట్టే ఆయన మీచే వీటినన్నింటిని అధ్యయనం చేయిస్తున్నారు. నాకు వాటి అవసరం లేదు.” ఇలా అంటూ గిరీష్​, ఋగ్వేద గ్రంథాన్ని తన తలతో స్పృశించి, “వేదరూపులైన శ్రీరామకృష్ణులకు జై!” అన్నాడు బిగ్గరగా.

		ఆ తరువాత స్వామీజీతో అతడు ఇలా చెప్పాడు: “సోదరా! నువ్వు వేదాలూ, వేదాంతమూ ఎంతో అధ్యయనం చేశావు. ఈ దేశంలో తాండవిస్తున్న శోకానికీ, పస్తులకీ, వ్యభిచార నేరాలకీ, భయంకరమైన తదితర పాపాలకీ పరిష్కర మార్గం వాటిలో ఎక్కడన్నా నీకు గోచరించిందా?”

		భారతీయ సమాజ దీనావస్థను గిరీష్​ అభివర్ణిస్తూవుంటే స్వామీజీ మౌనం వహించారు. ఆయన కళ్లవెంట నీరు ధారలు కట్టింది. ఆయన గదిలో నుండి వెళ్లి పోయారు.

		పిదప గిరీష్​, శిష్యునితో ఇలా చెప్పాడు: “నువ్వు గమనించావా? ఎంత ప్రేమాస్పద హృదయమో! నేను మీ స్వామీజీని ఆయన పాండిత్యం గూర్చి గౌరవించడం లేదు. మానవాళి అనుభవిస్తున్న దుఃఖాలను గురించి వినీవినగానే తానూ విలపిస్తూ గదిలోనుండి వెళ్లిపోయారే, ఆ ఆర్ద్రహృదయాన్ని చూసే గౌరవిస్తున్నాను.”

		శివరాత్రి పర్వదినం నాడు, తాను వృద్ధుడైనప్పటికీ గిరీష్​ ఉపవాసం ఉండే వాడు. ఒకసారి ఎవరో అతణ్ణి ఇలా అడిగారు: “మీరు పెద్దవారయ్యారు, పైగా ఆరోగ్యం కూడా బాగాలేదు. అలాంటప్పుడు ఎందుకు ఉపవాసం ఉంటున్నారు?” అందుకు గిరీష్​, “నాకు ఏదో లభిస్తుంది” అన్నాడు. “ఏమిటి?” “దర్శనం” “పరమేశ్వరునిదా లేదా శ్రీరామకృష్ణులదా?” “గురుదేవుల దర్శనం కలుగుతుంది.” “ఆయన మీతో మాట్లాడతారా?” “లేదు. అదే నా చివరి కోర్కె” అని గిరీష్​ జవా బిచ్చాడు.

		గిరీష్​ ఆఖరి సంవత్సరాలలో ఉబ్బసంతో తీవ్రంగా బాధపడ్డాడు. అయినప్పటికీ వ్యాధి, బాధ, దుఃఖం ఆతడి ఆధ్యాత్మిక స్ఫూర్తిని సడలనివ్వలేకపోయాయంటే అతి శయోక్తి కాదు. ఉబ్బసం బాగా తిరగబెట్టినప్పుడు కూడా నవ్వుతూ అతడు ఇలా అనేవాడు: “ఈ విశ్వాసఘాతుక దేహం పట్ల నాకు సానుభూతి లేదు. దాని పోష ణార్థం చక్కని ఆహారం ఇచ్చాను, సుఖసౌకర్యాలతో దానిని బాగా చూసుకొన్నాను. అయినప్పటికీ ఈ దేహం ఉబ్బసాన్ని తగిలించుకొంది. నిజం చెప్పాలంటే, ఈ వ్యాధి నివారణ నేను కోరుకోవడం లేదు. ఉబ్బసం తిరగబెట్టినప్పుడల్లా ఈ దేహం అశాశ్వతమని నాకు స్ఫురిస్తుంది.” పిదప అతడు ఇలా ప్రార్థించాడు: “ప్రభూ, నువ్వు అనుగ్రహపూర్ణుడివి. మరణాంతం దాకా నాలో ఈ విశ్వాసం నెలకొనివుండు గాక!”

		ఒకసారి తన మరణాన్ని గూర్చి గిరీష్​ ఇలా యోచించసాగాడు: మరణం మెల్లగా సమీపిస్తున్నది. మరణానంతరం ఏం జరుగుతుంది? ఎక్కడకు పోతానో నాకు తెలియదు.’ గిరీష్​ ఆలోచనలు ఇలా సాగుతూన్నప్పుడు ‘మ’ అక్కడకు వచ్చాడు. గిరీష్​తో, గురుదేవులను గురించి ‘మ’ మాట్లాడనారంభించాడు. హఠాత్తుగా గిరీష్​ ఉత్తేజంతో ఇలా అన్నాడు: “సోదరా! మీ చెప్పులతో నన్ను కొట్టగలరా? నేను తమాషాగా చెప్పడం లేదు.” ‘మ’ నవ్వి, అందుకు కారణం ఏమిటని అడిగాడు. గిరీష్​ ఇలా జవాబిచ్చాడు: “నిజం చెప్పాలంటే, నేను చెప్పుదెబ్బలకు అర్హుణ్ణి. శ్రీరామకృష్ణులు నా హృదయంలో కొలువై సదా నన్ను రక్షిస్తున్నారు. అయినప్పటికీ మరణానంతరం ఏం జరుగుతుందోనని నేను యోచిస్తున్నాను.”

		మరో సందర్భంలో తన సోదర శిష్యులతో గిరీష్​ ఉత్సాహంతో ఇలా చెప్పాడు: “ఈ మామూలు రోగాన్ని నేను నయం చేసుకోలేననుకొన్నారా? నయం చేసుకో గలను. అది ఋజువు చేసి చూపిస్తాను. నేను దక్షిణేశ్వరంలోని పంచవటి నేలమీద దొర్లుతూ గురుదేవులను ప్రార్థించానంటే ఈ రోగం పలాయనం చిత్తగిస్తుంది. కాని గురుదేవులు దయార్ద్రహృదయులని నాకు తెలుసు. ఆయన సంకల్పానుసారమే నేను ఈ రోగ బాధను అనుభవిస్తున్నాను. ఇదంతా నా మంచికే. ఈ భావన నాలో ఎంతగా నాటుకుపోయిందంటే, రోగ నివారణకు ప్రార్థించాలని కూడా నాకు అనిపించడం లేదు. శ్రీరామకృష్ణులు కల్పతరువు. నేను ప్రార్థించినదల్లా నాకు లభించింది.”

		శ్రీరామకృష్ణుల అద్భుత స్పర్శ గిరీష్​లో భగవత్​ చైతన్యాన్ని జాగృతం చేసింది; గిరీష్​లోని విశ్వాసమూ, భక్తీ దానిని మరింత పరిపుష్టం చేసింది. గురుదేవులను గురించి ప్రస్తావిస్తూ ఒకసారి గిరీష్​, “ఆయనను ప్రేమించడం, ఆయన ఆజ్ఞను పాటించడం లేదా ఆయనను ఆరాధించడం కష్టమేమీ కాదు. కాని ఆయనను విస్మరించడం అసాధ్యం” అన్నాడు.

		తమకు శ్రీరామకృష్ణులను దర్శించే భాగ్యం దక్కలేదని వాపోయే వారితో గిరీష్​ ఇలా చెప్పేవాడు: “సగర వంశీయులకు ముక్తి ప్రసాదించడానికి పావన గంగానదీమతల్లి నూరు పాయలుగా ప్రవహించినట్లుగా, అఖండమైన శ్రీరామకృష్ణుల ప్రేమ లోకోద్ధరణకై వందలాది భక్తుల గుండా ప్రవహిస్తూవుంది.”

		శ్రీరామకృష్ణులు చెప్పినట్లే గిరీష్​ మరణ పర్యంతం తన నాటక రచననూ, నటననూ కొనసాగించాడు. 1911 జూలై 15వ తేది మినర్వా థియేటర్​లో గిరీష్​ తన చివరి ప్రదర్శన ఇచ్చాడు. ఆ రోజు వాన కురుస్తూంది, బాగా చలిగావుంది. అతడు ఉబ్బసంతో ఎంతో బాధపడుతున్నాడు. దానికి తోడు ఆతడి పాత్ర ఛాతీ మీద ఎలాంటి వస్త్రధారణా లేకుండా అనేక పర్యాయాలు రంగస్థలం మీదకు రావల్సివచ్చింది. ప్రేక్షకులు ఆతడి ఆరోగ్య పరిస్థితి చూసి ఆందోళన చెంది అతణ్ణి ప్రదర్శన ఆపుజేయమన్నారు. కాని గిరీష్​, శ్రీరామకృష్ణుల ఆజ్ఞను శిరసావహిం చాల్సిందే అంటూ వాదించాడు. శ్రమ, వాతావరణ పరిస్థితి జోడై ఆతడి రోగాన్ని ప్రకోపింపజేశాయి. ఆ తరువాత ఆతడి ఆరోగ్యం సత్వరమే క్షీణించసాగింది. తన ఆరోగ్యం గూర్చి కలత చెందేవారితో అతడు ఇలా చెప్పేవాడు: “ఈ దేహం నాకు చెందింది కాదు. ఇది గురుదేవులకు చెందింది. ఆయన ఉండమన్నంత దాకా ఇది నిలిచివుంటుంది.” 1912 ఫిబ్రవరి 12వ తేది గిరీష్​ ఘోష్​ తుదిశ్వాస విడిచాడు. ఆతడి తుది పలుకులు: “గురుదేవా, మీరు అరుదెంచారు. దయచేసి నా లౌకిక మత్తును నిర్మూలించండి. జై శ్రీరామకృష్ణ! మనం పోదాం.”

		వీరోచిత నటనాగ్రేసరునిలా గిరీష్​ ఈ లోకమనే నాటక రంగం నుండీ, థియేటర్​ అనే నాటక రంగస్థలం నుండీ నిష్క్రమించాడు. నాటకంలో అంతర్నాట కంలా అద్భుతమైన ఆతడి పరివర్తనా ఉదంతం యావత్తు దేశంలో వ్యాపించింది. ఆతడి నటన, రచన, కళల పట్ల అభిరుచి, దీనుల భ్రష్టులపట్ల ఆతడి అభిమానం, గురువు పట్ల ఆతడి విశ్వాసం – ఇవన్నీ కలగలసి ఆతణ్ణి అమరుణ్ణి చేశాయి.

		20 కాళీపద ఘోష్​

		అనంతుడైన భగవంతుడు పరిమితమైన మానవరూపు దాల్చి మనిషిలా ఎలా వ్యవహరిస్తాడు? దీనిని అద్భుతంగా పరిగణించాలి. ఈ అద్భుతాన్ని తమ శిష్యులకు శ్రీరామకృష్ణులు విడమరచి చెప్పాలని అనేక సందర్భాలలో అనేక రీతులలో ప్రయత్నించారు: “ఇతరుల ముక్తిప్రదాత భగవదవతారమూర్తి.” “భగవ దవతారమూర్తులు ఈ ఇలలో తాము నిర్వహించవలసిన కార్యానికై మాయ సహాయం తీసుకొంటారు.” “అవతార పురుషుల ద్వారా మాత్రమే మనిషి దైవభక్తిని చవిచూడ గలుగుతాడు. భగవంతుని లీలలు అనంతం. కాని ఆవశ్యకమైనవి భక్తి ప్రేమలు మాత్రమే. నాకు పాలు మాత్రమే కావాలి. పాలు ఆవు పొదుగునుండి లభిస్తాయి. అవతార పురుషుడే ఆ పొదుగు.” భగవంతుడు మానవరూపు దాల్చి ఈ ఇలలో అవతరించినప్పుడు, మానవాళి సంక్షేమానికై ఆయన సమాధి స్థితి నుండి లౌకిక పరమైన చైతన్య స్థితికి దిగివస్తాడు.

		భగవదవతారమూర్తిని జనసామాన్యం అవగతం చేసుకోలేకపోవడానికి కారణం ఆయన విభిన్నంగా ఉండడమే! ఆయన జననం, జీవన సరళి, చేతలు, ప్రవర్తన దివ్యత్వమయంగా ఉండడం వలన మానవ దృక్కోణం నుండి గ్రహించడం అసాధ్యం. సన్మార్గుల, దుర్మార్గుల, పవిత్రుల, అపవిత్రుల, అభాగ్యుల, తాగుబోతుల పట్ల అవతార పురుషునికి ఉన్న ప్రేమ, కరుణ ఆయన మనస్సును ‘నిత్య’ స్థితి నుండి ‘లీల’ స్థితికి దింపుతుంది. ఈ రీతిలో ఆయన వసంతోదయం మాదిరి మానవాళికి మంచిని ఒనగూరుస్తాడు. జనులు అల్లకల్లోలిత మాయాసాగరాన్ని దాటడానికి ఆయన నిస్స్వార్థంగా దోహదం చేస్తాడు. శ్రీరామకృష్ణులు కూడా తాగుబోతుల, నీతిబాహ్యుల ఉద్ధరణకు సహాయం చేశారని చెప్పడం అనవసరం. ఆయన నీతిబాహ్యుల పట్ల తిరస్కారం వహించనందువలన సంకుచిత, దురభిమాన మతనాయకులు కొందరు ఆయనను విమర్శించారు కూడా.

		శ్రీరామకృష్ణులు ఉద్ధరించిన అటువంటి నీతిబాహ్యులలో కాళీపద ఘోష్​ ఒకడు. ఇతడు కూడా గిరీష్​ ఘోష్​ లాంటి పచ్చి వ్యభిచారి, తాగుబోతు. కాళీపదుని జీవితాన్ని శ్రీరామకృష్ణులు ఎలా మార్చివేశారో స్వామి అద్భుతానంద తమ స్మృతులలో ఇలా తెలియజేశారు.

		“ఒక రోజు రాత్రి గిరీష్​, కాళీపదునితోబాటు వచ్చాడు. కాళీపదుడు పచ్చి తాగుబోతు. కుటుంబ పోషణార్థం డబ్బు ఇవ్వకుండా, అంతా తన తాగుడుకే వెచ్చించేవాడు. కాని ఆతడి భార్య యోగ్యురాలు. కొన్ని సంవత్సరాల క్రితం ఆమె తన భర్తలో మార్పు తీసుకురావడానికై ఏదైనా ఔషధం ఇస్తా రేమోనని శ్రీరామకృష్ణుల వద్దకు వచ్చింది. గురుదేవులు ఆమెను మాతృదేవి వద్దకు పంపించారు. కాని మాతృదేవి ఆమెను గురుదేవుల వద్దకు త్రిప్పి పంపించారు. మళ్లీ ఆయన ఆమెను మాతృదేవి వద్దకు పంపించారు. ఇలా మూడుసార్లు జరిగింది. చివరకు మాతృదేవి పూజించిన ఒక బిళ్వ దళం మీద గురుదేవుల నామం వ్రాసి, భగవన్నామాన్ని జపించమని చెబుతూ, ఆ దళాన్ని కాళీపదుని భార్యకు ఇచ్చారు.

		కాళీపదుని భార్య భగవన్నామాన్ని పన్నెండు సంవత్సరాలు ఎడతెగక జపించింది. గురుదేవులు కాళీపదుణ్ణి మొట్టమొదటిసారి కలుసుకొన్నప్పుడు, “భార్యను పన్నెండు సంవత్సరాలు యాతనలు పెట్టిన తరువాత ఈ వ్యక్తి ఇక్కడకు వచ్చాడు” అని వ్యాఖ్యానించారు. కాళీపదుడు ఆ మాట విని ఉలికిపడ్డాడు కాని ఏమీ మాట్లాడలేదు.

		ఆ తరువాత గురుదేవులు అతణ్ణి, “నీకు ఏం కావాలి?” అని అడిగారు. సిగ్గులేకుండా అతడు, “కాస్త మద్యం ఇస్తారా?” అని అడిగాడు. శ్రీరామకృష్ణులు చిన్నగా నవ్వి ఇలా అన్నారు: “అవును, ఇస్తాను. కాని
నేను ఇచ్చే మద్యం కల్పించే మత్తును నువ్వు భరించలేవు.”

		ఆ మాటలను మక్కికిమక్కిగా అర్థం చేసుకొన్న కాళీపదుడు, “అది నిజంగా బ్రిటనులో తయారైన మద్యమా? గొంతు తడుపుకోవడానికి కాస్త ఇవ్వండి” అన్నాడు.

		ఇంకా నవ్వుతూనే శ్రీరామకృష్ణులు ఇలా అన్నారు: “కాదు, ఇది బ్రిటిషు మద్యం కాదు. పూర్తిగా ఇంట్లో తయారుచేసింది. అందరూ దీనిని గ్రోలి తట్టుకోలేరు కాబట్టి దానిని ప్రతి ఒక్కరికీ ఇవ్వడం కుదరదు. ఒక్కసారి ఈ మద్యాన్ని చవిచూస్తే చాలు, మీ బ్రిటిషు మద్యం బలాదూర్​. ఆ మద్యానికి బదులు నేనిచ్చే మద్యం త్రాగడానికి నువ్వు సిద్ధమేనా?”

		కాసేపు కాళీపదుడు ఆలోచనలోపడ్డాడు. పిదప అతడు ఇలా అనడం నేను విన్నాను: “యావజ్జీవితమూ నన్ను మత్తులో ముంచెత్తే ఆ మద్యాన్ని దయచేసి నా కివ్వండి.” అప్పుడు గురుదేవులు అతణ్ణి స్పృశించారు.కాళీపదుడు విలపించసాగాడు. మేం అతణ్ణి శాంతింప ప్రయత్నించినప్పటికీ, ఆతడు విలపిస్తూనే ఉన్నాడు.

		కాళీపద ఘోష్​ కలకత్తాలోని శ్యాంపుకూర్​లో 1849లో జన్మించాడు. ఆతడి తండ్రియైన గురుప్రసాద్​ ఘోష్​ ధర్మపరాయణుడు, కాళీ భక్తుడు. చిన్న జనపనార వ్యాపారం చేస్తున్నప్పటికీ దాన్లో వచ్చే ఆదాయంతో కుటుంబ ఆర్థిక ఇబ్బందులు గట్టెక్కేవి కావు. అందువలన 8వ తరగతి చదువుతున్న కాళీపదుణ్ణి బడి మాన్పించి, జాన్​ డికిన్​సన్​ కంపెనీ అనే బ్రిటిషు కాగిత వ్యాపార సంస్థలో తండ్రి చేర్పించాడు. ఆ కారణంగా కాళీపదుడు పెద్దగా చదువుకోలేకపోయాడు. కాని తన తెలివితేటలతో, సమర్థతతో అతడు క్రమంగా ఆ సంస్థలో పెద్ద ఉద్యోగిగా పదవోన్నతి పొందాడు.

		నల్లని మేనిచ్ఛాయతో, పెద్ద ప్రకాశవంతమైన కళ్లతో, సంతోషం ఉట్టిపడే ముఖంతో ఉండే కాళీపదుడు పొడవరి. ఇతడు, గిరీష్​ ఘోష్​ సన్నిహిత మిత్రులు, తరచు కలిసి త్రాగేవారు. 1884లో గిరీష్​ ఇతణ్ణి మొట్టమొదటిసారిగా శ్రీరామకృష్ణుల వద్దకు తీసుకొని వెళ్ళాడు. శ్రీరామకృష్ణుల భక్తులు కొందరు వీరిని తమాషాగా, ‘జగాయ్​, మథాయ్​’ అని పేర్కొనేవారు. జగాయ్​, మథాయ్​ అనే దుష్టులను చైతన్యులు పూర్తిగా మార్చివేశారు.

		ప్రథమ దర్శనంలోనే శ్రీరామకృష్ణుల వచనాలనూ, మూర్తిమత్వాన్నీ చూసి కాళీపదుడు పరమానందభరితుడయ్యాడు. శ్రీరామకృష్ణులను మళ్లీ చూడాలనే ప్రబలమైన కోర్కె అతడిలో కలిగింది. కొద్దిరోజులు తరువాత 1884 నవంబర్​లో అతడు పడవలో దక్షిణేశ్వరం వెళ్లాడు. అతణ్ణి చూడగానే తాను అప్పుడే కలకత్తాకు వెళ్లాలని ఆలోచిస్తున్నట్లు శ్రీరామకృష్ణులు చెప్పారు. తాను వచ్చిన పడవ ఘట్టం వద్దే ఉందనీ, దాన్లో ఆయనను కలకత్తాకు తీసుకొని వెళతాననీ సంతోషంగా కాళీపదుడు చెప్పాడు. వెంటనే శ్రీరామకృష్ణులు తయారై, లాటూ (స్వామి అద్భుతానంద)తో బయలుదేరారు. అందరూ పడవలో కూర్చున్న తరువాత, పడవ మనిషితో కాళీపదుడు పడవను నది మధ్యకు తీసుకువెళ్లమని రహస్యంగా చెప్పాడు. పిదప కాళీపదుడు మోకరిల్లి, గురుదేవుల పాదాలు పుచ్చుకొని, “మహాశయా! మీరు ముక్తిదాత. నా జీవితాన్ని కాపాడండి” అన్నాడు. “ఓ, వద్దు వద్దు. భగవ

			 విష్ణుప్రియాంగినీ దేవి (కాళీపద ఘోష్​ భార్య) 
		
		న్నామాన్ని జపించు. నీకు ముక్తి లభిస్తుంది” అన్నారు శ్రీరామకృష్ణులు. అప్పుడు కాళీపదుడు ఇలా అన్నాడు: “మహాశయా! నేను దుష్ణుణ్ణి, పైగా తాగుబోతును. భగవన్నామాన్ని జపించడానికి నాకు తీరికకూడా లేదు. మీరు కరుణాసముద్రులు. సాధనారహితుణ్ణీ, సదాచారరహితుణ్ణీ అయిన నన్ను దయచేసి కాపాడండి.”

		కాళీపదుడు ఇంకా గురుదేవుల పాదాలను గట్టిగా పుచ్చుకొనే ఉన్నాడు. ఈ సంకటావస్థనుండి బయటపడే మార్గం తోచక శ్రీరామకృష్ణులు అతణ్ణి నాలుక జాపమని దాని మీద ఏవో బీజాక్షరాలు వ్రాశారు. “ఇప్పటినుండి నీ నాలుక ఈ మంత్రాన్ని జపిస్తుంది” అన్నారాయన. “నాకిది వద్దు” అన్నాడు కాళీపదుడు. “ఐతే నీకు ఏం కావాలి?” అని శ్రీరామకృష్ణులు అడిగారు. అందుకు కాళీపదుడు ఇలా అన్నాడు: “నేను ఈ లోకాన్ని వదలి వెళ్లేటప్పుడు నా చుట్టూ చీకటి క్రమ్ముకొని వుంటుంది. ఆ భయంకరమైన నిశీథి నన్ను భయభ్రాంతుణ్ణి చేస్తుంది. అప్పుడు నా భార్య, పిల్లలు, బంధువులు నాకు సహాయం చేయలేరు. ఆ భయానక సమ యంలో మీరొక్కరే నా రక్షకులు. ఆ సమయంలో మీరు మీ ఎడమ చేతితో దీపం పుచ్చుకొని, కుడిచేత్తో నన్ను పట్టుకోవాలి. అప్పుడు నేను మీతోనే ఉండిపోతాను. ఈ నా ప్రార్థనను మీరు నెరవేర్చాలి.” కరుణ పొంగిపొరలుతూండగా గురుదేవులు ఇలా అన్నారు: “సరే, సరే. నీ ప్రార్థనలు నెరవేరుతాయి. అమ్మో! నన్ను గంగానది మధ్యలో తీసుకువచ్చి, ఇంత తతంగం జరిపించావు.”

		పడవ కలకత్తా చేరగానే, ఎక్కడకు వెళ్లనున్నారని గురుదేవులను అతడు అడిగాడు. అతడి ఇంటికే వస్తానని గురుదేవులు చెప్పినప్పుడు కాళీపదుని ఆనందం అవధుల్లేకపోయింది. వెంటనే అతడు ఒక బండిని బాడుగకు తీసుకొని ఆయనను ఇంటికి తోడ్కొని వెళ్లాడు. శ్రీరామకృష్ణులు ఆసీనులైన గదిలో కొన్ని దేవీదేవతల తైలవర్ణచిత్రాలు ఉన్నాయని చెబుతారు. ఆ చిత్రాలను చూసి గురుదేవులు ఎంతో ఆనందించి, భావపారవశ్యంలో కొన్ని పాటలు పాడి, అక్కడ అద్భుతమైన ఆధ్యాత్మిక వాతావరణాన్ని కల్పించారు.

		ఈ సంఘటన జరగడానికి కొన్ని నెలల మునుపు ఒక ఆసక్తికరమైన సంఘటన జరిగింది. ఒక రోజు సాయంత్రం కాళీపదుని సోదరియైన మహామాయ తమ ఇంటి రెండవ అంతస్తు కిటికీగుండా క్రిందికి చూస్తూవుండగా శ్యాంపుకూర్​ వీథి గుండా ఒక గుర్రపుబండి పోతూవుండడం చూసింది. ఆ బండిలో అసాధారణ ముఖవర్చస్సుగల ఒక వ్యక్తి కూర్చుని ఉన్నారు. హఠాత్తుగా ఆ వ్యక్తి బండి కిటికీ గుండా తల బయటికి పెట్టి, “ఆపు, ఆపు. బండిని ఇక్కడ ఆపు, ఇదే ఆ చోటు అనుకొంటాను” అన్నాడు. దేదీప్యమానమైన ఆ వ్యక్తి ముఖారవిందాన్ని చూసి మహామాయ ఆశ్చర్యచకితురాలైంది. వెంటనే ఆ మహాపురుషుణ్ణి చూడమని ఇంటిల్లిపాదినీ కేకవేసి పిలిచింది. కాని వారు వచ్చేలోగానే ఆయన తలను లోపలికి పెట్టారు. బండి నెమ్మదిగా రామ్​ధన్​ మిత్ర వీథిలోకి తిరిగి వెళ్లిపోయింది. ఆ దివ్యదర్శనాన్ని మహామాయ మరచిపోలేదు. శ్రీరామకృష్ణులు కాళీపదుని ఇంటికి విచ్చేసినప్పుడు తక్షణమే మహామాయ ఆ నాడు తను చూసిన మహాపురుషుడు ఆయనే అని గుర్తించింది.

		నాటి నుండి కాళీపదుడు క్రమంతప్పక దక్షిణేశ్వరానికి వెళ్లి గురుదేవులను దర్శించుకోసాగాడు. క్రమేణా అతడు సన్నిహిత భక్తుడయ్యాడు. అతడు మంచి గాయకుడు, కొన్ని సమయాలలో గురుదేవుల కోసం పాడేవాడు. అతడు వయోలిన్​, పిల్లనగ్రోలి వాద్యాలను కూడా వాయించేవాడు. ఒక రోజు అతడు పిల్లనగ్రోలి వాయిస్తూండగా విని శ్రీరామకృష్ణులు సమాధిమగ్నులయ్యారు. కాళీపదుడు వంట చేయడంలో సిద్ధహస్తుడు కాబట్టి ఆతణ్ణి తమాషాగా భక్తులు ‘గృహిణి’ అని పేర్కొనడం కద్దు.

		ఒకసారి కాళీపదుడు దక్షిణేశ్వరంలోని కాళికాలయానికి వెళ్లి జగజ్జననిని దుర్భాషలాడ నారంభించాడు. ఆతడి ఛాతీ ఎర్రబారింది, కళ్ల వెంట అశ్రుధారలు ప్రవహించాయి. ఆ సమయంలో శ్రీరామకృష్ణులు కూడా ఆలయంలోనే ఉన్నారు. కాళీపదుని తిట్లు విని ఆయన ఆలయం నుండి వెళ్లిపోయారు. కాళీపదుని ఆ వైఖరిని ఆయన గర్హించారు. అక్కడున్న తమ శిష్యులతో ఆయన ఇలా అన్నారు: “బిడ్డ, తల్లి పట్ల వ్యవహరించే ధోరణి మాదిరిగానే, జగజ్జనని పట్ల మన వైఖరి ఉండాలి. మరో వైఖరి (వీరభావం) చాలా కష్టతరమైనది.”

		క్యాన్సర్​ వ్యాధి చికిత్సకై శ్రీరామకృష్ణులను కలకత్తాకు తరలించమని వైద్యులు సూచించినప్పుడు, శిష్యులు బాగ్​బజార్​లో ఒక ఇల్లు అద్దెకు తీసుకొన్నారు. శ్రీరామకృష్ణులకు ఆ ఇల్లు నచ్చలేదు. వెంటనే ఆయన తన బసను బలరాంబాబు ఇంటికి మార్చారు. మరో ఇల్లు దొరికేదాకా ఆయన అక్కడే ఒక వారం రోజులు ఉండిపోయారు. ఆయన కలకత్తాలో బసచేయడం భక్తులకు ఎంతో ఆనంద దాయకమైంది. ఆయన దర్శనార్థం జనం గుంపులుగా అక్కడకు రాసాగారు. స్వామి శారదానంద ఈ క్రింది దృశ్యాన్ని అభివర్ణించారు.

		ఒక రోజు మధ్యాహ్నం మేం బలరాం ఇంటికి వచ్చాం. అప్పటికే మొదటి అంతస్తులోని చావడిగది జనంతో కిటకిటలాడుతోంది. అప్పుడు గిరీష్​, కాళీపదుడు ఉత్సాహభరితంగా పాడనారంభించారు:

		ఓ నితాయ్​, ? నన్ను పట్టుకో!
నా హృదయం నేడు ఒక అవ్యక్తభావంతో నిండిపోయింది
నన్ను పట్టుకో ఓ నితాయ్​!
(ఓ నితాయ్​) జీవులలో హరినామాన్ని పంచడానికి
ప్రేమ నదిలో ఏ తరంగాలు లేచాయో
ఆ తరంగాలలో నే నిప్పుడు తేలిపోతున్నాను...

		ఎంతో కష్టం మీద మేం ఆ గదిలోకి వెళ్లగలిగాం. అప్పుడు గురుదేవులు గది పడమటి చివర తూర్పుకు అభిముఖంగా భావపారవశ్య స్థితిలో ఆసీనులై ఉండడం మేం చూశాం. ఆయన పెదవుల మీద ఆనందానుగ్రహాలను సూచిస్తూన్న చిరునవ్వు వెల్లివిరిసివుంది.

		కొద్దిరోజులు గడిచాక శ్యాంపుకూర్​లో తన ఇంటికి సమీపంలో గురుదేవులు బసచేయడానికి కాళీపదుడు ఒక ఇల్లు కుదిర్చాడు. గురుదేవుల గదిని దేవీదేవతల చిత్రాలతో స్వయంగా అలంకరించడమేగాక, వంటపాత్రలు, బియ్యం, పప్పు వగైరాలు కూడా కాళీపదుడు కొని తెచ్చాడు. అంతేకాక కాళీపూజ పర్వదినాన పూజించాలనే ఆకాంక్ష గురుదేవులు వ్యక్తంచేసినప్పుడు, ఆ పూజకు అవసరమైన ఏర్పాట్లు చేయ డంలో అతడెంతో సహాయం చేశాడు. కాళీమాతకు నైవేద్యంగా అర్పించడానికి కాళీ పదుని భార్య పాయసం వండింది. పూజానంతరం శ్రీరామకృష్ణులు ప్రసాదంగా ఆ పాయసాన్ని కాస్త పుచ్చుకొన్నారు. కాళీపదుని ఉదారత పట్ల తమ ఆహ్లాదాన్ని వ్యక్తం చేస్తూ శ్రీరామకృష్ణులు అతణ్ణి ‘కార్యనిర్వాహకుని’ గా పేర్కొన్నారు. స్వామి వివేకానంద కొన్ని సమయాల్లో అతణ్ణి ‘దయామయుడైన కాళి’ అని పేర్కొనడం కద్దు.

		1885 అక్టోబర్​ 24వ తేదీ, ఇంకా శ్యాంపుకూర్​ ఇంట్లో ఉన్నప్పుడే శ్రీరామ కృష్ణులు భక్తులకు జపం గురించి ఇలా వివరించి చెప్పారు: “జపం చేయడమంటే అర్థం ఏకాంతంలో మౌనంగా భగవన్నామాన్ని ఉచ్చరించడం. మనస్సును ఏకాగ్రం చేసి నామం ఉచ్చరిస్తూ పోగాపోగా, జపం చేయగా చేయగా భగవంతుని రూప దర్శనం కలుగుతుంది, ఆయన సాక్షాత్కారం లభిస్తుంది. గొలుసుతో కట్టబడిన కొయ్య దుంగ ఒకటి గంగానదిలో మునిగి ఉందనుకో, గొలుసు ఒక కొన ఒడ్డుకు కట్టబడి ఉంది. గొలుసును పట్టుకొని నీళ్లలోకి దూకి కొక్కేలను ఒకటి తరువాత ఒకటిగా పట్టుకొంటూ వెళ్లి ఆ కొయ్యదుంగను చేరవచ్చు. సరిగ్గా ఇదే విధంగా జపం చేస్తూ చేస్తూ మగ్నమైపోయినప్పుడు క్రమంగా భగవత్సాక్షాత్కారం కలుగుతుంది.”

			నటి వినోదిని
		
		1884, సెప్టెంబర్​ 21వ తేది శ్రీరామకృష్ణులు చైతన్య లీల నాటకం తిలకించడానికి స్టార్​ థియేటర్​కు వెళ్లారు. చైతన్యుల పాత్రను వినోదిని పోషించింది. శ్రీరామకృష్ణులు “తరించు తల్లీ” అంటూ ఆమెను దీవించారు

		కాళీపదుడు శ్రద్ధగా ఆ మాటలు విన్నాడు. కాని బీజమంత్రాన్ని సునా యాసంగా తన నాలుక జపిస్తుందనే వరాన్ని అతడు ఇంతకు మునుపే పొంది వున్నాడు. అతడు నవ్వి, భక్తులతో ఇలా చెప్పాడు: “మన గురుదేవులు భలేవారు సుమా! జపధ్యానాలూ, తపస్సులూ ఏమీ చేయాల్సిన అవసరం లేదు.”

		1884లో శ్రీరామకృష్ణులు గిరీష్​ ఘోష్​ రచించిన చైతన్య లీల నాటకం తిలకించారు. చైతన్యుని పాత్ర పోషించిన వినోదిని నటనకు ఎంతో ప్రసన్నులైన ఆయన ఆమెను దీవించారు కూడా. ఆమె ఆయనపట్ల భక్తిప్రపత్తులు చెల్లించినప్పటికీ, ఆయనను దర్శించుకొనే మరో అవకాశం ఆమెకు చిక్కలేదు. ఇప్పుడు గురుదేవులు అస్వస్థులై ఉన్నారనే వార్త విని ఆయనను దర్శించాలనుకొంది. కాని గురుదేవుల శిష్యులు సందర్శకుల పట్ల ఖండితంగా ఉన్నారు. సందర్శకులతో ఆయన ఎక్కువగా మాట్లాడడం వలననో లేదా అపవిత్రులు ఆయనను తాకడం వలననో ఆయన వ్యాధి ప్రకోపించవచ్చుననే భయం వారికి లేకపోలేదు. గురుదేవులను దర్శించుకోవడానికి వినోదిని, కాళీపదుని సహాయం కోరింది. గిరీష్​ ద్వారా ఆమెకు కాళీపదునితో ముందే పరిచయం ఉంది. ఒక రోజు సాయంత్రం కాళీపదుని సలహా మేరకు ఆమె ఆంగ్లేయ పెద్దమనిషిలా వేషం ధరించి ఆతడితో కలసి శ్యాంపుకూర్​ ఇంటికి వెళ్లింది. ఆమెను తన నేస్తంగా శిష్యులకు పరిచయంచేసి తిన్నగా గురుదేవుల గదిలోకి కాళీపదుడు ఆమెను తోడ్కొని వెళ్లాడు. అప్పుడు గురుదేవులు గదిలో ఒంటరిగా ఉన్నారు. నిజంగా ఆ ఆంగ్లేయ పెద్దమనిషి ఎవరో కాళిపదుడు చెప్పినప్పుడు శ్రీరామకృష్ణులు ఉల్లాసంగా నవ్వారు. వినోదిని భక్తివిశ్వాసాలనూ, సాహసాన్నీ ప్రశంసించిన తరువాత గురుదేవులు ఆమెకు కొన్ని ఆధ్యాత్మిక ఉపదేశాలు చేశారు. తమ పాదపద్మాలను తన నుదిటితో స్పృశించడానికి ఆయన ఆమెకు అనుమతినిచ్చారు. వినోదినీ, కాళిపదుడూ వెళ్లిపోయాక గురుదేవులు శిష్యులను పిలిచి వినోదినీ, కాళీపదుల ఎత్తుగడ గూర్చి వారికి తెలిపారు. గురు దేవులు ఆ సంఘటన వలన పొందిన మహదానందాన్ని చూసి, శిష్యులు మరేమీ మాట్లాడలేకపోయారు.

		1885, డిసెంబర్​ 11వ తేది కలకత్తా కలుషిత వాతావరణం నుండి శ్రీరామకృష్ణులను కాశీపూర్​ గృహోద్యానానికి తరిలించారు. డిసెంబరు 23వ తేది ఆయన కాళీపదుడి ఛాతీని స్పృశించి, “నీలో చైతన్యం జాగృతం చెందుగాక!” అని దీవించారు. నాటి శ్రీరామకృష్ణుల దీవెన, ఆయన వర్షించిన ఎల్లలెరుగని ప్రేమ కాళీపదుణ్ణి ఒక నూతన వ్యక్తిగా తీర్చిదిద్దాయి. అతడు తాగుడు అలవాటుకు స్వస్తిచెప్పాడు, లౌకిక విషయాలలో పూర్తిగా ఆసక్తి కోల్పోయాడు.

		గురుదేవుల నిర్యాణానంతరం కాళీపదుడు, గిరీష్​ కలిసి గురుదేవుల చిత్తరువు ముందు గంటల పర్యతం మౌనంగా కూర్చుండిపోయేవారు. కంట నీరు స్రవిస్తూండగా, “గురుదేవా, కరుణించి మాకు మిమ్మల్ని వ్యక్తపరచండి” అని వారు ప్రార్థించారు. నవగోపాల్​ ఘోష్​ తన ఇంట్లో శ్రీరామకృష్ణ ఉత్సవాన్ని జరుపుకొన్నప్పుడు గిరీష్​, కాళీపదుడు కీర్తనలు గానం చేసి, నృత్యం చేశారు. ఆ తరువాత వారు కళ్లుమూసుకొని నిశ్చలంగా కూర్చుని ఉన్నప్పుడు నవగోపాల్​ వారికి పువ్వుల మాలలు వేశాడు. అప్పుడు వారు పారవశ్య స్థితిలో, “రామకృష్ణ, రామకృష్ణ” అని ఉచ్చరించారు. వారి జీవితాల్లో వచ్చిన పరివర్తనచూసి భక్తులు ఆనందం చెందారు. కాళీపదుని మరణానంతరం గిరీష్​ తను రచించిన శంకరాచార్య నాటకాన్ని అతడికి అంకితం చేస్తూ ఇలా వ్రాశాడు: “సోదరా! మనమిద్దరం కలిసి దక్షిణేశ్వరంలో మూర్తీభవించిన వేదాంతాన్ని అనేకసార్లు చూసివున్నాం. నువ్వు ఇప్పుడు పరమానంద నిలయంలో ఉన్నావు. నువ్వు బ్రతికి ఉండగా నా శంకరాచార్య నాటకాన్ని చూడలేదని బాధపడుతున్నాను. ఈ నాటకాన్ని నీకు అంకితం చేస్తున్నాను. దయచేసి స్వీకరించు.”

		గిరీష్​లా కాళీపదుడు నాటక రచయిత కాకపోయినప్పటికీ అతడు అనేక పాటలు రచించి, స్వరకల్పన చేశాడు. 1893లో రామకృష్ణ సంగీత్​ పేరిట ఈ పాటల సంకలనం ఒకటి వెలువడింది. ఈ సంకలనాన్ని కాంకూర్​గాఛి యోగోద్యాన్​ వారు ప్రచురించారు. శ్రీరామకృష్ణుల అస్తికలలో కొన్ని అక్కడ ప్రతిష్ఠింపబడిన కారణంగా కాళీపదుడు తరచు కాంకూర్​గాఛి యోగోద్యానాన్ని దర్శించడం కద్దు. ఒక రోజు ఆరాధన నిమిత్తం అక్కడకు కాళీపదుడు అనేక పుష్పాలు తీసుకొని వెళ్లాడు. చెప్పులు ధరించి పువ్వులను తెచ్చిన పక్షంలో ఆ పువ్వులు పూజకు అర్హం కావని అతడికి తెలియదు. ఈ సంగతి మనోమోహన్​ అతడికి చెప్పగానే, అలం కారార్థం ఆ పువ్వులను అక్కడ ఉంచి, చెప్పులు ధరించకుండా బజారుకు వెళ్లి బోలెడన్ని పువ్వులు కొని తెచ్చాడు.

		కాళీపదుడు ఉద్యోగరీత్యా సఫలీకృతుడయ్యాడని ఇంతకు మునుపే ప్రస్తా వించాం. ఆతడి కృషి కారణంగానే జాన్​ డికిన్​సన్​ కంపెనీ భారతదేశంలోని ప్రధాన నగరాలలో అనేక శాఖలను నెలకొల్పగలిగింది. అది ఆంగ్లేయుల సంస్థే అయినప్పటికీ ఆ కంపెనీ ప్రతి శాఖలోను కాళీపదుడు శ్రీరామకృష్ణుల చిత్తరువును అలంకరింపచేయడంలో కృతకృత్యుడయ్యాడు. తాను పరివర్తన చెందడానికీ, తనకు సౌభాగ్యం కలగడానికీ గురుదేవుల దీవెనలే కారణమని అతడు దృఢంగా నమ్మాడు. తన కార్యాలయంలో ఏదన్నా ఖాళీ ఉన్నప్పుడు గురుదేవుల భక్తుల నియామకర్తో ఆ ఖాళీని అతడు భర్తీచేసేవాడు. అతడు తాత్కాలికంగా బొంబాయికి బస మార్చి నప్పుడు స్వామి వివేకానంద, బ్రహ్మానంద, తురీయానంద, అభేదానంద తీర్థయాత్రలు చేస్తూ అతడి ఇంట్లో బసచేసి ఉన్నారు. గురుదేవుల సన్న్యాస శిష్యులను సేవించడంలో కాళీపదుడు సదా అపరిమిత ఆనందభరితుడయ్యేవాడు.

		చివరగా కాళీపదుడు వ్యాధిగ్రస్థుడైనప్పుడు స్వామి అభేదానంద అతణ్ణి చూడడానికి అతడి కలకత్తా నివాసానికి వెళ్లాడు. ప్రతి నెలా కాళీపదుడు ఆ స్వామికి పాలు తదితర అవసరాలకు కొంత పైకం ఇచ్చేవాడు. ఆ సహాయాన్ని ఆపివెయ్యమని స్వామి అభేదానంద చెప్పినప్పుడు కాళీపదుడు ఇలా జవాబిచ్చాడు: “సోదరా! గురుదేవుల అనుగ్రహం వలన నా కెలాంటి అవసరాలూ లేవు. కొద్దిగా పైకం ఇచ్చి మిమ్మల్ని సేవిస్తున్న నాకు ఆ అవకాశం లేకుండా చేస్తే గురుదేవులు నా పట్ల కోపగించుకొంటారు.” కాళీపదుణ్ణి మానసికంగా గాయపరచకూడదనే ఉద్దేశంతో, 1905 జూన్​ 28వ తేదిన కాళీపదుడు మరణించే దాకా స్వామి అభేదానంద ఆతడిచ్చే పైకం స్వీకరిస్తూవచ్చారు.

		కాళీపదుని మరణ సమయంలో ఆతడి కుడి చేతిని పుచ్చుకొని తోడ్కొని వెళతానని శ్రీరామకృష్ణులు, స్వామి అద్భుతానంద సమక్షంలో ముమ్మార్లు వాగ్దానం చేసివున్నారు. కాళీపదుడు తుదిశ్వాస విడుస్తూన్నప్పుడు తన కుడిచేతిని పైకెత్తాడు. అప్పుడు స్వామి ప్రేమానంద అక్కడే ఉన్నాడు. స్వామి ప్రేమానంద నుండి కాళీపదుని మరణవార్త విన్న స్వామి అద్భుతానంద కొందరు భక్తులతో ఇలా అన్నారు: “చూడండి, చివరి క్షణంలో గురుదేవులు కాళీపదుని వద్దకు వచ్చారు. కాళీపదుని చేయిపుచ్చుకొని గురుదేవులు అతణ్ణి తోడ్కొని వెళ్లారు. సోదరుడు బాబూరాం ఆ దృశ్యాన్ని స్పష్టంగా చూశాడు. ఎవరితోనైనా గురుదేవులు ఏం చెప్పినా అది కచ్చితంగా నెరవేరి తీరుతుంది.”

అనుమానం పెనుభూతం. అది మనిషి మానసిక శాంతిని, నాడీ వ్యవస్థను చిందరవందర చేయడమేగాక, శరీర ఆరోగ్యాన్ని క్రుంగదీస్తుంది. ఆధ్యాత్మిక జీవితానికి అనుమానం ప్రబల శత్రువు. పంజరంలోని పక్షి బద్ధ, శోచనీయ జీవితం గడిపే తీరులో, సందేహప్రాణి తన స్వకీయ గందరగోళంలో కొట్టుమిట్టాడుతూ శాంత్యానంద రహితంగా జీవితం వెళ్లదీస్తాడు. సందేహం హృదయాన్ని సంకోచింపచేసి జీవితాన్ని స్తంభింపచేస్తుంది. విశ్వాసం హృదయాన్ని వ్యాకోచింపచేసి స్పందనను కల్పిస్తుంది. విశ్వాసం ఆనందాన్ని ఇస్తుంది. ఆనందం లేకుండా ఈ లోకంలో జీవించడం అసాధ్యం. అంతేగాక విశ్వాసం పరమగమ్య పథంలో వెలుగును ప్రసరింపచేస్తుంది. అనేకుల మాదిరి దేవేంద్రనాథ్​ మజుందార్​ కూడా భగవంతుని ఉనికిని సందేహిం చాడు. చిట్టచివరకు తన సంశయం విశ్వాసంలా మార్పు చెందినప్పుడు తాను పొందిన పరమానందం, అది తనను శ్రీరామకృష్ణుల సాన్నిధ్యానికి తోడ్కొని వెళ్లిన వైనం గూర్చి ఒకసారి ఎవరితోనో వివరించి చెప్పాడు.

ఒక రోజు కలకత్తాలోని మనిక్​తల పేటలోని తన మేనమామ ఇంటికి దేవేంద్ర వెళ్లాడు. ఆ సమయంలో మేనమామ ఇంట్లో లేకపోవడంతో ఆయన కోసం అతడు వేచివున్నాడు. అప్పుడు గదిలో సాధు అఘోరీనాథ్​ జీవిత చరిత్ర అనే బెంగాలీ పుస్తకం అతడి కంటబడింది. అఘోరీనాథ్​, కేశవచంద్రసేన్​ అను యాయువు. అతడు బ్రహ్మసమాజ ప్రచారకుడు, బౌద్ధం మీద ఉపన్యాసాలు చేస్తూ వుంటాడు. దేవేంద్ర పుస్తకం తెరచి యాదృచ్ఛికంగా ఒక పుటలోని ఈ క్రింది కథను చదివాడు: ఒకసారి ప్రచారార్థం అఘోరీనాథ్​ భారతదేశ వాయవ్య ప్రాంతాలకు వెళ్లడం తటస్థించింది. అతడు బీహార్​ గుండా వెళుతున్నప్పుడు, చాప్రా అనే పట్టణానికి తొమ్మిది మైళ్ల దూరంలోని ఖాళీగా ఉన్న సత్రంలో ఒక రాత్రి బస చేశాడు. అర్ధరాత్రి కొందరు గజదొంగలు సత్రంలో ప్రవేశించి అతడి మీద దాడి చేశారు. దోచుకొని అతణ్ణి చంపమని దొంగల నాయకుడు ఆజ్ఞాపించినప్పుడు, అఘోరీనాథ్​ భయపడిపోయి ఇలా అర్థించాడు: “నేను ధనవంతుణ్ణి కాను. నేను ఆర్జనాపరుణ్ణీ కాను. నేను భగవన్నామాన్ని ప్రచారం చేస్తూ పర్యటిస్తాను. నా వద్ద ఉన్నదంతా తీసుకోండి, నన్ను ప్రాణాలతో వదలిపెట్టండి.” ఇలా అంటూ అఘోరీనాథ్​ కన్నీరుమున్నీరై, దైవప్రార్థనకై తనకు కాస్త వ్యవధి ఇవ్వమని అడిగాడు. ఆ తరువాత అతడు రెండు హిందీ భక్తిగీతాలు పాడాడు. పాడడం పూర్తి కాగానే అతడు బాహ్య చైతన్యం కోల్పోయాడు. బాహ్యస్మృతి వచ్చినప్పుడు ఒక దొంగ మరో దొంగతో, “ఇతడు ఒక భక్తుడు, ఇతణ్ణి చంపకండి” అనడం విన్నాడు. అతణ్ణి దోచుకోకుండానే దొంగలు వెళ్లిపోయారు.

ఈ కథ చదవగానే దేవేంద్ర ఉత్తేజంతో బిగ్గరగా ఇలా అరిచాడు: “భగవంతుడు లేడని ఎవరన్నారు? ఆయన ఉనికికి ఇక్కడ దాఖలా ఉంది. అఘోరీనాథ్​ ప్రాణాన్ని కాపాడింది ఆయన కాక మరెవరు?” దేవేంద్ర ఇంటికి తిరిగి వెళ్లిపోయి తలుపులు బిగించుకొని గదిలో కూర్చుండిపోయాడు. తలను గోడకేసి బాదుకొంటూ, విలపిస్తూ దర్శనార్థం భగవంతుణ్ణి అతడు ప్రార్థించసాగాడు. ఏకబిగిన మూడు రోజులు భగవంతుణ్ణి అతడు ప్రార్థించాడు. మూడు రోజులూ తిండీ నిద్రా లేకుండా తన గదిలో అలాగే ఉండిపోయాడు. నాలుగవ రోజు ఉదయం గదిలో నుండి బయటకు వచ్చి, డాబా మీదకు వెళ్లి పచార్లు చేయసాగాడు. సూర్యోదయాన్ని చూస్తూ అతడు ఇలా కేకపెట్టాడు: “ఎవరన్నారు భగవంతుడు లేడని? భగవంతుని ఉనికికి అది సాక్ష్యం.” పిదప ఇలా ఆలోచించసాగాడు: ‘భగవంతుడు సర్వాంతర్యామి కావడం నిజం. కాని భగవత్సాక్షాత్కారానికి నా కెవరు తోడ్పడతారు? నా కొక గురువు కావాలి.’

దేవేంద్రనాథ్​ మజుందార్​ తూర్పు బెంగాల్​ (ప్రస్తుతం బంగ్లాదేశ్​) జస్సోర్​ జిల్లాలోని జగన్నాథపూర్​ అనే గ్రామంలో 1844, జనవరి 7వ తేదీ జన్మించాడు. ఇతడు జన్మించడానికి రెండు నెలల ముందే ఇతడి తండ్రియైన ప్రసన్ననాథ్​ మరణించాడు. కాని ఇతని తల్లి దీర్ఘకాలం జీవించింది. ఒకప్పుడు వీరు సంపన్నులు. అప్పుడు వీరికి ఇంటి ప్రక్కనే ఒక సొంత కృష్ణాలయం ఉండేది. దేవేంద్రకు ఒక సోదరి, సురేంద్రనాథ్​ మజుందార్​ అనే అన్నగారు ఉండేవారు. ఇతడి కన్నా అన్నగారు ఐదేళ్లు పెద్దవాడు. ఒక మేనమామ వారికి సంరక్షకుడు. గ్రామీణ పిల్ల లలా ఇతడు కూడా ఆకతాయి. పోకిరీ చేష్టితాల కారణంగా ఒకసారి ఆతడి ఎడమ చేయి విరిగింది. విరిగిన ఎముక సరిగా అతకనందు వలన ఆతడి ఎడమ చేయి జీవిత పర్యంతం కాస్త వంగే ఉండేది.

దేవేంద్ర బడికి వెళ్లాడుగాని, చదువు మీద మనస్సును కేంద్రీకరించలేక పోయాడు. అయినప్పటికీ అతడి నైజం కవితాత్మకమైనది. అతడి దస్తూరీ గుండ్రంగా అందంగా ఉండేది. గోపబాలురతో మైదానాలలో ఆడుకోవడం అతడి సరదా. ఒక సారి ఒక బాలుడు అతణ్ణి అంతరిక్షాన్ని అందుకోగలవా అని అడిగాడు. నిష్కపటి యైన దేవేంద్ర తను అందుకోగలనని గట్టిగా నమ్మాడు. కాని ఎంతగా పరుగెత్తినప్ప టికీ అతడు అందుకోలేకపోయాడు. ఇలాంటి కొన్ని చిన్ననాటి ముచ్చట్లను కాలాంత రంలో ఆతడు తన పాటలలో పొందుపరిచాడు.

చిన్ననాటి నుండి అతడు సత్యసంధుడు. ఒకసారి బంధువు ఒకరు ఇతడి ఆకతాయితనం గూర్చి సురేంద్రకు ఫిర్యాదు చేశాడు. “దేవి (దేవేంద్ర) ప్రస్తుతం ఆక తాయిగా ఉండవచ్చు కాని పెద్దవాడయ్యాక గొప్పవాడవుతాడు. అందుకు కారణం ఆతడి సత్యసంధతే!” అని సురేంద్ర జవాబిచ్చాడు. దేవేంద్రుని విశ్వసనీయతను ఎరిగి వున్న పొరుగింటి వ్యక్తి ఏదో పనిమీద బయటకుపోతూ తన సరకుల అంగడిని చూస్తూవుండమన్నాడు. బయటకు పోయిన ఆ పొరుగు వ్యక్తి సాయంత్రం బాగా ఆలస్యంగా వచ్చాడు. ఆలోపు దేవేంద్రకు బాగా ఆకలివేయడంతో అంగడిలోవున్న మరమరాలను ఒక గుప్పెడు తిన్నాడు. వెంటనే ఆతడిలో భయమూ, తప్పు చేశాననే భావనా చోటుచేసుకొన్నాయి. ఆ దుకాణదారుడు రాగానే దేవేంద్ర జరిగింది యథాతథంగా చెప్పేశాడు. ఆ వ్యక్తి నవ్వేసి, ఫరవాలేదన్నాడు. అసత్యపథం ఎంతో బాధకు లోను చేస్తుందని ఈ సంఘటనతో దేవేంద్రకు రూఢి అయింది. కాలాంతరంలో ఈ ఉదంతాన్ని అతడు తన అనుయాయులకు చెప్పడం కద్దు.

దేవేంద్రకు పదిహేనేళ్లప్పుడు అంతదాకా కుటుంబ సంరక్షణను వహిస్తూ వచ్చిన వారి మేనమామ మరణించాడు. నాటి నుండి సురేంద్ర కుటుంబ సంరక్షణా బాధ్యతను తీసుకొన్నాడు. అన్న నివసిస్తూవున్న కలకత్తాకు తరలివెళ్లి, దేవేంద్ర అక్కడ తన చదువును ఐదేళ్లపాటు కొనసాగించాడు. ఈ కాలఘట్టంలో సురేంద్ర ప్రఖ్యాత కవిగా పేరుగాంచాడు. ఆతడి రచనలలో మహిళ, సువిత సుదర్శన్​ పేరెన్నికగన్నవి. ఆతడి రచనా వ్యాసంగం ఇతర ప్రఖ్యాత రచయితలతో అతడికి పరిచయం కల్పిం చింది. అతడు గిరీష్​చంద్ర ఘోష్​కు సన్నిహిత మిత్రుడయ్యాడు. అంతేగాక సురేంద్ర, అధర్​లాల్​ సేన్​కు బోధకుడు కూడా. గిరీష్​, అధర్​ ఆ తరువాత శ్రీరామ కృష్ణుల శిష్యులైనారు. సురేంద్ర, గిరీష్​లు సాహిత్యం, చరిత్ర, తత్త్వశాస్త్రం గూర్చి చర్చించుకొంటున్నప్పుడు దేవేంద్ర శ్రద్ధగా వినేవాడు. తద్ద్వారా అతడు తన ఊహాశక్తినీ, జ్ఞానాన్నీ పెంపొందించుకొన్నాడు. ఈ సమయంలోనే హఠయోగంలోని అరవై నాలుగు భంగిమలను సురేంద్ర తమ్ముడికి నేర్పించాడు. దీనితోపాటు దేవేంద్ర సితార్​ కూడా నేర్చుకోవడం ప్రారంభించి, అనతికాలంలోనే సితార్​ వాదనలో నిష్ణాతుడయ్యాడు.

దేవేంద్రకు గృహస్థ జీవితం పట్ల ఏమాత్రం ఆసక్తి లేకపోయినప్పటికీ, తల్లి ప్రోద్బలం వలన 1870లో, హరీష్​చంద్ర ఛటర్జీ కుమార్తెయైన తొమ్మిదేళ్ల మేఘాం బరిని వివాహం చేసుకొన్నాడు. ఆమె నిష్కపటి, భర్త పట్ల అనురాగంగా మెలగేది. మొత్తం కుటుంబ బాధ్యత సురేంద్ర తీసుకోవడం వలన దేవేంద్ర ఎలాంటి బాధ్యతలూ లేకుండా జీవితం గడపసాగాడు. ఇలావుండగా 1878లో కలరా సోకి సురేంద్ర హఠాత్తుగా మరణించాడు. దాంతో కుటుంబ పోషణ భారం యావత్తు ముప్ఫై నాలుగేళ్ల దేవేంద్ర మీద పడింది. అప్పటికి అతడు నిరుద్యోగి. దాంతో ఆ కుటుంబం పేదరికంలో మ్రగ్గవలసి వచ్చింది. కుటుంబ సభ్యులందరూ దాదాపు పస్తులు ఉండవలసి వచ్చేది. చవక అద్దెలో నిమూ గోస్వామి వీథిలోని ఒక చిన్న ఇంట్లోకి దేవేంద్ర మారాడు. చివరికి జొరసంకోలోని టాగూర్​ కుటుంబంవారి జమీలో అతడికొక గుమాస్తా ఉద్యోగం లభించింది. జీతం తక్కువ. కాని పేద రైతులను మోసపుచ్చి సులభంగా అదనపు సంపాదనకు ఆ ఉద్యోగంలో ఆస్కారం ఉంది. కాని దేవేంద్ర నిజాయతీపరుడు. తాను అప్పుల్లో జీవిస్తున్నప్పటికీ, అదనంగా ఒక్క కాణీకూడా అతడు ఎవరి నుండి స్వీకరించేవాడు కాడు. ఒక రోజు యజమానులతో తన దీనావస్థను గురించి దేవేంద్ర ప్రస్తావించాడు. అతడి నిజాయతీని మెచ్చుకొని యాజమాన్యం వారు అతడి అప్పులన్నీ తీర్చివేశారు.

అఘోరీనాథ్​ కథ చదివిన తరువాత, దేవేంద్ర గురువుకోసం వెతకి వేసారి పోయాడు. హఠయోగం కాని, కేశవచంద్రసేన్​ మతోపన్యాసాలు కాని అతడికి మన శ్శాంతిని కల్పించలేకపోయాయి. కాల్నాలో నివసిస్తూవున్న వైష్ణవ సాధువైన భగవాన్​ దాస్​ బాబాజీ గురించి విని, ఆయన వద్ద మంత్రోపదేశం పొందాలని దేవేంద్ర నిశ్చయించుకొన్నాడు. 1884 ప్రారంభ కాలంలో ఒక రోజు కాల్నాకు బయలుదేర డానికి అహిరిటోలా రేవు వద్దకు వచ్చాడు. కాని అతడు వచ్చేలోగానే పడవ వెళ్లి పోయింది. ఇంటికి తిరిగివస్తూ ఒక మిత్రుని ఇంటికి వెళ్లాడు. అక్కడ భక్తి చైతన్య చంద్రిక (చైతన్యుల జీవితం – బోధనలు) అనే పుస్తకం చూశాడు. ఆ పుస్తకంలో అరవై మూడవ పుటలో శ్రీరామకృష్ణుల ప్రస్తావన ఉండడం చూశాడు. శ్రీరామకృష్ణ పరమహంస నిత్యం, లీలలను లేదా నిరాకార సాకార భగవంతుణ్ణి నీరు, మంచు గడ్డతో పోల్చి చెప్పడం రచయిత తన పుస్తకంలో ప్రస్తావించాడు. భగవత్సాక్షా త్కారం పొందిన వ్యక్తినే పరమహంసగా పేర్కొంటారని దేవేంద్రకు తెలియకపోలేదు. ‘శ్రీరామకృష్ణులు నాకు గురువు ఎందుకు కాకూడదు?’ అనే ఆలోచన అతడిలో మెదలింది.

మిత్రుని ఇంట్లో సెలవు పుచ్చుకొన్న దేవేంద్ర దారిలో మరో మిత్రుణ్ణి కలుసుకొన్నాడు. శ్రీరామకృష్ణులను గూర్చి ఏమన్నా తెలుసా అని అతణ్ణి అడిగాడు. శ్రీరామకృష్ణులు దక్షిణేశ్వర కాళికాలయంలో ఉంటున్నారని అతడు దేవేంద్రతో చెప్పాడు. శ్రీరామకృష్ణులను చూడాలనే తపన దేవేంద్రలో తారాస్థాయిని చేరుకొంది. ఇంటికి వెళ్లగానే క్షణం కూడా ఆలస్యం చేయకుండా పడవలో దక్షిణేశ్వరానికి బయలుదేరాడు. అతడు పడుతున్న ఆందోళన వర్ణనాతీతం. పడవ దక్షిణేశ్వర ఘట్టం చేరగానే, ఉద్యానంలో గాయపడిన భుజానికి కట్టుకట్టుకొనివున్న ఒక వ్యక్తిని అతడు చూశాడు.

నది ఒడ్డు మీద కూర్చున్న ఒక వ్యక్తిని శ్రీరామకృష్ణులు ఎక్కడ ఉంటారని దేవేంద్ర వాకబు చేశాడు. అతడు శ్రీరామకృష్ణుల గదిని చూపించాడు. శ్రీరామకృష్ణుల గదికి పశ్చిమం వైపున ఉన్న అర్ధచంద్రకార వసారా వద్ద కెళ్లి, గదిలోకి తొంగి చూశాడు. గదిలో ఎవరూ లేకపోవడంతో మొగసాల వద్ద నిరీక్షిస్తూ నిలబడ్డాడు. ఇంతలో మామూలు దుస్తుల్లో, భుజానికి కట్టుతో ఉన్న ఒక వ్యక్తి మరో వాకిలి గుండా గదిలోకి వెళ్లాడు. ఆ వ్యక్తి చెప్పులు ధరించాడు. కట్టుకొన్న ధోవతి చెంగును భుజాల మీదుగా జారవిడువబడి ఉంది. పడవలో నుండి తను చూసిన వ్యక్తి ఆయనే అని క్షణంలో దేవేంద్ర గుర్తించాడు. ఆయనే పరమహంసగారని నిర్ధారణ చేసుకొన్నాడు. వెంటనే ఆయనకు ప్రణమిల్లాడు. గురుదేవులు అతణ్ణి ఉత్తర వాకిలి గుండా గదిలోకి రమ్మన్నారు. దూరంగా చెప్పులు విడిచి దేవేంద్ర రావడం గమనించి, ఎవరన్నా ఎత్తుకు పోతారేమోనని వాటిని వసారాలో విడిచి రమ్మని ఆయన చెప్పారు.

దేవేంద్ర నేలమీద పరచివున్న చాప మీద కూర్చున్న తరువాత “ఎక్కణ్ణుండి వస్తున్నావు?” అని గురుదేవులు అడిగారు. “కలకత్తా నుండి” అని దేవేంద్ర జవా బిచ్చాడు. పిల్లనగ్రోవిని దాల్చిన శ్రీకృష్ణునిలా భంగిమపెట్టి, “ఈ రూపంలోని దైవాన్ని దర్శించుకోవడానికా?” అని శ్రీరామకృష్ణులు అడిగారు. “కాదండి. మిమ్మల్ని చూడడా నికే వచ్చాను” అన్నాడు దేవేంద్ర. అందుకు గురుదేవులు ఇలా అన్నారు: “నన్ను చూడడానికా? ఓ, నాలో చూడడానికి ఏముంది? ఇలా చూడు, నా భుజం విరి గింది. ఎంతో బాధగా ఉంది.” తన విరిగిన భుజాన్ని దేవేంద్రను తడివి చూడమని, మళ్లీ ఆయన ఇలా అన్నారు: “ఎముక విరిగినదంటావా? బాగా నొప్పిగా ఉంది. నేనేం చేయాలి?” దేవేంద్ర భుజాన్ని తడవి చూసి ప్రమాదం ఎలా జరిగిందని అడి గాడు. శ్రీరామకృష్ణులు ఇలా జవాబిచ్చారు: “కొన్ని సమయాలలో నేను ఒక విచిత్ర మైన పరిస్థితిలో నెలకొని ఉండడం కద్దు. అలాంటి ఒక సందర్భంలో భుజం విరిగింది. మందు వాడుతున్నప్పుడు బాధ ఎక్కువగా ఉంటున్నది. అధర్​సేన్​ పంపించిన మందుతో కూడా వాపు తగ్గలేదు. కనుక మందులు ఆపేశాను. నయం అవుతుందంటావా?” తప్పకుండా నయమౌతుందన్నాడు దేవేంద్ర. క్షణంలో బాధ ననుభవిస్తూన్న లక్షణాలన్నీ గురుదేవుల ముఖం నుండి మాయమైనాయి. పిల్లవాడి మాదిరి కేకవేసి బయట ఎవరికో ఇలా చెప్పారు: “ఇలా చూడండి. కల కత్తా నుండి వచ్చిన ఈ పెద్దమనిషి నా భుజం నయమవుతుందని చెబుతున్నాడు!” శ్రీరామకృష్ణుల దేహం స్త్రీ దేహంలా కుసుమకోమలంగా ఉండటమూ, మనస్సు బాలునిలా నిర్మొహమాటంగా ఉండటమూ దేవేంద్ర గుర్తించక పోలేదు. ఇంతటి నిష్కపటియైన వ్యక్తిని అతడు ఇంతదాకా చూసింది లేదు. అతడి ఆలోచనలు ఇలా సాగాయి: ‘ఇదొక వేషమా? సాధువును చూడగోరి వచ్చిన నన్నే సాధువును చేసేలా ఉన్నారు. నన్నొక ప్రవక్తగా పరిగణిస్తున్నారు. ఇంతటి నిష్కాపట్యంతో ఎవరైనా ఉంటారా? లేదా ఇదొక నటనా?’ కాని శ్రీరామకృష్ణుల బాలునిలాంటి ప్రవర్తన క్రమంగా ఆతడి సంశయాలన్నింటినీ పటాపంచలు చేసింది. ఈలోపు హరీష్​ అనే భక్తుణ్ణి పిలిచి దేవేంద్రకు తినడానికి ఏదైనా ఇవ్వమన్నారు శ్రీరామకృష్ణులు. దేవేంద్ర తిన్న తరువాత, గురుదేవులు దివ్యప్రేమను గూర్చి మాట్లాడనారంభించారు. ఆయన ఇలా చెప్పారు: “ప్రేమ (భగవంతుని పట్ల ప్రేమపారవశ్యకత) అంటే ఏమిటో నీకు తెలుసా? అట్టి ప్రేమగల వ్యక్తి, సంసారాన్ని విస్మరిస్తాడు. స్వకీయ దేహ స్ఫురణ సైతం అతడికి ఉండదు. దుమ్ము ధూళి చెలరేగినప్పుడు చెట్ల, ఇళ్ల తేడాను గుర్తించ లేనట్లే, దివ్యప్రేమ ఉదయించినప్పుడు వ్యత్యాసాల భావన తొలగిపోతుంది.” అటు వంటి విషయాన్ని దేవేంద్ర ఇంతకు ముందెన్నడూ వినివుండలేదు. గురుదేవుల ప్రతి మాటలో లీనమైపోతూ, దేవేంద్ర మైమరచిపోయి అట్లే కూర్చుండిపోయాడు.

మధ్యాహ్న భోజన సమయం ఆసన్నం కాగానే శ్రీరామకృష్ణులు దేవేంద్రతో ఇలా చెప్పారు: “చూడు, గౌరవనీయులైన బ్రాహ్మణు లెందరో ఇక్కడ భోజనం చేస్తారు. ఇదొక ఆలయం. ఇక్కడ మాతో నువ్వు ప్రసాదం తీసుకొంటే తప్పేమీ ఉండదు. ఇప్పుడు వెళ్లవద్దు.” తమ అన్నగారి కుమారుడైన రామ్​లాల్​ను పిలిచి ఆయన ఇలా చెప్పారు: “ఇలా చూడు, ఇతడు సజ్జనుడు, ఇక్కడే భోజనం చేస్తాడు. విష్ణ్వా లయ ప్రసాదాన్ని ఇతడికి పెట్టు.” మళ్లీ దేవేంద్ర ఆశ్చర్యపోతూ, ‘నేను శాఖాహారినని ఈయనకు ఎలా తెలుసు? ఈయనకు మనస్సులను చదివే శక్తి ఉందా ఏమిటి?’ అని అనుకొన్నాడు. భోజనం చేస్తూ గురుదేవుల జీవితం గురించి రామ్​లాల్​ను అతడు అడిగాడు. ఆతడి మనస్సు ఆశ్చర్యంతో నిండిపోయింది.

భోజనానంతరం దేవేంద్ర కాసేపు విశ్రమించి, పిదప ఆలయాలను దర్శించాడు. తిరిగి శ్రీరామకృష్ణుల వద్దకు వచ్చినప్పుడు, దేవేంద్ర కాస్త నలతగా ఉన్నట్లు గురుదేవులు గుర్తించారు. “ఎందుకు పాలిపోయినట్లుగా ఉన్నావు? ఒంట్లో బాగాలేదా?” అని ఆయన అతణ్ణి అడిగారు. దేవేంద్రకి పాత మలేరియా జ్వరం తిరగబెట్టింది. గురుదేవులు అతణ్ణి గురించి ఎంతో ఆందోళన చెందారు. అప్పుడే బాబూరాం (కాలాంతరంలో స్వామి ప్రేమానంద) అక్కడకు వచ్చాడు. దేవేంద్రకు తోడుగా బాబూరాంను కలకత్తా దాకా వెళ్లిరమ్మన్నారు గురుదేవులు. దేవేంద్ర సెలవు పుచ్చుకొని పోతున్నప్పుడు, ఆరోగ్యం కుదుటపడ్డాక మళ్లీ రమ్మని గురుదేవులు అతడికి చెప్పారు.

పడవ బాగ్బజార్​ ఘట్టం చేరుకోగానే తాను స్వయంగా ఇంటికి వెళ్లిపోగలనని బాబూరాంతో దేవేంద్ర చెప్పాడు. బాబూరాం ఆతడికి తోడుగా వెళ్లగోరాడుగాని దేవేంద్ర తనకు ఇక సహాయం అక్కర్లేదని చెప్పాడు. ఎలాగో సమీపంలోని ఒక బంధువు ఇంటిని చేరుకొని దేవేంద్ర అక్కడ స్పృహతప్పి పడిపోయాడు. నలభై ఒక్క రోజులు అతడు పడకబెట్టాడు. తరచు అతడు తాను దక్షిణేశ్వరంలో ఉన్నాననే తలంపుతో తన ప్రేలాపనలలో శ్రీరామకృష్ణుల పేరును ఉచ్చరించేవాడు. విచిత్రం ఏమిటంటే, విపరీతమైన బాధతో కళ్లు తెరచినప్పుడు శ్రీరామకృష్ణులు తన పరుపు ప్రక్కన కూర్చుని ఉన్నట్లు అతనికి కనిపించేది. కోలుకొన్న తరువాత అతడిలో సందేహం చోటుచేసుకొంది. తాను గాంచిన దర్శనాలు కేవలం విభ్రమాలని అతడు నిశ్చయించుకొన్నాడు. పర్యవసానంగా శ్రీరామకృష్ణుల పట్ల అతడికి జనించిన ఆకర్షణ క్రమేణా తగ్గనారంభించింది. అతడు ఇలా అనుకొన్నాడు: ‘ఒక సాధువు దర్శనం శాంతి సౌభాగ్యాలు కలిగిస్తుందని చెబుతారు. కాని నాకేం ఒరిగింది? చావు తప్పి కన్ను లొట్టపోయింది. ఆయనకు నమస్కరిస్తాను గాని మళ్లీ అక్కడకు వెళ్లనంటే వెళ్లను.’

నెలలు గడిచేకొద్దీ దేవేంద్రుని భగవత్సాక్షాత్కార ఆకాంక్ష తగ్గింది కాని, పూర్తికా తొలగిపోలేదు. దక్షిణేశ్వరానికి వెళదామనే తలంపు మనస్సులో మెదలగానే దేవేంద్రకు ఆ భయంకర జ్వరం జ్ఞప్తికి వచ్చేది. పిదప అతడు గాయత్రీ మంత్రజపం ప్రారంభించి రోజులు వెళ్లదీయసాగాడు. ఇలావుండగా ఒక రోజు మధ్యాహ్నం ఒక మిత్రుని ఇంటికి వెళ్లాడు. అప్పుడు ఆ మిత్రుడు ఇంట్లో లేడు. అతడు వచ్చేదాకా సులభ్​ సమాచార్​ అనే బ్రహ్మసమాజం వారి వార్తాపత్రిక చదువుతూ అక్కడ కూర్చున్నాడు. ఆ పత్రికలో ఈ క్రింది ప్రకటన కంటపడింది: “ఈ రోజు సాయంత్రం 5 గంటలకు శ్రీరామకృష్ణులు బాగ్జజార్​లోని బలరాం బసు ఇంట్లో తమ భక్తులను కలుసుకొంటారు.” దేవేంద్రుని హృదయం ఉవ్వెత్తున ఎగసింది. గురుదేవులను అప్పటి దాకా చూడకపోవడానికి అతడు కల్పించుకొన్న కారణాలన్నీ క్షణంలో మటుమాయమయ్యాయి. వెంటనే అతడు బాగ్బజార్​కు బయలుదేరాడు.

జనంతో క్రిక్కిరిసిపోయిన బలరాం ఇంట్లో శ్రీరామకృష్ణులు పారవశ్య స్థితిలో నృత్యం చేస్తూవుండడం దేవేంద్ర చూశాడు. కొందరు ఆయన చుట్టూ చేరి నృత్యం చేస్తున్నారు, మరికొందరు పాడుతున్నారు. తాను చాలకాలంగా ఆయన వద్దకు వెళ్లకపోవడంతో గురుదేవులను సమీపించడానికి దేవేంద్ర సాహసించలేదు. కీర్తన పూర్తికాగానే గురుదేవులు నిశ్చలంగా నిలబడిపోయి సమాధిమగ్నులయ్యారు. ఆయన పాదధూళి స్వీకరించడానికి భక్తులు ఆయన చుట్టూ చేరారు. గురుదేవులు గమనించని ఈ స్థితిలో ఆయనకు పాదాభివందనం చేయదలచి దేవేంద్ర జనాన్ని త్రోసుకొంటూ ముందుకు వెళ్లి శ్రీరామకృష్ణుల పాదాలను స్పృశించాడు. వీపు మీద చిన్నగా తట్టి ఇలా అనడం విని దేవేంద్ర ఆశ్చర్యచకితుడయ్యాడు: “ఏమోయ్​, ఎలా ఉన్నావు? దక్షిణేశ్వరానికి మళ్లీ ఎందుకు రాలేదు? తరచూ నిన్ను గురించే యోచిస్తూ వుంటాను.” క్షమాపణ చెప్పుకొనే ధోరణిలో దేవేంద్ర ఇలా జవాబిచ్చాడు: “మహా శయా! చాలాకాలం రోగంతో పడకపెట్టినందువలన మీ దర్శనార్థం రాలేక పోయాను.” ఆ తరువాత మృదుమధుర స్వరంలో గురుదేవులు ఇలా అన్నారు: “నువ్వు మళ్లీ ఒకసారి దక్షిణేశ్వరానికి రావాలి. వస్తావు కదూ!” ఈసారి దేవేంద్రుని హృదయం ద్రవించిపోయింది. “తప్పక వస్తానండి” అన్నాడతడు.

ఈ సంఘటనానంతరం దేవేంద్ర క్రమం తప్పకుండా గురుదేవులను దర్శించుకోసాగాడు. గురుదేవుల నుండి ఉపదేశాలు పొంది, ఆయన నేతృత్వంలో ఆధ్యాత్మిక సాధనలు అనుష్ఠించ నారంభించాడు. శ్రీరామకృష్ణులు సామాన్యులైన సాధువు కారని క్రమేణా దేవేంద్రకు అవగతం కాసాగింది. శ్రీరామకృష్ణుల కృపాకటాక్ష వీక్షణం ఒక్కటి చాలు ముక్తి పొందడానికి. మానసికంగా దేవేంద్ర ఆయనను గురువుగా స్వీకరించాడు. ఒక రోజు గురుదేవులు అతణ్ణి మంత్రదీక్ష పుచ్చుకొన్నావా అని అడిగారు. అందుకు దేవేంద్ర, “లేదండి. కాని మీ నుండి మంత్రదీక్ష పొందా లన్నదే నా హృదయపూర్వక ఆకాంక్ష” అని జవాబిచ్చాడు. “నేను మంత్రదీక్ష లివ్వను” అన్నారు శ్రీరామకృష్ణులు. ఈ జవాబుతో దేవేంద్ర ఖంగుతిన్నాడు కాని నిరాశ చెందలేదు. కొన్ని రోజుల తరువాత, ఒక పర్వదినం నాడు గురుదేవులు తనకు మంత్రదీక్ష ఇస్తారనే ఆశతో దేవేంద్ర పువ్వులు, పువ్వుల మాలలతో దక్షిణేశ్వరానికి వచ్చాడు. ఆ పువ్వులు చూసి ప్రసన్నులైన శ్రీరామకృష్ణులు, ఆలయాలలోని దేవీదేవ తలకు వాటిని అర్పించమని దేవేంద్రతో చెప్పారు. “కాని మహాశయా, ఈ పువ్వుల మాల మీ కోసం తీసుకువచ్చాను” అన్నాడతడు. గంభీర ధోరణిలో శ్రీరామకృష్ణులు, “దేవతలు, అలంకార ప్రియులు మాత్రమే పువ్వులు స్వీకరిస్తారు. వీరిలో నేను ఏ కోవకు చెందుతానని నీ ఉద్దేశం?” అని అడిగారు. ఉత్తేజపూరితుడైన దేవేంద్ర, “మీరు మధ్య కోవకు చెందినవారు” అని జవాబిచ్చాడు. అతడి తృప్తికోసం కాసిని పువ్వులు స్వీకరించి, తక్కిన పువ్వులను కాళికాలయంలో సమర్పించమన్నారు. ఆ సమయంలో దేవేంద్ర మంత్రదీక్ష పొందనప్పటికీ, అప్పటి నుండి ప్రతి చోటా, వీథిలో నడిచి పోతున్నప్పుడు కూడా గురుదేవుల దర్శనం అతడికి కలుగసాగింది. సదాసర్వవేళలా గురుదేవులు తనతోనే ఉంటూ, తనను గమనిస్తున్నారనే భావన దేవేంద్రలో బలపడసాగింది.

యువశిష్యులు గురుదేవులను సేవిస్తూ ఉండడం చూస్తూన్న దేవేంద్ర, తాను కూడా ఆయనకు వ్యక్తిగత సేవలు అందించాలనుకొన్నాడు. ఒక రోజు దేవేంద్ర తన తువ్వాలు, నీటి చెంబు తీసుకువస్తూండడం ఆయన గమనించకపోలేదు. తక్షణమే అతడితో ఆయన ఇలా చెప్పారు: “ఓ, వద్దు. నా కోసం వీటిని ఎందుకు మోసుకొనివస్తున్నావు? నీతో నాకున్న సంబంధం విభిన్నమైనది.” కాని గురుదేవులు ఆ మాటలు ఏ అర్థంలో చెప్పారో దేవేంద్రకు అవగతం కాలేదు. అతడు ఇలా అనుకొన్నాడు: ‘గురుదేవులకు నేను తువ్వాలు, నీటిచెంబు కూడా తీసుకు వెళ్లడానికి పనికిరానంత అల్పుణ్ణా?’ వాటిని పంచవటి చెట్ల క్రింద ఉంచి అతడు అక్కడే కూర్చుండిపోగా, శ్రీరామకృష్ణులు దేవదారు వనం వైపుగా వెళ్లారు. గురుదేవుల ప్రవర్తన గురించి దేవేంద్ర దీర్ఘంగా యోచిస్తూ ఉండిపోయాడు. క్రమేణా ఆతడి ఆలోచనలు ప్రగాఢ ధ్యానం క్రింద మారిపోగా, ఆతడు బాహ్యచైతన్యం కోల్పోయాడు. ఆ స్థితిలో ఎంతసేపు ఉండిపోయాడో అతడికి తెలియదు. కాని కళ్లు తెరచినప్పుడు ఎదురుగా చిరునవ్వుతో గురుదేవులు నిలబడి ఉండడం అతడు చూశాడు. మృదు మధుర స్వరంలో శ్రీరామకృష్ణులు అతడితో ఇలా అన్నారు: “ఇలా చూడు. నువ్వు ఆధ్యాత్మిక సాధనలు అనుష్ఠించవలసిన అవసరం లేదు. ఉదయం, సాయంత్రం వేళలలో చప్పట్లు కొడుతూ హరినామస్మరణ చేస్తే చాలు. అవకాశం దొరికినప్పుడల్లా ఇక్కడకు వస్తూవుండు నీ జీవితం ఈ రకంగా తరిస్తుంది.”

మరొక రోజు శ్రీరామకృష్ణులు, దేవేంద్రతో ఇలా చెప్పారు: “తరచూ నువ్వు ఇక్కడకు (తమ వద్దకు) వస్తున్నావు. దీని వలన నీకు ఏం అర్థమైంది? ఏదన్నా సాధించావా?” అందుకు దేవేంద్ర ఇలా జవాబిచ్చాడు: “లేదండీ, ప్రత్యేకంగా నాకేమీ తెలియలేదు. భగవంతుణ్ణి గూర్చీ, మతం (ధార్మికత) గూర్చీ తెలుసుకోవడానికి మరో చోటికి వెళ్లడం నాకు సుతరామూ ఇష్టం లేదు. పైగా నా మనస్సులో ఇప్పుడు ఎలాంటి అశాంతీ లేదు కూడా.” “నిస్సందేహంగా నువ్వు అనేక ప్రయత్నాలు చేశావు కదా!” అన్నారాయన. వ్రేళ్లు నులుముకొంటూ అతడు ఇలా కొనసాగించాడు: “కాని అవి సరిగా అమరలేదు. ప్రతి వ్యక్తికీ అతనికంటూ ఒక స్వస్థానం ఉంటుంది కదా!”

కుదుటపడ్డ మనస్సుతో దేవేంద్ర ఇంటికి తిరిగి వచ్చాడు. తన ఉద్యోగానికి రాజీనామా చేసి హరినామ స్మరణను ఆధ్యాత్మిక సాధనగా అనుష్ఠించడం ప్రారం భించాడు. రేయింబవళ్లు గదిలో కూర్చుని మంత్రోచ్చారణ చేయసాగాడు. ఆకలి వేసినప్పుడు గది బయట కంచంలో భార్య పెట్టి ఉంచిన అన్నం తినేవాడు. ఆ కాలఘట్టంలో ధ్యాన సమయంలో అతడు అనేక అద్భుత దివ్యదర్శనాలు గాంచాడు. ఒకసారి తెల్లని దుస్తులలో, నుదుట ఏవో గుర్తులు పెట్టుకొనివున్న ఒక స్త్రీ బృందం అతడి ఎదుట కనబడింది. వారిలో ప్రతి ఒక్కరూ అతడికి నమస్కరించి, వెళ్లి పోయారు. ఈ దర్శనంలోని అంతరార్థాన్ని గ్రహించలేక అతడు గురుదేవుల వద్దకెళ్లి దానిని గురించి విశదీకరించమని అడిగాడు. అందుకు శ్రీరామకృష్ణులు, “వారు (ఆ స్త్రీలు) అవిద్యకు సహచారిణులు. నిన్ను వదలి వెళ్లిపోయారు” అని విశదపరి చారు. మరొక రోజు తన దేహం నుండి తాను విడిపోయి దాన్నే చూస్తున్నట్లుగా దేవేంద్రకు అనిపించింది. కాసేపయ్యాక తాను మరణించినట్లుగా అతడు భావిం చాడు. దాంతో అతడు భయపడ్డాడు. కాని త్వరలోనే మామూలు స్థితిలోకి రాగలి గాడు.

తీవ్ర సాధనల ఫలితంగా దేవేంద్ర క్రమంగా భావపారవశ్య స్థితులను పొంద సాగాడు. ఈ కాలఘట్టంలో అతడు కించిత్తు అస్థిరమనస్కుడయినట్లుగా తెలియ వస్తున్నది. లౌకిక వ్యక్తుల స్పర్శను భరించలేకపోయాడు; తన బంధువులను నాగు పాములుగా పరిగణించాడు. అతడికి ప్రపంచం నరకకూపంలా తోచింది. గురుదేవుల శిష్యులు తన వద్దకు వచ్చినప్పుడు అతడు పరమానందభరితుడయ్యేవాడు. కాని సెలవు పుచ్చుకొని వారు వెళ్లిపోయినప్పుడు భరించరాని బాధను అనుభవించేవాడు. భక్తుల ద్వారా శ్రీరామకృష్ణులు ఆతడి పరిస్థితిని తెలుసుకొని, జగజ్జననిని ఇలా ప్రార్థించారు: “అమ్మా! అతడికి అన్ని అనుభూతులను కలిగించవద్దు. అతడు గృహస్థుడు, అతడి మీద ఆధారపడి పలువురు ఉన్నారు.” త్వరలోనే దేవేంద్ర మనస్సు మామూలు స్థితికి వచ్చి, మళ్లీ అతడు గురుదేవులను యథాప్రకారం దర్శించడం మొదలుపెట్టాడు. ఆ తరువాత అతడికి మరో ఉద్యోగం లభించి గృహకృత్యాలలో మనస్సు నిలపసాగాడు.

గురుదేవులను కలుసుకోవడానికి మునుపే దేవేంద్రకు నరేంద్రునితో (స్వామి వివేకానంద), రాఖాల్​తో (స్వామి బ్రహ్మానంద), రామచంద్రదత్తతో కాస్త పరిచయం ఉండేది. ఇప్పుడు వారికి అతడు సన్నిహితుడయ్యాడు. స్వయంగా తనే గురుదేవుల వద్దకు అనేకులను తోడ్కొని వెళ్లాడు. వారిలో టాగోర్​ కుటుంబానికి చెందిన ఒక యువకుడు కూడా ఉన్నాడు. ఇతడు దేవేంద్రతో బాటు దక్షిణేశ్వరానికి వెళ్లి గురుదేవు లను కలుసుకొన్నాడు. కొంతవరకు దేవేంద్ర ప్రేరణతో గిరీష్​ఘోష్​, శ్రీరామకృష్ణులను కలుసుకోనారంభించాడని చెప్పవచ్చు. తన మామయైన హరీష్​చంద్రను, అక్షయ కుమార్​ సేన్​ను గురుదేవులకు పరిచయం చేసిన వ్యక్తి దేవేంద్రే!

శ్రీరామకృష్ణులు మూర్తీభవించిన పరిత్యాగ పావనతలు. ఆధ్యాత్మిక జీవితంలో గొప్ప అడ్డంకులైన కామం, దురాశలను ఎలా అధిగమించాలో ఆయన జీవితం అద్దంపట్టి చూపింది. గురుదేవులు లోహ వస్తువులను తాకలేరని దేవేంద్ర వినివున్నాడు. ప్రత్యక్షంగా ఇది అతడు చూడగోరాడు. ఒక రోజు శ్రీరామకృష్ణులు కాళికాలయానికి వెళ్లినప్పుడు ఆయన పరుపు క్రింద ఒక వెండి నాణేన్ని దేవేంద్ర ఉంచాడు. కాసేపయ్యాక తమ గదికి తిరిగి వచ్చిన గురుదేవులు పరుపుమీద కూర్చో వాలని ప్రయత్నించారుగాని, కనీసం పరుపును తాకను కూడా తాకలేకపోయారు. అనేకసార్లు ప్రయత్నించి చివరకు దేవేంద్రను చూస్తూ ఆయన ఇలా అన్నారు: “ఏమిటి సంగతి? పరుపు మీద నే నెందుకు కూర్చోలేకపోతున్నాను?” తాను చేసిన తప్పును దేవేంద్ర ఒప్పుకొని, ఆ నాణేన్ని తిరిగి తీసుకొన్నాడు. అప్పుడు శ్రీరామకృష్ణులు, “ఓ, నన్ను పరీక్షిస్తున్నావన్నమాట. మంచిది” అన్నారు నవ్వుతూ.

మరొకసారి మాటల సందర్భంలో శ్రీరామకృష్ణులు దేవేంద్రతో ఇలా చెప్పారు: “చూడు, చాలాకాలంగా నేను చూడని ఒక స్త్రీ గురించి ఆలోచిస్తున్నాను.” తక్షణమే దేవేంద్ర మనస్సులో సందేహం మొలకెత్తింది. పిదప శ్రీరామకృష్ణులు, రామ్​లాల్​ను పిలిచి, తనను ఎంతగానో ప్రేమించిన ఆ స్త్రీ పంపించిన రసగుల్లాలను దేవేంద్రకు పెట్టమన్నారు. రసగుల్లాలను తింటున్నప్పుడు దేవేంద్ర సందేహం బలపడింది. ఆ తరువాత శ్రీరామకృష్ణులు ఆ స్త్రీని చూడగోరి కలకత్తాలోని యదుమల్లిక్​ ఇంటికి వెళ్లదలచుకొన్నారు. బండి బాడుగకు దేవేంద్రను ఒక రూపాయ ఇవ్వమనీ, అతణ్ణీ తనతో రమ్మనీ చెప్పారు. అందుకు దేవేంద్ర మారుమాట్లాడక ఒప్పుకొన్నాడు. వారితో లాటూ కూడా వెళ్లాడు. వారు బండిలో పోతూవున్నప్పుడు గురుదేవులు ఆలయాలకీ, మసీదులకీ, వీథిలో కనబడే స్త్రీలకీ నమస్కరించసాగారు. గురుదేవులు స్త్రీల నందరినీ జగజ్జననీ స్వరూపిణులుగా గాంచేవారు. అదే సమయంలో తాగు బోతులకు ఆనందాన్ని కల్పించేది కూడా ఆమే! దేవేంద్ర మోకాలుపై చిన్నగా తడుతూ, “చూడు, నే నెవరి విశ్వాసాన్నీ భంగపరచను” అన్నారు గురుదేవులు.

బండి యదుమల్లిక్​ ఇంటికి చేరుకోగానే శ్రీరామకృష్ణులు తిన్నగా స్త్రీలుండే గదులలోకి వెళ్లారు. దాంతో దేవేంద్ర సందేహం ఇంకా బలపడింది. కాసేపయ్యాక ఉపాహారం తినడానికి దేవేంద్రను, లాటూను లోపలికి రమ్మని కబురొచ్చింది. అప్పు డక్కడ ఒక వృద్ధురాలు తివాచీ మీద గురుదేవుల ముందు కూర్చుని ఉండడం దేవేంద్ర చూశాడు. శ్రీరామకృష్ణులు రకరకాల తీపి భక్ష్యాలను తింటున్నారు. ఆయన ఐదేళ్ల బాలునిలా ప్రవర్తిస్తున్నారు. ఆ వృద్ధురాలు గురుదేవుల పట్ల మాతృవాత్సల్యంతో, బాలకృష్ణుని పట్ల యశోద ప్రవర్తించిన రీతిలో మెలగుతున్నదని చప్పున దేవేంద్ర గ్రహించాడు. ఆ వృద్ధురాలు గురుదేవులతో ఇలా అన్నది: “నాయనా! అనేక సంవత్స రాల క్రితం శ్రీశ్రీ చైతన్య చరితామృతంలో చైతన్యుల తల్లి కుమారునికి స్వయంగా ఎలా తినిపించేదో చదివివున్నాను. నేడు నా అదృష్టాన్ని ఏమని కొనియాడను? నాయనా, నేడు నువ్వు వచ్చి నా చిరకాల వాంఛను ఈడేరుస్తావని నేను కలలో కూడా ఊహించలేదు.” ఇలా అంటూ ఆనందాశ్రువులు స్రవిస్తూండగా ఆమె స్వయంగా గురు దేవులకు తినిపించింది.

గురుదేవులు సర్వజ్ఞులు. ఈ రకంగా దేవేంద్ర మనస్సులో మెదలిన అను మానాన్ని ఆయన నివృత్తి చేశారు. గురుదేవులను అనుమానించినందుకు దేవేంద్ర పశ్చాత్తాపం చెందాడు. ఆ వృద్ధురాలు యదుమల్లిక్​ తల్లి అని అతడికి తరువాత తెలిసింది.

తన ఉద్యోగంలో ఒక భాగంగా కొన్ని సమయాలలో దేవేంద్ర న్యాయస్థానానికి వెళ్లవలసి వచ్చేది. న్యాయస్థానానికి వెళ్లేటప్పుడు అతడు పాశ్చాత్య ధోరణిలో దుస్తులు ధరించేవాడు. ఒకసారి హుగ్లీ న్యాయస్థానం నుండి పడవలో తిరిగివస్తూ అతడు దక్షిణేశ్వరంలో దిగాడు. గురుదేవులకు వార్తాపత్రికలు, దస్తావేజులు మొదలైనవి కళ్లబడటం నచ్చనందు వలన దేవేంద్ర వరండా నుండే గురుదేవులకు నమస్క రించాడు. శ్రీరామకృష్ణులు అతణ్ణి గదిలోకి రమ్మనమన్నారు. తన చేతుల్లో ఏమున్నదో దేవేంద్ర చెప్పాడు. అందుకు శ్రీరామకృష్ణులు, “ఫరవాలేదు. నీకు వాటివల్ల ఎలాంటచెరుపూ వాటిల్లదు. లోపలికి రా” అన్నారు. దేవేంద్ర హృదయంలోని వ్యాకులతను గుర్తించిన కరుణామూర్తులైన శ్రీరామకృష్ణులు, తక్కిన విషయాలన్నీ ఉపేక్షించేవారు.

ఒకసారి గురుదేవుల కోసం కొంత మిఠాయి తీసుకొని దేవేంద్ర పడవలో దక్షిణేశ్వరానికి వస్తున్నప్పుడు వాగుడుకాయయైన ఒక మహమ్మదీయుని ఎదుట కూర్చోవలసి వచ్చింది. ఆ మహమ్మదీయుడు మాట్లాడుతున్నప్పుడు నోటినుండి ఉమ్మి అన్నివైపులా జల్లులా పడడం దేవేంద్ర గమనించాడు. తన మిఠాయి పొట్లం మీద ఉమ్మి పడిందో లేదో అతడికి తెలియరాలేదు. కాని పొట్లం మీద ఉమ్మి పడివుండే దానిని గంగపాల్జేయడం తప్ప మరో మార్గం లేదు. కాకపోతే గురుదేవులు మిఠాయిలను తాకలేకపోవడం జరిగితే, తను భక్తుల ముందు తలదించుకోవలసి వస్తుంది. దక్షిణేశ్వరంలో పడవ నుండి దిగుతున్నప్పుడు అతడు మనస్సు మార్చు కొన్నాడు. ఆ మిఠాయి పొట్లం మీద కాసిని గంగాజలం చిలకరించి, గుట్టుచప్పుడు కాకుండా గురుదేవుల గదిలోని అలమరలో పెట్టాడు. శ్రీరామకృష్ణులు తమ గదికి తిరిగివచ్చినప్పుడు ఆకలి వేయడంతో తినడానికి ఏదైనా ఉందేమోనని చూశారు. దేవేంద్ర అలమారలో పెట్టిన మిఠాయి కంటబడగానే దాన్లో కొంత తిని, తక్కినది భక్తులకు పంచిపెట్టారు. గురుదేవులు చూపిన ఈ అనుగ్రహంతో దేవేంద్ర చలించి పోయాడు. ఆనందాశ్రువులు స్రవిస్తూవుండగా అతడు గదిలో నుండి బయటకు వెళ్లి, జరిగిన ఉదంతాన్ని భక్తులకు పూసగుచ్చినట్లు చెప్పాడు.

శ్రీరామకృష్ణులను కలుసుకోవడానికి పూర్వం చాలాకాలం నుండి దేవేంద్ర, గిరీష్​లు పరస్పరం బాగా పరిచయం ఉన్నవాళ్లు. ఒకసారి గురుదేవులు గిరీష్​ నాటకం తిలకించడానికి స్టార్​ థియేటర్​కు వెళ్లారు. అప్పుడు గిరీష్​ ప్రత్యేకంగా ఒక ఆసనం ఆయనకు ఏర్పాటు చేశాడు. దేవేంద్ర, లాటులు కూడా అప్పుడు ఆయనతో వచ్చారు. నాటకం పూర్తయ్యాక, బాగా తాగివున్న గిరీష్​ నానాదుర్భాషలాడి గురుదేవులను అవమానించాడు. లాటూ ఆగ్రహోదగ్రుడై గిరీష్​మీద చేయి చేసుకోబోయాడు కాని దేవేంద్ర అతణ్ణి ఆపాడు. మర్నాడు గిరీష్​ ఇంటికి వెళ్లి దేవేంద్ర అతడితో ఇలా చెప్పాడు: “తాగినప్పుడు నిన్ను నువ్వు అదుపులో పెట్టుకోలేక అసభ్యకరంగా మాట్లాడతావు. దక్షిణేశ్వరానికి వెళ్లి నువ్వు గురుదేవులకు క్షమాపణ చెప్పాలి.” కాని గిరీష్​ అందుకు ఇలా జవాబిచ్చాడు: “నేను దక్షిణేశ్వరానికి వెళ్లను, క్షమాపణ కూడా చెప్పను. నాకు ఆయన ఇచ్చిన గుణాలన్నీ ఆయనకు తిరిగి ఇచ్చేశాను. రోజంతా నేను పస్తుండి, విలపిస్తున్నాను. అది ఆయనకు తెలియదా? ఆయన అవతార పురుషుడైతే నేను దేన్ని గూర్చి దుఃఖీస్తున్నానో ఆయన గ్రహించ లేరా? ఆయన ఇక్కడకు రావాలి. లేకపోతే నేను ఆహారం ముట్టను కదా ముట్టను. పస్తుండి చస్తాను.” అప్పుడు వర్షం కురుస్తోంది. సాయంత్రం నాలుగు గంటలకు శ్రీరామకృష్ణులు రామచంద్ర దత్తాతో కలిసి గిరీష్​ ఇంటికి వచ్చారు. గిరీష్​ ఆయన పాదాలపై పడిపోయాడు. శ్రీరామకృష్ణులు అతణ్ణి దీవించారు.

ఒక రోజు దేవేంద్ర దక్షిణేశ్వరానికి వచ్చినప్పుడు శ్రీరామకృష్ణుల చిత్తరువు ఆయన గదిలో గోడన అలంకరింపబడి ఉండడం చూశాడు. ఇంతకు ముందెన్నడూ అతడు దానిని చూసిందిలేదు. ఆ సమయంలో గురుదేవులు గదిలో లేరు. ఆ చిత్తరువు వంక దేవేంద్ర తదేకంగా చూడసాగాడు. ఇంతలో శ్రీరామకృష్ణులు గదిలోకి వచ్చారు. “ఏం చూస్తున్నావు?” అని అడిగారు. గురుదేవులకు ప్రణమిల్లి దేవేంద్ర ఇలా చెప్పాడు: “మీ చిత్తరువును చూస్తున్నాను. ఎంతో అందంగా ఉంది.” దేవేంద్ర ఆ చిత్తరువు కావాలనుకొన్నాడుగాని గురుదేవులను అడగడానికి సంకో చించాడు. చివరకు ఎలాగో తన కోర్కెను ఆయనకు వ్యక్తం చేశాడు. అప్పుడు శ్రీరామకృష్ణులు ఇలా అన్నారు: “వద్దు, దానిని నీకు ఇవ్వలేను. కుర్రవాళ్లు (యువ శిష్యులు) ఎంతో జాగ్రత్తగా అక్కడ తగిలించారు. ఆ చిత్తరువును తీసిన అవినాష్​ను అడిగిచూడు. నీకొక ప్రతి తీసి ఇస్తాడు. కాని అందుకు డబ్బు పుచ్చుకొంటాడు.” అనినాష్​కు భంగు అలవాటు ఉండడం వలన అతడికి మతిమరుపు ఎక్కువనీ, కనుక అతడి పొరుగింటి భవనాథ్​ను చిత్తరువు ప్రతి విషయంగా అతడికి జ్ఞాపకం చేయమని చెప్పమనీ గురుదేవులు, దేవేంద్రతో చెప్పారు.

సంపన్నులైన శిష్యులు తరచు గురుదేవులను తమ ఇళ్లకు ఆహ్వానించి ఉత్సవ వేడుకలు జరుపుకోవడం దేవేంద్ర గమనించాడు. తను కూడా గురుదేవులను ఆహ్వానించాలనుకొన్నాడుగాని అందుకు చాలినంత ధనం అతడి వద్దలేదు. ఖీన్నుడై ఈ విషయం గిరీష్​తో వ్యక్తం చేసినప్పుడు, అందుకయ్యే పైకం తాను ఇస్తానని అతడు చెప్పాడు. ఇది దేవేంద్రలో తగినంత ప్రోత్సాహాన్ని కల్పించింది. ఆ తరు వాత ఎవరి సహాయమూ లేకుండా స్వయంగా తానే ఖర్చునంతా భరించాలని అతడు నిర్ణయించుకొన్నాడు. కొన్ని రోజుల తరువాత అతడు దక్షిణేశ్వరం వెళ్లాడు. గురుదేవులను ఆహ్వానించడానికి అతడెంతో సంకోచించాడు. కాని శ్రీరామకృష్ణులే దేవేంద్రతో ఇలా చెప్పారు: “ఒక రోజు మీ ఇంటికి వద్దామనుకొంటున్నానోయ్​!” అందుకు దేవేంద్ర, “ఈ రోజు నేనూ అలాగే అనుకొన్నాను. నేను ఇక్కడకు వచ్చింది దాని విషయంగా మీ అనుగ్రహం పొందడానికే. ఈ ఆదివారం నాడు మీరు మా ఇంటిని పావనం చేయాలి” అని చెప్పాడు. “నువ్వు చిన్న జీతగాడివి. ఎక్కువ మందిని ఆహ్వానించవద్దు. బండి బాడుగకూడా ఎక్కువే అవుతుంది” అన్నారు శ్రీరామకృష్ణులు. “ఎక్కువ అయితే మాత్రం ఏం? ‘వెన్న తినగోరితే అప్పులపాలవ్వాలి.” అన్నాడు నవ్వుతూ దేవేంద్ర. అతడి మాటలు విని శ్రీరామకృష్ణులు చాలాసేపు నవ్వుతూ ఉండిపోయారు. శ్రీరామకృష్ణుల రాక గురించి దేవేంద్ర చెప్పినప్పుడు, నాటి వేడుకల్లో పాల్గొనడానికి శ్రీరామకృష్ణులకు నచ్చిన గాయకుని, సంగీతవేత్తను తాను ఏర్పాటు చేస్తానని రామచంద్రదత్తా చెప్పాడు.

1885 ఏప్రిల్​ 6వ తేదీ పలువురు భక్తులతో కలిసి శ్రీరామకృష్ణులు, దేవేంద్ర ఇంటికి విచ్చేశారు. కీర్తన, విందు వినోదాలతో నాటి వేడుకలు ముచ్చటగా జరిగాయి. సంభాషణల మధ్య గురుదేవులు భక్తులతో ఇలా చెప్పారు: “మనస్సు కామినీకాంచనాల నుండి విడివడినప్పుడు, మనిషికి ఇక అడ్డంకి కలిగించేది ఏది? అప్పుడతడు బ్రహ్మానందం పొందుతాడు.” భక్తిగీతాలు వింటూ ఆయన సమాధిమగ్నులయ్యారు. పిదప ఆయన భక్తులతో ఆనందంగా సంభాషించారు. ఆ రోజు ఎండ తీవ్రంగా ఉండడం వలన, శ్రీరామకృష్ణులకు బాగా ఇష్టమైన ‘ఐస్​క్రీమ్​’ దేవేంద్ర తెప్పించాడు. అందరూ ఆనందంగా ఐస్​క్రీమ్​ తిన్నారు.

శ్రీరామకృష్ణులు బయలుదేరుతున్నప్పుడు దేవేంద్ర, తక్కిన భక్తులు ఆయనను బండిదాకా వచ్చి సాగనంపారు. పొరుగింటి వ్యక్తి ఒకరు అప్పుడు ప్రాంగణంలో బల్లమీద గాఢ నిద్రలో ఉన్నాడు. కొన్ని గంటల క్రితమే అతడు గురుదేవులను చూడడానికి వచ్చివున్నాడు. కాని నల్లమందు దురభ్యాసం కారణంగా గాఢనిద్రలోకి జారుకొని వేడుకలలో పాల్గొనలేకపోయాడు. దేవేంద్ర తట్టి లేపినప్పుడు అతడు కళ్లు నులుముకొని, “పరమహంసగారు వచ్చేశారా?” అని అడిగాడు. అంతా గొల్లున నవ్వారు.

కొన్ని రోజుల తరువాత తన కుటుంబంలోని స్త్రీలను దేవేంద్ర దక్షిణేశ్వరానికి తోడ్కొని వెళ్లాడు. వారిని శ్రీరామకృష్ణులు సాదరంగా ఆహ్వానించి, బాగా ఎండలోపడి వచ్చినందున కాసేపు నహబత్​లో విశ్రాంతి తీసుకోమన్నారు. మాతృదేవి కూడా వారిని బాగా ఆదరించారు. ఆ తరువాత వారు దేవాలయాలు దర్శించివచ్చి, గురుదేవులతో కాసేపు మాట్లాడారు. ఇంటికి తిరిగి వచ్చాక వాళ్లు గురుదేవుల గూర్చీ, మాతృదేవి గూర్చీ చాలాసేపు ముచ్చటించుకొన్నారు.

ఒక రోజు సన్న్యాసం పుచ్చుకోవాలనే తన ఆకాంక్షను గురుదేవులకు, దేవేంద్ర వ్యక్తం చేశాడు. కాని ఆయన అందుకు అనుమతించలేదు. అతడితో ఇలా చెప్పారు: “కుటుంబాన్ని నువ్వు పరిత్యజించనక్కర్లేదు. ఇంటిపట్టునే నువ్వు ఉండాలి.” దేవేంద్ర ఒక్కడే కుటుంబంలో సంపాదనాపరుడని గురుదేవులకు బాగా తెలుసు. పైగా ఆతడి తల్లి తన పెద్దకుమారుణ్ణి కోల్పోయిన విషయం కూడా గురుదేవులకు తెలియకపోలేదు. చైతన్యులు సన్న్యాసం పుచ్చుకొనే తరుణంలో ఆయన తల్లియైన శచీమాత దుఃఖాన్ని వర్ణించే పాటను శ్రీరామకృష్ణులు గానం చేశారు.

దేవేంద్రను సన్న్యాసం పుచ్చుకోవద్దని నచ్చచెబుతున్న ధోరణిలో ఈ పాట సాగింది.

ఒకసారి గురుదేవులు తమ వ్రేలితో దేవేంద్ర నాలుక మీద ఏవో బీజాక్షరాలు వ్రాశారు. గురుదేవులు శక్తిని తనలో ప్రసరింపచేశారని అంతరాంతరాళాల్లో దేవేంద్రకు అర్థమయింది. ఈ సంఘటనానంతరం ఆతడికి అనేక దివ్యదర్శనాలు కలుగటమే కాక, ఏకధాటిన గంటల పర్యంతం భగవత్ప్రసంగం చేయగల శక్తికూడా సంతరించు కోగలిగాడు.

శ్రీరామకృష్ణులు చికిత్సకై కాశీపూర్​ ఉద్యాన గృహానికి తరలి వెళ్లినప్పుడు, తరచూ దేవేంద్ర అక్కడకు వెళ్లి గురుదేవులను దర్శించుకొని వచ్చేవాడు. 1886 జనవరి 1వ తేది గురుదేవులు, దేవేంద్రను తమ గదిలోకి రప్పించి అతడితో ఇలా చెప్పారు: “రామ్​ నన్ను అవతారంగా వెల్లడించాడు. రామ్​ ప్రకటనను మీరంతా ధ్రువీకరిస్తారా?” అదే రోజు మధ్యాహ్నం శ్రీరామకృష్ణులు ఉద్యానంలో పచార్లు చేస్తూ, పారవశ్య స్థితిలో భక్తుల నందరినీ ‘తరించండి’ అని దీవించారు. అలా దీవెన పొందిన వారిలో దేవేంద్ర కూడా ఉన్నాడు. తమ నిర్యాణానికి కొద్ది రోజుల ముందు గురుదేవులు, దేవేంద్రతో ఇలా చెప్పారు: “పరబ్రహ్మంలో విలీనమైపోతూన్న భావన నాలో ఇప్పుడు కలుగుతూన్నది.” త్వరలో మహాసమాధి చెందబోతున్నానని గురు దేవులు సూచిస్తూన్నట్లు దేవేంద్ర అర్థం చేసుకొన్నాడు.

శ్రీరామకృష్ణుల నిర్యాణానంతరం దేవేంద్ర అప్పుడప్పుడు బారానగర్​ మఠాన్ని, కాంకూర్​గాఛి యోగోద్యానాన్ని దర్శించి వచ్చేవాడు. తన మామతో దేవేంద్ర ఒకసారి బారానగర్​ మఠానికి వచ్చినప్పుడు, వివేకానంద స్వామి అతణ్ణి సన్న్యాసం పుచ్చుకోమన్నారు. గురుదేవులు తనను గృహస్థ జీవనం గడపమన్న విషయం దేవేంద్ర స్వామీజీకి తెలిపాడు. అప్పుడు స్వామీజీ స్వయంగా దేవేంద్రకు కాషా యాంబరాలు ధరింపచేసి, తామందరూ కలిసివున్న ఒక ఛాయాచిత్రాన్ని తీయించారు. తను ఇంటికి తిరిగి వెళ్లనని మామతో చెప్పేటంత తీవ్ర వైరాగ్యం ఆ రోజు దేవేంద్రలో జనించింది. ఎంతో నచ్చచెప్పిన తరువాతే అతడు ఇంటికి తిరిగి వెళ్ల డానికి సమ్మతించాడు. కాని ఆ అనాసక్త భావన అతడిలో ఒక నెల రోజులు అట్లే కొనసాగింది. స్వామీజీ ప్రభావం వలననే తనలో అంత తీవ్రవైరాగ్యం జనించిందని ఆ తరువాత దేవేంద్ర తెలియజేశాడు.

ఒక రోజు సాయంత్రం వివేకానంద స్వామి దక్షిణేశ్వరం నుండి దేవేంద్రతో తిరిగివస్తూ, అతడితో ఇలా చెప్పారు: “పాలపుంత వైపు చూడు. అది పాల ప్రవాహంలా ఉంది. దాన్లో ప్రతి క్షణమూ లక్షలాది సూర్యులూ, చంద్రులూ రూపొందు తున్నాయని నీకు తెలుసా? అదే నక్షత్రాలకు మూలాధారం. ఈ విస్తృత విశ్వపాల కుడు ఎంత అనూహ్యమైన వ్యక్తో కాస్త ఊహించు. చిన్న మనిషి తన పరిమిత బుద్ధితో ఆయనను సమగ్రంగా అవగతం చేసుకోవాలని ప్రయత్నిస్తున్నాడు. ఆయన అంత సులభంగా లభిస్తాడా?” స్వామీజీ మాట విని దేవేంద్ర అనంతుని ఆలోచనలలో లీనమైపోయాడు. భగవత్సాక్షాత్కారం పొందడం మానవమాత్రుడికి అసాధ్యమనే నిశ్చయానికి వచ్చాడు. ఇది అతణ్ణి ఎంతో ఆందోళనకు గురిచేసింది. మూడు రోజులు అతడు నిద్రించలేకపోయాడు. చివరికి అతడు గిరీష్​ వద్దకెళ్లి తన ఆందోళన గూర్చి వాపోయాడు. అప్పుడు గిరీష్​ అతడితో ఇలా చెప్పాడు: “కాని ఈ సమస్త సృష్టి ఎవరి నుండి పరిణమించినదో ఆ విశ్వపాలకుడు మానవదేహంలో అవతరించి మనబోటి పాపులకు ముక్తి ప్రదానం చేయడం కూడా నిజమే కదా!” ఈ మాటలు విని దేవేంద్ర ఉపశమనం పొందాడు, మనశ్శాంతి లభించింది.

1893లో మినర్వా థియేటర్​కు గిరీష్​ డైరెక్టర్​ (నిర్దేశకుడు) అయ్యాడు. దేవేంద్రను అతడు పర్యవేక్షకునిగా, షరాబుగా నియమించాడు. దేవేంద్ర విశ్వస నీయంగా పనిచేస్తాడు. దేవేంద్ర దస్తూరి అందంగా ఉంటుంది, వేగంగా కూడా అతడు వ్రాయగలగడం వలన గిరీష్​ అతడికి వినివ్రాసే పని కూడా అప్పగించాడు. ఆ విధంగా గిరీష్​ రచించిన కొన్ని నాటకాలకు దేవేంద్ర వినివ్రాసే పని సమర్థ వంతంగా నిర్వహించాడు. కాని దురదృష్టవశాత్తు దేవేంద్ర చేస్తూన్న పని అతడికి అవాంఛనీయంగా నటీనటులతో సన్నిహిత పరిచయం కల్పించింది. క్రమేణా అతడు గతి తప్పి నీతిబాహ్య జీవితాలు గడుపుతున్న కొందరు నటీమణులతో సంబం ధాలు పెట్టుకొన్నాడు. తాను ఏం చేస్తున్నాడో చిట్టచివరికి గ్రహించినప్పుడు అతడు పశ్చాత్తాపంతో కుమిలిపోయాడు. 1895లో దేవేంద్ర నాటక రంగంతో పూర్తిగా తెగతెంపులు చేసుకొన్నాడు.

మానసిక శాంతి, ఆధ్యాత్మిక జీవితం కోసం వ్యాకులత చెందిన దేవేంద్ర శ్రీరామకృష్ణ కథామృత రచయితయైన ‘మ’ వద్దకెళ్లి ఇలా చెప్పాడు: “ఒక వ్యక్తి పరుసవేదిని స్పర్శిస్తే అతడు బంగారుగా మారిపోతాడని గురుదేవులు చెప్పేవారు. నేను గురుదేవుల దీవెనలు పొందినప్పటికీ ఎందుకు ఇలా దిగజారిపోయాను? అంటే నేను పరుసవేదిని తాకలేదన్నమాటే కదా!” అందుకు ‘మ’ ఇలా జవాబిచ్చాడు: “నువ్వు పరుసవేదిని తాకి బంగారుగా మారడం నిజమే కాని ఆ బంగారం చెత్త కుండీలో పడిపోయింది.” ఈ జవాబుతో దేవేంద్ర సాంత్వన చెందలేదు. కళ్లలో నలుసు పడినప్పుడు ఎలా బెంబేలెత్తిపోతామో, ఇప్పుడు దేవేంద్ర కూడా అదే స్థితిలో ఉన్నాడు. నిజాయతీపరుడు, పావనుడు అయిన వ్యక్తి దుష్ట సహవాసం చేసినప్పుడు లేదా అపవిత్ర ఆలోచనలు తలెత్తినప్పుడు ఎంతో కుమిలిపోతాడు. దేవేంద్ర ఆ తరువాత సాంత్వన పొందడానికి శ్రీరామకృష్ణుల గృహస్థ భక్తులలో అగ్రగణ్యుడైన దుర్గాచరణ్​ నాగ్​ వద్దకు వెళ్లాడు. అతడి కథ ఆసాంతం విని దుర్గాచరణ్​ ఇలా చెప్పాడు: “మసిబారిన గదిలో నువ్వెంత జాగ్రత్త వహించినప్పటికీ అంతో ఇంతో మసి ఒంటికి అంటుకోకుండా ఉండదు సుమా! కాని ఎందుకింతగా భయపడు తున్నావు? నీ కొక గురువు ఉన్నారు, ఎటూ గంగానదీ ఉంది. నిన్ను పరిశుద్ధ పరుస్తాయి.” దృఢ విశ్వాసం, నమ్మకంతో దుర్గాచరణ్​ పలికిన చివరి వాక్యంతో దేవేంద్రలోని అపరాధ భావన, ఆందోళన ఇట్టే మటుమాయమయ్యాయి.

దేవేంద్ర సత్యసంధుడు, నిర్మొహమాటకారి. తన అనుభూతులను ఇతరులతో పాలుపంచుకోవడానికీ, వారికి ఆధ్యాత్మిక జీవితంలో ఎదురయ్యే అంధకూపాల గూర్చి తేటతెల్లం చేయడానికీ అతడు ఎప్పుడూ సిద్ధంగా ఉండేవాడు. కాలాంతరంలో అతడు తన అనుయాయులతో ఇలా అనడం కద్దు: “నా జీవితంలోని అంధకార కాలఘట్టాన్ని తెలుసుకొన్న వ్యక్తులు ఒక్క విషయం అవగతం చేసుకోవచ్చు. ఒక వ్యక్తి జీవితంలో ఒక్కసారి తప్పుచేస్తే, ఆతడు భగవన్మార్గం తప్పాడని భావించుకోరాదు. ఆ కాలంలో నేనెన్నో తప్పులు చేసినప్పటికీ గురుదేవులు నన్ను త్యజించలేదు. భగవంతుణ్ణి హృదయపూర్వకంగా ప్రేమించే వ్యక్తికి ఆయన మంచినే ఒనగూరుస్తాడు. ఆపుకోలేని కోర్కె వలన ఒక వ్యక్తి ఒక పాపం చేస్తే, అతడు మనసు విరిగిపోయి సదా ఆ పాపాన్నే తలచుకొంటూ కుమిలిపోకూడదు. అతడు భగవంతుణ్ణి శరణు వేడాలి. అప్పుడు ఆయన అతణ్ణి పరిరక్షిస్తాడు. ఆ తప్పుల వలన నాకొక మంచి జరిగింది. గురుదేవులు నా అహాన్ని నామరూపాలు లేకుండా చేసివేశారు.” పిదప దేవేంద్ర స్వామీజీ లోకోక్తిని ఉదాహరించాడు: “నిజమైన గొప్పతనం ఎదగడంలో లేదు, క్రింద పడిపోయిన ప్రతిసారి మళ్లీ లేచి ఎదగడంలో ఉంది.”

నాటరంగానికి స్వస్తి చెప్పిన తరువాత ఒక సంవత్సరం పాటు ఉద్యోగం లేకుండా దేవేంద్ర ఘోరమైన ఆర్థిక ఇక్కట్లు అనుభవించాడు. ఈ కాలఘట్టంలోనే ఆతడి తల్లి మరణించింది. 1896లో కలకత్తాలోని ఇంటెల్లీ ప్రాంతాన గల దేవ్​నారా యణ్​ ఎస్టేట్​లో కార్యనిర్వాహకునిగా అతడు నియుక్తుడయ్యాడు. పిదప అతడు ఏకాంత జీవితం గడిపాడు. యజమాన్యం వారి ఉద్యానంలో కొంత సమయం అతడు ధ్యానంలో గడిపేవాడు; తక్కిన సమయాలలో ఆధ్యాత్మిక సాధనల నిమిత్తం దక్షిణ కలకత్తాలోని కియోరటాలా శ్మశానవాటికి వెళ్లేవాడు. 1899లో ఆతడి భార్య మశూచి పోసి, గురుదేవుల చిత్రపటాన్ని గుండెలమీద ఉంచుకొని మరణించింది.

దేవేంద్ర గురుదేవుల శిష్యుడని క్రమేణా జనానికి తెలియరావడంతో, ఒక చిన్న భక్తబృందం ఆతణ్ణి ఆశ్రయించింది. 1900 మే 6వ తేదీ 43, దేవ్​ వీథిలోని ఒక ఇంట్లో దేవేంద్ర, అతడి అనుయాయులు శ్రీరామకృష్ణుల చిత్తరువును ప్రతిష్ఠించి, అక్కడ కీర్తనలు జరుపుకోనారంభించారు. ఆ విధంగా ‘శ్రీరామకృష్ణ అర్చనాలయం’ ఆవిర్భవించింది. భక్తబృందం గానం చేయడానికి దేవేంద్ర అనేక భక్తిగీతాలను స్వరకల్పన చేశాడు. దేవగీతి పేరిట ఆ భక్తిగీతాలు పుస్తకరూపాన్ని సంతరించు కొన్నాయి. ప్రతి రోజు సాయంత్రం భక్తిగీతాలు గానం చేసి గురుదేవులను గురించి ముచ్చటించుకోవడం దేవేంద్రకూ, భక్తులకూ నిత్యకృత్యమైపోయింది. త్వరలోనే ఈ భక్తబృందం గురించి శ్రీరామకృష్ణ భక్తకోటికి సన్నిహితంగా తెలియవచ్చింది. 1901 ఫిబ్రవరి 16వ తేదీ వివేకానంద స్వామి అర్చనాలయాన్ని సందర్శించారు. రెండు నెలలపాటు ప్రతి ఆదివారం శారదానందస్వామి ఇక్కడ ఆధ్యాత్మిక తరగతులను నిర్వహించాడు. బ్రహ్మానందస్వామి, ప్రేమానందస్వామి, శివానందస్వామి, అఖండా నందస్వామి, గిరీష్​ ఘోష్​, ‘మ’ మొదలైనవారు తరచు అర్చనాలయాన్ని సందర్శించి ఉన్నారు.

వివేకానందస్వామి, దేవేంద్రకు మంచి మిత్రుడు. దేవేంద్ర గోపికాభావంతో ఆధ్యాత్మిక సాధనలు అనుష్ఠిస్తున్నాడని తెలిసి స్వామీజీ అతణ్ణి ఆప్యాయంగా ‘సఖీ’ అని పేర్కొనేవారు. ఒకసారి స్వామీజీ రాధాదేవిని గురించి ఒక పాట పాడినప్పుడు, ఆ పాట విని దేవేంద్ర పారవశ్యంలో నృత్యం చేశాడు. స్వామీజీకి ఆతడి నృత్యం నచ్చిందిగాని, ఆతడి భావోద్వేగాల వ్యక్తీకరణ నచ్చలేదు. పాటలు పాడుతూ దేవేంద్ర తరచు తనను అదుపులో ఉంచుకోలేకపోయేవాడు. అందుకే నరాలను బలవత్తరం గావించే మాంసాహారాన్ని తినమని స్వామీజీ అతడికి సలహా ఇచ్చారు. దేవేంద్ర నూటికినూరుపాళ్లు శాఖాహారియైనప్పటికీ, స్వామీజీ సలహాను తన గురువు ఆజ్ఞగా పరిగణించి చేపలు తినడం ప్రారంభించాడు. మాంసం మాత్రం తినలేకపోయాడు.

తన బృందంలోని సభ్యులు భక్తిగీతాలు గానం చేయడంలో ఉత్సాహం కన బరుస్తున్నారుగాని, వారు జపధ్యానాలు అనుష్ఠించడం లేదని దేవేంద్ర గుర్తించాడు. ఒక రోజు వారితో అతడిలా చెప్పాడు: “ఇలా చూడండి. కీర్తన గానం చేయడంతో సరిపోదు. క్రమం తప్పకుండా ఏకాంతంలో ధ్యానం కూడా అనుష్ఠించాలి. ఆధ్యాత్మిక సాధనలు అనుష్ఠించడానికి అనువుగా ఒక ఇంటిని అద్దెకు తీసుకోండి.” 1902 ఫిబ్ర వరిలో 39, దేవ్​ వీథిలోని ఇంటిని భక్తులు పై ఉద్దేశం నిమిత్తం అద్దెకు పుచ్చు కొన్నారు. ఆ తరువాత కొంతకాలానికి అది శ్రీ శ్రీరామకృష్ణ అర్చనాలయ శాశ్వత కేంద్రంగా విలసిల్లింది. అక్కడ దేవేంద్ర రామకృష్ణ మందిరాన్ని నెలకొల్పి, నిత్యపూజాదికాలు జరిగే ఏర్పాట్లు చేశాడు. 1904 జగన్నాథ రథోత్సవ సందర్భంలో మాతృదేవి అర్చనాలయాన్ని సందర్శించారు. ఆ సందర్భాన్ని పురస్కరించుకొని దేవేంద్ర ప్రత్యేకంగా ఒక పాటను స్వరకల్పన చేశాడు. కొందరు పిల్లలు మాతృదేవి కోసం ఆ పాటను పాడారు. ఆ పాట విని మాతృదేవి చలించిపోయారు. దేవేంద్రకు ఆమె రెండు రూపాయలిచ్చి పిల్లలకు మిఠాయి కొనిపెట్టమని చెప్పారు. సామాన్యంగా గురుదేవుల భక్తుల ముందు మాతృదేవి మేలిముసుగు ధరించే ఉండేవారు. కాని ఆ రోజు ఆమె మేలిముసుగును తొలగించి దేవేంద్రను దీవించారు.

1907 దాకా దేవనారాయణ్​ ఎస్టేట్​ కార్యనిర్వాహకునిగా దేవేంద్ర కొన సాగాడు. కాని ఆ తరువాత తన పూర్తి సమయాన్ని గురుదేవుల సందేశ ప్రచారంలో గడపసాగాడు. అతడికి ఉన్న కొద్దిమంది శిష్యులు అతణ్ణి ఎంతో ఆదరాభిమానాలతో గౌరవించేవారు. ‘మానవ సేవే మాధవ సేవ’ అన్న స్వామీజీ ఉపదేశాన్ని కార్యా చరణలో పాటించగల అనేకులకు దేవేంద్ర స్ఫూర్తి నిచ్చాడు. నఫర్​ చంద్ర కుందు దేవేంద్ర అనుయాయువులలో ఒకడు. ప్రతిరోజు కార్యాలయంలో తన పని పూర్తి చేసుకొని తిన్నగా అతడు దేవేంద్ర పావన సాంగత్యంలో కొంత సమయం గడపడానికి అర్చనాలయానికి వచ్చేవాడు. ఒక రోజు దేవేంద్ర అతణ్ణి ఇలా అడిగాడు: “ఒక చెరువులో ఒక పిల్లవాడు మునిగిపోతూ ఉండడం చూస్తే నువ్వు ఏం చేస్తావు?” అందుకు నఫార్​, “తక్షణమే చెరువులో దూకి అతణ్ణి కాపాడడానికి ప్రయత్నిస్తాను” అని జవాబిచ్చాడు. అప్పుడు దేవేంద్ర నిస్వార్థ చర్యా, భగవంతుణ్ణి ఆరాధించడమూ ఒక్కటే అని విశదీకరించాడు. 1907 మే 9వ తేదీ దక్షిణ కలకత్తాలో తన కార్యాలయానికి పోతున్నప్పుడు, ఒక వీథిలో బోలెడంతమంది జనం గుమిగూడి ఉండడం నఫర్​ చూశాడు. పాతాళ మురుగు కాలువ పరిశుభ్రం చేస్తూ ఇద్దరు మహమ్మదీయులు స్పృహతప్పి పడిపోయారని అతడికి తెలిసింది. ఆ విషయం తెలిసి అతడు దిగ్భ్రాంతి చెందాడు. “ఇద్దరు వ్యక్తులు ఇక్కడ చావుబ్రతుకుల్లో ఉంటే, మీరు తమాషా చూస్తున్నారా!” అంటూ జనాన్ని అతడు చీవాట్లు పెట్టాడు. పిదప నఫర్​ వారిని కాపాడడం కోసం, ‘జై గురుదేవా!’ అంటూ ఆ పాతాళ మురుగు కాలవలో (manhole) దూకేశాడు. దురదృష్టవశాత్తు దాన్లోని విషవాయువు పీల్చడం వలన అతడు మరణించాడు.

నఫర్​ మరణవార్త విని దేవేంద్ర నిర్ఘాంతపోయాడు. ఆతడి సాహసాన్ని, నిస్వార్థతను దేవేంద్ర వేనోళ్ల కొనియాడాడు. భారత ప్రభుత్వం, కలకత్తా పురపాలక సంఘం, ఆక్స్​ఫర్డ్​ మిషన్​, కలకత్తా పుర ప్రముఖులు, అనేక లోకోపకార సంస్థలు ఒక సమితిగా ఏర్పడ్డాయి. ఈ సమితి నఫర్​ మరణించిన స్థలంలో ఒక స్మారక చిహ్నాన్ని నెలకొల్పడానికీ, నఫర్​ కుటుంబానికి ఫించను వచ్చే రీతిలో ఒక నిధిని ఏర్పాటు చేయడానికీ తీర్మానించింది. దేవేంద్ర ఆ సమితి రూపొందడంలో కీలకపాత్ర వహించాడు. ఆ సమయంలో ఒక రోజు గిరీష్​ ఘోష్​, “ఇప్పుడు స్వామీజీయే కనుక జీవించి ఉంటే, నీ సేవాతత్పరతను తప్పక ప్రశంసించి ఉండేవారు” అన్నాడు దేవేంద్రతో.

జీవిత చివరి కాలంలో దేవేంద్ర వివిధ రుగ్మతలతో బాధపడ్డాడు. ఆరోగ్యం పుంజుకోవడానికి 1906లో దేవేంద్ర కొంతకాలం పూరీలో నివసించడానికి వెళ్లాడు. 1907లో మీరట్​కు వెళ్లి అక్కడ కొందరు భక్తులకు మంత్రదీక్ష నిచ్చాడు. హరి ద్వార్​, హృషీకేశ్​లను సందర్శించి మీరట్​కు తిరిగి వచ్చి, అక్కడ శ్రీరామకృష్ణ అర్చ నాలయ శాఖ నొకదాన్ని నెలకొల్పాడు. 1908లో కలకత్తాకు తిరిగి వచ్చి, త్వరలోనే మళ్లీ మీరట్​కు తిరిగి వెళ్లాడు. ఈ పర్యటనలో అతడు న్యుమోనియా వాతబడడం వలన కలకత్తాకు తిరిగి వచ్చేశాడు. కోలుకొన్న తరువాత భక్తుల విన్నపం మేరకు అతడు హెటమ్​పూర్​, ఢాకా, మధుపూర్​ మొదలైన చోట్లకు పయనించి వచ్చాడు.

స్వామీజీ తమ్ములలో ఒకరైన మహేంద్రనాథ్​ దత్త ఒకసారి దేవేంద్ర గురించి ఇలా వ్రాశాడు: “అతడు (దేవేంద్ర) స్వతహాగా చింతనాశీలి కాకపోవచ్చు. కాని జన బాహుళ్యానికి చక్కగా వివరించి చెప్పగల సమర్థత ఉన్నవాడు. శ్రోతల మనస్సులను తన మృదుమధుర కవితాత్మక భావపరంపరా ప్రవాహంతో అద్భుతంగా ప్రభావితం చేయగలడు.” ఎక్కడకు వెళ్లినా ఆతడి ఆకర్షణాత్మక వ్యక్తిత్వం ఇట్టే జనాన్ని ఆకట్టు కొనేది. పాటలతోను, ప్రసంగాలతోను అతడు భక్తులలో ప్రేరేపణను ఉద్దీపింప చేయగలిగేవాడు. వారి ఆధ్యాత్మికపరమైన ప్రశ్నలకు అతడు వినమ్రంగా జవాబు చెప్పే తీరుతెన్నులు వారిని ఎంతో ఆకట్టుకొనేవి. అతడు ఇలా చెప్పేవాడు: “పోరా టమే జీవిత సౌందర్యం. పోరాటం ఆగిపోగానే ఈ సౌందర్యం అంతరిస్తుంది. ఆధ్యాత్మిక జీవితంలో వెనుకకూ ముందుకూ కదలవలసివుంటుంది. కాని ఈ రీతిలోనే క్రమేణా పురోభివృద్ధి కలుగుతుంది. ఈ ప్రపంచంలో ఏ సరళరేఖా కచ్చి తంగా తిన్నగా ఉండదు. సముద్రంలోని అలలలా మనస్సుకూ నిమ్నోన్నతాలు ఉంటాయి. మనస్సు దిగజారినప్పుడు ఆందోళన చెందకు. అది మళ్లీ పైకి లేస్తుంది. క్రుంగిపోవడం కన్నా ప్రమాదభరితమైనది ఏదీ ఉండదు. కష్టాలూ, అగ్నిపరీక్షలూ మన మనస్సులను బలపరుస్తాయి. క్రుంగిపోవడం వలన ఏ మంచీ ఒనగూరదు. పైగా అది మన బలాన్ని హరించివేస్తుంది.”

మరొక సందర్భంలో ధ్యానం గురించి ముచ్చటిస్తూ దేవేంద్ర ఇలా చెప్పాడు: “తన ప్రియురాలి సమీపంలో నివసిస్తూ సదా ఆమెను చూస్తూ ఆనందం పొందే విధంగా మన ధ్యానంలో మన ఇష్టదైవ సామీప్యంలో నివసిస్తూ ఆయనను స్పష్టంగా చూడ ప్రయత్నిస్తాం. ధ్యానం ఏకాగ్రతా శక్తిని పెంపొందిస్తుంది, ఏకాగ్రత లేకుండా ఎలాంటి ఘనకార్యాన్నీ నిర్వర్తించలేం.”

జీవిత చరమాంకంలో దేవేంద్ర, శ్రీరామకృష్ణులను గురువుగా ఎంచి ఎనిమిది చరణాల అద్భుతమైన స్తుతిని రచించి స్వరకల్పన చేశాడు. దాన్లోని మొదటి చరణం:

భవసాగర తారణ కారణ హే
రవి నందన బంధన ఖండన హే
శరణాగత కింకర భీత మనే
గురుదేవ దయాకర దీన జనే.

శ్రీరామకృష్ణులపై రచించిన స్తుతులలో ఇది బహుళ పాచుర్యం పొందినది. ఒకసారి ఈ స్తుతి వింటూ బ్రహ్మానందస్వామి ఇలా అన్నారు: “సామాన్యులకు అతీత మైన ఉన్నతోన్నత ఆధ్యాత్మిక భావచైతన్య స్థితిలో నెలకొని ఉన్న తరుణంలో దేవేంద్ర ఈ స్తుతి రచించాడు.”

1911, ఏప్రిల్​లో దేవేంద్ర శ్రీరామకృష్ణ అర్చనాలయ వార్షికోత్సవాన్ని ఏర్పాటు చేశాడు. ఆ ఉత్సవ వేడుకల్లో గౌరీ–మా, ప్రేమానందస్వామి, గిరీష్​ ఘోష్​, ‘మ’, విభిన్న మతాలకు చెందిన అనేకులు కూడా పాల్గొన్నారు. ఆ రోజంతా దేవేంద్ర పాడుతూ, నృత్యం చేస్తూ విచ్చేసిన అతిథులను ఆనందంలో ముంచెత్తాడు. ఒకసారి అతడు ఒక భక్తుడితో ఇలా చెప్పాడు: “భగవద్దర్శనం అంటే చతుర్భుజాలతో కూడు కొనివున్న భగవంతుణ్ణి చూడడమని జనం భావిస్తారు. అది అలా కాదు. నీ హృద యంలో కించిత్తు ప్రేమ ఉంటే, నువ్వు భగవదానందాన్ని చవిచూస్తావు. ప్రేమే భగవంతుడు.”

1911 అక్టోబర్​ 8వ తేదీ భక్తులకు ఆధ్యాత్మిక ఉపదేశాలు చేసి, ఆరాత్రికం ముగించాక దేవేంద్ర నిద్రించడానికి వెళ్లాడు. ఆతడికి కాస్త జ్వరం ఉందని ఆతడి సేవ కుడు గుర్తించాడు. ఆ జ్వరం మర్నాడు కూడా కొనసాగింది. 10వ తేదీ ఉదయం మందిరంలోకి పోయి గురుదేవులకు ప్రణమిల్లి, కాసిన మంచినీళ్లు త్రాగి, విపరీతంగా చలి వేస్తూన్నదన్నాడు. ఒక భక్తుడితో ఇలా చెప్పాడు: “నన్ను ఇంకా ఎంతోకాలం ఆపలేవు. ముగింపుకు వచ్చేశాను.” పిదప తన సేవకుణ్ణి, “నే నెంత బాకీ ఉన్నానో కాస్త చెప్పగలవా?” అని అడిగాడు. తాను ఇరవై ఐదు రూపాయలు బాకీపడ్డానని తెలుసుకొని, ఒక భక్తుణ్ణి తనకోసం ఆ పైకం ఇచ్చివేయమన్నాడు. అందుకు ఆ భక్తుడు సంతోషంగా అంగీకరించాడు.

ఆ రోజు సాయంత్రం, ఆరాత్రికం ముగిసిన తరువాత, దేవేంద్ర వణకుతూ ఉండడమూ, రోమాంచితం కావడమూ ఒక భక్తుడు చూశాడు. మధ్యమధ్యలో దేవేంద్ర నవ్వుతున్నాడు, కళ్లు ధారలు కట్టాయి. ఆ విధంగా ఇరవై రెండు గంటలు గడిచాయి. అప్పుడప్పుడు అతడు, ‘ఓం గురు, ఓం గురు’ అంటూ జపం కూడా చేయసాగాడు.

దేవేంద్ర ప్రమాదకర పరిస్థితి గురించి బేలూరు మఠంలో తెలిసింది. ఈ వార్త శ్రీరామకృష్ణుల భక్తులందరికీ కూడా తెలిసింది. సుబోధానంద స్వామి, ‘మ’, మహేంద్రనాథ్​ దత్తా, పలువురు సాధువులు, భక్తులు దేవేంద్రను కడసారి చూడడానికి వచ్చారు. పావన గంగాజలం ఆతడి నోట్లో పోశారు. గదిలో ఉన్న భక్తులు, ‘ఓం నమో భగవతే రామకృష్ణాయ’ అంటూ ఉచ్చరించసాగారు. 1911 అక్టోబర్​ 14వ తేదీ శనివారం మధ్యాహ్నం ఒంటి గంటా నలభై ఐదు నిమిషాలకు అర్చనాలయంలో దేవేంద్ర తుదిశ్వాస విడిచాడు. దక్షిణ కలకత్తా, కాళీ గంగానది తీరంలోని కియోరటాలా వద్ద దేవేంద్ర భౌతిక కాయానికి దహనక్రియలు జరిగాయి.

భగవద్గీత (7.16) ప్రకారం బాధితులు, ఐహిక భోగాలు కోరేవారు, జ్ఞానం పొందగోరేవారు, జ్ఞానులు అనే నాలుగు రకాల ప్రజలు భగవంతుణ్ణి ఆరాధిస్తారు. వారిలో కొందరు లౌకిక సుఖసంపదలను ఆకాంక్షిస్తున్నప్పటికీ, పై నాలుగు కోవల వ్యక్తుల చర్యలూ, భావనలూ ఏదో రకంగా భగవంతునికి సంబంధించినవే కనుక సముచితమైనవే. నిస్సందేహంగా భగవంతుడు కల్పతరువే అయినప్పటికీ, సమస్త కోర్కెలనూ ఆయన తక్షణమే ఈడేరుస్తాడని అర్థం చేసుకోకూడదు. తెలివైన వైద్యుడు రోగి బాధను ఉపశమింపచేయడానికి ఎలా విషాన్ని ఔషధంగా నిర్ణయించాడో, సర్వజ్ఞుడైన భగవంతుడు చిట్టచివరకు భక్తునికి ఏది శ్రేయస్సును కలిగిస్తుందో అటువంటి ప్రార్థనలనే ఆలకిస్తాడు.

ఒకప్పుడు అందగత్తెయైన ఒక పేద యువతి ధనం చూసి ఒక పురుషుణ్ణి ప్రేమించింది. ఆ వ్యక్తిని వివాహం చేసుకొన్న తరువాత ఆతడి యావత్తు సంపదకూ ఆమె యజమానురాలైంది. క్రమేణా ఆమె ప్రేమ ధనం మీద నుండి భర్త మీదకు మళ్లింది. జీవితంలో ఏ ఆనందమైనా ఆత్మానుగతమైనదేగాని అనశ్వరమైన లౌకిక వస్తువుల నుండి పొందేది కాదని అప్పుడామెకు అవగతమైంది. ఉపేంద్రనాథ్​ ముఖోపాధ్యాయ్​ జీవితంలో అచ్చం ఇదే జరిగింది. అతడు సంపద, భౌతిక సౌభా గ్యాలను ఆశించే శ్రీరామకృష్ణుల వద్దకు వెళ్లాడు.

‘శ్రీరామకృష్ణులు ఆయన శిష్యులు’ అనే గ్రంథంలో సోదరి దేవమాత, ఉపేంద్రను సూచిస్తూ రామకృష్ణానంద స్వామి ఇలా వచించారని వ్రాసింది: “ఒకప్పుడు ఎంతో పేదవాడైన ఒక బాలుడు నిత్యం శ్రీరామకృష్ణుల దర్శనార్థం వచ్చేవాడు. కాని గురుదేవులు అతడు సమర్పించిన ఏ ఆహారాన్నీ స్వీకరించేవారు కారు. ఎందుకో మాకు అర్థం కాలేదు. చివరకు ఒక రోజు గురుదేవులే మాతో ఇలా చెప్పారు: ‘తాను ధనవంతుడవాలనే పెద్ద కోర్కెతో అతడు ఇక్కడకు వస్తున్నాడు. మంచిది, అతడు తీసుకువచ్చే ఆహారంలో కాస్త తిని చూస్తాను.’ చెప్పినట్లే ఆహారంలో కించిత్తు తిన్నారు. వెంటనే ఆ బాలుని దీనస్థితి మెరుగుపడసాగింది; నేడతడు కలకత్తా సంపన్నులలో ఒకడు.”

ఉపేంద్రనాథ్​ ముఖోపాధ్యాయ్​ పశ్చిమ కలకత్తాలోని అహిరిటోలాలోని మేన మామ ఇంట్లో 1868వ సం ॥ ఫిబ్రవరి 28వ తేదీన జన్మించాడు. హూగ్లీ జిల్లా లోని బాలాగర్​ అతడి తండ్రి స్వస్థలమైనప్పటికీ, మేనమామ ఇంట్లోనే తల్లితోబాటు ఉపేంద్ర నివసించాడు. అతడి తండ్రియైన పూర్ణచంద్ర ముఖోపాధ్యాయ్​ అగ్రవర్ణ బ్రాహ్మణుడూ, అనేక పర్యాయాలు వివాహం చేసుకొన్న వ్యక్తీ అని తెలుస్తూన్నదే తప్ప, మరే ఇతర వివరాలూ తెలియరావడం లేదు. ఉపేంద్ర మేనమామయైన జగబంధు బంధోపాధ్యాయ్​ రాధాబజార్​లోని ఒక గడియారాల దుకాణంలో పని చేసేవాడు. అతడి ఆర్థిక పరిస్థితి అంతంతమాత్రమే. పిల్లలు లేకపోవడంతో జగబంధు మేనల్లుణ్ణి సొంత కుమారునిలా పెంచాడు.

కొద్దికాలం ఉపేంద్ర ప్రాథమిక పాఠశాలలో చదువుకొన్నప్పటికీ, అర్ధంతరంగా చదువు మానుకొన్నాడు. దాంతో మేనమామ చీవాట్లుపెట్టి, ఏదన్నా పని చూసుకో మని సలహా ఇచ్చాడు. ఇంకా బాలుడే అయినప్పటికీ కొద్ది రోజుల్లోనే ఉపేంద్ర ఒక ఔషధాలు విక్రయించే అంగడిలో సీసాలు కడగి శుభ్రం చేసి, వాటిపై చీటీలు అతికించే పనిలో కుదిరాడు. కొంతకాలం తరువాత ఆ అంగడి యజమాని నిజాయతీపరుడు కాడని తెలుసుకొని, ఆ పని మానుకొన్నాడు. ఆ తరువాత బట్టాలా (ఎగువ చిత్పూర్​ రోడ్డు) లోని బృందావన బసక్​ వద్ద నున్న ఒక పుస్త కాల దుకాణంలో చేరాడు. ఉపేంద్ర జీతం ఐదు రూపాయలు. దుకాణాన్ని శుభ్రం చేయడం, అరలలో పుస్తకాలను పేర్చడం, పుస్తకాల అమ్మకం – ఇవి అతడి కర్తవ్యాలు.

కొంతకాలం గడిచాక యజమాని తన వ్యాపారాన్ని డబ్భై ఐదు రూపాయలకు విక్రయింప నెంచాడు. ఉపేంద్ర ఆ వ్యాపారాన్ని కొనుగోలు చేయాలని నిశ్చయించు కొని, మేనమామను డబ్బు ఇవ్వమని అడిగాడు. కాని మేనమామ ఇవ్వనన్నాడు కాని అత్త రహస్యంగా డబ్బు ఇచ్చింది. ఆ డబ్బుతో ఉపేంద్ర దుకాణాన్ని కొనుగోలు చేసి, మూడు నెలలలో అత్త ఇచ్చిన పైకాన్ని తిరిగి ఇచ్చేశాడు.

పుస్తకాల దుకాణం యజమానిగా ఉపేంద్ర కొన్ని చిన్న హాస్యదాయకమైన పుస్తకాలు సేకరించి వాటిని ఒక సంపుటంగా విజయవంతంగా ప్రచురించాడు. కొంతకాలం తరువాత ఇతర ప్రచురణ కర్తలకు ప్రతినిధిగా వ్యవహరిస్తూ, సురేంద్ర నాథ్​ మజుందార్​ పుస్తకాలకు ఏకైక పంపిణీదారుడయ్యాడు. శ్రీరామకృష్ణుల భక్తుడైన దేవేంద్రనాథ్​ మజుందార్​ సోదరుడే ఈ సురేంద్రనాథ్​ మజుందార్​. దేవేంద్ర నివ సిస్తున్న వీథిలోనే ఉపేంద్ర నివసించడం వలన వారిద్దరికీ బాగా పరిచయం ఏర్ప డింది. అధర్​లాల్​ సేన్​ కూడా అహిరిటోలా వాస్తవ్యుడే. శ్రీరామకృష్ణులు ఇతడి గృహాన్ని పలుమార్లు పావనం చేసి ఉన్నారు.

బహుశా 1884లో అధర్​ ఇంట్లోనే శ్రీరామకృష్ణులను ఉపేంద్ర ప్రప్రథమంగా కలుసుకొని ఉంటాడు; ఆ తరువాత క్రమం తప్పక దక్షిణేశ్వరానికి వెళ్లిరాసాగాడు. ఉపేంద్రలో కొన్ని శుభలక్షణాలు గుర్తించిన శ్రీరామకృష్ణులు ఆతడి నేపథ్యం గురించి విచారించారు. ఉపేంద్ర తన పేరు చెప్పినప్పుడు శ్రీరామకృష్ణులు, “ఓ, నువ్వు బ్రాహ్మణుడివా! నీ ఇంట్లో నిత్యం ఎలాంటి పూజయైనా జరుపుతారా?” అని అడి గారు. అందుకు ఉపేంద్ర, “అవునండి. మా ఇంట్లో నిత్యం నారాయణుని అర్చిస్తాం” అని జవాబు ఇచ్చాడు. తదుపరి, “ఏదో ఒక రోజు నారాయణునికి నివేదించిన ప్రసాదం నాకు కొంచెం తెచ్చియిస్తావా?” అని ఆయన అడిగారు. ఉపేంద్ర అందుకు అంగీకరించాడు.

ఇంటికి తిరిగి వచ్చాక గురుదేవులను తన అత్త అపార్థం చేసుకొంటుందేమో నని సంశయించాడు. దీర్ఘంగా ఆలోచించిన తరువాత దక్షిణేశ్వర కాళికాలయంలోని ఒక బ్రాహ్మణుడు నారాయణుని ప్రసాదం అడిగారని అత్తకు చెప్పాడు. ఆ మాట వినగానే భక్తురాలైన ఆమె వెంటనే దక్షిణేశ్వరానికి మేనల్లుడి ద్వారా ప్రసాదం పంపించడానికి సమ్మతించింది. ఆ రోజు దక్షిణేశ్వరంలో నరేంద్ర, రాఖాల్​ ప్రభృతు లైన యువ శిష్యులు భోజనం చేస్తున్నారు. ఉపేంద్ర రాగానే ప్రసాదాన్ని శ్రీరామకృష్ణు లకు సమర్పించినప్పుడు ఆయన ఎంతో సంతోషించారు. కాస్త ప్రసాదం పుచ్చుకొని, తక్కినది ఇతరులకు పంచిపెట్టమని ఆయన ఉపేంద్రను పురమాయించారు.

ఉపేంద్రుని మిత్రులు కొందరు అతడితో కలిసి దక్షిణేశ్వరానికి వెళ్లసాగారు. వారి తల్లిదండ్రులకు ఈ వ్యవహారం కోపం తెప్పించింది; వారు ఉపేంద్ర మేన మామతో ఫిర్యాదు చేశారు. తత్ఫలితంగా జగబంధు మేనల్లుణ్ణి ఇంట్లో నిర్బంధించి ఉంచాడు. కాని దయాళువైన అత్త అతణ్ణి విడిపించింది. మరొక రోజు తానుగానే ప్రసాదాన్ని దక్షిణేశ్వరానికి పంపించింది.

తాను ఇతర భక్తుల మాదిరి శ్రీరామకృష్ణులకు కానుకలు తెచ్చి ఇవ్వగల స్థితిలో లేనందుకు ఉపేంద్ర బాధపడ్డాడు. ఆతడి బాధకుగల కారణాన్ని అవగతం చేసుకొన్న శ్రీరామకృష్ణులు, రెండు పైసలు పెట్టి జిలేబీలు కొని తెచ్చియిమ్మన్నారు.

క్రమంగా ఉపేంద్ర శ్రీరామకృష్ణుల భక్తులకు బాగా సన్నిహితుడు కాసాగాడు; వారి కలకత్తా గృహాలలో శ్రీరామకృష్ణుల కోసం ఏర్పాటు చేసిన ఉత్సవవేడుకలలో ఉపేంద్ర పాల్గొనసాగాడు. 1885 ఏప్రిల్​ 6వ తేదీ శ్రీరామకృష్ణులు దేవేంద్రుని ఇంటిని పావనం చేసినప్పుడు, ఆయన పాదాలు ఒత్తే మహద్భాగ్యం ఉపేంద్రకు లభించింది. సురేంద్ర, రామ్​ ప్రభృత భక్తులు దక్షిణేశ్వరంలో శ్రీరామకృష్ణుల జన్మ దిన వేడుకలను జరుపసాగినప్పుడు, ఉపేంద్ర ఆ వేడుకలలో చురుకుగా పాల్గొన సాగాడు.

వంకీల జుట్టుతో, ప్రకాశమానమైన కళ్లతో, చక్కని మేనిఛాయతో చూడగానే ఉపేంద్రను అందగాడని చెప్పకతప్పదు. అతడు కష్టపడి పనిచేసేవాడు; పేదరిక బాధ అతణ్ణి ఎంతో పీడించింది. ఉపేంద్రకు వివాహం చేసుకోవాలనే కోర్కె లేదు. కాని శ్రీరామకృష్ణులు ఎరిగివున్న ఒక దంపతులకు హబి అనే నల్లని మేనిఛాయగల అమ్మాయి ఉంది. ఆ పేరు గురుదేవులకు నచ్చలేదు. ఆమెను భవతారిణి అని పేర్కొనమని ఆ పిల్ల తల్లిదండ్రులకు ఆయన సలహా ఇచ్చారు. దక్షిణేశ్వరంలో వెలసిన కాళీమాత నామధేయం భవతారిణి. నాటి నుండి ఆ బాలికను భవతారిణిగా పేర్కొనసాగారు.

ఒకసారి ఉపేంద్ర తల్లి శ్రీరామకృష్ణుల దర్శనార్థం దక్షిణేశ్వరానికి వచ్చినప్పుడు, భవతారిణితో ఉపేంద్రకు వివాహం జరిపించమని శ్రీరామకృష్ణులు ఆమెతో చెప్పారు. అందుకు ఆమె సమ్మతించింది. ఆ సందర్భంలో అక్కడే ఉన్న వివేకానంద స్వామి, ఆ పిల్ల అందంగా ఉండదనీ పైగా ఆమె మరీ నల్లగా ఉంటుందనీ చెప్పి ఆ వివాహ ప్రతిపాదనకు తన ఆక్షేపణ తెలియజేశాడు. కాని గురుదేవులు ఆమెలో మంచి లక్షణాలున్నాయనీ, ఈ వివాహం ఉపేంద్రకు మేలు ఒనగూరుస్తుందనీ వ్యాఖ్యానించారు. 1885లో గురుదేవుల సమ్మతితో భవతారిణిని ఉపేంద్ర వివాహం చేసుకొన్నాడు. వివాహానంతరం స్వామీజీ (స్వామి వివేకానంద) ఆ దంపతులను పలకరించడానికి వెళ్లినప్పుడు భవతారిణి ఆయనకు ఉపాహారం సమర్పించడానికి విముఖత చూపింది. తమ వివాహానికి స్వామీజీ ఆక్షేపణ తెలిపారని ఆమెకు తెలుసు. కాని స్వామీజీ ఆమెను శాంతపరచడానికి హాస్య ధోరణిలో ఇలా అన్నారు: “ఉపేంద్ర మెడ చుట్టూ నిన్ను నువ్వు చుట్టబెట్టుకొన్నావు కనుక నీ వంటకాలు నేను తినాల్సిందే.”

ఉపేంద్ర మేనమామ కొన్ని సమయాలలో చదుమా డబ్బూ లేకపోవడం వలన ఉపేంద్ర జీవితం నిరర్థకమని అతడికి గుర్తుచేసేవాడు. ప్రతి రోజు అటువంటచిన్నబుచ్చే మాటలను జీర్ణించుకోవడం ఉపేంద్రలాంటి యువకునికి ఎంతో కష్టం. ముందుగా జీవితంలో ఆర్థికంగా నిలదొక్కుకొని ఆ తరువాత శ్రీరామకృష్ణుల నుండి దివ్యానుగ్రహం పొందగోరాడు.

ఒక రోజు దక్షిణేశ్వరంలో ఇతర భక్తులతో కలిసి గురుదేవుల ప్రక్కన ఉపేంద్ర కూర్చుని ఉన్నాడు. అతణ్ణి చూపుతూ శ్రీరామకృష్ణులు ఇలా చెప్పారు: “ఈ కుర్రవాడు ధనం పొందగోరి ఇక్కడకు వస్తున్నాడు.” మరో సందర్భంలో ఒక కూటమిలో ఒక భక్తుడు గురుదేవులతో, “మహాశయా, మీరు ఉపేంద్రను దీవించ లేదు” అన్నాడు. అందుకు శ్రీరామకృష్ణులు నవ్వుతూ, “తనకు ఏం కావాలో అతడు నాకు వ్యక్తం చేయలేదు. కాని ఆతడి కోర్కె నాకు తెలుసు – అతడి లోగిలి పెద్ద దవాలి – అది అట్లే అవుతుంది” అన్నారు జవాబుగా.

1886 జనవరి 1వ తేదీ కాశీపూర్​లో శ్రీరామకృష్ణులు కల్పతరువై పలువురు భక్తులను దీవించారు. ఆ రోజు ఆయన ఉపేంద్రను, “నీకు ఏం కావాలి?” అని అడిగారు. అందుకు ఉపేంద్ర, “ధనం” అని జవాబిచ్చాడు. “నీకు సమృద్ధిగా ధనం లభిస్తుంది” అన్నారు శ్రీరామకృష్ణులు. కేవలం ధనమే ఆతడి జీవితపరమావధి అని పాఠకులు అనుకొంటే, అది ఉపేంద్రను అపార్థం చేసుకోవడమే అవుతుంది. ధన సముపార్జనతోపాటు అతడికి గురుదేవుల పట్ల యథార్థ భక్తిప్రపత్తులు ఉన్నవని ఆతడి జీవితం పరికిస్తే తేటతెల్లమవుతుంది.

1886 ఆగస్టు 16వ తేదీ శ్రీరామకృష్ణులు మహాసమాధి చెందారు. కాశీపూర్​ శ్మశానవాటికలో ఆయన భౌతిక కాయానికి దహనక్రియ జరిగింది. చితిమంటలు ఆరిన తదుపరి భక్తులు గంగలో స్నానం చేశారు. ఉపేంద్ర స్నానానికి వెళ్లినప్పుడు అతడు పాము కాటుకు గురియైనాడు. వెంటనే అతడు నేలమీద కూర్చుండిపోయాడు; భక్తులు అతడి కాలు పైభాగాన్ని గట్టిగా కట్టివేయడంతో విషం పైకి ప్రాకకుండా ఆగింది. పిదప వారు గాయపడిన చోట కాల్చారు. గురుదేవుల అనుగ్రహం వలన అతడు బ్రతికాడు. ఆ గాయం మానడానికి ఐదు నెలల కాలం పట్టింది. కాని గాయం మచ్చ మాత్రం జీవితాంతం అట్లే ఉండిపోయింది.

ఉపేంద్ర పుస్తకాల వ్యాపారం ప్రారంభించినప్పుడు కలకత్తాలో పెద్దగా చెప్పుకోదగ్గ బెంగాలీ ప్రచురణకర్తలు లేరు. పశ్చిమ కలకత్తాలోని బట్టాలా ఒక స్థానిక పుస్తకాల బజార్​ మాత్రమే. క్రమంగా ఉపేంద్ర చిన్న ముద్రణాలయాన్ని కొనుగోలు చేసి జ్ఞానాంకుర్​ అనే వంగ పత్రికను ప్రారంభించాడు. ఈ పత్రికలో వివేకానంద స్వామి అనువదించిన ది ఇమిటేషన్​ ఆఫ్​ క్రైస్ట్​ ధారావాహికగా ప్రచు రింపబడింది. ఆ తరువాత ఉపేంద్ర ఆంగ్ల భాషను సులభంగా నేర్చుకోవడానికి అనువుగా రాజ్​భాష అనే పుస్తకాన్ని ప్రచురించాడు. ఈ పుస్తకం అమ్మకాలతో ఉపేంద్ర అపరిమితంగా సంపాదించగలిగాడు.

1889లో అతడు సాహిత్య కల్పద్రుమ అనే మాసపత్రికను ప్రచురించాడు. 1891లో ఈ పత్రిక పేరును సాహిత్య అని మార్చి, సర్వహక్కులనూ సురేష్​ సమాజ్​పతి పరంచేశాడు. అదే సంవత్సరం అతడికి ఒక కొడుకు, సురేష్​ చంద్ర జన్మించాడు. కాలాంతరంలో ఇతడు తండ్రి పుస్తక వ్యాపారాన్ని అందుకొని విజయ వంతంగా నడిపాడు.

క్రమంగా ప్రచురణ రంగంలో ఉపేంద్ర సుస్థిరంగా పాదుకొన్నాడు. ఒక రెండస్తుల భవనాన్ని అద్దెకు పుచ్చుకొని 1896లో బసుమతి అనే బెంగాలీ వార్తాపత్రికను ప్రచురిస్తూ తన వ్యాపారాన్ని విస్తరింపచేశాడు.

1897 ఫిబ్రవరిలో పాశ్చాత్యంలో విజయదుందుభి మ్రోగించి వివేకానంద స్వామి కలకత్తాకు తిరిగి వచ్చారు. ఆ సందర్భంలో ఏర్పాటైన ఆధికారిక ఆహ్వాన సంఘం కలకత్తా వార్తాపత్రికలకు ఆయన రాకను గూర్చిన వార్తను మాత్రమే పంపి ఊరకుంది. కాని ఉపేంద్ర స్వామీజీ రాకను గూర్చి తన సొంత ఖర్చుతో ఎంతో ప్రచారం చేశాడు. కొన్ని వేల కరపత్రాలను ముద్రించి కలకత్తా అంతటా వాటిని పంచిపెట్టించాడు. అంతేకాక నగరంలో ప్రధాన కూడలి స్థానాలలో స్వామీజీ విచ్చేసే సమయం, ఆహ్వాన స్థలం ఇత్యాదులు తెలిపే పెద్దపెద్ద ప్రకటన అట్టలను అమర్చాడు. తన వార్తాపత్రికలో స్వామీజీ ఛాయాచిత్రాన్ని ముద్రించాడు. ఆ చిత్రం క్రింద స్వామీజీ రాకను పురస్కరించుకొని గిరీష్​చంద్ర ఘోష్​ రచించిన నూతన గీతాన్ని ముద్రించాడు. ఈ ప్రత్యేక సంచిక ప్రతులను వేలమందికి ఉచితంగా పంచిపెట్టాడు.

స్వామీజీ రాకకు ముందు రోజు సాయంత్రం బ్రహ్మానంద స్వామి, యోగానంద స్వామి, గిరీష్​, పూర్ణ తదితర భక్తులు ఏర్పాట్ల గురించి చర్చించుకొంటున్నారు. బడ్జి బడ్జి నౌకాశ్రయం నుండి రైలు సీల్ధా స్టేషన్​కు వేకువనే వస్తుంది. వేకువ చలిలో ఆ ఆహ్వాన కార్యక్రమంలో అనేకులు పాల్గొంటారా అని వారు తర్జనభర్జన పడుతున్నారు. ఆ సమయంలో అక్కడకు వచ్చిన ఉపేంద్ర వారి ఆందోళన గురించి విని వారికి ఇలా భరోసా ఇచ్చాడు: “రేపు వేలాది మంది స్వామీజీని ఆహ్వానించడానికి పోతారు. కలకత్తా, బారానగర్​, కాశీపూర్​, భవానీపూర్​, అలీపూర్​ ఇత్యాది చోట్లలో పెద్దపెద్ద ప్రకటన అట్టలను అతికించిపెట్టాను. అంతేకాక ఏభై వేల కరపత్రాలను, పదివేల బసుమతి ప్రత్యేక సంచికలను ఉచితంగా పంచిపెట్టించాను. రేపు సూర్యో దయం కాక మునుపే, గురుదేవుల అనుగ్రహంతో సీల్ధా స్టేషన్​ జనసమూహంతో పొంగిపొరలుతుందని నేను గట్టిగా నమ్ముతున్నాను.” గిరీష్​ ఆనందం పట్టలేక, “సోదరా, ఈ ప్రచారం మూలంగా నువ్వు మహోన్నత సేవ ఒనరించావు” అన్నాడు బిగ్గరగా. ఉపేంద్ర చెప్పింది అక్షర సత్యమైంది. స్వామీజీకి స్వాగతం పలకడానికి సీల్ధా స్టేషన్​కు ఇరవైవేల మంది వచ్చారు. కలకత్తాలో ఇదొక గొప్ప సంచలనం సృష్టించింది.

ఒకింత కాలంలోనే ఉపేంద్ర కలకత్తాలో ఒక విజయవంతమైన ప్రచురణకర్త అయినాడు. తన ప్రచురణ సంస్థను గ్రే వీథిలోని ఒక విశాలమైన భవంతికి తరలిం చాడు; ముద్రణాలయాన్ని విస్తరించి ఉత్పత్తిని బాగా పెంచాడు. బసుమతి పత్రిక చందాదారుల సంఖ్య విపరీతంగా పెరిగింది. పంచకారి బంధోపాధ్యాయ్​, జలధర్​ సేన్​, సురేష్​ సమాజ్​పతిలాంటి ప్రముఖ రచయితలు ఆ పత్రిక సంపాదకీయ బాధ్యత స్వీకరించారు. ఉపేంద్ర ప్రచురణ విభాగమైన బసుమతి సాహిత్య మందిర్​ కాళీప్రసన్న సిన్హా మహాభారత అనువాద రచనలను చౌకగా ప్రచురించడం ప్రారంభించింది. వాటితోపాటు మధుసూదన్​, బంకించంద్ర, తేక్​ చంద్​, గిరీష్​చంద్ర, రంగలాల్​, దీనబంధు, హేమచంద్ర, నవీన్​చంద్ర, శరశ్చంద్ర వంటి ప్రముఖుల రచనలను కూడా ప్రచురించసాగింది. ఈ వంగ సాహిత్య గ్రంథాలు విరివిగా లభించేలా చేసింది ఉపేంద్ర అంటే అతిశయోక్తి కాదు. పైగా అతడు అనేక సంస్కృతశాస్త్ర గ్రంథాలను బెంగాలీలోకి అనువదింపచేసి ప్రచురించాడు. వాటితోపాటు మీమాంస, సాంఖ్య, యోగ, వేదాంతం, ఉపనిషత్తులు, భాగవతం వంటి గ్రంథాలు, శంకర కాళిదాసు వంటివారి అమూల్య గ్రంథాలు కూడా ప్రచురించాడు.

బసుమతి ప్రచురణ సంస్థ ఒక విద్యాలయం లాంటిది. 1914 మొదటి ప్రపంచ యుద్ధం జరుగుతున్నప్పుడు తాజా వార్తలు ప్రజలకు అందించే నిమిత్తం ఉపేంద్ర డైలీ బసుమతి అనే సాయంత్రం వెలువడే దినపత్రికను ప్రచురించ నారంభించాడు. అది ఎంతో ప్రాచుర్యం పొంది కాలాంతరంలో మామూలు బెంగాలీ దినపత్రికగా రూపొందింది.

ధనం సంపాదించాలనే కోర్కె అనేకుల మనస్సులను భగవంతుని నుండి వైదొలగింపచేయడం మనం చూస్తాం. కాని ఉపేంద్ర విషయంలో ఇది నిజం కాదు. అతడి సిరిసంపదలు పెరిగేకొద్దీ శ్రీరామకృష్ణుల పట్ల ఆతడి భక్తిప్రపత్తులు అధికరించాయి. పత్రికలు శ్రీరామకృష్ణుల, స్వామీజీల సందేశాన్ని ప్రచారం చేశాయి. బసుమతి మొదటి పుట శాశ్వత శీర్షికగా ‘నామో నారాయణా’ ను స్వామీజీ ఎంపిక చేశారు. ఉపేంద్ర సంతోషంగా అందుకు అంగీకరించాడు. ఉపేంద్రకు అద్భుతమైన వ్యాపార దక్షత ఉందని స్వామీజీ ఒకసారి వ్యాఖ్యానించారు. వ్యాపార విషయాలలో ఉపేంద్ర తరచు వివేకానంద స్వామిని, యోగానంద స్వామిని సంప్రదించడం కద్దు.

ప్రతి ఏడాది నవంబర్​ నెలలో తన అహిరిటోలా ఇంట్లో కీర్తన, విందు వినోదాలతో రామకృష్ణ ఉత్సవాన్ని ఎంతో వైభవోపేతంగా ఉపేంద్ర ఆనవాయితీగా జరిపేవాడు. శ్రీరామకృష్ణుల చిత్తరువును పువ్వులు, పువ్వులమాలలతో అందంగా అతడు అలంకరించేవాడు. ఈ ఉత్సవ వేడుకలలో పలువురు సన్న్యాసులు పాల్గొనే వారు.

సదా సర్వవేళలా సాధువులను, శ్రీరామకృష్ణుల భక్తులను సేవించడానికి ఉపేంద్ర ఎంతో ఆతురత చూపేవాడు. నిజానికి అతడి సిబ్బంది బసుమతి సాహిత్య మందిర్​ను తరచు ‘రామకృష్ణ సదవ్రత’ అని పేర్కొనేవారు. తను, తన సోదర శిష్యులు ఉపేంద్ర పుస్తకాల అంగడికి వెళ్లినప్పుడు ఉపేంద్ర తమకు నానారకాల తీపిభక్ష్యాలతో అతిథి మర్యాదలు చేసేవాడని అఖండానంద స్వామి తమ స్మృతులలో వ్రాసివున్నారు. అంతేగాక వారిని కూడా బారానగర్​ మఠానికి బండిలో తిరిగి పంపించేవాడు.

అద్భుతానంద స్వామి కొంతకాలం బసుమతి ముద్రణాలయంలో బస చేసి నప్పుడు ఆయనకు సమస్త వసతులూ ఉపేంద్ర సమకూర్చాడు. ఒకసారి పడవలో పూరీకి తీర్థయాత్రగా ఆయనను పంపించాడు కూడా. 1900లో పాశ్చాత్య దేశాల నుండి తిరిగి వచ్చిన తరువాత కొంతకాలం అద్భుతానంద స్వామికి భోజన వసతి సౌకర్యాలు ఉపేంద్ర సమకూర్చాడని విన్న స్వామీజీ, “గురుదేవా! ఉపేంద్రను దీవించండి” అని శ్రీరామకృష్ణులను ప్రార్థించారు.

స్వయంగా తను దుర్భర దారిద్ర్యం అనుభవించడం వలన ఉపేంద్ర పేదవారి పట్ల దయాభిమానాలు కనబరచేవాడు. తన సిబ్బందికి ఆర్థిక ఇబ్బందులు కలిగినప్పుడు ఉపేంద్ర ఉదారంగా వారికి సహాయపడేవాడు. ఒకసారి ప్రభుత్వం వారు ఒక సంస్కరణాలయం నుండి ఇద్దరు బాలురను బసుమతి ప్రచురణ సంస్థకు శిక్షణ నిమిత్తం పంపించారు. వారిలో ఒకడు పుస్తకాలు దొంగిలించి, పోలీసులకు పట్టుబడ్డాడు. దయార్ద్రహృదయుడైన ఉపేంద్ర న్యాయస్థానానికి వెళ్లి ఆ బాలుడికి తానే పుస్తకాలు ఇచ్చినట్లు న్యాయమూర్తికి తెలియజేశాడు. ఆ వాఙ్మూలం విని న్యాయమూర్తి ఆ బాలుణ్ణి విడుదల చేశాడు.

మరొక సందర్భంలో ఉపేంద్ర తన కార్యాలయానికి రాగానే ఒక యువ కార్మికుణ్ణి కొందరు చుట్టుముట్టి ఉండడం చూశాడు. ఆ యువకుడు కొంత టైపు (సీసంతో రూపొందించిన అక్షరాలు) దొంగిలించాడనీ, పోలీసులు అతణ్ణి ఖైదు చేయడానికి వచ్చారనీ ఉపేంద్రకు తెలియవచ్చింది. తానే టైపు అతడికి ఇచ్చానని ఉపేంద్ర పోలీసులతో చెప్పాడు. పోలీసులు వెళ్లిపోయిన తరువాత ఉపేంద్ర ఆ యువకుడితో, “నాయనా, తక్షణం వెళ్లిపో. ఎన్నడూ మళ్లీ ఇలాంటి సిగ్గుమాలిన పని చెయ్యకు” అని చెప్పాడు. పై సంఘటన వలన ఉపేంద్ర సత్యపథం తప్పినట్లు కానవస్తున్నప్పటికీ, ఒకడి ప్రాణం కాపాడడానికి ఒక అబద్ధం చెప్పినా ఫరవాలేదని శాస్త్రాలు వచిస్తున్నాయి కదా!

ఉపేంద్ర ఉదారతను చాటే అనేక సంఘటనలను పేర్కొనవచ్చు. ఉపేంద్ర ముద్రణాలయానికి కాగితం సరఫరా చేసే వర్తకుడు తాను సరఫరా చేసిన కాగితం తాలూకు పెద్ద బిల్లుకు పైకం అందలేదని తెలియచేశాడు. ఆ సంస్థ ప్రతినిధికి ఆ బిల్లు మొత్తం పైకం తాను ఎప్పుడో చెల్లించివేశానని ఉపేంద్ర ఆ సంస్థకు తెలిపాడు. అప్పుడు ఆ సంస్థ నుండి అధికారి ఒకరు బసుమతి కార్యాలయానికి వచ్చి ఖాతాను పరీక్షించి ఉపేంద్ర ఆ బిల్లు చెల్లించాడనీ, తమ ప్రతినిధి ఆ పైకాన్ని అపహరించాడనీ తేల్చుకొన్నాడు. ఆ సదరు ప్రతినిధి అప్పుడప్పుడు శ్రీరామకృష్ణులను దర్శించేవాడని ఉపేంద్రకు తెలుసు. దాంతో ఉపేంద్ర ఆ పైకానికి పూర్తి బాధ్యత తాను వహిస్తాననీ, ఆతడి మీద ఎలాంటి చర్యా తీసుకోవద్దనీ ఆ సంస్థకు విజ్ఞప్తి చేశాడు.

ఒక రోజు ఉపేంద్ర ముద్రణాలయానికి వెళుతున్నప్పుడు ఒక వ్యక్తి తారసపడి తన కుమార్తె వివాహానికి డబ్బు సహాయం చేయమని అడిగాడు. ఆనాటి మొత్తం ఆదాయాన్ని అతడికి అందిస్తానని వాగ్దానం చేసి, తన కార్యాలయానికి సాయంత్రం రమ్మని చెప్పాడు. చెప్పినట్లే ఉపేంద్ర తన వాగ్దానం నిలబెట్టుకొన్నాడు. ఆ వ్యక్తికి నాటి సాయంత్రం మూడు వందల రూపాయలు ఇచ్చాడు.

ఉపేంద్ర స్వయంకృషితో జీవితంలో పైకి వచ్చిన వ్యక్తి. అతడు చెమటోడ్చి సంపాదించాడు; నిజాయతీగా సంపాదించమని అతడు ఇతరులను ప్రోత్సహించే వాడు. ఉపేంద్ర శతజయంతి సంచికలో తారపాద హాల్దార్​ అనే కార్యాలయ ఉద్యోగి తన సంస్మరణలలో ఇలా నమోదు చేశాడు: “ఉపేన్​ బాబు ధోవతి, ఒదులుగా ఉన్న చొక్కా, దాని మీద నలుపురంగు పట్టు కోటు ధరించేవాడు. ఆయన ఒక వెండి పొన్నుకర్ర చేత పుచ్చుకొనేవాడు. నోట బర్మా సిగార్​ వెలుగు తూండకుండా ఆయనను నేను చూసినట్లు జ్ఞాపకం లేదు. కార్మికులతో ఆయనకు మధురమైన బంధం ఉండేది. యజమాని–కార్మికుడు అనే బంధం కాదది. అది తండ్రి–కొడుకు బంధం... శ్రీరామకృష్ణుల యథార్థమైన శిష్యుడు ఆయన. బసుమతి విజయయాత్ర ప్రతి అంచెలోను ఉపేంద్ర నారాయణునికి ప్రణమిల్లి, ఆశీస్సుల కోసం గురుదేవులను ప్రార్థించడం కద్దు. బసుమతి సాహిత్య మందిర్​లో కొలువైన దైవం శ్రీరామకృష్ణులు. ఉపేంద్ర తన భక్తిని బాహాటంగా కనబరచేవాడు కాడు. అందువలన గురుదేవులకు ఆయన ప్రణమిల్లడం మేం ఎన్నడూ చూసింది లేదు. ఇతరుల దృష్టికి అతీతంగా ఆయన ఆధ్యాత్మిక జీవితం గడిపాడు.”

గ్రే వీథిలోని తన కార్యాలయం చాలడం లేదని క్రమంగా ఉపేంద్ర గ్రహించ సాగాడు. కాబట్టి కేంద్ర కలకత్తా బౌ బజార్​ వీథిలో (ప్రస్తుతం బిపిన్​ బిహారీ గంగూలీ వీథి) ఒక నూతన భవంతిని, దాని ప్రక్కనున్న భూమిని ఉపేంద్ర కొనుగోలు చేశాడు. వాటిని కొనుగోలు చేయడానికి ఆ సమయంలో అతడి వద్ద నిధులు కొరవడినందున అప్పు చేయవలసివచ్చింది కాని గురుదేవుల అనుగ్రహం వలన ఆ అప్పును సత్వరమే తీర్చివేయగలిగాడు.

ఉపేంద్ర సదా ఉల్లాసంగా, ప్రసన్నంగా ఉండేవాడు. కాని అదే సమయంలో నిజాయతీ, ఆధ్యాత్మికతలను అతడు అంటిపట్టుకొని ఉండేవాడు. తాను విద్యావం తుడు కానప్పటికీ, నాటి గొప్ప రచయితల, చింతనాపరుల మర్యాదామన్ననలను అతడు అందుకొన్నాడు. రచయితలన్నా, పండితులన్నా అతడికి ఎనలేని గౌరవాభిమానాలు. ధన లేమిచే ఒక రచయిత ప్రతిభ అణచబడడం చూస్తే అతడెంతో బాధపడేవాడు.

ఉపేంద్ర కుమారుడైన సతీష్​, తండ్రి ఆదర్శాలను, నైతికతను పుణికిపుచ్చుకొని అదేరకంగా విజయాన్ని సాధించాడు. తండ్రి మాదిరి ఇతడు కూడా ప్రగాఢ దైవ భక్తిని పెంపొందించుకొన్నాడు. ఒకసారి బేలూరు మఠానికి వెళ్లి తనకు కూడా సన్న్యాసం ఇప్పించమని అడిగాడు. కాని స్వాములు అందుకు సమ్మతించక, ఇంటికి తిరిగివెళ్లి తండ్రి వ్యాపారాన్ని శ్రద్ధగా చూసుకోమని నచ్చచెప్పి పంపించారు.

తన విజయానికి శ్రీరామకృష్ణుల దీవెనలే కారణమని ఉపేంద్ర మనస్ఫూర్తిగా విశ్వసించాడు. ప్రియతములైన గురుదేవులు తనను సరైన మార్గంలో నడిపిస్తూ, సాంసారిక అనురక్తి నుండి రక్షిస్తారని ఉపేంద్రకు చక్కగా తెలుసు. జీవితాంతం ఉపేంద్ర గురుదేవుల అనుగ్రహాన్ని చవిచూస్తూ, తత్ఫలితంగా సుసంపన్నుడయ్యా డనడం కూడా నిర్వివాదాంశమే. 1919 మార్చి 31వ తేదీ అహిరిటోలాలోని మేనమామ ఇంట్లో ఉపేంద్ర కన్నుమూశాడు.

భగవంతుని ఆగ్రహానికి గురికావడం హైందవ శాస్త్రాల ప్రకారం అనుగ్రహం పొందడంతో సమానం. ఉద్దేశరహితుడూ, ప్రేమమయుడూ, కరుణాసింధుమా అయిన భగవంతుడు ఎవరి పట్ల అయినా అప్రసన్నుడైతే, అది ఆ సదరు వ్యక్తికి మేలు చేస్తుంది. ఆకతాయి పిల్లవాడికి బలవంతంగా ఆతడి తల్లి క్రమశిక్షణ గరపితే, ఆమెను కఠినాత్మురాలని అర్థం చేసుకోకూడదు. తన బిడ్డ సంరక్షణ కోసమూ, ఆతడి భవిష్యత్తు కోసమూ ఆమె అలా శిక్షిస్తుంది; అలా శిక్షించడం ఆమెకు బాధా కరమే అయినప్పటికీ అది తప్పదు. ఆ సమయంలో పరిణతి చెందని, తిరగబడే బిడ్డ తల్లిపై ఆగ్రహిస్తాడు; కాని పెరిగి పెద్దయ్యాక ఆమె పట్ల కృతజ్ఞతనే వ్యక్తం చేస్తాడు.

హరమోహన్​ మిత్రా ఒక పేదకుటుంబంలో జన్మించాడు. మేనమామయైన రామగోపాల్​ బసు పెంపకంలో అతడు పెరిగాడు. ఈ రామగోపాల్​ బసు కల కత్తాలోని సిమ్లా పేటలో స్వామి వివేకానంద ఇంటి ప్రక్కన నివసించేవాడు. హర మోహన్​ తల్లి భక్తురాలు. ఆమె శ్రీరామకృష్ణులను పలుమార్లు దర్శించి ఉంది. దక్షిణేశ్వరానికి వెళ్లిరమ్మని కుమారుణ్ణి ఆమె ప్రోత్సహించింది.

హరమోహన్​, స్వామి వివేకానంద సహాధ్యాయి; అందగాడు. ఇతడంటే గురుదేవులు ఎంతో ఇష్టపడేవారు. కాని కాలక్రమంలో ఆతడి ప్రాపంచిక ప్రవృత్తి గుర్తించి ఆతడి పట్ల ఉదాసీన వైఖరి అవలంబించారు. 1884వ సంవత్సరం జూలై 3వ తేదీ గురుదేవులు ఇలా చెప్పారు: “కామినీ కాంచనాల పట్ల అనురక్తి మనిషిని అల్పుణ్ణిగా మార్చివేస్తుంది. మొట్టమొదటిసారి హరమోహన్​ను నేను చూసినప్పుడు అతడిలో అనేక సుగుణాలు కనిపించాయి. ఆతణ్ణి చూడాలని తపించిపోయేవాణ్ణి. అప్పుడాతడు పదిహేడు లేదా పద్ధెనిమిదేళ్ల వాడు. అప్పుడప్పుడు అతడి కోసం కబురు చేసేవాణ్ణి; కాని వచ్చేవాడు కాడు. ప్రస్తుతం కుటుంబం

కాశీపూర్​లో శ్రీరామకృష్ణులు భక్తులకు అభయప్రదానం చేసిన కల్పతరు పర్వదినాన (జనవరి 1వ తేది) హరమోహన్​ కూడా అక్కడ ఉన్నాడు. ఏదో కారణంగా శ్రీరామకృష్ణులు హరమోహన్​ వద్దకొచ్చి అతడి ఛాతీని స్పృశించి, “నేడు దానిని వాయిదా వేస్తాను” అన్నారు.

శ్రీరామకృష్ణుల దివ్యస్పర్శ హరమోహన్​ జీవితాన్ని పూర్తిగా మార్చివేసింది. తదనంతరం దేవీదేవతల దర్శనాలతో సహా అతడు అనేక ఆధ్యాత్మిక అనుభూతులు పొందాడు. హరమోహన్​ భక్తీ, సరళమూ విశాల దృక్పథంతో కూడిన నైజమూ భక్తబృందానికి సువిదితం. గురుదేవుల శిష్యులతో అరమరికలు లేకుండా మెలగేవాడు; స్వామి వివేకానంద ఇతడి పట్ల ఎంతో అభిమానంగా ఉండేవాడు.

1887వేసవి కాలంలో ఒకనాటి సాయంత్రం హరమోహన్​ ఇంట్లో స్వామీజీ, శ్రీరామకృష్ణుల సందేశంలోని ప్రగాఢ భావాన్ని గూర్చి అతడితో మాట్లాడుతున్నారు. ఉత్తేజంతో స్వామీజీ ఇలా చెప్పారు: “ఇలా చూడు. తాత్త్విక చింతనలన్నీ నా అదు పాజ్ఞలలో ఉన్నాయి. పాశ్చాత్య తత్త్వశాస్త్రం నాకు కరతలామలకం” మళ్లీ కొనసాగించారు: “కేవలం శ్రీరామకృష్ణుల ఒక్క ఉపదేశాన్ని ఆధారం చేసుకొని బీరువాలకొద్దీ తాత్విక గ్రంథాలు రచించవచ్చు.” విస్తుబోతూ హరమోహన్​, “అలాగా? కాని ఆయన ఉపదేశాలలోని జ్ఞానప్రగాఢత మనకు కానరావడం లేదే? ఆ రీతిలో ఆయన ఒక ఉపదేశాన్ని వివరించి చెప్పగలవా?” అన్నాడు. అందుకు స్వామీజీ, “గురుదేవులను అవగతం చేసుకొనే బుర్ర నీకుందా? సరే, ఏదో ఒక ఉపదేశాన్ని తీసుకో, నీకు వివరిస్తాను” అన్నారు. అందుకు హరమోహన్​ ఇలా చెప్పాడు: “సరే, సకల ప్రాణకోటిలో భగవంతుణ్ణి దర్శించాలనే గురుదేవుల దృష్టాంతం ఏనుగు – నారాయణుడు, మావటి–నారాయణుడు, కాస్త వివరించు.”

వెంటనే స్వామీజీ ప్రాచ్య పాశ్చాత్య విద్వాంసుల మధ్య నిరంతర, ఏ తీర్మానానికీ రాలేని ఘర్షణయైన ‘తన చేతలను తాను నిర్ణయించుకొనే శక్తి (free will) – ప్రారబ్ధం, స్వయంకృషి – భగవత్సంకల్పం’ అనే వివాదాస్పద సిద్ధాంతాలను లేవదీశారు. మూడు రోజులపాటు ఎడతెగకుండా సరళ రీతిలో ఆ తరతరాల వివాదాస్పద సమస్యకు గురుదేవుల దృష్టాంతం ఒక పరిష్కారమని హరమోహన్​కు విపులీకరించి చెప్పారు.

రామకృష్ణ – వివేకానంద సాహిత్యాన్ని ప్రచారం చేయడంలో హరమోహన్​ క్రియాశీల పాత్ర వహించాడు. సొంత ఖర్చుతో స్వామి వివేకానంద షికాగో నగరోపన్యాసాలు ప్రచురించి, ఉచితంగా పంచిపెట్టాడు. సురేశ్​ చంద్ర దత్త సంకలనం చేసిన శ్రీరామకృష్ణుల ఉపదేశాలను అతడు ప్రచురించాడు; బ్రహ్మ సమాజ నాయకుడైన ప్రతాపచంద్ర మజుందార్​ రచించిన పరమహంస రామ కృష్ణ, మాక్స్​ ముల్లర్​ రచించిన Ramakrishna and His Sayings, శ్రీరామ కృష్ణుల జీవితమూ బోధనలనూ వివరించే అనేక కరపత్రాలు కూడా అతడు ప్రచురించాడు.

అమెరికాలో ఉన్నప్పుడు స్వామి వివేకానంద, తన ప్రసంగాలను ప్రచురించ డానికి హరమోహన్​కు అనుమతి నిచ్చారు. తన మిత్రుని పేదరికాన్ని కొంతలోకొంత తొలగించడానికే స్వామీజీ అలా చేశారు. కాని 1896 అక్టోబరు 28వ తేది వ్రాసిన ఉత్తరంలో ముద్రణలో చవకబారు కాగితం వగైరాలు ఉపయోగించినందుకు స్వామీజీ ఆగ్రహం వ్యక్తం చేశారు. ఆయన ఇలా వ్రాశారు: “ఆ హరమోహన్​ మూర్ఖుడు.... ఆతడి ముద్రణ పైశాచికం. ఆ రీతిలో పుస్తకాలు ప్రచురించడంలో ఎలాంటి ప్రయోజనమూ లేదు; ఇలా చేయడం ప్రజలను మోసగించడమే అవుతుంది. అలా చేయకూడదు.”

రామకృష్ణ ఉద్యమ ప్రారంభంలో శ్రీరామకృష్ణుల, స్వామి వివేకానందల గురించిన పుస్తకాలను ప్రచురించడంలో అతికొద్దిమంది మాత్రమే సాహసం చేశారు. వారిలో హరమోహన్​ది అగ్రతాంబూలం. భక్తి, సాహసం, ఉత్సుకత ఆతణ్ణి ఈ మహత్కార్యంలో పాల్గొనేలా ప్రేరేపించాయి. ఈ పుస్తకాలను ప్రచురించే బాధ్యతను తీసుకోవడం మాత్రమే కాక, తన రచనలు, ప్రసంగాలతో రామకృష్ణ – వివేకానంద ఉద్యమాన్ని సమర్థించాడు. ఆంగ్లంలో ఆతడికి మంచి పాండిత్యముంది. ప్రతాపచంద్ర మజుందార్​ పరమహంస రామకృష్ణ గ్రంథంపై ఆతడి విమర్శనాత్మక వ్యాసాలు ఆతడి రచనలలో కొన్ని.

1898లో సోదరి నివేదిత Kali the Mother పత్రాన్ని కలకత్తాలోని ఆల్బర్ట్​ హాల్​లో చదివినప్పుడు డాక్టర్​ మహేంద్రలాల్​ సర్కార్​ విగ్రహారాధనను చులకన చేస్తూ వ్యాఖ్యానించాడు. అందుకు ప్రతిస్పందిస్తూ హరమోహన్​ విగ్రహారాధనను సమర్థిస్తూ శ్రీరామకృష్ణులను ఉదహరించి గంభీరోపన్యాసం చేశాడు. స్వామి వివేకానంద పాశ్చాత్యం నుండి తిరిగి వచ్చిన తరువాత మరొక సంఘటన జరిగింది. క్రైస్తవ మతప్రచారకులు హిందూమతాన్ని దుయ్యబడుతూ ప్రసంగిస్తున్న ఒక సమా వేశానికి హరమోహన్​ వెళ్లడం తటస్థించింది. దాన్ని అతడు తీవ్రంగా నిరసించాడు. వ్యక్తిగతమైన లోపాలు ఉన్నప్పటికీ ఇటువంటి ఉదాహరణలు ఆతడి సత్యప్రియత్వాన్నీ, సత్యంకోసం పోరాడే ఆతడి ప్రవృత్తినీ తేటతెల్లపరుస్తున్నాయి.

అవడానికి పేదవాడే అయినప్పటికీ హరమోహన్​ డబ్బుకై ప్రలోభం చెందలేదు. తన ఏకైక ఆదాయమైన రామకృష్ణ – వివేకానంద సాహిత్య ప్రచురణలను శ్రీరామ కృష్ణులకు తాను ఒనరించే సేవగా అతడు పరిగణించాడు. హరమోహన్​ మూలంగా అనేకులు, ముఖ్యంగా విద్యార్థులు శ్రీరామకృష్ణుల జీవితాన్ని గూర్చీ ఆయన సందే శాన్ని గురించీ తెలుసుకోగలిగారంటే అతిశయోక్తి కాదు. ఒకసారి ఒక బాలుడు హరమోహన్​ పుస్తకాల అంగడికి, ఎక్కడా ఆ సమయంలో లభించని శ్రీరామకృష్ణుల ఛాయాచిత్రం కోసం వచ్చాడు. ఆ కుర్రవాడు ఛాయాచిత్రం వెల అడిగినప్పుడు హరమోహన్​, “ఆరు పైసలు” అని చెప్పాడు. నిజానికి దాని అసలు వెల ఎనిమిది అణాలు (యాభై పైసలు).

ఆ కుర్రవాడు ఛాయాచిత్రాన్ని కొన్న తరువాత కుతూహలం కొద్దీ హరమోహన్​, “ఈ పుస్తకాల అంగడి గురించి నీ కెలా తెలిసింది?” అని అడిగాడు. “స్వామి యోగానందగారు మీ చిరునామా ఇచ్చి, ఆ ఛాయాచిత్రాన్ని కొనమని నాతో చెప్పారు” అని ఆ బాలుడు జవాబిచ్చాడు. శ్రీరామకృష్ణుల నూతన భక్తుణ్ణి కలుసుకొన్నందుకు హరమోహన్​ పరమానందభరితుడై అతడికి పండ్లు, మిఠాయి ఇచ్చాడు. పిదప అతడికి గురుదేవుల గురించి అనేక కథలు చెప్పాడు.

హరమోహన్​ తన ఆదాయంలో కొంతభాగం మాతృదేవి సేవలకు అర్పించే వాడు. ఒకసారి మాతృదేవి చేతిగాజు నిరంతరం ధరిస్తూన్నందువలన విరిగి పోయిందని అతడికి తెలియవచ్చింది. వెంటనే మిత్రుల వద్ద అప్పుచేసి క్రొత్త గాజుల జతకొని మాతృదేవికి సమర్పించాడు. అంతేగాక రాధూ (మాతృదేవి మేనకోడలు) వివాహ సమయంలో ఆమెకు నగలు చేయించి ఇచ్చాడు.

ఉదార స్వభావుడైన హరమోహన్​ పరులకు సహాయం చేయడంలో అప్పు చేయడానికి కూడా ఎన్నడూ సంకోచించి ఎరుగడు. ఒక కుక్క లేదా పిల్లి వీథిలో తనను అనుసరించి వస్తే ప్రక్కనున్న దుకాణంలో ఏదో ఒకటి కొని వాటికి తినిపించకుండా ఉండేవాడు కాడు. మతాన్ని ప్రచారం చేయాలన్న తీవ్ర ఆకాంక్షతో కారుచౌక ధరలకే మతసంబంధమైన పుస్తకాలు ప్రచురించి, అమ్ముడుబోయిన ప్రతులకన్నా ఎక్కువ ప్రతులనే ఉచితంగా ఇచ్చేవాడు. ఈ ఉదారతకు ఫలితంగా కాలాంతరంలో ఆతడు ఆర్థికంగా చితికిపోయాడు.

శ్రీరామకృష్ణుల తీపి జ్ఞాపకాల మీదనే హరమోహన్​ వర్ధిల్లాడనడం సమంజసం. తనను చూడడానికి ఎవరన్నా వచ్చినప్పుడు తక్కిన విషయాలన్నీ మరచిపోయి అతడు గురుదేవుల గురించే మాట్లాడేవాడు. కల్పతరు పర్వదినం నాడు గురుదేవుల దివ్యస్పర్శ పొందిన హరమోహన్​ ధన్యుడు. నాడు గురుదేవులు తమ ఆశీస్సులను అందించకపోయినా, ఆతడి తదనంతర కాల జీవితంలో ప్రసాదించారు.

అనంతుడైన భగవంతుడు పరిమితమైన మానవ రూపం దాల్చి మానవులతో లీలావినోదం సలుపుతాడనడం నమ్మశక్యం కాకపోవచ్చు. కాని శ్రీరామకృష్ణుల భక్తురాండ్రలో ఒకరి జీవితంలో ఈ లీల యథార్థంగా జరిగింది. ఆమే గోపాలేర్​–మా. ఆమె అసలు పేరు అఘోరమణీ దేవి. బాలకృష్ణుని పట్ల ఆమె పెంచుకొన్న తీవ్ర భక్తి కారణంగా ఆమెను గోపాలేర్​–మా (గోపాలుని తల్లి)గా పేర్కొనేవారు. భక్తి పారవశ్యంలో కృష్ణుడు ఆమె ఎదుట బాలకృష్ణుని రూపంలో కానరావడం కద్దు. పరిత్యాగ తపశ్చర్యలతో కూడుకొన్న జీవితం గడపడం కారణంగా ఆమె ఈ అత్యున్నత ఆధ్యాత్మిక స్థితిని సంతరించుకొన్నది. ఆమె ఇష్టదైవం బాల గోపాలుడు.

సంప్రదాయ హైందవమతం ప్రకారం ఐదు రకాల భావాలతో భగవంతుణ్ణి చేరుకోవచ్చు. ఈ భావాలు లేదా వైఖరులు భక్తునికీ భగవంతునికీ మధ్యగల సంబంధంలో అభివ్యక్తమవుతాయి. అవి: శాంత భావం, దాస్యభావం, సఖ్యభావం, వాత్సల్య భావం, మధుర భావం. సాధకుని అంతరంగ ప్రకృతి ప్రకారం భగవంతు నితో తన అనుబంధాన్ని తీవ్రతరం చేసుకోవడమే ఈ వర్గీకరణ ఉద్దేశం. భగవత్సాక్షా త్కారానికి ఇది సహజమైన మార్గం. వాత్సల్యభావం అలవరచుకొని గోపాలేర్​–మా భగవత్సాక్షాత్కారం పొందగలిగింది.

కలకత్తా ఉత్తర శివార్లలోని కామార్​హాటీలోని ఒక బ్రాహ్మణ కుటుంబంలో బహుశ 1822లో అఘోరమణీదేవి జన్మించి ఉండవచ్చు. నాటి బాల్యవివాహ సంప్రదాయం ప్రకారం ఆమెకు తొమ్మిదవ ఏట వివాహం జరిగింది. వివాహ సందర్భంలోనే ఆమె తన భర్తను మొదటిసారి, చివరిసారిగా చూడడం తటస్థించింది. కాపురానికి వెళ్లక మునుపే, ఆమె భర్త మరణించడంతో, ఆమె పధ్నాలుగేళ్లకే వితంతువుగా మిగిలిపోయింది. అయినప్పటికీ అత్తగారి ఇంటి కుల గురువు

  గోపాలేర్​– మా (అఘోరమణీదేవి)
(1822 – 1906)  
 
మూలంగా ఆమె ఆధ్యాత్మిక జీవనంలో అడుగిడగలిగింది. బాలగోపాలుని తన ఇష్టదైవంగా ఆమె ఎంచుకొంది. ఆమెకు ఆమె గురువు గోపాలమంత్రం ఉపదేశిం చాడు. సంప్రదాయానుసారం హైందవ బ్రాహ్మణ వితంతువు పునర్వివాహానికి అర్హురాలు కానందువలన, తన భర్త పట్ల చూపవలసిన ప్రేమానురాగాలను ఆమె బాలగోపాలుని (తన ఇష్టదైవం) పట్ల చూపుతూ జీవితం గడపసాగింది. ఏకాగ్ర భక్తిప్రపత్తులు ఆమెను ఉత్తమ గృహిణిగా తీర్చిదిద్దడానికి బదులుగా ఆమెనొక ఉదాత్త సన్న్యాసినిగా రూపొందించడం భగవత్కటాక్షమే!

తల్లిదండ్రుల మరణానంతరం గోపాలేర్​–మా, కామార్​హాటిలోని గోవింద దత్త ఆలయోద్యానంలో జీవించసాగింది. ఆమె అన్న అక్కడున్న రాధాకృష్ణాలయ అర్చ కుడు. గంగాతీరంలోని ఆ ఎస్టేటు పెద్దదే. గోవింద దత్త వితంతువు ఆ ఆలయ యజ మానురాలు. ఆమె ధర్మపరాయణురాలు, సన్న్యాసినిలా జీవితం గడిపేది. ఆమె కటిక నేలమీద పడుకోవడం, ఒక్కపూట మాత్రమే భుజించడం, వ్రతం, పూజ, ఉపవాసం, రాధాకృష్ణుల సేవ, జపం, ధ్యానం, దానధర్మాలు చేయడం – వీటితోనే కాలం వెళ్లబుచ్చసాగింది. ఆమె ఒక సహచారిణి కోసం చూడసాగింది. తమ కుటుంబ పురో హితుని మూలంగా ఆమెకు అఘోరమణీదేవితో పరిచయం కలిగింది. తనలా ఆమెకూ ఆధ్యాత్మిక అభిరుచి ఉండడం వలన వారిద్దరి మధ్య చక్కని సాన్నిహిత్యం నెలకొంది. గంగాతీరంలో పావనమూ, ఏకాంతమూ అయిన స్థలంలో జీవించడానికి తనకు అవకాశం లభించినందుకు అఘోరమణి ఎంతో ఆనందించింది.

గోధుమ – నారింజ వర్ణంలో ఉండే అఘోరమణి ఆకృతిలో పొట్టి, బలిష్ఠ మైనది. ఆమె ముఖం పవిత్రతతో ప్రకాశమానంగా వెలిగిపోతూ ఉండేది. పూర్వా చారపరాయణులైన హైందవ వితంతువులు శిరోముండనం చేసుకోవడం సంప్ర దాయం. ఆ సంప్రదాయం ప్రకారం అఘోరమణి కూడా శిరోముండనం చేయించు కుంది. కాలాంతరంలో వైరాగ్యానికి చిహ్నమైన కాషాయాంబరాలు ఆమె ధరిస్తూ వచ్చింది.

తన ఆభరణాలు, భర్త తరఫున వచ్చిన కొద్దిపాటి ఆస్తి అమ్మగా వచ్చిన ఐదారు వందల రూపాయలను అఘోరమణి, ఆలయ యజమానురాలికిచ్చి ప్రభుత్వ ఋణ పత్రాలలో పెట్టించింది. ఈ మొత్తం మీద వచ్చే మూడు, నాలుగు రూపాయల వడ్డీతో ఆమె సామాన్య జీవనం సాగిపోయేది. అత్యవసరమైనప్పుడు మాత్రం కొద్దిగా పెట్టు బడి నుండి తీసుకోవాల్సిన అగత్యం ఏర్పడేది.

ఆధ్యాత్మిక జీవితం ఎంత గుట్టుగా గడిపితే అంత ఫలవంతమవుతుంది. ఆధ్యాత్మిక జీవితాన్ని ఎంత బాహ్యంగా వ్యక్తం చేస్తే అదంత బలహీనమూ, నిస్సారమూ అవుతుంది. ఈ కారణంగానే సాధుసత్తములు గోప్యంగా ఉండడానికే ఇష్టపడతారు. అఘోరమణి కూడా ప్రశాంతమూ, ధ్యానమయమూ అయిన జీవితాన్ని కామార్​హాటి ఆలయోద్యానంలో గడపసాగింది. కాలాంతరంలో సోదరి నివేదిత ఆమె జీవించిన పరిసరాలను ఇలా వర్ణించింది:

చిన్న పడవ సాగిపోతూవుంటే గంగానది ఎంత అందంగా కాన వచ్చింది. సమున్నత స్నానఘట్టం మెట్లు నీళ్లనుండి పైకిపోతూ ఎంత అందంగా కనిపించాయి. ఆ మెట్లు కుడివైపు ఉన్న ఏకాంతమైన వసారా వద్దకు దారితీసివున్నాయి. అక్కడున్న ఒక చిన్న గదిని, బహుశా మొదట్లో ఏ సేవకుల కోసమో కేటాయించి ఉంటారు. గోపాలేర్​–మా ఆ గదిలోనే ఏళ్ల పర్యంతం తన జపమాలను త్రిప్పుతూ జీవనం గడిపింది.... ఆ చిన్ని గదిలో సౌకర్యాలు మృగ్యం. ఆమె పడక ఒక నాపరాయి అరుగు. అతిథులు ఎవరైనా వస్తే వారు కూర్చోవడానికి పరిచే ఒక చాప మాత్రం ఉంది. కాసిన మరమరాలు, పటిక బెల్లం మాత్రమే ఆమె నిల్వలు. వాటిని ఉట్టిలో ఉంచి పదిలపరచేది. వాటితోనే అతిథులను ఆమె ఆదరించేది. కాని ఆ గది ఎంతో పరిశుభ్రంగా ఉంది. సదా ఆమె గంగాజలంతో గదిని శుభ్రంగా కడుగుతూ ఉండివుండాలి. ప్రక్కన ఉన్న గూడులో పాతదైన ఒక రామాయణం పుస్తకం, ఆమె కళ్లజోడు, జపమాల ఉన్న తెల్లసంచీ కనిపించాయి. ఆ జప మాలతోనే గోపాలేర్​–మా మహోన్నత సన్న్యాసిత్వం సంతరించుకొన్నది. గంటల తరబడి, రోజుల పర్యంతం, సంవత్సరాల తరబడి ఆమె రేయింబవళ్లు వాటిలో లీనమైపోయింది!

తన జీవితంలో అత్యధిక కాలాన్ని గోపాలేర్​–మా గడిపిన ఆ చిన్నిగది, ఆ భవనానికి నైరుతి మూలలో ఉంది. ఆ గదికి దక్షిణ వైపున ఉన్న మూడు కిటికీల గుండా ఆమెకు గంగానది దర్శనమిచ్చేది. గదిలో ఆరు నెలలకు సరిపడా బియ్యం, పప్పు ఉప్పు వగైరాలు ఆమె కుండలలో పదిలపరచి ఉంచుకొనేది. స్థానిక బజారులో వారాని కొకసారి కాయగూరలు కొనుగోలు చేసుకొని వచ్చేది. తనకున్న కొద్దిపాటి వస్త్రాలను ఆమె ట్రంక్​పెట్టెలో పదిలపరచుకొనేది. వంటపాత్రలు పొందికగా ఒక మూల సర్ది ఉంచుకొనేది. ఆమె బాహ్య, అంతర జీవితాలు క్రమబద్ధంగా సాగాయి. ఇది యోగికుండే లక్షణం.

ఆత్మయోగుల సాధనానుష్ఠానాలు ఆధ్యాత్మిక సాధకులు వాటిని అనుసరించే నిమిత్తమే అని శాస్త్రాలు వచిస్తున్నాయి. సుఖసౌకర్య రహితమైన, బాలగోపాలునికై తీవ్ర వ్యాకులతతో పొంగిపొరలిన గోపాలేర్​–మా జీవితం భగవత్సాక్షాత్కారానికి తీవ్రతపశ్చర్యలూ, ఏకాగ్రతా ఎంత ఆవశ్యకమో చాటి చూపింది. ఆత్మయోగుల నిత్యకృత్యాలు, ప్రవర్తన, అలవాట్లు, జీవన సరళి గురించిన వివరాలు తెలుసుకోవడం భగవన్మార్గగాములకు ఆవశ్యకమూ, దోహదమూ అనడం నిర్వివాదాంశం.

వేకువన రెండు గంటలకే నిద్రలేచి, కాలకృత్యాలు తీర్చుకొని, గోపాలేర్​–మా జపం ప్రారంభించేది. ఆ జపం ఉదయం ఎనిమిది గంటల దాకా నిరవధికంగా కొనసాగేది. ఆ తరువాత రాధాకృష్ణాలయాన్ని పరిశుభ్రం చేసి, ఆరాధనకు వినియో గించే పాత్రలను శుభ్రపరచి, పువ్వులు సేకరించి, పువ్వుల మాలలు కట్టి, చందనం అరగదీయడం ఆమె నిత్యకృత్యం. ఆమె రోజుకు రెండుసార్లు ఉదయం గంగలోను, సాయంత్రం తటాకంలోను స్నానం చేసేది. గంగలో స్నానం చేసిన తదుపరి ఆలయోద్యానంలోని బిల్వవృక్షం క్రింద కూర్చుని కొంతసేపు ధ్యానమగ్నురాలయ్యేది. ఆ తరువాత వంట చెరకుగా కొన్ని ఎండిన పుల్లలు సేకరించేది. సామాన్యంగా ఆమె అన్నం, పప్పు, బంగాళాదుంపలు వండడం కద్దు. బాలగోపాలునికి ఆమె నైవేద్యం అర్పించడం చూడవలసిందే! ఒక పీట వేసి బాలగోపాలుణ్ణి దాని మీద ఆసీనుని చేసి, ఎదురుగా అరటి ఆకు పరచి, అందులో తాను వండిన పదార్థాలు పెట్టి నైవేద్యం అర్పించేది. తదనంతరం తాను ప్రసాదం తిని, కాసేపు విశ్రమించేది. పిదప సాయంత్రం దాకా జపంలో కూర్చునేది. తరువాత ఆలయంలో హారతి కార్యక్రమం తిలకించి, భక్తిగీతాలు వింటూ కూర్చునేది. రాత్రిపూట కొన్ని కొబ్బరి ఉండల ప్రసాదం, కాసిని పాలు మాత్రమే పుచ్చుకోవడం ఆమెకు పరిపాటి. మళ్లీ ఆమె అర్ధరాత్రి దాకా జపంలో మగ్నురాలయ్యేది. 1852 నుండి 1883 దాకా, ముప్ఫై సుదీర్ఘ సంవత్సరాలు ఈ నిత్యకృత్యాలను ఆమె నిరవధికంగా పాటిస్తూ వచ్చింది. కాని ఒక్కసారి మాత్రం ఆలయ యజమానురాలితోపాటు గయ, వారణాసి, ప్రయాగ, మధుర, బృందావనాలకు తీర్థయాత్రలు చేసిన సందర్భంలో గోపాలేర్​–మా తన నిత్యకృత్యాలను పాటించలేకపోయింది.

శ్రీరామకృష్ణులను గోపాలేర్​–మా కలుసుకోవడానికి కొద్దికాలం ముందు జరిగిన ఒక సంఘటన గురించి రామకృష్ణానంద స్వామి ఇలా ప్రస్తావించి ఉన్నారు:

ఒక రోజు ఆమె వంట చేస్తున్నప్పుడు, కట్టెల్లో చెమ్మ ఉండడం వల్ల అవి సరిగా మండకపోవడం, ప్రతికూలంగా అప్పుడు గాలి వీస్తూవుండడం వలన పొగ ఆమె కళ్లను ఆవరించి వేసింది. చివరకు ఏదో రకంగా అన్నం కూర ఉడికిన తరువాత, వాటిని ఆమె ఆకులో వేయబోతూండగా, అదే ప్రతికూల గాలి గట్టిగా వీయడంతో ఆకు కొట్టుకొనిపోయింది. బాలగోపాలు డికి అంతా అస్తవ్యస్థంగా జరుగుతూవుండడం చూసి ఆమె దేవుణ్ణి తిట్టుకొంది. ఆమె అలా తిడుతూవున్నప్పుడు ఒక చిన్న బాలుడు ఎగిరిపోయిన ఆకును తీసుకువచ్చి, నేల మీద దానిని పరిచి పట్టుకొన్నాడు. అన్నాన్ని ఆమె ఆకులో వడ్డించేటంత దాక అక్కడే ఉన్న ఆ బాలుడు క్షణంలో అదృశ్యమయ్యాడు. ఆమె గోపాలునికి తినిపించసాగింది; కాని హఠాత్తుగా ఎవరా బాలుడన్న సంశయం ఆమెలో మెదలింది. సాక్షాత్తూ గోపాలుడే ఆ బాలుడన్న విషయం అప్పుడు ఆమెకు స్ఫురించింది. ఆ క్షణం నుండి ఆమెకు పిచ్చిపట్టినట్లయింది. ‘నా గోపాలు డెక్కడ? నా గోపాలు డెక్కడ?’ అంటూ రేయింబవళ్లు ఆమె విలపించసాగింది. ఆమెకు నిద్రాహారాలు కరువయ్యాయి. రాత్రి పూట మాత్రమే గోపాలుని నిమిత్తం ఆమె కాస్త ఆహారం వండేది. నిజంగానే ఆమెకు పిచ్చిపట్టిందని అందరూ భావించారు.

1880 నాటికే శ్రీరామకృష్ణుల పేరు నలుమూలలా వ్యాపించసాగింది. 1884 ప్రారంభంలో తన యజమానురాలు, మరొక స్త్రీతో కలిసి గోపాలేర్​–మా ప్రప్రథమంగా శ్రీరామకృష్ణుల దర్శనార్థం దక్షిణేశ్వరానికి వెళ్లింది. దక్షిణేశ్వరమూ, కామార్​హాటీ రెండూ గంగాతీరంలో ఉండడం వలన వారు ఆ మూడు మైళ్లు పడవలో పయనించి వచ్చారు. శ్రీరామకృష్ణులు వారిని సాదరంగా ఆహ్వానించారు. భక్తి గురించి ఒకింత ఉపదేశం చేసి, వారికోసం కొన్ని పాటలు కూడా పాడారు. మళ్లీ మరొకసారి రమ్మని ఆయన వారితో చెప్పారు. కామార్​హాటీలోని తన ఆల యోద్యానాన్ని ఒకసారి పావనం చేయమని ఆలయ యజమానురాలు శ్రీరామ కృష్ణులను వినమ్రంగా అర్థించింది. అందుకు ఆయన సమ్మతించారు.

ఒక ఆభరణం ఖరీదును నగల వ్యాపారి మాత్రమే తెలుసుకోగలడు. గోపాలేర్​–మా, ఆమె యజమానురాలి ఆధ్యాత్మిక పరిమాణ స్థాయిని శ్రీరామకృష్ణులు గుర్తించారు. వారిని ప్రశంసిస్తూ ఆయన, “ఆహా! వారి ముఖాల మీద ఎంత అందమైన భావవ్యక్తీకరణ ద్యోతకమైంది. పరమానంద–భక్తి సాగరంలో వారు తేలిపోతున్నారు. వారి కళ్లు దివ్యప్రేమను వర్షిస్తున్నాయి” అన్నారు మృదుమధురంగా. మరో సందర్భంలో శ్రీరామకృష్ణులు, గోపాలేర్​–మా గురించి ఇలా వ్యాఖ్యానించారు: “కృష్ణావతారంలో ఆమె పండ్లు విక్రయించిన బృందావన స్త్రీ. ఆమె బాలగోపాలునికి మధురమైన పండ్లు తినిపించింది.”

మొదటిసారి శ్రీరామకృష్ణులను దర్శించుకొన్న తరువాత గోపాలేర్​–మాకు గురుదేవుల పట్ల వర్ణనాతీతమైన ఆకర్షణ జనించింది. తత్కారణంగా తన జీవితంలో

ఒక మార్పు రావడం ఆమె గుర్తించకపోలేదు. అప్పుడప్పుడు, ‘మంచి వ్యక్తి, నిజమైన భక్తాగ్రేసరుడు’ అని ఆయనను గురించి ఆమె యోచించసాగింది. త్వరలోనే మళ్లీ ఆయనను దర్శించాలని ఆమె నిశ్చయించుకొంది.

కొన్ని రోజులు గడిచాక ఒక రోజు జపం చేస్తూవుండగా శ్రీరామకృష్ణులను చూడాలనే తీవ్ర ఆకాంక్ష హఠాత్తుగా ఆమెకు కలిగింది. వెంటనే ఆమె దక్షిణేశ్వరానికి బయలుదేరింది. దైవ దర్శనానికి పోతున్నప్పుడు లేదా ఒక సాధుపుంగవుని చూడబోతున్నప్పుడు రిక్తహస్తాలతో వెళ్లడం సంప్రదాయం కాదు. కాబట్టి గోపాలేర్​–మా దారిలో తన తాహతకు తగినట్లు రెండు మూడు కాసులు పెట్టి నాసిరకం తీపి తినుబండారాన్ని కొన్నది. పలువురు ఎన్నో మంచి తీపి తినుబండారాలు తెచ్చి ఆయనకు సమర్పిస్తారు కనుక తప్పకుండా వీటిని ఆయన తినరని ఆమె అనుకొన్నది. కాని ఆమెను చూసీచూడగానే శ్రీరామకృష్ణులు, “ఓ, నువ్వు వచ్చేశావా! నా కోసం ఏం తెచ్చావో ఇవ్వు” అన్నారు. ఆమె సిగ్గుపడింది. అయిష్టంగానే తాను తెచ్చిన తీపి తినుబండారాన్ని ఆయనకు ఇచ్చింది. బాగా ఆకలిగా ఉన్న బాలునిలా ఆయన ఎంతో ఇష్టంగా వాటిని తింటూ, “మిఠాయిలు కొనడానికి డబ్బు ఎందుకు ఖర్చు పెడతావు? కొబ్బరి ఉండలను చేసి ఉంచుకొని, ఇక్కడకు వస్తున్నప్పుడు ఒకటి రెండు పట్టుకురా. లేకపోతే స్వయంగా నువ్వు వండిన ఏదో ఒక కూరో, పులుసో తీసుకురా. నీ చేతి వంటకాన్ని రుచిచూడాలని ఉంది” అన్నారు.

ఆ రోజు శ్రీరామకృష్ణులు భగవంతుణ్ణి గురించిగానీ, ధార్మిక విషయాల గురించిగానీ మాట్లాడలేదు. కేవలం తిండీ, తినడమూ గురించే మాట్లాడారు. కాలాంతరంలో గోపాలేర్​–మా అప్పటి తన మానసిక స్థితిని ఇలా వివరించి చెప్పింది:

మనస్సులో ఇలా అనుకొన్నాను: ‘ఎంత విచిత్రమైన సాధువు. తిండి గురించే మాట్లాడుతున్నారు. నేను పేద వితంతువును. ఈయనకు అన్ని రకాల వంటకాలను ఎక్కణ్ణుంచి తెచ్చిపెట్టగలను? ఇక చాలు. మళ్లీ ఇక్కడకు రానుగాక రాను.’ కాని తిరిగి పోతున్నప్పుడు దక్షిణేశ్వర ఆలయ ముఖద్వారం దాటానో లేదో, వెనుక నుండి ఆయన నన్ను ఆకర్షిస్తూవున్నట్లు అనిపించింది. ముందుకు అడుగు వెయ్యలేకపోయాను. మనస్సుకు పరిపరి విధాల నచ్చచెప్పుకొని ఎలాగో కామార్​హాటీకి తిరిగి వచ్చేశాను.

ఇది జరిగిన కొన్ని రోజుల తరువాత స్వయంగా తను వండిన ‘ఆకుకూర’ పుచ్చుకొని గోపాలేర్​–మా దక్షిణేశ్వరానికి కాలినడకన వచ్చింది. ఆ ఆకుకూరను శ్రీరామకృష్ణులు ఎంతో ఇష్టంగా తిని, “ఆహా! ఎంత బాగా వండావో కదా! ఇది అమృతంలా ఉంది” అన్నారు. ఆయన ఆనందాన్ని చూసి గోపాలేర్​–మా కళ్లు చెమ్మ గిల్లాయి. తాను పేదరాలు కావడం వలన ఆయన ఈ సాదాసీదా వంటకాన్ని అంతగా ప్రశంసించారని ఆమె అనుకొంది.

ఈ రీతిలో రెండు మూడు నెలలలో గోపాలేర్​–మా దక్షిణేశ్వరానికి అనేక పర్యాయాలు వచ్చింది. వచ్చినప్పుడల్లా ఏదో వంటకం చేసి పట్టుకొచ్చేది. వాటిని తనివితీరా ఆరగించిన శ్రీరామకృష్ణులు, మళ్లీ వచ్చేటప్పుడు ఏదైనా కొత్త వంటకం చేసి తెమ్మని చెప్పడం మాత్రం మర్చిపోయేవారు కారు. కొన్ని సమయాలలో ఆమె విసుగుతో ఇలా అనుకొనేది: ‘గోపాలా! ఇంతకాలంగా నిన్ను పూజిస్తూ వచ్చినందుకు ఫలితం ఇదా? సదా తిండి తిండి అనే సాధువు వద్దకు నన్ను తీసుకొని వచ్చావు. ఇకపై రాను బాబు!’ మళ్లీ అదే తిరుగులేని ఆకర్షణ! ‘ఎప్పుడు ఎంత త్వరగా అక్క డకు మళ్లీ వెళతాను?’ అనే ఆలోచన ఆమెను తొలచివేసేది.

గోవిందదత్త వితంతువు ఆహ్వానాన్ని పురస్కరించుకొని శ్రీరామకృష్ణులు కామార్​హాటి ఆలయోద్యానానికి వెళ్లారు. ఆయన రాధాకృష్ణాలయంలో ఆరాత్రికం తిలకించి, అక్కడ కొన్ని భక్తిగీతాలు గానం చేశారు. కీర్తన సందర్భంలో ఆయన పొందిన భావపారవశ్యాన్ని చూసి ఆలయ యజమానురాలూ, తక్కిన వారూ ఎంతో ముగ్ధులయ్యారు. పిదప ఆయన కాస్త ప్రసాదం స్వీకరించి దక్షిణేశ్వరానికి తిరిగి వచ్చారు.

అది 1885వసంత కాలం. ఒక రోజు వేకువజాము మూడు గంటలకు గోపాలేర్​–మా జపం చేయడానికి కూర్చుంది. జపం ముగించి, జప ఫలాన్ని ఇష్టదైవానికి సమర్పించే ముందు ప్రాణాయామం చేయసాగింది. అప్పుడు తనకు ఎడమ వైపున శ్రీరామకృష్ణులు కూర్చుని ఉండడం ఆమె కళ్లబడింది. ఆయన కుడి చేతి పిడికిలి బిగిసివుంది. ‘ఇదేమిటి? ఈ వేళప్పుడు ఈయన ఇక్కడి కెలా వచ్చారు?’ అని అనుకొని ఆమె ఆశ్చర్యబోయింది. ఆమె తన అనుభవాన్ని కాలాంతరంలో ఇలా వర్ణించి చెప్పింది:

నేను విస్తుబోయి అలా అవాక్కయి చూస్తూ, ఆలోచిస్తూన్నప్పుడు ‘గోపాలుడు’ (శ్రీరామకృష్ణులను ఆమె అలా పేర్కొనడం రివాజు) కూర్చుని, చిరునవ్వులు చిందిస్తున్నాడు. ఆ తరువాత గుండె దడదడలాడుతూండగా నా చేత్తో గోపాలుని (శ్రీరామకృష్ణుల) ఎడమ చేతిని పుచ్చుకొన్న మరుక్షణమే ఆ మూర్తి అదృశ్యమైపోయాడు. ఆ స్థానే పది నెలల బాలగోపాలుడు, నిజం గానే (చేతులతో చూపుతూ) ఇంత పెద్దవాడు, ఆ మూర్తి నుండి బయల్వెడలి ప్రాకుతూ, ప్రాకుతూ చేయెత్తి నా వంకే చూస్తూ, ‘అమ్మా! వెన్న తినిపించు’ అని అడిగాడు. ఆ విచిత్ర అనుభవంతో విస్తుబోయాను. పెద్దగా కేకలు పెట్టాను. ఆ సమయంలో ఇంట్లో ఎవరూ లేరు. ఉండివుంటే వాళ్లు పరుగెత్తు కొంటూ అక్కడకు వచ్చేవారు. నేను విలపిస్తూ, ‘నాయనా! ఏమీలేని అభాగ్యు రాలిని. నీకు ఏం తినిపించగలను? నాయనా, ఎక్కణ్ణుండి వెన్న, పాలు తెచ్చి యివ్వగలను?’ అని అన్నాను. ఆ విచిత్ర గోపాలుడు నా మాటలు పట్టించు కొంటాడా? ‘తినేందుకు ఏమన్నా పెట్టు’ అని సతాయిస్తూనే ఉన్నాడు. నేనేం చేయగలను? ఏడుస్తూ లేచి నిలబడి, ఎండుకొబ్బరి ఉండను తెచ్చి అతడి చేతిలో పెట్టాను. తరువాత, ‘నాయనా, గోపాలా! ఈ పనికిమాలిన పదార్థాన్ని తినడానికి ఇచ్చానని చెప్పి నాకు మాత్రం అటువంటిది తినడానికి ఇవ్వవద్దు’ అని చెప్పాను.

మరిక జపం విషయమో? జపం ఎలా చేస్తాను? గోపాలుడు వచ్చి, ఒళ్లో కూర్చుని జపమాలను లాగేశాడు. నా భుజాల మీదకెక్కాడు, గది చుట్టూ ప్రాకాడు. తెల్లారగానే పిచ్చిదానిలా పరుగెత్తుకొని దక్షిణేశ్వరానికి వెళ్లాను. గోపాలుడు నా చంకనెక్కి, తలను నా భుజాలమీద ఆన్చాడు. గోపాలుడి వంగవన్నె పాదాలు నా వక్షస్థలం మీద వ్రేలాడడం నేను స్పష్టంగా చూశాను.

గోపాలేర్​–మా దక్షిణేశ్వరానికి వచ్చినప్పుడు, ఒక భక్తురాలు అక్కడ ఉండడం తటస్థించింది. ఆ భక్తురాలు అప్పుడు జరిగిన సంఘటనను ఇలా వివ రించింది:

నే నప్పుడు శ్రీరామకృష్ణుల గదిని ఊడ్చి, శుభ్రం చేస్తున్నాను. అప్పుడు ఉదయం ఏడు లేక ఏడున్నర గంటలయివుండవచ్చు. ఇంతలో ఎవరో, ‘గోపాలా, గోపాలా’ అని కేకపెడుతూండడం వినవచ్చింది. అది నాకు బాగా పరిచయమైన గొంతే. తీరా చూద్దును గదా, వచ్చింది గోపాలేర్​–మా. తూర్పు వాకిలి గుండా త్రాగిన మైకంలో ఉన్న స్త్రీలా లోపలికి వచ్చింది. కనుగుడ్లు తేలవేసినట్లున్నాయి. చీర చెంగు నేల మీద పారాడుతున్నది. జుట్టు చిందరవందరగా ఉంది. చుట్టుపట్ల ధ్యాసకూడా ఆమెకు లేనట్లే ఉంది. అప్పుడు శ్రీరామకృష్ణులు తమ చిన్న మంచం మీద కూర్చుని ఉన్నారు.

ఆ స్థితిలో గోపాలేర్​–మాను చూసి నేను విస్తుబోయాను. ఇంతలో శ్రీరామకృష్ణులు సమాధిమగ్నులైనారు. ఈలోపు ఆమె ఆయన ప్రక్కన వచ్చి కూర్చుంది. శ్రీరామకృష్ణులు చిన్నపిల్లవాడిలా వెళ్లి ఆమె ఒళ్లో కూర్చున్నారు. ఆమె కళ్ల వెంట అశ్రువులు ధారలుకట్టాయి. తనతోపాటు తెచ్చిన వెన్న మీగడలను స్వహస్తాలతో ఆయనకు తినిపించసాగింది. ఆ దృశ్యం చూసి నేను సంభ్రమాశ్చర్యభరితనైనాను. శ్రీరామకృష్ణులు భావావస్థలో ఏ స్త్రీనిగాని స్పృశిం చడం ఇంతకు మునుపు ఎన్నడూ నేను చూడలేదు... కాసేపటికి ఆ భావం ఉపశమించగా శ్రీరామకృష్ణులు లేచి వెళ్లి తమ మంచం మీద కూర్చున్నారు. కాని గోపాలేర్​–మా మానసిక వైఖరి మాత్రం ఉపశమించలేదు. పట్టరాని ఆనందంతో ఆమె లేచి నిలబడి, ‘బ్రహ్మ నృత్యం చేస్తున్నాడు, విష్ణువు నృత్యం చేస్తున్నాడు’ అంటూ పిచ్చిదానిలా గదిలో నృత్యం చేయసాగింది. ఆమె భావపారవశ్యాన్ని చూసి గురుదేవులు నవ్వుతూ నాతో, ‘అలా చూడు. ఆమెలో పరమానందం పొంగిపొరలుతూన్నది. ఆమె మనస్సు ప్రస్తుతం గోపాల లోకంలో ఉంది’ అని అన్నారు.

గోపాలేర్​–మా అపరిమిత భావపారవశ్యాన్ని చవిచూడసాగింది. ఆమె దర్శనాలు, సంభాషణ, తన అనుంగు బాలగోపాలునితో ఆడుకోవడం కొనసాగాయి. “నా చేతుల్లో గోపాలుడు.... అదుగో నీలో (శ్రీరామకృష్ణులను చూపుతూ) ప్రవేశిం చాడు.... ఇదుగో మళ్లీ బయటికి వస్తున్నాడు.... రా నాయనా, ఈ పేదతల్లి ఒళ్లో వచ్చి కూర్చో.” ఆ రీతిలో శ్రీరామకృష్ణులే బాలగోపాలుడనే దృఢనిశ్చయానికి గోపాలేర్​–మా వచ్చింది.

ఆమె భావపారవశ్యాన్ని చూసి శ్రీరామకృష్ణులు ఆనందభరితులయ్యారు. ఆమెను శాంతింప చేయడానికి తన చేత్తో ఆమె మేనును నిమురసాగారు. గదిలోని రుచికరమైన భక్ష్యాలను ఆమెకు తినిపించారు. తింటూ తింటూ భావపారవశ్యంలో ఆమె ఇలా అన్నది: “నాయనా గోపాలా! దీనురాలైన నీ తల్లి తన జీవితాన్ని కటిక పేదరికంలోనే గడిపింది. రాట్నంతో వడికిన నూలూ, ఉపవీతాలూ విక్రయించి భారంగా జీవనం సాగిస్తూన్నది. అందుకేనా నువ్వు నేడు ఆమెను ఇంత ఆదరాభి మానాలతో చూసుకొంటున్నావు?” ఆనాటి నుండి అఘోరమణి నిజంగానే ‘గోపాలుని తల్లి’ (గోపాలేర్​–మా)గా మారింది.

ఆ రోజంతా ఆమె దక్షిణేశ్వరంలోనే ఉండిపోయింది. సూర్యాస్తమయానికి మునుపే శ్రీరామకృష్ణులు ఆమెను కామార్​హాటీకి తిరిగి పంపించివేశారు.

భావపారవశ్యంలో కానవచ్చిన బాలగోపాలుడు చంకనెక్కి ఆమెతోపాటు కామార్​ హాటీకి వెళ్లాడు. ఇంటికి తిరిగి వెళ్లగానే గోపాలుని తల్లి అలవాటు ప్రకారం జప మాల పుచ్చుకొని జపం చేయడానికి కూర్చుంది. కాని జపం చేయడం సాధ్యమా? ఎవరి నిమిత్తం జపం చేస్తూన్నదో, ఎవరిని ధ్యానిస్తూవుందో, ప్రార్థిస్తూ ఇంతకాలం గడిపిందో సాక్షాత్తూ ఆతడే తన కళ్ల ముందు నానారకాల చిలిపి చేష్టలు చేస్తూ, గారాలుపోతూవుంటే జపం సాగుతుందా? చివరకు ఆమె గోపాలుణ్ణి తీసుకొని మంచం మీద తన ప్రక్కన పడుకోబెట్టుకొన్నది. ఆమెకు పరుపుగాని, దిండుగాని లేవు. దాంతో గోపాలుడు సణుగుడు మొదలుపెట్టాడు. ఇక చేసేదిలేక ఆమె తన ఎడమ చేతిని అతడి తలక్రిందపెట్టి జోకొడుతూ ఇలా చెప్పింది: “నాయనా, ఈ రోజు ఎలాగో నిద్రించు. తెల్లవారగానే కలకత్తాకు వెళ్లి యజమానురాలి కుమార్తెను అడిగి మెత్తని దిండు చేయించి తీసుకువస్తానులే!”

మర్నాడు ఉదయం వంట చెరకు సేకరించడానికి గోపాలుని తల్లి తోటలోకి వెళ్లింది. గోపాలుడు కూడా ఆమెతో వచ్చి ఎండుపుల్లలు ఏరడంలో ఆమెకు సహాయం చేశాడు. వంట చేస్తున్నప్పుడు ఆ చిలిపి బాలుడు బాగా అల్లరి చేయ సాగాడు. తీయని మాటలతో, సుతిమెత్తని చీవాట్లతో ఆమె అతడి అల్లరిని అదుపులో పెట్టడానికి ప్రయత్నించసాగింది.

శాస్త్రీయ దృక్పథం అలవరచుకొన్న ఆధునిక మానవుడు గోపాలుని తల్లి చవిచూసిన అనుభూతుల వంటి వాటిని అంగీకరించడానికి సుతరామూ అంగీకరిం చడు. కాని సంప్రదాయ హైందవ దృక్పథం నుండి చూసినప్పుడు, మనం పొందే ఇంద్రియ జగత్తుపరమైన అనుభూతులకన్నా మిన్నయైన అతిసూక్ష్మ చైతన్య స్థితులు ఉన్నాయని పదేపదే సాధుసత్తముల అనుభవాలు ధ్రువీకరిస్తున్నాయి. మనస్సు పరి పూర్ణ పావనతను సంతరించుకొని, ఆత్మమయమైనప్పుడు అట్టి అత్యున్నత చైతన్య స్థితులు కలగడానికి ఆస్కారం ఉంది. తన మనస్సు పరమపావనమయ్యేంత మేరకు గోపాలుని తల్లి తన అనుంగు బాలగోపాలుణ్ణి గురించి ధ్యానిస్తూవచ్చింది. తత్ఫలి తంగా ఆమె మానవాతీత చైతన్య లోకంలో ప్రవేశించగలిగింది; ఎక్కడ ఆమె చూపు ప్రసరించినా అక్కడ ఆమెకు గోపాలుడు దర్శనమిచ్చాడు. మార్మిక అనుభూతులు ఒనగూర్చే ఆ లోకంలో మౌఖీక వ్యక్తీకరణ, మానసిక గ్రాహ్యత, బౌద్ధిక హేతువాదం పనిచేయవు. ఉన్న ఒక్క చైతన్యం భగవంతుని పరమైన చైతన్యం మాత్రమే.

ఈ సంఘటన జరిగిన కొన్ని రోజుల తరువాత గోపాలేర్​–మా ఒక రోజు దక్షిణేశ్వరానికి వచ్చింది. శ్రీరామకృష్ణులను దర్శించుకొన్న పిదప, మాతృదేవి వసించే నహబత్​ (వాద్యమందిరం) కెళ్లి, జపం చేయడానికి కూర్చుంది. నియమానుసారం జపం పూర్తిచేసుకొని, భగవంతునికి ప్రణామాలర్పించుకొని లేవబోతున్నప్పుడు పంచవటి నుండి శ్రీరామకృష్ణులు అక్కడికి వచ్చారు. ఆమెను చూడగానే, “ఇప్పుడు కూడా నువ్వు అంతసేపు జపం చేయడమెందుకు? ఇప్పటికే ఎంతో సాధించావు కదా!” అని అన్నారు.

గోపాలేర్​–మా: జపం చేయనవసరం లేదా? సమస్తం సాధించానా?

శ్రీరామకృష్ణులు: అవును, నువ్వు సమస్తం సాధించావు.

గోపాలేర్​–మా: సమస్తం?

శ్రీరామకృష్ణులు: అవును, సమస్తం.

గోపాలేర్​–మా: మీరేమంటున్నారు? నేను సమస్తం ప్రాప్తించుకొన్నానా?

శ్రీరామకృష్ణులు: అవును, సమస్తం. నువ్వు చేయవలసినంత జపం, తపం, సాధనలు పూర్తిచేశావు. కాని నీకు ఇష్టమైతే జపతపాదులను దీని (తమ శరీరం చూపుతూ) క్షేమం కోసం చేయవచ్చు.

గోపాలేర్​–మా: అయితే ఇప్పటి నుండి నేను చేసే జపతపాదులన్నీ నీ కోసమే, నీ కోసమే, నీ కోసమే.

గోపాలుని దర్శనాలు, ఆతడితో ఆమె ఆటలు రెండు నెలలపాటు కొన సాగాయి. ఈ కాలంలో ఆమె సదాసర్వవేళలా భావపారవశ్య స్థితిలోనే ఉంటూ వచ్చింది. స్నానం, వంట, తినడం, ధ్యానం, జపం మొదలైన నిత్యకృత్యాలనన్నీ నిర్వ ర్తించడానికి ఆమె తనను తాను నిర్బంధించుకోవాల్సి వచ్చింది. క్రమేణా ఆమె దివ్యో న్మత్తత ఉపశమించింది. అయినప్పటికీ రోజూ పలుమార్లు బాలగోపాలుని దర్శనం కలుగుతూనేవుంది. బాలగోపాలుడూ, శ్రీరామకృష్ణులూ అభిన్నులనే గట్టి నమ్మకం కలగడం వలన ధ్యాన సమయంలో ఆమెకు గోపాలుని దర్శనాలకన్నా శ్రీరామకృష్ణుల దర్శనాలే ఎక్కువగా కలుగసాగాయి. ఆ రూపం ద్వారానే గోపాలరూపుడైన భగవం తుడు ఆమెకు అవసరమైనదంతా బోధించసాగాడు. ఒక రోజు ఆమె శ్రీరామకృష్ణుల వద్దకు వెళ్లి ఇలా వాపోయింది: “గోపాలా! నన్నెందుకు ఇలా చేస్తున్నావు? ఏదైనా తప్పు చేశానా? ఇంతకు మునుపులా నిన్ను గోపాలుని రూపంలో ఎందుకు చూడ లేకపోతున్నాను?”

శ్రీరామకృష్ణులు ఆమెను సాంత్వనపరుస్తూ ఇలా అన్నారు: “ఈ కలియుగంలో అటువంటి దర్శనాలు అనవరతం కలిగితే దేహం నిలవదు. ఇరవై ఒక్క రోజుల తరువాత దేహం ఎండుటాకులా రాలిపోతుంది.” సదా సర్వవేళలా ఆధ్యాత్మిక దివ్యోన్మత్త పరమానందానుభూతి చవిచూడడం వలన, అది లేకుండా ఆమె జీవించ లేకపోయింది. ఐహిక విషయాల పట్ల పూర్తిగా ఆసక్తిని ఆమె కోల్పోయింది. ఒక లౌకిక వ్యక్తి లౌకిక వస్తువులకోసం అర్రులు చాస్తూ ఎలా వ్యాకులచిత్తుడవుతాడో, అలాగే ఆమె హృదయం నిరవచ్ఛిన్న గోపాల దర్శనానికై వ్యాకులపడసాగింది. తత్ఫలితంగా దేహంలో వాయుధాతువు ప్రకోపించి గుండెలో ఆమె ఎంతో బాధననుభ వించసాగింది. అప్పుడు శ్రీరామకృష్ణులు ఆమెతో ఇలా చెప్పారు: “ఇది ఉత్త వాయువు కాదు. నీ ఆధ్యాత్మిక శక్తి కారణంగా ఇది కలిగింది. అది తొలగిపోతే నీ జీవితానికి ఇక ఆసరా ఏమిటి? అది ఉండడమే మంచిది. ఎక్కువ బాధగా ఉన్నప్పుడు ఏదైనా కాస్త తిను.”

శ్రీరామకృష్ణులకు వివిధ కోవలకు చెందిన అనేకులు తీపితినుబండారాలు, పండ్లు, పటికబెల్లం మొదలైనవి సమర్పించడం కద్దు. కాని ఆయన అందరు సమ ర్పించినవీ తినలేకపోయేవారు. సాధువులకు కానుకలు చెల్లిస్తే తమ సౌభాగ్యం వర్థిల్లుతుందనే నమ్మకంతో కొందరు వర్తకులు ఆయనకు కానుకలు సమర్పించేవారు. అలా సమర్పించిన ఆహారం తినే వ్యక్తి మనస్సును అవి కలుషితం చేయడం తథ్యం. పర్యవసానంగా శ్రీరామకృష్ణులు అట్టి ఆహారాన్ని వివేకానందస్వామికి, గోపాలేర్​–మాకు మాత్రమే ఇచ్చేవారు. ఈ ఇద్దరి మనస్సులు అత్యంత ఉన్నత ఆధ్యా త్మిక స్థితిలో ఉన్నందు వలన అలాంటి ఆహారం వారికి ఎలాంటి చెరుపూ చేయ లేదని గురుదేవులకు బాగా తెలుసు.

ఒక రోజు గోపాలుని తల్లి, కొందరు భక్తురాండ్రతో కలిసి గురుదేవుల దర్శ నార్థం వచ్చింది. అక్కడున్న అందరితో ఆమెను చూపుతూ ఆయన ఇలా అన్నారు: “ఆహా, ఈ దేహం భగవంతునితో నిండివుంది. అది భగవన్మయం.” పిదప ఆయన రుచికరమైన భక్ష్యాలను స్వయంగా ఆమెకు తినిపించారు. కలకత్తా వ్యాపారస్థులు తమకు సమర్పించిన పటికబెల్లంలో కొంతభాగం ఆమెకు ఇచ్చి, తీసుకువెళ్లమన్నారు. అప్పుడామె, “గోపాలా! నా కిలా తినిపించడం నీ కెందుకంత మక్కువ?’ అని అడిగింది. “గతంలో నా కెంతో తినిపించావు కాబట్టి” అని శ్రీరామకృష్ణులు జవా బిచ్చారు.

“గతంలోనా? ఎప్పుడు?” అని ఆమె అడిగింది.

“నీ గత జన్మలో” అన్నారాయన.

1885వ సంవత్సరం బలరాం బసు ఇంట్లో జరుపుకొన్న జగన్నాథ రథ యాత్రోత్సవంలో పాల్గొనడానికి శ్రీరామకృష్ణులు ఆతడి ఇంటికి విచ్చేశారు. అప్పుడు ఆయన దైవోన్మత్త స్థితిని గూర్చీ, గోపాలేర్​–మా దివ్యదర్శనాల గూర్చీ ముచ్చటించారు. ఈ ఉత్సవానికి ఆమెను కూడా ఆహ్వానిస్తే బాగుంటుందని శ్రీరామకృష్ణులు చెప్పగానే, బలరాం ఆమెను తోడ్కొని రావడానికి ఒక వ్యక్తిని పంపించాడు. ఆమె రావడానికి కొద్ది క్షణాల ముందు, అంతవరకు భక్తులతో మాట్లాడుతున్న శ్రీరామకృష్ణులు హఠాత్తుగా సమాధి మగ్నులయ్యారు. దోగాడుతూ కుడిచేతిని ఏ తినుబండారాన్నో అడుగుతున్న ధోరణిలో పైకెత్తి, ఎవరి కోసమో ఎదురు చూస్తున్నట్లు తన ముఖాన్ని పైకెత్తి, కళ్లు ఆనందాన్ని వ్యక్తం చేసే భంగిమలో – అచ్చం బాలగోపాలుని పోలిన భంగిమలో – శ్రీరామకృష్ణులు ఆ సమాధి స్థితిలో మగ్నులై ఉన్నారు. అప్పుడే అక్క డకు వచ్చిన గోపాలేర్​–మా, తన ఇష్టదైవం భంగిమలో సమాధి స్థితిలో నెలకొనివున్న శ్రీరామకృష్ణులను చూసింది. ఆ దివ్యదృశ్యాన్ని చూస్తూ భక్తులు ఆశ్చర్యచకితు లయ్యారు.

అప్పుడు గోపాలేర్​–మా ఇలా చెప్పింది: “అలా కొయ్యదుంగలా బిర్ర బిగుసుకుపోవడం నాకు నచ్చలేదు. నా గోపాలుడు నవ్వుతాడు, ఆడతాడు, నడుస్తాడు, పరుగెత్తుతాడు. అయ్యో! ఇదేమిటి? కొయ్యదుంగలా బిర్రబిగుసుపోయిన భంగిమ! ఇటువంటి గోపాలుణ్ణి చూడడం నాకు ఇష్టం లేదు.”

ఎప్పుడు ఏ భావం ఉదయిస్తుందో అప్పుడు శ్రీరామకృష్ణులు ఆ భావంతో పూర్తిగా తాదాత్మ్యం చెందటం ఆయన జీవితంలో ఒక విలక్షణాంశంగా పరిణమిం చింది. కాలాంతరంలో సైతం ఆయన పాడినప్పుడు, నృత్యం చేసినప్పుడు లేదా స్త్రీలా లేదా బాలునిలా హావభావాలు ప్రకటించినప్పుడు వాటి కచ్చితత్వం చూసి జనం ఆశ్చర్యచకితులయ్యేవారు. ఆయన కంఠస్వరం మృదుమధురం, సుశ్రావ్యం; ఆయన కదలికలు సహజం, ముగ్ధమనోహరంగా ఉండేవి; ఆయన ప్రవర్తనలో, చేతలలో కించిత్తుకూడా కాపట్యం లేదా బాహ్యాడంబరం కానరావు.

కొద్ది రోజులు కలకత్తాలో బసచేసిన తరువాత శ్రీరామకృష్ణులు పడవలో దక్షిణేశ్వరానికి బయలుదేరారు. గోపాలేర్​–మాతో పాటు కొందరు భక్తులు కూడా ఆయనతోపాటు బయలుదేరారు. బలరాం కుటుంబం వారు కొన్ని వస్త్రాలు, గృహోప కరణాలు ఒక మూటగాకట్టి ఆప్యాయంగా గోపాలేర్​–మాకు ఇచ్చారు. ఆ మూటలో ఏముందో శ్రీరామకృష్ణులకు తెలియవచ్చింది. వెంటనే ఆయన గంభీర ముద్ర దాల్చి, సూటిగా గోపాలేర్​–మాను సూచించకుండా త్యాగవైరాగ్యాలను గూర్చి మాట్లాడ సాగారు: “పరిత్యాగాన్ని సంతరించుకొన్న వ్యక్తే భగవత్సాక్షాత్కారం పొందగలడు. పరాయివారి ఇంట్లో భోజనం చేసి రిక్తహస్తాలతో (అంటే ఏమీ స్వీకరించకుండా) తిరిగి వస్తాడో, ఆ వ్యక్తి మాత్రమే భగవంతుని సాన్నిధ్యంలో కూర్చోగలడు.” ఆమెతో ఒక్క మాట కూడా ఆయన మాట్లాడలేదు. సరికదా అప్పుడప్పుడు ఆ మూట వంకే దృష్టిని సారించారు. గోపాలేర్​–మాకు విషయం అర్థమైంది.

తమ భక్తులు అనాసక్త పథం నుండి వైదొలగరాదనే ఉద్దేశంతో శ్రీరామకృష్ణులు సదా వారిని ఒక కంట కనిపెట్టి ఉండేవారు. వారితో ఆయన కుసుమకోమలంగాను, అవసరమైతే వజ్రాసదృశంలాగాను వ్యవహరించేవారు. ఆయన మానవాతీత ప్రేమ భక్తుల హృదయాలను అమితంగా చూరగొన్నది; అందువలన ఆయన నుండి కించిత్తు ఉదాసీనత కూడా వారికి భరించరాని ఆవేదనగా పరిణమించేది. పశ్చాత్తాపంతో కుమిలిపోయిన గోపాలేర్​–మా ఆ మూటను విసిరిపారవేద్దామనుకొన్నది. అలా చేయలేదు. దక్షిణేశ్వరం చేరుకోగానే మాతృదేవికి జరిగినదంతా ఆమె పూసగ్రుచ్చినట్లు చెప్పింది. మూటను తిరిగి ఇచ్చివేయడానికి ఆమె సిద్ధపడ్డప్పుడు, ఆమె ప్రయత్నాన్ని ఆపి, మాతృదేవి ఇలా చెప్పారు: “గురుదేవులు చెప్పాలనుకొన్నది చెప్పనివ్వు. నీకు కానుకలు ఇచ్చేవారు ఎవ్వరూ లేరు. పైగా నీకు అవసరమైన వస్తువులనే ఇచ్చారు కదా!” అయినప్పటికీ గోపాలేర్​–మా తన మూటలో నుండి కొన్ని వస్తువులు తీసి ఇచ్చివేసింది. ఆ తరువాత గురుదేవుల కోసం కొన్ని కూరలు వండి, కంచంలో భోజనం వడ్డించి ఆయన వద్దకు తీసుకుపోయింది. ఆమె పశ్చాత్తాపాన్ని చూసి గురుదేవులు ఆమెతో మామూలుగానే ప్రవర్తించారు. తేలికపడ్డ మనస్సుతో ఆమె కామార్​హాటీకి తిరిగి వెళ్లిపోయింది.

భగవత్సాక్షాత్కారానంతరం ఆత్మజ్ఞాని గతకర్మల వేగగతిలో కొట్టుకుపోతాడు. కాని దాని వలన ఎలాంటి ప్రభావానికీ లోనుకాడు. లోకం పట్ల పూర్తిగా అనాసక్తత వ్యక్తపరుస్తూ, కేవలం సాక్షీభూతునిగా ప్రవర్తిస్తాడు. తన నిత్యకృత్యాలను కొనసాగిస్తూ, జనులకు ఆత్మసాక్షాత్కార ప్రయత్నంలో దోహదం చేస్తాడు. గోపాలేర్​–మా కూడా ఈ నిత్యక్రమాన్నే పాటించింది. కాని ఆమె అప్పుడప్పుడు గురుదేవులను దర్శించుకొంటూ, ధ్యాన సమయంలో తనకు కలిగిన దర్శనాలను గూర్చి ఆయనతో చెప్పేది. ఒకసారి ఆయన ఆమెతో ఇలా చెప్పారు: “తాము పొందిన దర్శనాలను ఇతరులకు వెల్లడించకూడదు. అలా వెల్లడించడం వలన ఆపైన దర్శనాలు కలగడం ఆగిపోవచ్చు.”

ఒక రోజు గోపాలేర్​–మా, స్వామి వివేకానంద (అప్పటికి నరేంద్రుడు) తలవని తలంపుగా దక్షిణేశ్వరంలో ఉన్నారు. గోపాలేర్​–మా నిరక్షరాస్యురాలు, నిరాడంబరి, సాకారోపాసకురాలు; నరేంద్రుడు విద్యావంతుడు, మేథావి, నిరాకారో పాసకుడు. బ్రహ్మసమాజ సభ్యుడైనందున అతడు సాకారోపాసనను చిన్నచూపు చూసేవాడు. ఏం జరుగుతుందో తమాషా చూద్దామని అప్పుడు శ్రీరామకృష్ణులు గోపాలేర్​–మాను ఆమె దర్శనాల గూర్చి నరేంద్రునికి విపులీకరించమన్నారు.

“కాని వాటిని వెల్లడిస్తే హానికరం కదా?” అని ఆమె అడిగింది. శ్రీరామ కృష్ణులు ఫరవాలేదని చెప్పగానే ఆమె తనకు కలిగిన దివ్యదర్శనాలన్నీ పులకాంకితు రాలై నరేంద్రునికి విపులంగా తెలియజేసింది.

భక్తి ఒక అంటువ్యాధి. నరేంద్రుడు కరడుగట్టిన హేతువాదియైనప్పటికీ ఆమె దివ్యదర్శనాలను గురించి వింటూ కళ్లనీళ్లపర్యంతమైనాడు. ఆతడి హృదయం ఆధ్యాత్మిక భావోద్వేగంతో పొంగిపొరలింది. మధ్యమధ్యలో ఆమె తన కథనం ఆపి, “నాయనా! నువ్వు విద్యావంతుడివి, బుద్ధిశాలివి. నేనో పేదరాలిని, పైగా నిరక్షరాస్యు రాలైన వితంతువును. నా కేమీ అర్థం కాదు. నాకు కలిగిన దర్శనాలు నిజమో కాదో దయచేసి చెప్పు” అని అతణ్ణి అడగసాగింది.

“లేదమ్మా, నువ్వు చూసిందంతా సత్యమే!” అని నరేంద్రుడు ఆమెను ఊర డించసాగాడు.

మరొక రోజు గోపాలేర్​–మా గురుదేవులను భోజనానికి కామార్​హాటీకి రమ్మని ఆహ్వానించింది. ఈసారి ఆయన రాఖాల్​తో (కాలాంతరంలో స్వామి బ్రహ్మా నంద) కలిసి పడవలో కామార్​హాటీకి వెళ్లారు. వారిని ఆమె సాదరంగా ఆహ్వానించి, మధ్యాహ్నం వారికి షడ్రసోపేతంగా విందు భోజనం తినిపించింది. పిదప వారి విశ్రాంతికై మేడమీద ఒక గదిని సిద్ధం చేసింది. పడుకోగానే రాఖాల్​కు బాగా నిద్రపట్టింది. గురుదేవులు పడుకొన్నారేగాని మేలుకొనే ఉన్నారు. అప్పుడు భరించలేని దుర్వాసన ఆ గదిలో రాసాగింది. అప్పుడాయన అస్తిపంజరాల ఆకృతిలో ఉన్న రెండు దయ్యాలను చూశారు. అవి వినమ్రంగా ఆయనతో ఇలా చెప్పాయి: “మీ రిక్కడ ఎందుకు ఉన్నారు? ఇక్కణ్ణుండి దయచేసి వెళ్లిపోండి. మిమ్మల్ని చూస్తూవుంటే మాకు భరించలేనంత బాధగా ఉంది.” దివ్యపురుషుల సాన్నిధ్యం వాటికి భరించలేని బాధను కలిగించి ఉంటాయి లేదా అవి తమ దుస్థితిని తలచుకొని బాధపడి ఉండవచ్చు.

వెంటనే శ్రీరామకృష్ణులు సుగంధ ద్రవ్యాలున్న చిన్నసంచీని, తువ్వాలును పుచ్చుకొని బయలుదేరడానికి తయారయ్యారు. ఇంతలో రాఖాల్​ మేల్కొని, “ఎక్కడకు బయలుదేరారు?” అని అడిగాడు. “తరువాత చెబుతాలే” అన్నారాయన. ఇద్దరూ క్రిందికి దిగివచ్చి గోపాలేర్​–మా వద్ద సెలవు పుచ్చుకొని, పడవలో ఎక్కి దక్షిణేశ్వరానికి బయలుదేరారు. దారిలో వస్తున్నప్పుడు శ్రీరామకృష్ణులు జరిగినదంతా చెప్పి, గోపాలేర్​–మా ఒంటరిగా ఆ ఇంట్లో నివసిస్తున్నందు వలన ఆమెకు ఏమీ చెప్పలే దన్నారు. ఏది ఏమైనప్పటికీ దయ్యాలు ఆ ప్రాంతంలో తిరుగుతున్నాయనీ, తన ఆధ్యాత్మిక శక్తి వాటి నుండి తనను రక్షిస్తున్నదని శ్రీరామకృష్ణులు ఎరిగేవున్నారనీ గోపాలేర్​–మాకు తెలియకపోలేదు.

“చెక్కుచెదరని సత్యసంధుడు భగవత్సాక్షాత్కారం పొందుతాడు” అనేవారు శ్రీరామకృష్ణులు. సత్యాన్ని అంటిపెట్టుకొనే ఆయన జీవించారు; ఆయన ఏం చెప్పినా అది సత్యంగానే పరిణమించింది. ఒక రోజు దక్షిణేశ్వరంలో గురుదేవుల కోసం గోపాలేర్​–మా వంట చేసింది. అన్నం బాగా ఉడకకపోవడం చూసి ఆయన కోపంగా ఇలా అన్నారు: “నేనీ అన్నం తినగలనా? ఇకపై ఆమె వండిన అన్నం తిననుగాక తినను.” భవిష్యత్తులో జాగ్రత్తగా ఉండమని ఆమెను హెచ్చరిస్తున్నారని అంతా అనుకొన్నారు. కాని ఇది జరిగిన కొద్ది కాలంలోనే ఆయన గొంతులో క్యాన్సర్​ వ్యాధి రావడంతో అప్పటి నుండి పల్చగా చేసిన జావను మాత్రమే ఆయన పుచ్చుకోగలిగారు.

వ్యాధి ప్రకోపించడంతో చికిత్సకై శ్రీరామకృష్ణులను దక్షిణేశ్వరం నుండి మొదట కలకత్తాకు, ఆ తరువాత కాశీపూర్​కు తరలించారు. అప్పుడప్పుడు వచ్చి గోపాలేర్​–మా ఆయనకు సేవలందించింది. ఒక రోజు గురుదేవులు చిక్కని జున్ను పాలను పుచ్చుకోవాలనే అభిలాష వ్యక్తం చేశారు. జున్నుపాలను బజారు నుండి తీసుకురావడానికి యువ శిష్యుడైన యోగేంద్ర కలకత్తాకు బయలుదేరాడు. మధ్య దారిలో అతడు బలరాం బసు ఇంటి వద్ద ఆగాడు. అతడి రాకకు గల కారణాన్ని తెలుసుకొన్న భక్తురాండ్రు అతణ్ణి వేచివుండమని తామే జున్నుపాలు తయారుచేసి ఇస్తామని చెప్పారు. బజారు జున్నుపాలకన్నా ఇంట్లో తయారుచేసింది నాణ్యంగా ఉంటుందని వారు అభిప్రాయపడ్డారు. అందుకు యోగేంద్ర సరేనన్నాడు. కాని అతడు తిరిగివచ్చి తన ఆలస్యానికి గల కారణాన్ని గురుదేవులకు చెప్పినప్పుడు ఆయన అతణ్ణి చెడామడా తిట్టారు: “నేను బజారు జున్ను తినగోరాను. దానిని కొనుక్కొని రమ్మని నీతో చెప్పాను. భక్తుల ఇంటికి వెళ్లి వాళ్ల నెందుకు ఇబ్బంది పెట్టావు? పైగా ఈ పాలు మరీ చిక్కగా ఉండడం వలన జీర్ణించుకోవడం కూడా కష్టమే. నేను దీన్ని పుచ్చుకోను.” ఆయన దానిని తాకను కూడా తాకలేదు. మాతృదేవిని పిలిచి ఆ జున్నుపాలనంతా గోపాలేర్​–మాకు ఇవ్వమని చెప్పారు. అందుకు కారణం ఇలా విశదం చేశారు: “దీనిని భక్తులు ఇచ్చారు. ఆమె హృదయంలో గోపాలుడు వాసం చేస్తున్నాడు. ఆ పాలను ఆమె త్రాగడం, నేను త్రాగడమే అవుతుంది.”

శ్రీరామకృష్ణుల నిర్యాణానంతరం గోపాలేర్​–మా పుట్టెడు దుఃఖంలో కుమిలి పోయి, చాలాకాలం ఏకాంతవాసం చేసింది. ఆ తరువాత గురుదేవుల దర్శనాలు పదేపదే కానరావడంతో ఆమె కొంతలో కొంత సాంత్వన పొందగలిగింది. గంగకు ఆవలి వైపున ఉన్న మహేష్​లో జరిగే జగన్నాథ రథోత్సవంలో పాల్గొనడానికి ఆమె వెళ్లింది. అక్కడ ఆమెకు ఒక అద్భుత దర్శనం కలిగింది. ఆమె తన అనుంగు గోపాలుణ్ణి రథంలో ఆసీనం చేసిన జగన్నాథుని ప్రతిమలోనే కాక, ఆ రథాన్ని లాగుతున్న తీర్థప్రజల్లో కూడా దర్శించింది. “అప్పుడు నేను నేనుగా లేను; నవ్వుతూ, నాట్యంతో అక్కడ గందరగోళాన్ని సృష్టించాను” అన్నదామె.

ఎప్పుడన్నా గురుదేవుల సన్న్యాస శిష్యులను చూడడానికి బారానగర్​ మఠానికి ఆమె వెళ్లేది. వారి విన్నపం మేరకు ఆమె కొన్ని వంటకాలు వండి వాటిని గురు దేవులకు నివేదించేది.

మానవ మస్తిష్కం విచిత్రమైనది. సదా తమ మనస్సులో ప్రాపంచిక సౌఖ్యాల కోసమూ, విలాసాల కోసమూ తహతహలాడుతూండడం వలన సాధారణంగా జనం సంతోషంగా ఉండలేరు. ప్రాపంచిక విషయాలలో తగుల్కొన్నప్పుడు మనస్సు అపవిత్రమవుతుంది, కామనారహితమైనప్పుడు అది పవిత్రతను సంతరించుకొం టుంది. అపవిత్రమైన మనస్సు వేదన చెందుతుంది, పవిత్రమైన మనస్సు పరమా నందభరితమవుతుంది. ప్రాపంచిక విషయాలలో మగ్నమైన మనస్సును భగవ త్పరం చేయడం ఎంతో కష్టం. కాని గోపాలేర్​–మా మనస్సు సదాసర్వవేళలా భగవంతునిలో లీనమై ఉండేది. దిక్సూచి సదా ఉత్తర దిక్కునే సూచించే రీతిలో ఆమె మనస్సు సదా భగవంతునికి అభిముఖంగానే ఉండేది. అన్యమనస్కం గావించే ఆలోచనలనన్నీ ఆమె నిర్దాక్షిణ్యంగా పారద్రోలివేసేది. స్వామి రామకృష్ణానంద ఈ క్రింద సంఘటనను ఇలా అభివర్ణించారు:

శ్రీరామకృష్ణుల నిర్యాణానంతరం ఒక రోజు గురుదేవుల శిష్యులు కొందరు ఆమెను చూడడానికి వెళ్లారు. ఆమె, గదినిండా దోమలు తదితర కీటకాలు విలయతాండవం చేస్తూవుండడం వారి కంటపడింది. ఆమె వాటి ధ్యాసే లేకుండా భగవన్నామ జపంలో లీనమై ఉంది. అంత అసౌకర్యమైన స్థితిలో ఆమె ఉండడం చూసి వారు బాధపడ్డారు. మర్నాడు వారిలో ఒకరు ఆమె కోసం ఒక దోమ తెర తీసుకువచ్చారు. ఆ రాత్రి ఆమె జపం చేయ డానికి కూర్చోగానే తన మనస్సు ఆ దోమతెరవైపే పోతూవుండడం ఆమె గ్రహించింది. ఒక బొద్దింకో లేక ఎలుకో దోమతెర మూలను కొరికి వేస్తుం దేమోనని ఆమె మనస్సు పరిపరి విధాలుగా ఆలోచిస్తూవుంది. ఇదంతా చూసి ఆమె, “ఏమిటి? ఈ తుచ్ఛమైన దోమతెర నా మనస్సును గోపాలుని మీద నుండి వైదొలగ చేస్తుందా!” అంటూ, చప్పున దోమతెరను చుట్టుచుట్టి ఒక మూల విసిరివేసి, మామూలుగా జపం చేయడానికి కూర్చుంది. దోమలు యథాప్రకారం ఆమె చుట్టూ మూగసాగాయి.

మర్నాడు ఉదయం మఠంలో మేం నిద్ర లేస్తూవుండగా గోపాలేర్​–మా సాక్షాత్కరించింది. వేకువన మూడు గంటలకు బయలుదేరి దాదాపు ఐదుమైళ్లు కాలినడకన ఆమె వచ్చింది. దోమతెర చుట్టను ఒక మూలగా ఉంచింది.

“ఏమిటది?” ఎవరో అడిగారు.

“నిన్న మీరిచ్చిన దోమతెర. నా మనస్సు భగవంతుని నుండి ఇది వైదొలగచేస్తూన్నది. నా కిది అవసరం లేదు” అని ఆమె జవాబిచ్చింది. మేం ఎంత నచ్చచెప్పినప్పటికీ ఆమె దానిని తిరిగి తీసుకోలేదు.

1887లో గోపాలేర్​–మా ఒక రోజు కలకత్తాలోని బలరాం బసు ఇంటికి వచ్చింది. అప్పుడక్కడ పలువురు భక్తులు ఉన్నారు. ఆమె పొందిన ఉన్నత ఆధ్యాత్మిక అనుభూతుల గూర్చి వారికి తెలుసు. అందువలన వారు ఆమెను ప్రశ్నలడగసాగారు. ఆమె వారితో ఇలా చెప్పింది: “ఇలా చూడండి. నేను వృద్ధురాలనైన నిరక్షరాస్యురాలిని. నాకు శాస్త్ర విషయాల గురించి ఏం తెలుసు? శరత్​, యోగేన్​, తారక్​లను మీ రెందుకు అడగకూడదు?” కాని వారు పట్టుబట్టడంతో చివరికి ఆమె ఇలా చెప్పింది: “గోపాలుణ్ణి అడుగుతాను, కాస్త ఆగండి. ఓ గోపాలా! వాళ్లు అడుగుతున్నది ఏమిటో నాకు అర్థం కావడం లేదు? వారి ప్రశ్నలకు నువ్వెందుకు జవాబు ఇవ్వకూడదు? ఇదుగో, గోపాలుడు ఇలా చెబుతున్నాడు.....” ఈ రీతిలో భక్తులు అడిగిన నిగూఢమైన ప్రశ్నలకు గోపాలేర్​–మా జవాబు లిచ్చింది. వారు ఆశ్చర్యచకితులయ్యారు. ఆమె హఠాత్తుగా, “ఓ గోపాలా! ఎందుకు వెళ్లిపోతున్నావు? ఇకపై వారి ప్రశ్నలకు జవాబు లివ్వవా?” అనడంతో ఆ ప్రశ్న–జవాబుల సమావేశం అర్ధంతరంగా ఆగిపోయింది. కాని గోపాలుడు వెళ్లిపోయాడు.

మొదటి పాశ్చాత్య సందర్శనానంతరం 1897లో స్వామీజీ భారతదేశానికి తిరిగి వచ్చారు. ఆ తరువాత ఆయన తన పాశ్చాత్య శిష్యురాండ్రయిన సోదరి నివేదిత, శ్రీమతి ఓల్​ బుల్​, కుమారి జోసెఫైన్​ మెక్లాయిడ్లను గోపాలేర్​–మాను కలుసుకోవడానికి కామార్​హాటీకి పంపించారు. ఆమె వారిని సాదరపూర్వకంగా ఆహ్వానించి, ముద్దు కూడా పెట్టుకొంది. ఆమె గదిలో కూర్చోవడానికి ఏ ఆసనమూ లేనందున వారు ఆమె పరుపు మీద కూర్చున్నారు. వారికి మరమరాలు, కొబ్బరి ఉండలతో ఆతిథ్యమిచ్చింది. వారితో తన ఆధ్యాత్మిక అనుభూతులను గూర్చి కొంత సేపు ముచ్చటించింది. కలకత్తాకు తిరిగి వచ్చిన పిదప వివేకానంద స్వామి వారితో ఇలా చెప్పారు: “మీరు చూసివచ్చింది ప్రార్థనలూ, విలాపాలూ, ఉపవాసాలతో కూడుకొన్న ప్రాచీన భారతదేశం. అది గతించిపోతున్నది.”

ఒక సందర్భంలో వివేకానంద స్వామి, బలరాంబసు ఇంట్లో ఉన్నప్పుడు ఇద్దరు స్త్రీలు ఆయన వద్దకొచ్చి తమకు మంత్రదీక్ష ఇవ్వమని వేడుకొన్నారు. కాని ఆయన వారిని గోపాలేర్​–మా వద్దకు పంపించారు. అందుకామె ఇష్టపడక స్వామీ జీతో ఇలా చెప్పింది: “నాయనా! మంత్రదీక్ష గురించి నాకేం తెలుసు? నేనొక పేద వితంతువును.”

అందుకు స్వామీజీ నవ్వుతూ ఇలా జవాబిచ్చారు: “నువ్వు సామాన్యురాలివా అమ్మా? జపానుష్ఠానంతో నువ్వు పరిపూర్ణత్వాన్ని సిద్ధించుకొన్నావు. నువ్వే మంత్రదీక్ష ఇవ్వలేకపోతే, మరెవరు ఇవ్వగలుగుతారు? నీ ఇష్టమంత్రాన్ని వారికి ఇవ్వవచ్చు కదా! వారికి ప్రయోజనకరంగా ఉంటుంది. పైగా ఇకమీదట నీ మంత్రంతో నువ్వేం చేసుకొంటావు?”

ఆ ఇద్దరి స్త్రీలకు గోపాలేర్​–మా మంత్రదీక్ష ఇచ్చింది కాని వారినుండి ఎలాంటి కానుకా పుచ్చుకోవడానికి నిరాకరించింది. బాగా నచ్చచెప్పిన తరువాత సంప్రదాయానుసారం వారు నొచ్చుకోరాదనే ఉద్దేశంతో వారి నుండి రెండు రూపా యలు మాత్రం స్వీకరించింది. ఆమెలో కించిత్తుకూడా దురాశగాని, ప్రాపంచిక వస్తువుల పట్ల కోర్కెగాని లేవు. ఆమె ఉపదేశం ఇది:

మనశ్శరీరాలను భగవంతునికి అర్పించండి. మంత్రదీక్ష నిరర్థకమైనది కాదు. పదివేలసార్లు జపించకుండా మీ ఆసనం వీడకండి. ఆధ్యాత్మిక సాధ నలు అనుష్ఠిస్తున్నప్పుడు ప్రాపంచికపరమైన ఆలోచనల నుండి మిమ్మల్ని సంబంధరహితులను గావించుకోండి. వేకువజాము మూడు గంటలకు జపం ప్రారంభించండి. అప్పుడు ఎవరికీ మీ జపం గూర్చి తెలియదు. మళ్లీ సాయంత్రం జపం చేయండి.

శ్రీరామకృష్ణుల భక్తుల పట్ల ఆమెకు ఎనలేని ప్రేమాభిమానాలు. స్వామి వివేకానంద నిర్యాణవార్త కామార్​హాటీకి చేరినప్పుడు, ఆమె తన గదిలో ఉంది. ఆమె భరించలేని బాధతో ఎలుగెత్తి “హా, నరేన్​ వెళ్లిపోయాడు!” అని అరిచింది. ఆమెకు తలతిరిగినట్లయి, అంధకారం తనను క్రమ్మివేస్తున్నట్లుగా అనిపించి, నేల మీద పడిపోయి, కుడి మోచేయి విరగగొట్టుకొంది.

ఆ చోటు దయ్యాలు తిరుగాడుతున్నాయని పేరుపొందినప్పటికీ, గోపాలేర్​–మా అక్కడ ఒంటరిగానే జీవిస్తూన్నది. ఆలయ యజమానురాలు అక్కడ నివసించే రోజుల్లో ఒక కావలివాడు ఉండేవాడు. కాని ఇప్పుడు ఎవ్వరూ లేరు. అందువలన గోపాలేర్​–మాకు సహాయంగా ఎవరూ లేకపోయారు. శారదానంద స్వామి ఒక తోటమాలిని నియమించి, ఆమెను చూసుకోవడానికి ఒక స్త్రీని పంపించారు. ఆ స్త్రీని చూసి గోపాలేర్​–మా ఇలా అన్నది: “ఇక్కడకు నువ్వెందుకు వచ్చావు? నువ్విక్కడ చాలా ఇబ్బందులు పడవలసివస్తుంది. నా గోపాలుడు నన్ను చూసుకొంటాడు. నువ్వెక్కడ నిద్రిస్తావు? నువ్వొక గదిని వెతుక్కోవాలి. ఆ గదులన్నిటికీ తాళాలు వేసి వున్నాయి. కాబట్టి ఆలయ పూజారిని నీ కోసం ఒక గది తాళం తీసి ఇవ్వమని అడుగు. దుష్టశక్తులేవో ఇక్కడ తిరుగాడుతున్నాయని నీకు చెప్పక తప్పదు. ఎప్పుడన్నా విచిత్ర ధ్వనులు విన్నప్పుడు నీ మంత్రాన్ని జపించు.” రాత్రి ఆ సేవకురాలు గోపాలేర్​–మా గదికి ఎదురుగా పడుకొంది. ఇంటి పైకప్పు నుండి బరువైన పరు గులు పెడుతున్న అడుగుల చప్పుడు, కిటికీ గుండా ఎవరో గట్టిగా తట్టుతున్న ధ్వని ఆమెకు ఆ రాత్రి వినవచ్చాయి. ఆమె కది అగ్నిపరీక్షగా పరిణమించింది.

అలాంటి అనేక అగ్నిపరీక్షలను ఎదుర్కొంటూ చాలాకాలం గోపాలేర్​–మా ఒంటరిగా ఆ ఉద్యాన గృహంలో జీవిస్తూవచ్చింది. ఆమె ఎన్నడూ ఒంటరితనాన్ని చవిచూసింది లేదు. సదా సర్వవేళలా ఆమె అనుంగు బాలగోపాలుడు ఆమెతోనే ఉండడమే అందుకు కారణం. పైగా తనకు సహచారిణిగా మరొకరు అక్కడుంటే ఆమె ఉనికి తన దర్శనాలకు ఆటంకంగా పరిణమించవచ్చునని ఆమె నమ్మకం. అంతేగాక దేహస్మృతి ఆమెకు అతి తక్కువగా ఉన్నందున, ఆమె ఇతరుల నుండి వ్యక్తిగతంగా సేవలు అందుకోలేదు. స్వాతంత్ర్యం సంతోషం, పరాధీనత దుఃఖం. ఈ వేదాంతోపదేశాన్ని ఆమె తన జీవితంలో పాటించి చూపింది.

1903లో గోపాలేర్​–మాకు తీవ్రంగా జబ్బు చేసింది. అప్పుడు బ్రహ్మానంద స్వామి తమ యువశిష్యులలో ఒకరిని ఆమెకు శుశ్రూషలు చేయడానికి పంపించారు. ఆ యువకుడు పండ్లు, కాయగూరలు ఆమె కోసం పట్టుకువచ్చాడు. గదిలో ఒక మూలగా పడుకొన్నాడు. వేకువనే అతడు నిద్ర లేచినప్పుడు, గోపాలేర్​–మా ఎవరి తోనో ఇలా మాట్లాడుతూండడం విన్నాడు: “ఆగు నాయనా ఆగు! ఇంకా కోడి కూత కూడా వినపడలేదు. ఉదయం కానివ్వు నా చిన్ని తండ్రీ. ఆ తరువాత నిన్ను గంగా స్నానానికి తీసుకుపోతాను.”

ఆ తరువాత ఆతడు ఆమెతో ఇలా చెప్పాడు: “మీ గదిలో మరెవరూ నివ సించడం లేదు కదా! ఈ రోజు ఉదయం మీ రెవరితో మాట్లాడుతున్నారు?”

అందుకు గోపాలేర్​–మా ఇలా జవాబిచ్చింది: “గోపాలుడు నాతోబాటు ఉంటున్నాడని నీకు తెలియదా? ఆతడి అల్లరిని అదుపుచేయడానికి ప్రయత్నించాను.”

క్రమేణా ఆమె ఆరోగ్యం బాగా క్షీణించసాగింది. శ్రీరామకృష్ణుల శిష్యులు ఆమెను బలరాంబసు ఇంటికి తరలించాలనుకొన్నారు. కాని సోదరి నివేదిత గోపాలేర్​–మాకు సేవలందించాలనే తన ఆకాంక్షను వ్యక్తం చేసింది. కనుక గోపాలేర్​–మాను నివేదిత ఇంటికి తీసుకు వెళ్లారు. ఒక వంట మనిషిని నియమిం చారు. గోపాలేర్​–మా శిష్యురాండ్రలో ఒకరైన కుసుమ్​ ఆమె వ్యక్తిగత అవసరాలను చూసుకోసాగింది. నివేదితకు గోపాలేర్​–మా మాతృప్రేమాభిమానాలను చవిచూపింది. ఆమె ఉనికితో ఆ ఇల్లు ఆధ్యాత్మిక నిర్మలత్వాన్ని సంతరించుకొంది.

ఆ సమయంలో నివేదిత ఒక ఉత్తరంలో ఇలా వ్రాసింది: “గోపాలేర్​–మాతో నేనున్నప్పుడు నాలో ఉత్తేజం పొంగిపొరలేది. సెయింట్​ ఎలిజబత్​ మాటలు నా చెవులలో ప్రతిధ్వనించాయి: ‘నా ప్రభువు మాత నన్ను చూడడానికి రావడం నాకు ఏమనిపిస్తూన్నది?’ గోపాలేర్​–మాలోని సన్న్యాసిత్వం, పరమహంసకు దీటైనదని నేను నమ్ముతున్నాను. ఆమెను మాత్రమే చాలినంతగా ఆరాధిస్తే, నేను ప్రేమించే యావన్మంది మీద ఆమె మూలంగా దీవెనలు వర్షిస్తాయి. ఇంక ఏం చెప్పాలి?”

సమస్తంలోను భగవంతుణ్ణి దర్శించడం వేదాంతానుభూతిలోని పరాకాష్ఠ. తాను ముద్దుగా పెంచుకొంటున్న పిల్లిలో గోపాలేర్​–మా గోపాలుణ్ణి దర్శించేది. ఒక రోజు ఆ పిల్లి ప్రశాంతంగా నివేదిత ఒడిలో పడుకొని ఉన్నప్పుడు కుసుమ్​ వచ్చి దానిని అవతలికి త్రోసివేసింది. వెంటనే గోపాలేర్​–మా ఇలా కేకపెట్టింది: “నువ్వేం చేశావో తెలుసా? నువ్వేం చేశావో తెలుసా? గోపాలుడు వెళ్లిపోతున్నాడు – అతడు వెళ్లిపోయాడు.”

భగవంతుణ్ణి తమ హృదయంలో నిలుపుకొన్న వ్యక్తులు సదా ఆనందోత్సవంలో మునిగివుంటారు. వారికెన్నడూ విసుగు జనించదు. రోజు రోజుకీ గోపాలేర్​–మా ఆరోగ్యం క్షీణిస్తూన్నప్పటికీ ఆమె మనస్సు మాత్రం పరమానందంలో తేలిపోతూన్నది. మాతృదేవి ఆమెను చూడడానికి వచ్చినప్పుడు గోపాలేర్​–మా నిట్టూరుస్తూ ఇలా అన్నది: “గోపాలా, నువ్వు వచ్చేశావు. ఇన్ని రోజులూ నువ్వు నా ఒడిలో కూర్చున్నావు. నన్నిప్పుడు నీ ఒడిలోకి చేర్చుకో.” అప్పుడు మాతృదేవి గోపాలేర్​–మా తలను తమ ఒడిలోకి తీసుకొని ఆప్యాయంగా ఆమెను ముద్దాడారు.

1906, జూలై 8వ తేదీ పరిస్థితి చేయిజారిపోతూ ఉండగా గోపాలేర్​–మాను గంగాతీరానికి తరలించారు. అక్కడ ఆమె గంగనదీమతల్లి పావన జలాలను స్పృశిస్తూ తుదిశ్వాస విడిచింది. ఒక సన్న్యాసి ఆమె చెవులలో, ‘ఓం గంగా నారాయణ! ఓం గంగా నారాయణ బ్రహ్మ!” అని ఉచ్చరించాడు.

ఆ విధంగా గోపాలేర్​–మా దివ్యనాటకానికి తెరపడింది. సన్న్యాసులు ఆమె గదికి వెళ్లి రెండు అమూల్య వస్తువులను చూశారు. అవి: లక్షలసార్లు ఆమె వేళ్లు నిరంతరాయంగా త్రిప్పిన జపమాల, ఆమె ఎదుట గోపాలునిగా కనిపించిన శ్రీరామ కృష్ణుల చిత్రపటం. ఆ జపమాలను సోదరి నివేదిత స్వీకరించింది. ఆ చిత్రపటాన్ని బేలూర్​ మఠానికి పంపించారు. ఇప్పటికీ ఆ చిత్రపటం మాతృదేవి ఆలయంలో పీఠాన్ని అలంకరించి ఉంది.

ఒక శిష్యుడు ఏదన్నా ఉపదేశం చేయమని ఆమెను అడిగినప్పుడు ఆమె ఇలా చెప్పింది: “గోపాలుణ్ణి అడుగు. అతడు నీలోనే ఉన్నాడు. ఆతడి కన్నా సదుప దేశం మరెవరూ ఇవ్వలేరు. ఇదే సత్యం. పరితప్త హృదయంతో విలపిస్తే నువ్వు అతణ్ణి చేరుకోగలవు.”

25 గోలాప్​ – మా
[గోలప్​ సుందరీదేవి]

తాను అమితంగా ప్రేమించిన వ్యక్తి మరణం నిశ్చయంగా ఆ మనిషి జీవి తంలో ఒక గొప్ప మలుపును తెస్తుంది. తన చుట్టూ నిరాశా, అంధకారమూ మాత్రమే కనిపించే ఆ తరుణంలో, జీవితం గురించి ఆ వ్యక్తి దీర్ఘంగా యోచిస్తాడు. జీవితం మరణంతోను, సంయోగం ఎడబాటుతోను ముగుస్తాయనీ, జీవితం అశాశ్వత మనీ, రిక్తమనీ గ్రహిస్తాడు. అయినప్పటికీ హృదయాన్ని దిగమ్రింగే విచారంలో కన్నీరుమున్నీరవుతాడు. చివరకు ఆ హృదయంలో మరొక ప్రేమాస్పదుడు చోటు చేసుకోవడంతో కన్నీరు ఆగిపోతుంది. ఇది ప్రకృతి నియతి. గోలాప్​–మా అనుభ వించిన భరించలేని శోకం, నిజానికి ఒక రకంగా భగవదనుగ్రహమే. ఆ శోకంలో ఆమె శ్రీరామకృష్ణులను ఆశ్రయించింది. దాంతో ఆమె జీవితం పూర్తిగా మారి పోయింది.

గోలాప్​–మాగా పేరుగాంచిన గోలప్​ సుందరీదేవి ఉత్తర కలకత్తాలోని ఒక బ్రాహ్మణ కుటుంబంలో 1840ల ఉత్తరార్ధంలో జన్మించింది. బాల్యంలోనే ఒక పేద బ్రాహ్మణునితో ఆమె వివాహం జరిగింది. కాని ఒక కుమారుడు, ఒక కుమార్తె పుట్టిన కొద్ది కాలానికే గోలాప్​–మా భర్త మరణించాడు. ఆమె కుమారుడు కూడా చిన్నతనంలోనే మరణించాడు. దాంతో ఆమె జీవితానికి కుమార్తె చండీ ఏకైక ప్రేరణయైంది. అందంతోపాటు చండీ సత్ప్రవర్తన సంతరించుకొంది. చండీకి యుక్తవయస్సు రాగానే గోలాప్​–మా, కలకత్తాలో ప్రసిద్ధుడూ, సంపన్నుడూ అయిన సౌరీంద్ర మోహన్​ టాగూర్​ అనే జమీందారుతో వివాహం జరిపించడానికి ఏర్పాట్లు చేసింది. ఇక్కడ కూడా విధి గోలాప్​–మాను వంచించింది. చండీ అకాల మరణం చెందింది. గోలాప్​–మా జీవితంలో భరించలేని శూన్యం ఏర్ప డింది.

గోలాప్​–మా తన విధిని నిందించుకొంది. కాని ఆమె శోకానికి ఉపశమనం మాత్రం లభించలేదు. ఆ సమయంలో పొరుగున ఉన్న యోగీన్​–మా ఆమెకు చేదోడయింది. గోలాప్​–మా అనుభవిస్తున్న దుఃఖం చూసి యోగీన్​–మా హృదయం ద్రవించిపోయింది. 1885వ సంవత్సరంలో ఒక రోజు గోలాప్​–మాను దక్షిణేశ్వరం లోని శ్రీరామకృష్ణుల వద్దకు తోడ్కొని వెళ్లింది. శ్రీరామకృష్ణులను ప్రప్రథమంగా కలుసుకొన్న వైనం గూర్చి కాలాంతరంలో గోలాప్​–మా ఇలా అభివర్ణించింది: “నేను ప్రప్రథమంగా గురుదేవులను దర్శించినప్పుడు నా కుమార్తె చండీని గురించిన భరించలేని దుఃఖసాగరంలో మునిగివున్నాను. యోగీన్​ నన్ను ఆయన వద్దకు తీసుకువెళ్లింది. ఆయన నా తలను స్పృశించి నా హృదయంలోని దుఃఖాన్నంతా తొలగించివేశారు. అది అత్యద్భుతం. ఒక్క క్షణంలో నా మనస్సు ప్రశాంతతను సంతరించుకొంది. తక్షణమే నేను జ్ఞానిలా నవ్వాను. ఒక నాటకంలో ఒక పాత్రను పోషించడానికి ఈ లోకంలోకి వచ్చానని నేను గ్రహించాను. ఎవరు ఎవరికి తల్లి? ఎవరు ఎవరికి కుమార్తె? చిన్నతనంలో నేను గుడ్డబొమ్మలతో ఆడుకొన్నాను; ఆ తరువాత రక్తమాంసాలున్న బొమ్మలతో ఆడుకొన్నాను. ఈ లోకం బొమ్మలాటే తప్ప మరేమీ కాదు; కాబట్టి నా కుమార్తెకోసం విలపించడ మెందుకు? భగవంతునికై విలపించడం మహత్తర విషయం కదా! శ్రీరామకృష్ణుల శక్తి అటువంటిది.”

గోలాప్​–మా తన విషాదగాథను శ్రీరామకృష్ణులకు చెప్పి హృదయభారాన్ని దింపుకొన్న తరువాత, ఆయన, “నువ్వు అదృష్టవంతురాలివి. తనకు ‘నా’ అనేవాళ్లు లేని వారికి భగవంతుడు సహాయపడతాడు” అన్నారు భావపారవశ్యంలో.

తరువాత ఒక పాట పాడారు:

ఉండు మనసా నీలో నుండవే ఏ వేళనైన ॥ ఉం ॥

చేరవద్దు పరుల పంచ చేరి నీలో చూచుకొనిన కోరి వెదకుచున్న వెల్లదొరకు నీకు దాని యందు ॥ ఉం ॥

పరుసవేది పరమాత్మ ఏరి ప్రార్థననైన తీర్చు చేరి హృదయమందు నిలచు గౌరవంపు రత్నమతడు ॥ ఉం ॥

ఎన్నరాని ముత్యములను వన్నెతీరు రత్నములను అన్నిచోట్ల పరచియుండె ఎన్నో హృదయ ప్రాంగణమున ॥ ఉం ॥

శ్రీరామకృష్ణుల స్పర్శ, వచనాలు, పాట ఆమె వేదనాభరిత హృదయాన్ని అనునయించి, ఆమె జీవితంలో నూత్న ఆశనూ, సంతోషాన్నీ చిగురింప చేశాయి.

ప్రథమ దర్శనంతో ఎంతో స్పందించిన గోలాప్​–మా ఆ తరువాత తరచూ శ్రీరామకృష్ణులను దర్శించుకోసాగింది. 1885వ సంవత్సరం జూన్​ 13వ తేదీ శ్రీరామకృష్ణులు కొందరు భక్తులతో ముచ్చటిస్తున్న సమయంలో గోలాప్​–మా ఆయన దర్శనార్థం దక్షిణేశ్వరానికి వచ్చింది. ఉత్తరం వైపు తలుపు వద్ద నిశ్శబ్దంగా నిలబడి ఆయన వచనామృతాన్ని గ్రోలసాగింది. శ్రీరామకృష్ణులు ఆమె రాకను గుర్తించి, మానవ శోకాన్ని గురించి మాట్లాడసాగారు. తన చిన్ననాటి నేస్తం రామ్​మల్లిక్​ మరణం గురించి ప్రస్తావిస్తూ, ఇలా చెప్పారు: “తనకు పిల్లలు లేరని రామ్​ చెప్పాడు. తన మేనల్లుణ్ణి పెంచుకొన్నాడు. కాని ఆ కుర్రవాడు చనిపోయాడు. ఈ విషయం చెబుతున్నప్పుడు ఆతడి కళ్లు ఆర్ద్రమయ్యాయి. తన మేనల్లుడికోసం అతడు ఎంతో దుఃఖీంచాడు.” మళ్లీ శ్రీరామకృష్ణులు కొనసాగించారు: “మొన్నీమధ్య ఒక వ్యక్తి ఇక్కడకు వచ్చాడు. కాసేపు కూర్చున్న తరువాత, ‘నేను వెళ్లి నా కుమా రుని చంద్రవదనాన్ని తిలకించాలి’ అన్నాడు. దాంతో నన్ను నేను నిగ్రహించుకోలేక, ‘కనుక భగవంతుని చంద్రవదనానికన్నా నీ కుమారుడి చంద్రవదనానికే ప్రాధాన్యం ఇస్తున్నావన్నమాట. మూర్ఖుడా, ఇక్కణ్ణుండి తక్షణమే వెళ్లిపో!’ అన్నాను. నిజం ఏమిటంటే భగవంతు డొక్కడే సత్యం, తక్కినదంతా అసత్యం. మనుష్యులు, విశ్వం, ఇల్లు, పిల్లలు – ఇవన్నీ ఐంద్రజాలకుని ఇంద్రజాలం వంటివి.... భగవంతుడు మహాసముద్రం వంటివాడు, జీవులు సముద్రంలోని బుడగల వంటివారు. అక్కడే పుట్టి, అక్కడే గిట్టుతారు. పిల్లలు పెద్ద బుడగల చుట్టూ ఉన్న చిన్నబుడగల వంటి వారు. భగవంతు డొక్కడే సత్యం. ఆయన పట్ల ప్రేమను అలవరచుకొనే ప్రయత్నం చేసి, ఆయన సాక్షాత్కారం పొందే మార్గం కనుగొనండి. దుఃఖీస్తూ ఏం పొంద గలుగుతారు?” గోలాప్​–మాకు అవగతమయింది. ఆ మండుటెండలో ఆమె ఇంటికి తిరిగి వెళ్లాలనుకొంది. కాని శ్రీరామకృష్ణులు, “ఎండ మండిపోతోంది. ఇప్పు డెందుకు? తరువాత బండిలో భక్తులతోపాటు వెళ్లవచ్చు” అన్నారు మృదువుగా.

అలా పలుమార్లు గురుదేవులను దర్శించుకొన్న తరువాత గోలాప్​–మాను మాతృదేవికి ఆయన పరిచయం చేసి, “ఈ బ్రాహ్మణ పిల్లకు బాగా తినిపించు. కడుపు నిండినప్పుడు దుఃఖం ఉపశమిస్తుంది” అని చెప్పారు. తమ నిష్క్రమణా నంతరం మాతృదేవికి సహచారిణి అవసరమని శ్రీరామకృష్ణులకు తెలుసు. కాబట్టి ఒక రోజు మాతృదేవితో, గోలాప్​–మా గురించి చెప్పారు: “ఈ బ్రాహ్మణ స్త్రీని కనిపెట్టివుండు. నీతో ఆమె జీవితాంతం కలిసి ఉంటుంది.” మాతృదేవి గోలాప్​–మాకు ఆశ్రయం ఇచ్చారు. నాటి నుండి అప్పుడప్పుడు గోలాప్​–మా మాతృదేవితోపాటు నహబత్​లో నివసించసాగింది. ఒక సందర్భంలో నహబత్​లో మాతృదేవి తమకోసం వండిన ఆహారాన్ని శ్రీరామకృష్ణులు గోలాప్​–మాను తీసుకురమ్మన్నారు. ఆ తరువాత నిత్యం ఆయన గదికి ఆమె ఆహారం తెచ్చియివ్వసాగింది. అంటే, భోజన సమయంలో మామూలుగా మాతృదేవి గురుదేవులను కలుసుకొనే ఆస్కారం పోయిందన్నమాట! గురుదేవుల గదిలో సాయంత్ర వేళ గోలాప్​–మా చాలాసేపు గడపడంతో, ఆమె భోజనానికై కొన్ని సమయాలలో మాతృదేవి రాత్రి పది గంటల దాకా వేచివుండవలసి వచ్చేది. మాతృదేవికి కలుగుతున్న ఈ ఇబ్బంది శ్రీరామకృష్ణులు గ్రహించి ఒక రోజు గోలాప్​–మాను తమ గదిలో ఎక్కువసేపు గడపవద్దని చెప్పారు. కాని గోలాప్​–మాకు అది అర్థంకాలేదు. “కాదు, కాదు. మాతృదేవి నన్ను అమితంగా ప్రేమిస్తున్నారు. నన్ను కన్న కూతురుగా ఆమె భావిస్తున్నారు” అంది.

ఒక రోజు దక్షిణేశ్వరంలో శ్రీరామకృష్ణులు అర్ధరాత్రి లేచి, తమ అన్నగారి కుమారుడైన రామ్​లాల్​తో, “బాగా ఆకలిగా ఉంది” అని చెప్పారు. రామ్​లాల్​ గదిలో వెతకగా తినడానికి మిఠాయిలుగాని, పండ్లుగాని కనిపించలేదు. వెంటనే నహబత్​కు వెళ్లి ఈ విషయం మాతృదేవికి చెప్పాడు. తక్షణమే మాతృదేవి పొయ్యి రాజేసి హల్వా వండడానికి ఉపక్రమించారు. సేరు హల్వాను గిన్నెలో పుచ్చుకొని గోలాప్​–మా, గురుదేవుల గదికి వెళ్లింది. స్వామి శారదానంద ఈ సంఘటనను ఇలా వర్ణించారు: “గదిలో ఒక మూల చిన్నదీపం మినుకుమినుకుమంటున్నది. రామ్​లాల్​ ప్రక్కనే కూర్చుని ఉన్నాడు. భావావిష్టులై గదిలో పచార్లుచేస్తున్న శ్రీరామ కృష్ణులను చూసి ఆమె విస్తుబోయింది. ఆ ప్రశాంత నీరవ నిశీథిలో భావోద్వేగంతో దేదీప్యమానంగా ఆయన ముఖారవిందం ప్రకాశిస్తోంది.... ఆ స్థితిలో శ్రీరామకృష్ణుల దేహం బాగా లామా, పొడమా అయినట్లు ఆమెకు అనిపించింది. ఆయన మానవ మాత్రునిగా కాక ఎవరో దేవత స్వర్గం నుండి దుఃఖాక్రందనలతో నిండిన ఈ మానవలోకానికి దిగివచ్చి, ఈ గంభీర నిశీథిలో గోప్యంగా ఠీవిగా ఆ గదిలో పచార్లు చేస్తూన్నట్లు ఆమె భావించింది.... శ్రీరామకృష్ణులు ఆసీనులవడానికి రామ్​లాల్​ అంతకు క్రితమే గదిలో ఒక ఆసనం వేసివుంచాడు. సంభ్రమ సంకోచాలతో ఆమె మెల్లగా వెళ్లి ఆ హల్వా గిన్నెను ఆసనం ముందుపెట్టింది. శ్రీరామకృష్ణులు కూర్చుని ఆ ప్రగాఢ భావావస్థ ప్రభావంలో నెమ్మదిగా ఆ హల్వాను పూర్తిగా తినేశారు.”

శ్రీరామకృష్ణుల శరీరంలోని కుండలినీశక్తి ఆహుతులను స్వీకరిస్తున్న దృశ్యాన్ని గోలాప్​–మా ఇలా వర్ణించింది: “గురుదేవులు ఆహారాన్ని నోట్లో వేసుకోగానే ఆయనలోని కుండలినీశక్తి జాగృతిచెంది ఠక్కున ఆ ఆహారాన్ని కబళించి వేసినట్లు నాకు తోచింది. గురుదేవులు నన్ను, ‘సరే ఎవరు తింటున్నారో చెప్పగలవా? నేనా లేక మరెవరోనా?’ అని అడిగారు. నేను చూసింది ఆయనకు చెప్పాను. నా జవాబు విని ఆయన ఆనందం వ్యక్తంచేస్తూన్న ధోరణిలో, ‘సరిగ్గా చెప్పావు! సరిగ్గా చెప్పావు! దానిని నువ్వు చూశావు, అవగతం చేసుకొన్నావు’ అన్నారు నవ్వుతూ.”

శ్రీరామకృష్ణుల భక్తురాండ్రలో గోలాప్​–మా ముఖ్యురాలు. శ్రీరామకృష్ణులకు వ్యక్తిగతంగా సేవలందించే ఆస్కారం ఆమెకు తరచూ దక్కింది. గురుదేవులకు ఆహారం ఇచ్చిరావడమే కాకుండా ఆయన గదిని శుభ్రం చేయడం కూడా ఆమె చేసేది. అంతేకాక కొన్ని సమయాలలో మాతృదేవికి వంట పనిలో, ఇంటిపనిలోకూడా తోడ్పడేది. ఇతర స్త్రీలందరికన్నా గోలాప్​–మా వయస్సులో కాస్త పెద్దది కావడం వలన ఆమె గురుదేవులతోను, యువశిష్యులతోను చనువుగా మెలగేది. శ్రీరామ కృష్ణులతోటి ఆమె బాంధవ్యం హృదయ స్పందననుండి ఏర్పడిందేగాని, మేథ నుండి వచ్చింది కాదు. అనేక సంవత్సరాలు గడిచాక ఆమె ఇలా చెప్పింది: “గురు దేవుల అనుగ్రహంతో నేను నా ఇష్టదైవాన్ని సజీవాకృతిలో చూడగలిగాను. గురుదేవుల ప్రథమ దర్శనానంతరం ఆయనను పోలిన ఒక బాలుడు కాసేపు నాతో తిరుగుతూ ఉండడం నేను చూడగలిగేదాన్ని.” మరొక సందర్భంలో అర్ధరాత్రి వేళ శ్రీరామకృష్ణులు భావపారవశ్య స్థితిలో దక్షిణేశ్వరంలో పచార్లు చేస్తూవుండడం గోలాప్​–మా చూసింది. ఇంతలో హఠాత్తుగా ఆయన స్థానే సాక్షాత్తూ జగజ్జనని కానరావడంతో ఆమె భయపడింది.

గోలాప్​–మా తరచూ దక్షిణేశ్వరానికి వస్తూండడం వలన కలకత్తాలోని భక్తులు శ్రీరామకృష్ణుల కోసం పండ్లు, మిఠాయిలు వగైరాలు ఆమె ద్వారా పంపేవారు. ఒక సందర్భంలో బలరాం కుమార్తె భువన్​ కొన్ని జామ్రూల్​ (రసంతో నిండిన) పండ్లు కొని, గోలాప్​–మాను వాటిని గురుదేవులకు ఇవ్వమని కోరింది. మొదట్లో గోలాప్​–మా ఆమె కోర్కెను నిరాకరించింది. వాటి పావనత్వాన్ని ఆమె శంకించడమే అందుకు కారణం. పరిశుద్ధంకాని ఆహారాన్ని కాని లేదా అపవిత్రులు తాకిన ఆహా రాన్ని కాని శ్రీరామకృష్ణులు తినలేరని ఆమెకు బాగా తెలుసు. భువన్​ ప్రోద్బలం చేయడంతో చివరకు ఆ పండ్లను గోలాప్​–మా దక్షిణేశ్వరానికి పట్టుకెళ్లింది. విచిత్రం! ఆమె రాగానే గురుదేవులు వాటికోసం మరీ అడిగి, ఆనందంగా ఆ పండ్లను తిన్నారు. మరొక సందర్భంలో స్వామి ప్రేమానంద తల్లి చంద్రపులి (తీపిభక్ష్యం) తయారుచేసి, గురుదేవులకు దానిని ఇవ్వమని గోలాప్​–మాను అడిగింది. కాని ఆ భక్ష్యాన్ని చూడగా అది కాస్త నల్లబారి ఉండడం గమనించి గోలాప్​–మా, ఆ భక్ష్యాన్ని పట్టుకెళ్లలేదు. ఆమె గురుదేవులను కలుసుకొన్నప్పుడు, తినడానికి ఏమైనా తెచ్చావా అని ఆయన అడిగారు. రిక్తహస్తాలతో గురుదేవుల వద్దకు వెళ్లినందుకు గోలాప్​–మా ఎంతో బాధపడింది.

శ్రీరామకృష్ణులు తన పట్ల కనబరుస్తున్న అవ్యాజ కరుణానురాగాలను చూసి గోలాప్​–మా, ఎలాగో ధైర్యం కూడగట్టుకొని ఉత్తర కలకత్తాలోని శిథిలావస్థలో ఉన్న తన ఇంటికి ఆయనను ఆహ్వానించింది. ఆమెతోబాటు ఆ ఇంట్లో ఆమె సోద రులు కూడా నివసిస్తున్నారు. 1885వ సంవత్సరం జూలై 28వ తేదీ నాటి చిరస్మరణీయమైన ఆ ఘటనను ‘మ’ అద్భుతంగా చిత్రించారు:
 
కుమార్తె మరణ శోకంలో మునిగివున్ని బ్రాహ్మణి ఇంటికి శ్రీరామ కృష్ణులు అరుదెంచారు. ఇటుకలతో కట్టబడిన పాత ఇల్లు అది. ఇంట్లోకి వెళ్లేటప్పుడు ఎడమ వైపు ఆవుల కొట్టం ఉంది. గురుదేవులు, భక్తులు మేడ మీదకు వెళ్లి కూర్చున్నారు. అప్పటికే అక్కడ పలువురు బారులుదీరి నిలబడి ఉన్నారు. మరికొందరు కూర్చుని ఉన్నారు. వీరంతా శ్రీరామకృష్ణుల దర్శనార్థం ఆతురతతో వేచివున్నారు.

బ్రాహ్మణికి ఒక చెల్లెలు ఉంది. అక్కాచెల్లెళ్లిద్దరూ వితంతువులు. ఆ ఇంట్లోనే వారి సోదరులు కూడా తమ కుటుంబాలతో నివసిస్తున్నారు. ఆ రోజంతా బ్రాహ్మణి శ్రీరామకృష్ణులకు సముచితంగా స్వాగతమివ్వడానికి ఏర్పాట్లు చేయడంలో తలమునకలై ఉంది. శ్రీరామకృష్ణులు నందబోసు ఇంట్లో ఉన్నంతసేపూ ఆయన తన ఇంటికి ఎప్పుడు విచ్చేస్తారోనన్న ఆతు రతతో పదేపదే ఆమె బయటికి వచ్చి చూడసాగింది. నందబోసు ఇంటి నుండి ఆమె ఇంటికి వస్తానని శ్రీరామకృష్ణులు వాగ్దానం చేసివున్నారు. ఆయన రావడం ఆలస్యమవడంతో, బహుశ ఇక ఆయన అసలు రారేమో అనుకొంది బ్రాహ్మణి.
 
శ్రీరామకృష్ణులు తివాచీ మీద కూర్చున్నారు.... బ్రాహ్మణి చెల్లెలు మేడమీదికి వచ్చి శ్రీరామకృష్ణులకు ప్రణమిల్లింది. “మీరింకా రాకపోయేసరికి కారణం తెలుసుకోవడానికి అక్కయ్య ఇప్పుడే నందబోసుగారి ఇంటికి వెళ్లింది.
ఈపాటికి తిరిగి వచ్చేస్తూవుంటుంది” అందామె వినమ్రంగా. ఇంతలో, “అదుగో, అక్కయ్య వచ్చేసింది!” అందామె ఆనందంగా. బ్రాహ్మణి వచ్చి శ్రీరామకృష్ణులకు ప్రణమిల్లింది. ఆనందాతిశయంతో
ఆమెకు ఏం మాట్లాడాలో తోచలేదు. గద్గద స్వరంలో ఇలా అంది: “ఈ ఆనందం భరించలేకపోతున్నాను. బహుశా చచ్చిపోతానేమో ననిపిస్తోంది. మిత్రులారా, నే నెలా బ్రతుకుతానో మీరే చెప్పండి? నా చండి (మరణించిన ఆమె కుమార్తె) మందీమార్బలంతో వచ్చేది. అప్పుడు సిపాయిలు దారి కిరువైపులా కాపలాగా బారులుతీరి నిలబడేవారు. అప్పుడు కూడా నే నింత ఆనందించలేదు. చండి మరణించిందన్న శోకం నా కిప్పుడు ఇసుమంతైనా లేదు. ఈయన (శ్రీరామకృష్ణులు) బహుశా రారేమో అనుకొన్నాను. అదే జరిగివుంటే, ఈయన ఆతిథ్యం కోసం చేసిన పిండివంటలనన్నీ గంగలో పారేద్దామని నిశ్చయించుకొన్నాను. ఈయనతో ఇక ఎన్నటికీ మాట్లాడకూడదు, ఎక్కడికైనా వచ్చారని తెలిస్తే దూరం నుండే దర్శనం చేసుకొని గుట్టుగా తిరిగి వచ్చేయాలని తీర్మానించుకొన్నాను.”....
బ్రాహ్మణి పొందుతున్న నిష్కాపట్య ఆనందాన్నీ, పారవశ్యాన్నీ చూసి ‘మ’ దిగ్భ్రమ చెందాడు. ఆమె పాదధూళి స్వీకరించ ఉద్యుక్తుడయ్యాడు. “ఏం చేయబోతున్నారు?” అంటూ బ్రాహ్మణి ‘మ’ కు నమస్కారం చేసింది.... “మిమ్మల్నందరినీ ఇక్కడ చూడడం ఎంతో ఆనందంగా ఉంది” అందామె.
ఆమె ఇలా మాట్లాడుతున్నప్పుడు, ఆమె చెల్లెలు మేడ మీదికొచ్చి ఇలా అంది: “అక్కయ్యా, క్రిందికి రా! నువ్వు ఇక్కడే ఉంటే పనులు ఎలా తెములుతాయి? అన్ని పనులూ నే నొక్కర్తెనే చూసుకోగలనా?”
కాని బ్రాహ్మణి ఆనందపారవశ్యంలో లీనమైవుంది. శ్రీరామకృష్ణుల, భక్తుల పైనుండి ఆమె దృష్టిని మరల్చలేకపోతున్నది. కాసేపయ్యాక సభక్తికంగా శ్రీరామకృష్ణులను మరో గదిలోకి తీసుకువెళ్లి ఆయనకు మిఠాయిలు, తినుబండారాలు సమర్పించింది.

రాత్రి ఎనిమిది గంటలకు శ్రీరామకృష్ణులు, గోలాప్​–మా ఇంటి నుండి యోగీన్​–మా ఇంటికి వెళ్లారు. ఆయనతోబాటు గోలాప్​–మా కూడా అక్కడకొచ్చి, అక్కణ్ణుండి బలరాం ఇంటికి కూడా వెళ్లింది. భోజనానంతరం శ్రీరామకృష్ణుల పాదాలు ‘మ’ ఒత్తుతున్నాడు. అప్పుడక్కడ మరెవరూ లేరు. గోలాప్​–మాను, ఆమె చెల్లెని గూర్చి ప్రస్తావిస్తూ ‘మ’, శ్రీరామకృష్ణులతో ఇలా అన్నాడు: “ఎంత ఆశ్చర్యం! ఏసుక్రీస్తు కాలంలో కూడా ఇలాంటి ఘటనే జరిగింది. మార్ధా, మేరీ అనే సోదరీమణులు ఏసుక్రీస్తు భక్తురాండ్రు ఉండేవారు.”

శ్రీరామకృష్ణులు (ఆతురతతో): ఆ ఉదంతం చెప్పు.

‘మ’ : ఏసుక్రీస్తు భక్తులతో కలిసి ఇదే విధంగా భక్తురాలి ఇంటికి వెళ్లాడు. ఆయనను చూసీచూడగానే వారిలో ఒక సోదరి పారవశ్యానందంలో పొంగి పోయింది.... రెండవ సోదరి ఒంటరిగా ఏసుక్రీస్తు కోసం తినుబండారాలు సిద్ధం చేస్తోంది. ఈమె ఏసుక్రీస్తు వద్దకు వచ్చి ఇలా ఫిర్యాదు చేసింది: “ప్రభూ! ఇదెంత అన్యాయమో చూడండి. నే నిక్కడ ఒక్కదాన్నే అన్నీ చేసుకొంటున్నాను. ఈమె ఇక్కడ మీతో కూర్చునివుంది.” అందుకు ఏసుక్రీస్తు, “నీ సోదరి నిజంగానే ధన్యు రాలమ్మా! మానవ జీవిత ఏకైక ఆవశ్యకమైన భగవత్ప్రేమను ఆమె పెంపొం దించుకొంది” అన్నాడు.

శ్రీరామకృష్ణులు: సరే, ఇదంతా చూస్తే నీకు ఏమనిపిస్తోంది?

‘మ’ : ఏసుక్రీస్తు, చైతన్యులు, మీరు – ఒక్కరే అనిపిస్తున్నది.

శ్రీరామకృష్ణులు: అవునవును. ఒక్కరే, ఒక్కరే. నిజానికి ఒక్కరే.

1885వ సంవత్సరం మధ్య కాలంలో శ్రీరామకృష్ణులు గొంతునొప్పితో ఇబ్బంది పడసాగారు. అదే క్యాన్సర్​ వ్యాధికి ప్రారంభ సూచన. ఆయన ఆరోగ్యం గూర్చి మాతృదేవి ఆందోళన చెందసాగారు. ప్రతి రోజు శ్రీరామకృష్ణులు ఒక నియ మిత పరిమాణంలో పాలు త్రాగేవారు. కాని ఆయనకు తెలియకుండా మాతృదేవి పాలను చిక్కపరచడం కోసం చాలాసేపు కాచేవారు. ఇలా ఉండగా ఒక రోజు శ్రీరామ కృష్ణులకు తాను త్రాగే పాల పరిమాణం గురించి అనుమానం వచ్చి, గోలాప్​–మాను అడిగారు. మాతృదేవి ఉద్దేశం ఎరుగని గోలాప్​–మా దాచకుండా నిజం ఆయనకు చెప్పింది. దాంతో హెచ్చరిక వహించడంతో ఆయన జీర్ణశక్తి, చెడింది. చివరకు ఎలాగో మాతృదేవి పరిస్థితిని చక్కబరచి, ప్రతి విషయమూ గురుదేవులకు చెప్పవద్దని గోలాప్​–మాను హెచ్చరించారు. గోలాప్​–మా క్షమాపణ కోరింది.

ఒక సందర్భంలో గోలాప్​–మా, మాతృదేవితో ఇలా చెప్పింది: “ఆ రోజు మన్మోహన్​ తల్లి, ‘గురుదేవులు పరిపూర్ణ త్యాగానికి ఉదాహరణగా భాసిస్తూండగా, వీరు (మాతృదేవి) ఆభరణాలు ధరించడం సబబు కా’ దని వ్యాఖ్యానించింది.” వెంటనే మాతృదేవి చేతిగాజులు తప్ప అన్ని ఆభరణాలూ తీసివేశారు. మర్నాడు యోగీన్​–మా వచ్చి కొన్ని ఆభరణాలైనా ధరించమని మాతృదేవికి నచ్చచెప్పజూసింది. కాని ఆ తరువాత మాతృదేవి అదనంగా ఒక్క ఆభరణం కూడా ధరించలేదు.

అందుకు కారణం: ఈ సంఘటనానంతరం గురుదేవులు వ్యాధిగ్రస్థులు కావడమే! ఈ రచ్చ గురించి శ్రీరామకృష్ణులు విన్నప్పుడు ఇలా అన్నారు: “ఏమిటది? ఆ నగలు ఆమె ధరించడం లేదా? నేనే ఆ నగలు ఆమెకు చేయించాను. ఆమె పేరు శారద. ఆమె సరస్వతి. అందుకే అలంకరించుకోవడానికి ఆమె ఇష్టపడుతుంది.” ఒకసారి గురుదేవులు మాతృదేవి నైజం గూర్చి గోలాప్​–మాతో ఇలా చెప్పారు: “ఆమె శారద–సరస్వతి. లోకులకు జ్ఞానం పంచియివ్వడానికే ఆమె మానవ దేహం దాల్చింది. తన దివ్యసౌందర్యం చూసి పురుషులు పాపభూయిష్ఠ భావనలతో మనస్సులను అపవిత్రం చేసుకోకుండా ఉండడానికే ఆమె ఆ సౌందర్యాన్ని మరుగు పరచింది.”

1885 మధ్య కాలంలో మహేశ్​లో జరిగిన రథోత్సవానికీ, పానీహాటీలో జరిగిన వైష్ణవోత్సవానికీ శ్రీరామకృష్ణులతో కలిసి పాల్గొనే అదృష్టం గోలాప్​–మాతో సహా కొద్దిమంది భక్తులకు లభించింది. పానీహాటీ మహోత్సవానంతరం శ్రీరామ కృష్ణుల గొంతు నొప్పి ప్రకోపించింది; దాంతో భక్తులు కంగారు పడసాగారు. శ్రీరామకృష్ణుల జీవిత చరిత్రలో ఇందుకు సంబంధించి ఆసక్తికరమైన సంఘటన ఒకటి చోటుచేసుకొంది.

ఒక రోజు గోలాప్​–మా తాను ఎరిగివున్న వైద్య నిపుణు డొకడు గురుదేవుల వ్యాధిని నయంచేయగలడని ఆయనతో చెప్పింది. ఆ మాట విని ఆయన పిల్లవాడిలా ఎగిరి గంతేసి, ఆ వైద్యుణ్ణి మర్నాడు చూద్దామన్నారు. మర్నాడు ఉదయం గోలాప్​–మా, లాటూ, కాళీతో కలిసి శ్రీరామకృష్ణులు పడవలో దక్షిణేశ్వరం నుండి కలకత్తాకు బయలుదేరారు. కలకత్తాలో ఆ వైద్యుణ్ణి సంప్రదించారు.
దక్షిణేశ్వరానికి తిరిగి వస్తూన్నప్పుడు వారందరికీ బాగా ఆకలివేసింది. ఎవరి వద్దనన్నా డబ్బు ఉందా అని గురుదేవులు అడిగారు. గోలాప్​–మా వద్ద తప్ప, అదీ నాలుగు పైసలే, మరెవరివద్దా డబ్బు లేదు. ప్రక్కనున్న అంగడిలో తినడానికి ఏదన్నా పట్రమ్మని గురుదేవులు, కాళీని పురమా యించారు. బారానగర్​ నుండి కాళీ ఒక అణా మిఠాయి కొని తెచ్చాడు. అంతా ఆశ్చర్యపోయే రీతిలో ఆ మిఠాయినంతా ఆయనే తిన్నారు. తరువాత గంగాజలం త్రాగి, “అబ్బ, తృప్తిగా ఉంది” అన్నారు. ఆయన అలా తమ సంతృప్తిని వ్యక్తం చేస్తూండగానే, అంతదాకా మౌనంగా అదంతా చూస్తూన్న ఆ తక్కిన ముగ్గురి ఆకలీ ఠక్కున తీరిపోయింది.

చికిత్సకై కలకత్తా నుండి శ్యాంపుకూర్​కు శ్రీరామకృష్ణులు తరలివెళ్లినప్పుడు గోలాప్​–మా తాత్కాలికంగా ఆయనకు పథ్యాహారం వండే బాధ్యత పుచ్చుకొంది. గోలాప్​–మా నిరాడంబరమైన వ్యక్తే కాని ఔచిత్యం కొరవడిన వ్యక్తి. శ్రీరామకృష్ణులు మాతృదేవి పట్ల విసిగిపోయి దక్షిణేశ్వరం వదలిపెట్టి వచ్చారని గోలాప్​–మా ఒక రోజు అనాలోచితంగా యోగీన్​ – మాతో వ్యాఖ్యానించింది. ఈ మాట మాతృదేవి చెవినపడ్డప్పుడు ఆమె దిగ్భ్రాంతి చెందారు. వెంటనే ఆమె శ్యాంపుకూర్​కు వెళ్లి కళ్లవెంట అశ్రువులు స్రవిస్తూండగా నిజంగానే ఆయన పట్ల అపరాధం చేశానానని అడిగారు. శ్రీరామకృష్ణులు ఈ ఉదంతాన్ని తీవ్రంగా ఖండిస్తూ ఆమెను సముదా యించి దక్షిణేశ్వరానికి తిరిగి పంపించారు. ఆ తరువాత అనాలోచితంగా వ్యవహ రించిన గోలాప్​–మాను గట్టిగా చీవాట్లు పెట్టి, మాతృదేవికి క్షమాపణ చెప్పమన్నారు. వెంటనే గోలాప్​–మా కాలినడకన దక్షిణేశ్వరానికి వెళ్లింది. భోరున విలపిస్తూ మాతృదేవిని క్షమించమని ప్రార్థించింది. ఎవరిపట్లా వైమనస్యం వహించడం మాతృదేవికి అసాధ్యమైన పని. మాతృదేవి నవ్వేసి, చనువుగా గోలాప్​–మా వీపు మీద మూడుసార్లు చరచారు. కొద్ది రోజులలోనే భక్తులు శ్యాంపుకూర్​లో ఒక గదిని కేటాయించడంతో మళ్లీ మాతృదేవి గురుదేవుల సేవలో అంకితమైనారు.

గోలాప్​–మాలో మచ్చుకైనా అహం కనిపించదు. ఏమాత్రం దాపరికం లేకుండా మాట్లాడడం వలన ఆమెను తరచు అపార్థం చేసుకొనేవారు, వ్యాఖ్యా నించేవారు, చిన్నబుచ్చేవారు. అయినప్పటికీ ఏనాడూ గురుదేవులనుగాని, మాతృ దేవినిగాని ఆమె వదలి వెళ్లిందిలేదు. శ్రీరామకృష్ణులు శ్యాంపుకూర్​లో బసచేసి ఉన్నప్పుడు కొందరు భక్తులు అప్పుడప్పుడు గోలాప్​–మా గురించి ఆయనకు ఫిర్యాదులు చేశారు. దీనిని గురించి ఆయన ప్రత్యక్షంగా ఆమెతో ఏమీ చెప్పలేదు; కాని ఆమెను కలలో హెచ్చరించారు. ఆ తరువాత గోలాప్​–మా ఇలా చెప్పింది: “ఏం విచిత్రం! ఆ సమయంలో నా గురించి ఎవరన్నా గురుదేవులకు ఫిర్యాదు చేసినప్పుడు, ఆయన కలలో ఇలా చెప్పేవారు: ‘ఈ వ్యక్తి నీకు వ్యతిరేకంగా ఇలా చెప్పాడు. ఆ స్త్రీ (ఆమె పేరు చెప్పి) నిన్ను ఎంతగానో అభిమానిస్తున్నదని నువ్వు చెప్పావు; కాని ఆమె కూడా నీ గురించి ఇలాగే చెప్పింది.’ ఆ రాత్రంతా గురుదేవులను కలలో చూస్తూన్నందు వలన, భక్తుల విమర్శలు నాకు వినిపించేవి కావు.”

1885వ సంవత్సరం డిసెంబరు నెలలో శ్రీరామకృష్ణులను శ్యాంపుకూర్​ నుండి కాశీపూర్​కు తరలించారు. మాతృదేవితోపాటు గోలాప్​–మా కూడా అక్కడకు వెళ్లింది. 1886వ సంవత్సరం ఆగష్టు 16వ తేదీ శ్రీరామకృష్ణులు మహాసమాధి చెందిన తరువాత బలరాం అంచులేని తెల్లని చీరను మాతృదేవికి ఇవ్వమని గోలాప్​–మా చేతి కిచ్చాడు. ఎందుకంటే వితంతువులు రంగు చీరలు లేదా అంచుగల చీరలు ధరించడం సంప్రదాయం కాదు కనుక. ఆ ఆలోచనకే వణకిపోతూ “ఓ దేవుడా! ఈ తెల్ల చీరను ఆమె కెలా ఇవ్వగలను?” అంది గోలాప్​–మా. కాని ఆమె మాతృదేవి గదికి వెళ్లినప్పుడు మాతృదేవి తమ చీరకున్న వెడల్పయిన ఎర్ర అంచును చింపేసి ఉండడం ఆమెకు కనిపించింది. కొన్ని రోజుల తరువాత శ్రీరామకృష్ణుల అస్తులను ప్రతిష్ఠించే విషయంలో సన్న్యాస శిష్యులకూ, గృహస్థ శిష్యులకూ మధ్య తగాదా తలెత్తింది. అప్పుడు మాతృదేవి, గోలాప్​–మాతో, “బంగారం లాంటి ఆయన నిష్క్రమించాక, గోలాప్​! వీరు ఆయన చితాభస్మం కోసం తగవులాడుతున్నారు” అన్నారు నిట్టూరుస్తూ.

1886వ సంవత్సరం ఆగష్టు నెల ఆఖరున బలరాం, మాతృదేవి తీర్థయాత్ర లకు ఏర్పాట్లు చేశాడు. మాతృదేవి బృందంలో గోలాప్​–మా, లక్ష్మి, ‘మ’ భార్య, యోగేన్​ (స్వామి యోగానంద), లాటు (స్వామి అద్భుతానంద), కాళీ (స్వామి అభేదానంద) కూడా ఉన్నారు. ముందుగా వారు వారణాసికి, అక్కడ నుండి బృందావనానికి వెళ్లారు. బృందావనంలో ఒక ఏడాది గడిపారు. బృందావనంలో ఉన్నప్పుడు గోలాప్​–మాకు సంబంధించి జరిగిన ఒక సంఘటనను గూర్చి మాతృదేవి తదనంతరం ఇలా వివరించారు:

మా గోలాప్​ మనస్సు పరిపూర్ణంగా నిర్మలమైనది. బృందా వనంలోని మాధవ్​ జీ (కృష్ణుని) ఆలయంలో ఎవరి చంటిబిడ్డో అశుద్ధం చేసింది. ప్రతి ఒక్కరూ దానిని గురించి వ్యాఖ్యానించారేగాని, ఎవ్వరూ ఆ స్థలాన్ని శుభ్రపరచడానికి ముందుకు రాలేదు. గోలాప్​–మా అది చూడగానే తన చీర చెంగును బర్రున చింపి ఆ స్థలాన్ని శుభ్రం చేసింది. అక్కడున్న తక్కిన స్త్రీలు, ‘ఆమె శుభ్రం చేస్తూన్నదంటే, ఆ చంటి బిడ్డ ఆమెదే!’ అన్నారు. ‘వాళ్లు ఏమంటున్నారో ఆలకించు, మాధవ్​జీ!’ అనుకొన్నాను నాలో నేను. మరికొందరు, ‘కాదు, వీరు పుణ్య స్త్రీలు. ఇతరుల సౌకర్యార్థం వీరు ఇలా చేస్తూంటారు’ అన్నారు.

తీర్థయాత్ర నుండి తిరిగి వచ్చాక గోలాప్​–మా, స్వామి యోగానందతో కలిసి మాతృదేవి కామార్పుకూర్​కు వెళ్లారు. బర్ద్వాన్​ దాకా వారు రైలులో ప్రయాణం చేశారు. తక్కిన దూరం కాలినడకన వెళ్లాల్సివుంది. దాదాపు పదహారు మైళ్లు నడి చిన తరువాత మాతృదేవిని నిస్సత్తువ, ఆకలి ఆవహించాయి. వెంటనే దారి ప్రక్కనే ఏదో రకంగా గోలాప్​–మా, కచ్చూరీ (అన్నం–కూర) వండింది; మాతృదేవి, స్వామి యోగానంద తృప్తిగా తిన్నారు. “ఓ గోలాప్​, అమృతం తయారుచేశావు” అన్నారు ఆనందంతో మాతృదేవి. కామార్పుకూర్​లో మాతృదేవితో కొన్ని రోజులు గడిపి గోలాప్​–మా, స్వామి యోగానంద కలకత్తాకు తిరిగి వచ్చేశారు. మాతృదేవి కామార్పుకూర్​లో అత్యంత వేదనామయ పరిస్థితిలో, పేదరికంలో, ఏకాంతంలో, లోకుల విమర్శల నడుమ దాదాపు ఒక సంవత్సరం (1887 – 88) భారంగా గడి పారు. చివరకు గోలాప్​–మా ఈ విషయం కనుగొని మాతృదేవిని కలకత్తాకు తోడ్కొని రమ్మని భక్తులతో చెప్పింది. మొదట్లో మాతృదేవి కొన్ని రోజులు బలరాం ఇంట్లో బసచేశారు. ఆ తరువాత భక్తులు ఆమె కోసం అద్దెకు తీసుకొన్న బేలూర్​లోని నీలాంబర ముఖర్జీ ఉద్యానగృహంలో నివసించారు.

గోలాప్​–మా, మాతృదేవికి విజయ (దుర్గాదేవి నెచ్చెలి) లాంటిది. ఆమె మాతృదేవిని నీడలా ముప్ఫై ఆరు సుదీర్ఘ సంవత్సరాలు అనుసరించింది. ఆమె మాతృదేవితో కలిసి దేవఘర్​, పూరీ, ప్రయాగ, హరిద్వార్​, రామేశ్వరం, కైలోర్​, కోఠార్​ మొదలైన పుణ్యక్షేత్రాలకు తీర్థయాత్రలు చేసింది. మాతృదేవితో కలిసి గోలాప్​–మా అనేకసార్లు జయరాంబాటి, కామార్పుకూర్​లకు వెళ్లింది. మాతృదేవి తరచూ ఇలా అనేవారు: “గోలాప్​ లేకుండా నే నెక్కడికీ వెళ్లలేను. ఆమె నాతో ఉన్న ప్పుడు సురక్షితంగా ఉండగలనని భావిస్తాను.” ఎక్కడికన్నా బండిలో పోతున్నప్పుడు బండి ఎక్కేటప్పుడూ, దిగేటప్పుడూ గోలాప్​–మా, మాతృదేవి చేయి పుచ్చుకోవడం కద్దు. కాలినడకన పోతున్నప్పుడు గోలాప్​–మా వెనుకగా నూతన వధువులా సిగ్గు పడుతూ మాతృదేవి నడిచేవారు. కలకత్తాలో మాతృదేవి గృహ నిర్వహణా పర్యవేక్షణ గోలాప్​–మా చూసుకొనేది; ఉద్వేగభరితులైన భక్తుల నుండి మాతృదేవిని ఆమె పరిరక్షించేది. ఒక రోజు తనకు ఎదురుగా పూర్తిగా కప్పుకొని కూర్చున్న మాతృదేవిని ఒక భక్తుడు పూజించనారంభించాడు. గోలాప్​–మా ఇది గమనించింది; కాని సామాన్యంగా జరిగే విషయమే కనుక తన పనిలో పడిపోయింది. కాసేపటి తరు వాత గోలాప్​–మా తిరిగి అక్కడికి వచ్చింది. ఆ భక్తుడు అదే తీరులో పూజిస్తూనే ఉండడం ఆమె కంటబడింది. పైగా అతగాడు హద్దులు మీరేట్లు ఆమె గ్రహించింది. ఆ మనిషిని అక్కడ నుండి లేపి, ఇలా కేకలేసింది: “నీ ప్రాణాయామంతోను, అంగన్యాసాలతోను చైతన్యాన్ని జనింపచేయడానికి ఇదేమన్నా చెక్కబొమ్మా ఏమిటి? ముచ్చెమటలు పట్టి మాతృదేవి ఎంత ఇబ్బందిపడుతున్నారో గ్రహించే ఇంగిత జ్ఞానం కూడా నీకు లేదా?”

మాతృదేవి లజ్జాస్వరూపిణి; గురుదేవుల సన్న్యాస శిష్యుల ఎదుట సైతం ఆమె మేలి ముసుగును ధరించేవారు. ఒక సందర్భంలో స్వామి వివేకానంద మాతృదేవి దర్శనార్థం వచ్చాడు. మామూలుగా ఆమె మేలి ముసుగు ధరించే, గోలాప్​–మా ద్వారా మాట్లాడారు. స్వామీజీ ఆమె ఆశీస్సులు కోరగా, గోలాప్​–మా ఇలా చెప్పింది: “గురుదేవులు సదాసర్వవేళలా నీతోనే ఉన్నారని మాతృదేవి చెబు తున్నారు. లోకశ్రేయస్సుకై నువ్వు ఇంకా ఎన్నో సాధించాల్సి ఉంది.” కాస్త వృద్ధులైన భక్తులు (పురుషులు) ప్రశ్నలడిగినప్పుడు, మాతృదేవి గుసగుసలో జవాబును గోలాప్​–మాకు చెప్పేవారు. గోలాప్​–మా ఆ జవాబును బిగ్గరగా భక్తులతో చెప్పేది.

ఏమాత్రం దాపరికం లేకుండా గోలాప్​–మా మాట్లాడేది. ఇతరుల మనోభావా లను అసలు పట్టించుకోకుండా తన అభిప్రాయాలను యథేచ్ఛగా వెలిబుచ్చేది; మాతృదేవిని సైతం ఈ విషయంలో ఆమె మినహాయించేది కాదు. అయినప్పటికీ దానిని మాతృదేవి పట్టించుకొనేవారు కారు. గోలాప్​–మా తన శ్రేయోభిలాషి అనీ, ఆ మాటలు ఆమె హృదయం నుండి వచ్చినవేగాని దుర్బుద్ధితో అన్నవి కావనీ మాతృదేవికి బాగా తెలుసు. నిజమే అయినప్పటికీ, అప్పుడప్పుడు మాతృదేవి భక్తు లను కటువైన మాటలతో నొప్పించవద్దని గోలాప్​–మాను హెచ్చరించేవారు.

ఒక సందర్భంలో మాతృదేవి జయరాంబాటి నుండి కలకత్తాకు రైలులో వస్తున్నారు. స్వామి బ్రహ్మానంద, స్వామి ప్రేమానంద కొద్దిమంది భక్తులతో మాతృదేవిని ఆహ్వానించడానికి స్టేషన్​కు వెళ్లారు. యోగీన్​–మా, గోలాప్​–మాలు రైలు నుండి దిగడంలో మాతృదేవికి సహాయం చేస్తూండగా, స్వాములు మాతృదేవి పాదధూళి తీసుకోవడానికి గబగబా ముందుకు వెళ్లారు. కాని గోలాప్​–మా వారిని ఆపి, స్వామి బ్రహ్మానందతో బిగ్గరగా ఇలా చెప్పింది: “మహరాజ్​ మీకు వివేకం ఏమాత్రం లేదా? బాగా అలసిసొలసి మండుటెండ బారినపడి ఇప్పుడే రైలు నుండి దిగుతున్నారు. మీరే సాష్టాంగంగా నమస్కరించడానికి ఇంత ఆర్భాటం చేస్తే ఇతరులను ఎలా ఆపగలను?” స్వాములు అవాక్కయి, అడుగు వెనక్కు తీసు కొన్నారు. ఇలా చీవాట్లు తిన్నప్పటికీ వారు బండిని అనుసరించి ఆమె ఇంటికి వెళ్లారు. అక్కడ మాతృదేవి దర్శనార్థం అప్పటికే గిరీష్​ ఘోష్​ వేచివున్నాడు. ఆతణ్ణి చూసి గోలాప్​–మా ఇలా అంది: “మీ విపరీత భక్తి ముందు నా మాటలు పలా యనం చిత్తగిస్తాయి. మీరు మాతృదేవి దర్శనార్థం వచ్చారు. కాని ఆమె బాగా అలసిపోయివున్నారు. విశ్రాంతి తీసుకోవడానికి ఆస్కారం ఇవ్వకుండా ఆమెను హింసించడానికి ఇక్కడ తయారయ్యారు!” కాని గిరీష్​ కూడా తక్కువ తిన్నవాడేం కాడు. వెంటనే అతడు గట్టిగా జవాబిచ్చాడు: “నిజంగానే నువ్వు గగ్గోలుపెట్టే మనిషివి! చాలాకాలం తరువాత తన పిల్లల ముఖాలను చూసినప్పుడు మాతృదేవి హృదయం కుదుటపడుతుంది. ఈ స్త్రీ మాతృదేవి పట్ల భక్తిని నెరపడం గూర్చి నాకు బోధిస్తోంది! ఘా!” తరువాత గిరీష్​ తనతో రమ్మని స్వామి బ్రహ్మానందకు స్వామి ప్రేమానందకు సైగ చేశాడు; వారు ముగ్గురూ మాతృదేవికి ప్రణమిల్లారు. ఆ తరువాత గోలాప్​–మా, గిరీష్​ పరుషోక్తుల గూర్చి మాతృదేవితో ఫిర్యాదు చేసింది. కాని మాతృదేవి, “నా బిడ్డల గురించి విమర్శించవద్దని నిన్ను అనేకసార్లు హెచ్చరించివున్నాను” అన్నారు.

Days in an Indian Monastery అనే పుస్తకంలో సోదరి దేవమాత, గోలాప్​–మా గూర్చి ఇలా వ్రాసింది:

మాతృదేవి చుట్టూవున్న భక్తులతోనే నేను సాహచర్యం నెరపాను. పొడగరి, శక్తివంతమైన శారీరక నిర్మాణం, సంప్రదాయవాదం, సనాతనత, రాజీలేనితనం – ఇవే గోలాప్​–మా లక్షణాలు. మాతృదేవికి ఈమె రక్షకురాలిగా వ్యవహరించేది. అనుచితులు ప్రవేశించకుండా మాతృదేవిని రక్షించడం, ఆమె భద్రత, కుల పట్టింపులలో మాతృదేవి అశ్రద్ధ వహిస్తున్నప్పుడు, పాశ్చాత్య బిడ్డల పట్ల అతి చనువుగా ఉన్నప్పుడు జంకక ఆమెను చీవాట్లు పెట్టడం ఆమె కర్తవ్యాలు. నా పట్ల ఆమె సదా ఎంతో కరుణతో మెలగేది.

ఆత్మజ్ఞానుల దినచర్యను తెలుసుకొని ఉండడం ఆధ్యాత్మిక సాధకులకు ఎంతో ముఖ్యం. ఒకసారి మాతృదేవి, “జపం మూలంగా గోలాప్​ పరిపూర్ణత్వాన్ని సిద్ధించుకొంది” అని చెప్పారు. ఉద్బోధన్​ ఇంట్లో గోలాప్​–మా దినచర్య ఈ రీతిలో ఉండేది: వేకువజాము 4 గంటలకు నిద్రలేచి, కాలకృత్యాలు తీర్చుకొని గదిలో కూర్చుని మూడు గంటలసేపు జపధ్యానాలు అనుష్ఠించేది. పిదప మందిరం లోకి వెళ్లి గురుదేవులకు, మాతృదేవికి ప్రణమిల్లేది. ఆ తరువాత వంట సామాన్ల గదిలోకెళ్లి వంటమనిషికి ఇవ్వడానికి కాయగూరలు తీసుకొనేది. పిదప కాయగూరలు తరగడం ప్రారంభించగానే వంటమనిషి తన పనిలోకి వచ్చేవాడు. మరికొంతసేపటికి మాతృదేవితోబాటు స్నానానికి గంగకు వెళ్లేది. తిరిగి వచ్చేటప్పుడు ఇత్తడి బిందెతో పూజకోసం గంగాజలం పట్టుకొచ్చేది. మళ్లీ వంటగదికి వెళ్లి, యోగీన్​–మాతో కలిసి కూరగాయలు తరిగేది. నిత్యం నూరు తమలపాకు చిలకలు చుట్టేది. పూజ ముగిసి నైవేద్యం సమర్పించిన తరువాత కొంత ప్రసాదం మాతృదేవికోసం ఉంచి, తక్కినదంతా సాధువులకు, భక్తులకు, పనివారికి పంచిపెట్టేది. భోజనానంతరం గోలాప్​–మా కాసేపు విశ్రమించి ఆ తరువాత మహాభారతం, గీత లేదా గురుదేవులపై పుస్తకం లేదా స్వామి వివేకానందపై పుస్తకం పఠించేది. రాత్రి భోజనానికి కావలసిన కాయగూరలు తరగడంలోనో లేదా చిరిగిపోయిన దిండుగలీబులనో లేదా దోమ తెరలనో కుట్టడంలో మధ్యాహ్నం గడిపేది. ఆ తరువాత మాతృదేవితో ముచ్చటించ డమో లేదా ప్రక్కనే ఉన్న బలరాం ఇంటికి వెళ్లడమో చేసేది. సాయంకాల హారతి పూర్తయ్యాక గురుదేవులకు మాతృదేవికి మళ్లీ నమస్కరించి, తన గదిలోకెళ్లి తొమ్మిది గంటల దాకా ఆధ్యాత్మిక సాధనలలో గడిపేది. రాత్రి భోజన సమయంలో నివేదించిన మిఠాయిలు, పండ్లు అందరికీ పంచిపెట్టేది. ఎవరైనా బయటకు వెళ్లివుంటే, వారి కోసం ఆహారం విడిగా తీసివుంచేది. మాతృదేవి ఇంట్లో ఆమె దృష్టి పడనిచోటు లేదంటే అతిశయోక్తి కాదు.

క్రమబద్ధతకు, పరిశుభ్రతకు గోలాప్​–మా ప్రాధాన్యం ఇచ్చేది. కుటుంబ సభ్యులలో ఎవరైనా మాసిన బట్టలు విడిచిపెట్టివుంటే, ఆమె వాటిని ఉతికి, వాటిని యథాస్థానంలో ఉంచేది. పాత్రలను, పూజోపకరణాలను ఒక కంట కనిపెట్టి ఉండేది. వృథా చేయడం ఆమె భరించలేదు. దానిని మాతృదేవి కూడా సమ్మతించే వారు కారు. పాతవి, ఉపయోగపడని పాత్రలుంటే వాటిని క్రొత్తవాటి క్రింద మార్చుకొనేది. కాయగూరల తొక్కలూ, కంచాలలో మిగిలిన పదార్థాలు ఆవులకు వేసేది. ఇంట్లోని ఎలుకల కోసం ఆమె తమలపాకుల కాడలను పదిలపరచేది. కమలాపండ్ల తొక్కలు, చెరకు పిప్పి ఎండబెట్టి వంటకు ఇంధనంగా వినియోగించేది.

పొదుపరి అయినప్పటికీ గోలాప్​–మాలో ఉదారత, కారుణ్యం చోటుచేసు కొన్నాయి. ఆమె మనుమడు నెలకు పది రూపాయలు ఆమెకు పంపేవాడు. దీనిలో సగం తన భోజనం నిమిత్తం ఉద్బోధన్​ కార్యాలయానికి ఇచ్చి, తక్కిన సగం దానధర్మాల క్రింద ఇచ్చేది. ఉద్బోధన్​ ముందునుండి ఏ బిచ్చగాడూ రిక్తహస్తా లతో వెళ్లడం జరగనిపని. రాత్రి బాగా ప్రొద్దుపోయిన తరువాత కూడా ఆమె బిచ్చ గాళ్ల పిలుపుకు స్పందించేది. పేదలకు, వ్యాధిగ్రస్థులైన ఇరుగు పొరుగువారికి ఉచి తంగా వైద్యం చేయమని భక్తులైన డాక్టర్లను ఆమె కోరడం కద్దు. ఇతరులను సేవించడంలో ఆమె ఆనందించేది; కాని మరీ కష్టంలో ఉంటే తప్ప ఆమె ఇతరుల సేవను అంగీకరించేది కాదు.

ఒక సందర్భంలో ఒక గ్రుడ్డి బిచ్చగాడు ఉద్బోధన్​ బయట నుండి, “రాధా గోవిందా! తల్లీ నందరాణీ! గ్రుడ్డివాళ్ల పట్ల దయచూపు” అంటూ అరుస్తూ పోతున్నాడు. అది విని మాతృదేవి ఒక భక్తునితో ఇలా చెప్పారు: “ఈ దారి వెంట ఆ బిచ్చగాడు దాదాపు ప్రతి రాత్రీ పోతూవుంటాడు. ఇంతకు మునుపు అతడు, ‘తల్లీ, గ్రుడ్డివాళ్ల పట్ల దయ చూపు’ అనేవాడు. ఒక రోజు గోలాప్​ అతడితో ఇలా చెప్పింది: ‘ఇలా చూడు, నీ ప్రార్థనలో రాధ, కృష్ణ పేర్లను జోడించవచ్చు కదా! భగవన్నామాన్ని ప్రార్థించే నీకూ, వినే ఇతరులకూ మంచి జరుగుతుంది. నీ అంధ త్వాన్ని పదేపదే పారాయణ చేయడం శోచనీయం!’ నాటి నుండి అతడు రాధ– గోవిందా నామాలను పారాయణ చేస్తున్నాడు. గోలాప్​ అతడికి ఒక వస్త్రం ఇచ్చింది, అప్పుడప్పుడు డబ్బు కూడా ఇస్తూవుంటుంది.”

ఒక రోజు గోలాప్​–మా, మాతృదేవి స్నానాలగదిని శుభ్రంచేసి, దుస్తులు మార్చుకొని పూజకోసం పండ్లు వగైరాలు సిద్ధం చేయసాగింది. ఏదీ ఒక పట్టాన నచ్చని మాతృదేవి మేనకోడళ్లలో ఒకరైన నళిని, గోలాప్​–మా చేస్తున్నది చూసి దిగ్భ్రాంతి చెందింది. గంగలో స్నానంచేసి ఆ తరువాత పండ్లను సిద్ధం చేయమని గోలాప్​–మాతో ఆమె చెప్పింది. అందుకు గోలాప్​–మా, “నీకు అవసరమైతే నువ్వే వెళ్లు!” అంది. తరువాత మాతృదేవి, నళినికి ఇలా వివరించారు: “గోలాప్​ మనస్సు పవిత్రమైనది, ఉదాత్తమైనది. అందుకే ఆమె పావనాపావనాల గూర్చి వివక్షత చూపదు. ఇదే ఆమెకు చివరి జన్మ.”

గంగ అంటే గోలాప్​–మాకు గౌరవం లేదని అర్థం చేసుకోరాదు. ఆమె బాగా వృద్ధురాలయ్యాక కూడా కర్ర చేతబుచ్చుకొని ప్రతి రోజు గంగానదికి స్నానా నికి కాలినడకన వెళ్లేదంటే, గంగ పట్ల ఆమెకున్న భక్తిప్రపత్తులు చెప్పక చెబు తున్నాయి. స్నాన ఘట్టం మీద మురికి కనిపిస్తే, ఒక గుడ్డతో దానిని శుభ్రం చేసి, ఆ స్థలాన్ని నీళ్లతో కడిగేది. కర్మయోగ ఆదర్శాన్ని ఆచరణలో చూపుతూ నిస్వార్థంగా ఆమె లోకులకు సేవలందించింది.

మాతృదేవికి మార్గదర్శీ, సహచరీ అయినప్పటికీ గోలాప్​–మా పట్ల మాతృదేవికి ఉన్న గౌరవాభిమానాలకు ఈ క్రింది సంఘటన అద్దంపడుతున్నది:

కాశీకి చివరిసారిగా మాతృదేవి వెళ్లినప్పుడు ఒక రోజు ఆమె గోలాప్​–మా తదితరులతో కూర్చుని ఉన్నారు. అంతకు ముందు ఎప్పుడూ మాతృదేవిని చూడని ఒక స్త్రీ అప్పుడు అక్కడకు మాతృదేవికి ప్రణమిల్లడానికి వచ్చింది. ఆమె దృష్టి ముందుగా గాంభీర్యంగా ఉన్న గోలాప్​–మాపై పడింది. పాదధూళి తీసుకోవడానికి ఆమె గోలాప్​–మా వైపుగా వస్తూవుంటే, గోలాప్​–మా వెంటనే మాతృదేవిని చూపించింది. అప్పుడామె మాతృదేవి కేసి వెళ్లబోయింది. కాని మాతృదేవి తమాషా చేద్దామని, వేలితో గోలాప్​–మాను చూపించారు. గోలాప్​–మా మళ్లీ ఆమె దృష్టిని మాతృదేవి వైపు తిప్పింది; కాని మాతృదేవి మళ్లీ గోలాప్​–మాను చూపించారు. ఈ తమాషా కాసేపు కొనసాగింది. ఆ తరువాత ఆ స్త్రీతో గోలాప్​–మా కాస్త కటువుగా ఇలా చెప్పింది: “మామూలు ముఖానికీ, దివ్యముఖారవిందానికీ నువ్వు తేడా గుర్తించలేవా?” చివరికి ఆ స్త్రీ అంతుబట్టని మాతృదేవి ముఖార వింద దివ్యత్వాన్ని కనుగొనగలిగింది.

1920, జూలై 21వ తేదీ మాతృదేవి మహాసమాధి చెందారు. ఆ తరువాత గోలాప్​–మా నాలుగేళ్లు జీవించింది. ఆమె తన సేవానిరతిని కొనసాగించింది. ఆమెకు కాస్త గుండెజబ్బు, చిన్న చిన్న రుగ్మతలు మాత్రం ఉండేవి. క్రమేణా ఆమె ఆరోగ్యం దెబ్బతినసాగింది. ఒక రోజు గోలాప్​–మా భక్తురాండ్రతో, “యోగేన్​ (స్వామి యోగానంద) శుక్ల పక్షంలో చనిపోయాడు, నేడు కృష్ణ పక్షంలో పోతాను” అని చెప్పింది. మరణించడానికి కొద్దిరోజుల క్రితం ఆమె, ఒక సాధువుతో ఇలా చెప్పింది: “ఈ దేహం ఎంతో కాలం ఉండదనిపిస్తోంది. తరచూ నా దేహంలో నుండి కాషాయాంబరాలు, రుద్రాక్షమాల ధరించి చేత త్రిశూలం పుచ్చుకొన్న ఒక బాలిక బయటకు వచ్చి నాకు కనిపిస్తున్నది. అప్పుడు నేను నా దేహం వైపు చూస్తే, అది కళేబరంగా కానవచ్చేది.” 1921వ సం ॥ డిసెంబర్​ 19వ తేదీ సాయంత్రం నాలుగు గంటల ఎనిమిది నిమిషాలకు ఉద్బోధన్​ గృహంలో గోలాప్​–మా తుదిశ్వాస విడిచింది. గంగాతీరంలో ఆమె దేహాన్ని దహనం చేశారు.

ఆమె మరణించిందనే విషయం తెలియక, ఆమె చనిపోయాక డాక్టర్​ బిపిన్​ ఆమెను చూడడానికి వచ్చాడు. “హంస ఎగిరిపోయింది” అని స్వామి శారదానంద ఆతడికి చెప్పాడు. “ఆమె ఆత్మ ఎక్కడికి పోయివుంటుందో చెప్పగలరా?” అని డాక్టర్​ అడిగాడు. “గురుదేవుల వద్దకు” అని జవాబిచ్చాడు స్వామి శారదానంద. చివరిసారిగా కాశీకి వెళ్లినప్పుడు గోలాప్​–మా, మాతృదేవితో ఇలా చెప్పింది: “నాకు ముక్తి వద్దు, మీరే కావాలి!” అందుకు మాతృదేవి “నువ్వు మూర్ఖురాలివి. గురుదేవుల యథార్థ నైజం ముక్తే అని నీకు తెలియదా?” ప్రేమ, భక్తి, పావనత, నిరాడంబరత, నిస్వార్థత, వైరాగ్యం మాత్రమే సంతరించుకొన్న అరుదైన వ్యక్తి గోలాప్​–మా. పేదరాలు, శోకపూరితురాలు అయిన వితంతువును శ్రీరామకృష్ణుల స్పర్శ ఎలా సేవాపరాయణత్వానికి అంకితమైన వ్యక్తిగా మార్చివేసిందో అత్యద్భుతం!

  అక్షయ కుమార్​ సేన్​

		26 అక్షయ కుమార్​ సేన్​

		ఒక గొప్ప సాంస్కృతిక పునరుద్ధరణతో ఒక నూతన నాగరకతా యుగం ఆవిర్భవించినప్పుడు ఒక అవతారమూర్తి అవతరణ పునరుజ్జీవనాన్ని సూచిస్తుంది. అవతారపురుషుని భావనలు వినూత్నమైనవిగా, స్ఫూర్తిదాయకమైనవిగా విరాజిల్లు తాయి. ముఖ్యంగా అద్భుతమైన ఆయన సమ్మోహక శక్తి, మహనీయత రచయితల, కవుల, చిత్రకారుల, శిల్పుల, సంగీత విద్వాంసుల ప్రతిభను ఇనుమడింప చేస్తుంది. అవతారమూర్తి పట్ల ఆకర్షితుడైన వ్యక్తి అక్షయ కుమార్​ సేన్​. ఈయన గురుదేవుల జీవిత చరిత్రను శ్రీ శ్రీరామకృష్ణ పుంథీ పేరిట పద్యరూపంలో రచించి ధన్యు డయ్యాడు.

		పశ్చిమ బెంగాల్​గోని బాంకూరా జిల్లాకు చెందిన మేనపూర్​ అనే కుగ్రామంలో 1854వ సం ॥ అక్షయ్​ జన్మించాడు. ఆతడి తల్లిదండ్రులు బిధుముఖీ, హలధార్​ సేన్​లు. వీరు మరీ పేదవారు కావడంతో అక్షయ్​ గ్రామీణ జిల్లా ప్రాంతంలో పెరిగి అక్కడే గ్రామ పాఠశాలలో విద్యాభ్యాసం చేశాడు. ఆతడి తొలి జీవితం గురించి అంతగా తెలియరావడంలేదు. అతడు కృష్ణభక్తుడనీ, వినయశీలిగా జీవించాడనీ మాత్రం తెలియవస్తున్నది. కాలక్రమంలో అతడు వివాహం చేసు కొన్నాడు. భార్య మరణించడంతో పునర్వివాహం చేసుకొన్నాడు. అతడికి ఇద్దరు కుమారులు, ఒక కుమార్తె కలిగారు.

		బ్రతుకు తెరువుకై అక్షయ్​ కలకత్తాకు వచ్చాడు. జొరసంకోకు చెందిన టాగూర్​ కుటుంబంలోని పిల్లలకు చదువు చెప్పే ఉపాధ్యాయునిగా అతడికి ఉద్యోగం లభించింది. శ్రీరామకృష్ణుల భక్తుడైన దేవేంద్రనాథ్​ మజుందార్​ కూడా అదే సమయంలో టాగూర్​ జమీ కార్యాలయంలో పనిచేస్తూ ఉండడమూ, అక్షయ్​ నివ సిస్తూవున్న ఇంట్లోనే అతడూ నివసించడమూ యాదృచ్ఛికం. తాను పేదవాడు కావడమూ, విద్యాధికుడు కాకపోవడమూ, ఆకర్షణీయంగా ఉండకపోవడమూ వంట ఆత్మన్యూనతాభావాల కారణంగా అక్షయ్​ దేవేంద్రతో పరిచయం చేసుకోవడానికి సాహసించలేదు.

		శ్రీరామకృష్ణులను కలుసుకోవడానికి ఒక సంవత్సరం క్రితమే అక్షయ్​ తమ కులగురువు నుండి మంత్రదీక్ష పుచ్చుకొన్నాడు. గంగా తీరాన రాత్రిపూట అతడు జపధ్యానాలు అనుష్ఠించేవాడు. ఆధ్యాత్మిక సాధనలు చేస్తూవున్నప్పటికీ తనకు భగవదనుభూతి కలగనందుకు కొద్దికాలం తరువాత అతడు నిరుత్సాహం చెందాడు.

		ఒక రోజు అక్షయ్​ వసారాలో కూర్చుని పొగ త్రాగుతూవుండగా దేవేంద్ర, టాగూర్​ కుటుంబానికి చెందిన ధీరేంద్ర అనే యువకుడు ఎవరో ఒక పరమహంస గురించి ముచ్చటించుకోవడం విన్నాడు. ఆ పరమహంస గురించి మరిన్ని వివరాలు తెలుసుకోవాలనే ఆరాటం అక్షయ్​లో జనించింది. ఇతరులకు కూడా భగవదనుభూతి కలిగించడానికి తోడ్పడే అట్టి పరమహంస తప్పక భగవత్సాక్షాత్కారం పొందేవుంటా రని అక్షయ్​కు తెలుసు.

		ఆ తరువాత దేవేంద్ర ఒంటరిగా ఉన్నప్పుడు అక్షయ్​ అతడి వద్దకు వెళ్లి ఇలా అన్నాడు: “మహాశయా! మీరు ఒక పరమహంస గూర్చి మాట్లాడుకొంటున్నారు కదా! ఆయన ఎక్కడ ఉంటున్నారో దయచేసి కాస్త చెప్పగలరా?” ఆ ప్రశ్నకు జవా బివ్వకుండా దేవేంద్ర, “నీకు అందువలన ఏం ప్రయోజనం?” అని ఎదురు ప్రశ్న వేశాడు. అక్షయ్​ కాస్త నొచ్చుకొన్నాడు. కాని అతడిలో కుతూహలం ఇనుమడిం చింది. ఆ తరువాత ధీరేంద్ర నుండి ఆ పరమహంస శ్రీరామకృష్ణులే అనీ, ఆయన దక్షిణేశ్వరంలో నివసిస్తున్నారనీ అక్షయ్​ తెలుసుకొన్నాడు.

		ఆరు నెలలు దొర్లిపోయాయి. అక్షయ్​ మనస్సు శ్రీరామకృష్ణుల ధ్యాసతో నిండిపోయింది. గ్రామం నుండి వచ్చినందున అతడికి దక్షిణేశ్వరం ఎక్కడ ఉందో తెలియదు. దేవేంద్ర తోడ్పాటు లేకుండా తనకు ఎన్నటికీ శ్రీరామకృష్ణులను కలుసు కొనే అవకాశం ఉండదని అక్షయ్​ గ్రహించాడు. తన స్వల్ప వనరులను కూడదీసుకొని దేవేంద్రకు ఆకాశరామన్నలా సేవలందించాలని అక్షయ్​ నిశ్చయించాడు. ఉదయాన్నే దేవేంద్ర పొగ త్రాగుతాడని తెలుసుకొని, ఆతడు నిద్రలేవక మునుపే అక్షయ్​ పొగ త్రాగడానికి అవసరమైన సరంజామానంతా కూరి హుక్కా సిద్ధంచేసి ఆతడి గది ముందు ఉంచసాగాడు. తనకు నచ్చిన విధంగా అలా హుక్కాను ఎవరో సిద్ధం చేసివుంచడం దేవేంద్రకు ఆనందదాయకమయింది కాని తనకు అలా చేసిపెడుతున్న దెవరోనని ఆశ్చర్యపోయాడు. కొన్ని రోజుల్లోనే అలా తనకు హుక్కాను సిద్ధంచేసి ఉంచుతున్నది అక్షయ్​ అని అతడు తెలుసుకొన్నాడు. ఎందుకిలా చేస్తున్నావని అడిగి నప్పుడు అక్షయ్​, “మహాశయా! పరమహంసగారి దర్శనానికి నన్ను తోడ్కొని వెళ్లగలరా?” అని అడిగాడు. ఆతడి నిజాయతీ, వినమ్రతా గమనించి దేవేంద్ర అందుకు సమ్మతించాడు.

		బహుశా 1885 ప్రారంభంలో ఒక శనివారం రోజు మహిమాచరణ్​ చక్రవర్తి కాశీపూర్​ వీథిలోని తన ఇంట్లో ఒక ఉత్సవాన్ని ఏర్పాటుచేసి శ్రీరామకృష్ణులను, భక్తులను ఆహ్వానించాడు. దేవేంద్ర ఆ ఉత్సవంలో పాల్గొనడానికి ధీరేంద్రను కూడా తీసుకువెళుతున్నాడనే సంగతి అక్షయ్​ విన్నాడు. పరమహంస దర్శనార్థం ఇక వేచివుండడం అతణ్ణి భరించలేని ఆవేదనకు గురిచేసింది. ఆ ఇద్దరూ బాడుగ బండిలో ఎక్కబోతుండగా అక్షయ్​ పరుగున అక్కడికి వచ్చి దేవేంద్ర పాదాలు పుచ్చుకొని, “మహాశయా! నన్ను కూడా మీతోబాటు తీసుకువెళ్లండి” అని పరిపరివిధాల ప్రాథేయపడ్డాడు.

		సాయంత్రం ఐదు గంటలకు ఆ బండి మహిమాచరణ్​ ఇంటి వద్ద ఆగింది. అప్పుడు ఆ ఇంట్లో రామ్​, మన్మోహన్​, సురేంద్ర, ‘మ’, విజయకృష్ణ గోస్వామి తదితరులు ఉన్నారు. దేవేంద్ర, తక్కినవారు గురుదేవుల పాదధూళి స్వీకరించారు. అక్షయ్​ కూడా అట్లే చేశాడు. గురుదేవులు చిన్నగా నవ్వి, తన వైపు అనుగ్రహ దృక్కులను సారించారని అక్షయ్​ గమనించాడు. పిదప అతడు ఒక మూలగా కూర్చుని తదేకంగా గురుదేవులను చూడసాగాడు. గురుదేవుల ముగ్ధత్వానికీ, సంభా షణలకూ వివశుడైన అక్షయ్​ దేహస్మృతినీ పరిసరాలనూ విస్మరించాడు. పరమానంద ప్రవాహంలో తాను కొట్టుకుపోతున్నాననే అనుభూతి ఆతణ్ణి ఆవహించింది. కాసేపయ్యాక భక్తులు ఇంటి ప్రాంగణంలో కీర్తన గానం చేయడానికి ప్రారంభించారు. మృదంగ తాళ వాద్యాల నాదం వినగానే గురుదేవులు రివ్వున వెళ్లి కీర్తన బృందంలో కలిసిపోయి ఈ క్రింది పాట పాడనారంభించారు:

		అరుగో ఇద్దరు సోదరులు1 హరిని బాడుచు అశ్రులు కార్తురు
ఆనందముతో నాడుచు జగమును హరి భజనములలో నాడజేతురు
అరుగో అశ్రులు గార్చుచు జగమును ఆక్రందనలో ముంచుచుండిరి
బాధకు ప్రతిగా సోదరు లిరువురు భక్తి పాపులకు పంచిపెట్టుదురు....

		దివ్యానంద మైకంలో శ్రీరామకృష్ణులు కీర్తన బృందంతో కలిసి నృత్యం చేయనారంభించారు. మధ్యమధ్యలో ఆయన సమాధిమగ్నులవుతూ శిలావిగ్రహంలా నిశ్చలులైపోతున్నారు; కొన్ని సమయాలలో అర్ధబాహ్య చైతన్య స్థితిలో మెల్లగా లయబద్ధంగా నృత్యం చేస్తూన్నారు. శ్రీరామకృష్ణులు అప్పుడక్కడ కల్పించిన ఆధ్యాత్మిక వాతావరణంలో లీనమైన అక్షయ్​ తాను స్వర్గంలో ఉన్నట్లుగా భావించాడు. గురు దేవుల ప్రక్కన బ్రహ్మసమాజ నాయకుడైన విజయకృష్ణ గోస్వామి నృత్యం చేయ సాగాడు. హఠాత్తుగా అతడు శ్రీరామకృష్ణులను చూపుతూ బిగ్గరగా, “ఈయనే మన కృష్ణుడు!” అన్నాడు. ఆ మాటలు అక్షయ్​కు కళ్లు తెరిపించినట్లుగా తోచాయి. చిన్న నాటి నుండి ఎవరికోసం తాను వ్యాకులతతో ఎదురు చూస్తున్నాడో, ఆ కృష్ణుడే సాక్షాత్తూ శ్రీరామకృష్ణులనే ప్రత్యక్ష అనుభూతి ఆతడిలో జనించింది. శ్రీరామకృష్ణులు అతడికి మూర్తీభవించిన ప్రేమావతారమూర్తిగా కానవచ్చారు.

		కీర్తన రాత్రి తొమ్మిది గంటలకు ముగిసింది. భక్తులు గురుదేవుల చుట్టూ గుమి గూడసాగారు. ఒకరు ఆయనకు విసరసాగారు, మరొకరు ఆయనకు చల్లని నీరు త్రాగడానికి ఇచ్చారు. ఈలోపు గురుదేవులకు, భక్తులకు మహిమాచరణ్​ షడ్రసో పేతమైన విందు భోజన ఏర్పాట్లు చేశాడు. భోజనానంతరం గురుదేవులు ఒక గదిలో ఆసీనులై భక్తులతో మాట్లాడసాగారు. అప్పుడు అక్షయ్​ ఇలా అనుకొన్నాడు: ‘గురుదేవులు తమ దివ్యనైజాన్ని సన్నిహిత భక్తులకు వ్యక్తం చేశారు. ఆయన అనుగ్రహం పొందకుండా, భక్తి సంతరించుకోకుండా ఎవ్వరూ ఆయనను అవగతం చేసుకోలేరు.’ హఠాత్తుగా శ్రీరామకృష్ణులు సుశ్రావ్యంగా కృష్ణుని వచనాలను ఇలా పాడసాగారు:

		ముక్తి నొసగ వెరువగాని
(శుద్ధ) భక్తి నొసగ వెరతు నేను

		భక్తి నొందియున్నవాడు
ఎన్న మిన్న అందరికన్న
వందనీయు డందరకును
మూడు లోకముల జయించు ॥ ము ॥

		వినవె చంద్రావళీ నీవు
ప్రేమ విషయ మెరుగజేతు
ముక్తి పొందగలవెగాని
భక్తి బడయ దుర్లభంబు ॥ ము ॥

		ఒక్క శుద్ధద్భక్తి కొరకే
బలికి కావలి వాడనగుచు
ఎంతో క్రింది పాతాళమున
అతని ఇల్లు కాచుచుంటి ॥ ము ॥

		దొరకదెందు శుద్ధభక్తి
బృందావనము నందెగాక
గోపగోపీ కాంత లొకరె
దాని మర్మమెరుగు వారు ॥ ము ॥

		ఒక్క శుద్ధభక్తి కొరకె
నంద గృహమునందునుంటి
తండ్రియనుచు అతని భార
ములను శిరముపైన మోపి. ॥ ము ॥

		ఉత్సవం ముగిసిన తరువాత గురుదేవులు దక్షిణేశ్వరానికి వెళ్లిపోయారు.దేవేంద్ర ధర్మేంద్రలు వచ్చిన బండిలోనే అక్షయ్​ కూడా రామ్​తో కలిసి బయలుదేరాడు. గురుదేవుల గూర్చి అనేక అద్భుతమైన విషయాలు చెప్పి రామ్​, అక్షయ్​తో పరిచయం చేసుకొన్నాడు. తాను దిగవలసిన నిమూలియా పేట రాగానే రామ్​ బండి నుండి దిగాడు. రామ్​తోపాటు అక్షయ్​కూడా దిగాడు. రామ్​ ఇంట్లో శ్రీరామకృష్ణులను గురించి అక్షయ్​ ఎన్నో కథలు విన్నాడు. అర్ధరాత్రి రెండు గంటలప్పుడు చిట్టచివరికి అక్షయ్​ ఇల్లు చేరుకొన్నాడు.

		మొదటి సమావేశానంతరం గురుదేవులను మళ్లీ ఎప్పుడెప్పుడు చూద్దా మనే వ్యాకులతతో అక్షయ్​ తపించిపోయాడు. గురుదేవుల గురించిన ఆలోచనలే అతడి మనస్సును నింపివేశాయి. ఐదారు రోజుల తరువాత ఒక మిత్రునితో కలిసి దక్షిణేశ్వరానికి వెళ్లే అవకాశం అక్షయ్​కు కలిగింది. ఈసారి అతడు బ్రహ్మ సమాజస్థుడో కాడో అన్న విషయంతో సహా ఎన్నో ప్రశ్నలు శ్రీరామకృష్ణులు అతణ్ణి అడిగారు.

		తమ పాదాలను స్పృశించడానికి గురుదేవులు అనుమతించక పోవడంతో అక్షయ్​ కించిత్తు నొచ్చుకొన్నాడు. అప్పుడాయన, “ముందు నీ మనస్సును పరిశుద్ధం గావించుకో. ఆ తరువాత నువ్వు అనుకొన్నది చేయవచ్చు” అని చెప్పారు. మూడు సార్లు గురుదేవులను దర్శించుకొన్న తరువాత, తనకు కృష్ణ దర్శనం కలిగించే వారెవరైనా ఉండే పక్షంలో, ఆ మహానుభావుడు ఒక్క శ్రీరామకృష్ణులే అన్న దృఢ విశ్వాసం అక్షయ్​లో పాదుకుపోయింది. ఆ తరువాత శ్రీరామకృష్ణులూ, కృష్ణుడూ అభిన్నులని అక్షయ్​ గ్రహించాడు. తన శ్రీ శ్రీరామకృష్ణ మహిమలో అతడు ఇలా వ్రాసుకొన్నాడు:

		నేను శ్రీరామకృష్ణులతో ఏమీ మాట్లాడలేదు, ఏ ప్రశ్నలూ అడగలేదు. కాని ఒక్క విషయం నాకు తెలుసు: తమ ఛాతీపై గురుదేవుల స్పర్శను పొందిన వారెవరైనా సరే బాహ్యచైతన్యాన్ని కోల్పోయి, ఆ స్థితిలో కృష్ణ దర్శనం పొందు తారు. దీన్ని ఎదురుచూసే నేను ఆయన వద్దకు రాకపోకలు సాగించాను. అంతేకాక ఆయనను చూసినప్పుడల్లా నన్ను నేను విభిన్నమైన వ్యక్తిగా భావించుకొనేవాణ్ణి. కరుణించి గురుదేవులు నా ఛాతీని స్పృశించినప్పుడు, ఆ స్పర్శ ఎలా వుంటుందోనని యోచించేవాణ్ణి. చాలా రోజులు గడిచి పోయాయిగాని నా కోర్కె ఈడేరలేదు. ఎంతో ఆశతో ఆయన వద్దకు వెళ్లే వాణ్ణి, కాని నిరాశానిస్పృహలతో, కళ్లనీళ్లపర్యంతమై ఇంటికి తిరిగివచ్చేవాణ్ణి.

		నా జీవితం మొత్తంలో నేను రెండుసార్లు మాత్రమే ఆయనతో మాట్లా డాను. ఒక రోజు ఆయన ఒంటరిగా ఉన్నప్పుడు, ఇలా చెప్పాను: “గురుదేవా, నేను గ్రుడ్డివాణ్ణి (అజ్ఞాని).” అందుకు ఆయన ఇలా జవాబిచ్చారు: “భగవం తుడు ఉన్నాడు.” [ ‘నువ్వు గ్రుడ్డివాడివే కావచ్చు కాని నిన్ను చూడడానికి భగవంతునికి కళ్లు ఉన్నాయి’ అని ఆయన సూచించారు.] మరొక రోజు నేను ఆయనకోసం ఐస్​క్రీమ్​ తెచ్చాను కాని ఆయన దానిని తాకనుకూడా తాకలేదు. “గురుదేవా! మీ రెందుకు ఈ ఐస్​క్రీమ్​ తినలేదు? నాకు బాధగా ఉంది” అన్నారు. అప్పుడాయన నవ్వి ఇలా జవాబిచ్చారు: “మధ్యాహ్నం వేళ ఐస్​క్రీమ్​ తెచ్చివుంటే తినేవాణ్ణి. ఈ రాత్రివేళ శీతలమైన ఆ ఐస్​క్రీమ్​ తింటే నాకు జబ్బు చేస్తుంది కనుక తినలేదు.”

		గురుదేవులు నా పట్ల ఏ విధంగా ప్రవర్తించారోగదా! మరో వ్యక్తి పట్ల ఇలా ప్రవర్తించి ఉంటే అతడు మళ్లీ ఆయన వద్దకు వస్తే ఒట్టే! అనేకమంది భక్తులు ఆయన పాదాలను తాకారు. కాని నేను తాకబోయినప్పుడల్లా తమ పాదాలను వెనక్కు తీసుకోవడమో లేదా కొన్ని సమయాలలో తామే వెనక్కు కదలడమో చేసి ఇలా అనేవారు: “సరే! సరే!” గురుదేవులు తరచు నిగూఢ ఆధ్యాత్మికాంశాల గూర్చి మాట్లాడేవారు. ఆయన ఏం చెబుతున్నారో అర్థంకాక ఆయననే తదేకంగా చూస్తూ, గదిలో ఒక మూల ఉలుకూపలుకూ లేకుండా కూర్చుండిపోయేవాణ్ణి.

		ఒక అవతారపురుషుని చేష్టలూ, ప్రవర్తనా సామాన్యులు అర్థం చేసుకోవడం ఎంతో కష్టం. కాఠిన్యంతో ఆయన ఒక వ్యక్తి దుష్కర్మను నిర్మూలిస్తాడు లేదా ఉదాసీన వైఖరి అవలంబించి ఒక వ్యక్తి అహాన్ని తుత్తునియలు గావిస్తాడు. భక్తుడు ఇలాంటి పరీక్షలకు నిలబడినప్పుడే ఏదో కొంత సాధించగలుగుతాడు. తనలోని మనోమాలిన్యాలను ప్రార్థనలతో, కన్నీళ్లతో కడిగివేయాలని అక్షయ్​ ప్రయ త్నించి క్రమేణా గురుదేవుల మౌన దీవెనల అనుభూతి పొందగలిగాడు. కాలాంతరంలో తన పుస్తకంలో అతడు ఇలా వ్రాశాడు: “శ్రీరామకృష్ణులు ఏం ప్రదర్శించి వివరించి నాతో చెప్పారో, అది ఆయన సాక్షాత్తూ భగవంతుడేనని నాలో దృఢ నమ్మకాన్ని కలిగించింది. ఆయన ఒక అవతారమూర్తి. ఆయనే ఆ రాముడు, ఆ కృష్ణుడు, ఆ కాళీ, ఆ సచ్చిదానంద పరబ్రహ్మం. ఆయన మనస్సుకూ, మేథస్సుకూ అతీతుడైనవారు; అదే సమయంలో పరిశుద్ధమైన మనస్సుకు మాత్రమే వ్యక్తమవుతారు.”

		ఆ కాలఘట్టంలో అక్షయ్​ మానసిక వ్యథ, భయాలతో జీవించాడు. గురుదేవుల పట్ల భయంగా ఉండేవాడు. అయినప్పటికీ గురుదేవులు తన తండ్రిలాంటి వారని భావించాడు. శ్రీరామకృష్ణుల పట్ల అతడు తిరుగులేని ఆకర్షణ పొందాడు కాని తన ప్రేమను ఆయనకు ఎలా వ్యక్తం చేయాలో అతడికి అర్థం కాలేదు. ఒక సంద ర్భంలో గురుదేవులను అడిగి తనకు ఆశీస్సులు ఇప్పించమని దేవేంద్రను అతడు అర్థించాడు. దేవేంద్ర దక్షిణేశ్వరానికి వెళ్లి అక్షయ్​ విన్నపాన్ని గురుదేవులకు తెలిపాడు. అప్పుడాయన ఇలా చెప్పారు: “నేనేం చెప్పను? ఏదో కొంత నువ్వే ఉపదేశించు.” అక్షయ్​ను హరినామస్మరణ చేయమని ఉపదేశించాడు దేవేంద్ర. ఈ ఉపదేశాన్ని మనస్ఫూర్తిగా స్వీకరించి అక్షయ్​ వ్యాకులచిత్తంతో జపాభ్యాసం ప్రారంభించాడు.

		1886 జనవరి 1వ తేదీ శ్రీరామకృష్ణులు కల్పతరువై అనేకమంది భక్తులను తరించండని దీవించారు. అప్పుడు ఆయన కాశీపూర్​ గృహోద్యానంలో మధ్యాహ్నం పచార్లు చేస్తున్నారు. గురుదేవులు తోటలోకి రాగానే భక్తులు ఆయనను అనుస రించారు. ఒక చెట్టు క్రింద గట్టుమీద ఇతరులతో కూర్చుని ఉన్న అక్షయ్​ ఆయ నను చూశాడు. భక్తులు పరివేష్టించి ఉండగా సమాధిమగ్నులై నిలబడివున్న శ్రీరామ కృష్ణుల వద్దకు అక్షయ్​ ఒక్క పరుగులో వచ్చాడు. రెండు చంపక పుష్పాలను సేక రించి గురుదేవుల పాదపద్మాల వద్ద అర్పించాడు.

		కాసేపయ్యాక గురుదేవులు మామూలు బాహ్యస్మృతిలోకి వచ్చి భక్తులను ఒక్కొక్కరినిగా స్పృశించసాగారు. ఈ చర్య భక్తులలో గొప్ప ఉద్వేగాన్ని కలిగించింది. కొందరు తమ ఇష్టదైవ దర్శనం పొందారు; కొందరు కుండలినీ జాగృతమయ్యే అనుభూతి పొందారు; కొందరు అనిర్వచనీయ పరమానందం పొందారు; మరి కొందరు పారవశ్య స్థితిలో నవ్వారు, ఏడ్చారు, కేకలు పెట్టారు. కాస్త దూరం నుండి అక్షయ్​ ఈ దృశ్యాన్ని చూస్తున్నాడు. హఠాత్తుగా గురుదేవుల దృష్టి అక్షయ్​ మీద పడింది. ఆయన అక్షయ్​ను పిలిచారు. అక్షయ్​ ఉరుకులపరుగుల మీద గురుదేవుల సమక్షంలో వ్రాలాడు. తమ చేతులతో ఆయన అక్షయ్​ ఛాతీని స్పృశించి, ఆతడి చెవిలో గుసగుసలో ఒక మంత్రం ఉచ్చరించారు. తక్షణమే గురుదేవుల దీవెన ప్రభావాన్ని అక్షయ్​ చవిచూశాడు. తనలో పొంగిపొరలుతున్న పరమానంద ప్రవాహాన్ని అదుపు చేసుకోలేక ఠక్కున అతడు నేలమీద పడిపోయాడు. అతడి కళ్ల వెంట నీరు ధారలు కట్టింది.

		1886 ఆగష్టు 15వ తేదీ శ్రీరామకృష్ణుల ఆరోగ్య పరిస్థితి విషమించింది. ఆ రాత్రి గురుదేవులకు విసరడానికి వివేకానంద స్వామి, అక్షయ్​ను నియమించాడు. నాటి సాయంత్రం శ్రీరామకృష్ణులు కాస్త జావ త్రాగడానికి ప్రయత్నించారుగాని, మ్రింగలేకపోయారు. బాగా అలసిపోయి ఆయన పరుపుమీద పడుకొని, అట్లే సమాధిమగ్నులయ్యారు. శశి (కాలాంతరంలో స్వామి రామకృష్ణానంద) గట్టిగా అరిచాడు. కలకత్తా నుంచి గిరీష్​, రామ్​లను పిలుచుకురమ్మని అక్షయ్​తో చెప్పాడు. తక్షణమే అక్షయ్​ కలకత్తాకు వెళ్లి గురుదేవుల పరిస్థితి గురించి వారికి తెలియజేసి వెంటనే కాశీపూర్​కు తిరిగి వచ్చాడు.

		సమాధి స్థితి నుండి బయటకు రాగానే గురుదేవులకు బాగా ఆకలి వేయడంలో, తినడానికి ఏదన్నా ఇవ్వమన్నారు. ఈసారి ఆయన ఒక గిన్నెడు జావను సునాయాసంగా పుచ్చుకోగలిగారు. అది చూసి భక్తులు తేలిగ్గా ఊపిరి పీల్చుకొన్నారు. పిదప గురుదేవులు స్పష్టమైన కంఠస్వరంలో ముమ్మార్లు, “కాళీ, కాళీ, కాళీ” అని ఉచ్చరించి, నెమ్మదిగా పరుపు మీద పడుకొన్నారు. ఆయన కళ్లు నాసికాగ్రం మీద ఏకాగ్రమయ్యాయి, ఆయన వదనంలో చిరునవ్వు తాండవిస్తూన్నది. శ్రీరామకృష్ణులు 1886 ఆగష్టు 16వ తేదీ వేకువ ఒంటి గంటా రెండు నిమిషాలకు మహాసమాధి చెందారు.

		గురుదేవుల నిర్యాణానంతరం అక్షయ్​ ఆయన ఛాయాచిత్రానికి చందనం అలది, ఆయనను కీర్తిస్తూ పాటలు పాడసాగాడు. సాహితీ మెళకువలు లేకున్నప్పటికీ శ్రీరామకృష్ణులను గూర్చి ఏదో రచించాలనే తపన అతడిలో బయలుదేరింది. ‘భగవంతుని అనుగ్రహంతో మూగవాడు మాట్లాడగలడు, కుంటివాడు పర్వతారోహణ చేయగలడు’ అని శాస్త్ర వచనం. గురుదేవుల వద్దకు ప్రప్రథమంగా అక్షయ్​ను తోడ్కొని వెళ్లిన దేవేంద్రనాథ్​ మజుందార్​, గురుదేవుల జీవిత చరిత్రను రచించమని అతడికి సలహా ఇచ్చాడు. (తన పుస్తకంలో అక్షయ్​ ఈ విషయం ప్రస్తావించాడు.)

		తన సామర్థ్యం గురించిన సంశయాలు ఇంకా అక్షయ్​లో వీడిపోలేదు; ఈ సంగతి వివేకానంద స్వామితో అతడు వ్యక్తంచేశాడు. తనకు సాహితీ మెళకువలు కొరవడినప్పటికీ గురుదేవుల గురించి వ్రాయాలనే తనలోని ప్రేరణను అతడు గుర్తిం చకపోలేదు. ఆతడి నిజాయతీని చూసిన స్వామి వివేకానంద, ఆంగ్లకవి కాడ్మాన్​ కథను అతడికి చెప్పారు. నిరక్షరకుక్షియైన కాడ్మాన్​ ఒక గొర్రెల కాపరి. ఒక రోజు రాత్రి ఒక దేవతాదర్శనం అతడికి కలిగింది. ఆ దేవతానుగ్రహంతో ఆతడిలో కవితాశక్తి జనించింది. కాడ్మాన్​ ఆశువుగా కవితలు అల్లడమే గాక, తన కవితలను బహిరంగంగా గానం చేసేవాడు కూడా.

		ఈ కథ కలిగించిన స్ఫూర్తితో 1887 నుంచి అక్షయ్​ వంగ కవితలు రచించడం ప్రారంభించాడు. శ్రీరామకృష్ణుల తొలి జీవిత గాథను పూర్తిచేసిన తరు వాత అతడు దానిని బారానగర మఠంలో వివేకానంద స్వామికి చదివి వినిపిం చాడు. అది స్వామీజీ విని ఎంతో చలించిపోయి, ఆ సమయంలో బేలూర్​లో బస చేసి ఉన్న మాతృదేవి వద్దకు అక్షయ్​ను తోడ్కొని వెళ్లారు. ఆ వ్రాతపతిని చదివి వినిపించుకొన్న మాతృదేవి, అక్షయ్​ను దీవించారు. కొంతకాలం తరువాత మాతృదేవి కామార్పుకూర్​లో బసచేసి ఉన్నప్పుడు, అక్షయ్​ కూడా అక్కడికి వెళ్లాడు. గురు దేవులను వ్యక్తిగతంగా ఎరిగివున్న ఆ గ్రామ స్త్రీలను కొందరిని మాతృదేవి ఆహ్వానించి అక్షయ్​చే ఆ పుస్తకం చదివించి వారికి వినిపింపచేశారు. ఆ సందర్భంలో మాతృదేవి భావపారవశ్య స్థితిలో మళ్లీ అక్షయ్​ను దీవించి, గురుదేవులను గురించి ఇంకా వ్రాయమని అతడితో చెప్పారు. తన పుస్తకానికి కావలసిన సమాచారాన్నంతా అందించిన గిరీష్​, యోగానందస్వామి, నిరంజనానంద స్వామి, రామకృష్ణానంద స్వామికి అక్షయ్​ కృతజ్ఞతాపూర్వక అభివందనలు వ్యక్తం చేశాడు.

		కృత్తివాసుని రామాయణ, కాశీరామ్​ దాసుని మహాభారత రచనా శైలిలో శ్రీరామకృష్ణుల జీవిత చరిత్రను అక్షయ్​ రచించాడు. ఈ పుస్తకం భగవాన్​ శ్రీ శ్రీరామకృష్ణ పరమహంసదేవేర్​ చరితామృత పేరిట నాలుగు సంపుటాలుగా 1894–1901 మధ్య కాలంలో ప్రప్రథమంగా ప్రచురించబడింది. ఆ తరువాత 1901 నవంబర్​ 25వ తేది ఆ నాలుగు సంపుటాలూ ఒకే సంపుటం క్రింద శ్రీ శ్రీరామకృష్ణ పుంథీ పేరిట ప్రచురింపబడింది.

		ఒక సందర్భంలో శ్రీ శ్రీరామకృష్ణ పుంథీ వెలుగులోకి వచ్చిన వైనం గూర్చి స్వామి శివానంద ఇలా వివరించారు:

		సంసార జీవితం గడుపుతున్న అనేకులకు శ్రీ శ్రీరామకృష్ణ పుంథీ రచయితయైన అక్షయ్​సేన్​ సహాయం చేశాడు. అతడు సజ్జనుడు, భక్తితత్పరుడు కాని నిరుపేద. పుంథీలో అతడు పొందుపరచిన అనేక అంశాలు నిజంగా అద్భుతమైనవి. వాటిలో అనేక కథనాలు మాకు తెలియవు. కామార్పుకూర్​, సిహోర్​ తదితర ప్రాంతాలలోని గురుదేవుల సమకాలికుల నుండి అక్షయ్​ ఎంతో సమాచారాన్ని సేకరించాడు. ఆ తరువాత అతడు రామాయణమహాభారత కవితాశైలిలో, గ్రామీణ భాషలో గురుదేవుల జీవిత చరిత్రను రచించాడు. ప్రస్తుతం విద్యాధికులు సైతం పుంథీని ప్రశంసిస్తున్నారు. అక్షయ్​ పండితుడు కాడు కాని అతడిలో ఊహించలేనంత నిజాయతీ ఉంది. ఈ పుస్తక రచనకు ఉపక్రమించినప్పుడు అతడు అహిరిటోలాలో ఒక సామాన్య మైన ఉద్యోగం చేస్తూ, రాత్రుళ్లు వ్రాసేవాడని మేం వినివున్నాం. అంతేగాక రాత్రిపూట గంగాతీరానికి వెళ్లి అతడు వ్యాకుల హృదయంతో గురుదేవులను ప్రార్థించేవాడని కూడా మేం వినివున్నాం. “గురుదేవా! మీ అమూల్య జీవితం గురించి కొంతలోకొంత వ్రాయడానికి కరుణించి నాకు శక్తిని అనుగ్రహిం చండి.” తక్షణమే అతడు అంతరంగంలో స్ఫూర్తిని పొంది ఇంటికి తిరిగివచ్చి వ్రాయడానికి కూర్చునేవాడు. పుంథీ రచన చక్కగా సాగింది.

		1895లో శ్రీరామకృష్ణుల జయంత్యోత్సవ సందర్భంలో దక్షిణేశ్వరంలోని గురుదేవుల గదికి ఉత్తరం వైపున ఉన్న వసారాలో అక్షయ్​ శ్రీ శ్రీరామకృష్ణ పుంథీని మొట్టమొదటిసారి బహిరంగంగా పారాయణం చేశాడు. ఆ సమయంలో స్వామి అద్భుతానంద అక్కడ ఉన్నారు. ముగ్ధుడైన స్వామి ఇలా చెప్పారు: “అక్షయ్​ బాబూ! ప్రజలకు నువ్వు గొప్ప సేవ ఒనర్చావు. స్త్రీలు సైతం (నాడు స్త్రీలలో అత్యధిక సంఖ్యాకులు విద్యావిహీనులు) సులభంగా అర్థం చేసుకోగల సులభ శైలిలో గురుదేవుల జీవిత కథను నువ్వు రచించావు.”

		ఆ సమయంలో అమెరికాలో వేదాంత ప్రచార కార్యంలో నిమగ్నులైవున్న స్వామి వివేకానందకు ఒక పుస్తక ప్రతిని అక్షయ్​ పంపించాడు. 1895 ప్రారంభ కాలంలో అమెరికా నుండి స్వామీజీ, రామకృష్ణానంద స్వామికి వ్రాసిన ఉత్తరంలో ఇలా వ్రాశారు:

		ఇప్పుడే అక్షయ్​ పుస్తకం చదివాను. అతడికి నా శతసహస్ర హృదయపూర్వక ఆలింగనాలు అందించు. ఆతడి కలం నుండి శ్రీరామకృష్ణులు తనను అభివ్యక్తం చేసుకొంటున్నారు. అక్షయ్​ తరించాడు. పుంథీని అందరి ముందు అతణ్ణి పారాయణం చేయమని చెప్పు. ఉత్సవంలో అతడు అందరి ముందు గానం చేయాలి. చాలాసేపు పట్టే పక్షంలో దాన్లో నుండి కొన్ని ముఖ్య ఘట్టాలను చదివి వినిపించమను. సరే. అందులో అసందర్భమైన పదం మచ్చుకి ఒక్కటి కూడా లేదు. ఆ పుస్తకం చదువుతున్నప్పుడు నేను పొందిన ఆనందం అనిర్వచనీయం. ఈ పుస్తకం భారీగా విక్రయించడానికి మీ రందరూ ప్రయత్నించండి. అక్షయ్​ గొప్పపని చేశాడు! గ్రామగ్రామానికీ వెళ్లి శ్రీరామకృష్ణుల ఉపదేశాలను అందరికీ అతణ్ణి బోధించమని చెప్పు. దీనికన్నా శ్రేయస్కరమైన కార్యం ఏదన్నా ఉందా? అక్షయ్​ గ్రంథం స్వయంగా అక్షయుడే జనబాహుళ్యాన్ని ఉత్తేజపరచగలడని చాటుతోంది. నా ప్రియమైన అక్షయ్​, నా ప్రియమైన సోదరా, హృదయపూర్వకంగా నేను దీవిస్తున్నాను. భగవంతుడు నీ జిహ్వగ్రాన వసించుగాక! వెళ్లి ఇంటింటా గురుదేవుల బోధనలు ప్రచారం చేయండి. మీరు సన్న్యాసులు కావలసిన అవసరం ఏమీ లేదు.... వంగదేశ జనబాహుళ్యానికి అక్షయ్​ భావి భగవత్ప్రచారకుడు. అక్షయ్​ విషయంలో ఎంతో శ్రద్ధ వహించు. అతడి విశ్వాసమూ భక్తీ ఫలవంతమయ్యాయి.

		ఈ పుస్తకం మలి ముద్రణలో అక్షయ్​ను చేర్చమని కొన్ని భావాలు స్వామీజీ ఈ లేఖలో పొందుపరిచారు.

		1885లో స్వామీజీ తనకు తమాషాగా ‘శఙ్కచున్ని మాష్టర్​’ అనే బిరుదు ఇచ్చారని అక్షయ్​ పుంథీలో తెలిపివున్నాడు. ‘గాజులు ధరించిన ఆడ దయ్య’ మని ‘చున్ని’ అనే పదానికి అర్థం, అతడు పాఠశాల ఉపాధ్యాయుడు కనుక ‘మాస్టర్​’ అనే పదాన్ని జోడించారు. చిన్నికళ్లు, మొద్దు పెదవులు, చప్పిడి ముక్కు, సన్నని దేహాకృతి, నల్లని మేని ఛాయ – ఇవి అక్షయ్​ బాహ్య లక్షణాలు. అందుకే స్వామీజీ అతణ్ణి ‘శఙ్కచున్ని మాస్టర్​’ అని పిలిచేవారు. కాలాంతరంలో అక్షయ్​ బారెడు గడ్డమూ మీసాలూ పెంచాడు. మందమైన కళ్లద్దాలు, తరచు తలపాగా ధరించేవాడు. ఇవన్నీ కలిసి అతణ్ణి వింతమనిషిగా కనిపించేలా చేశాయి.

		శ్రీరామకృష్ణుల జీవిత చరిత్ర రచించడంతోనే అక్షయ్​ కవితాప్రతిభ ఆగిపోలేదు. గురుదేవుల బోధనలకు సరళమైన, శ్రావ్యమైన పద్యరూపం అక్షయ్​ కల్పించాడు. 141 గురుదేవుల పద్యరూప బోధనలు పద్యే శ్రీ శ్రీరామకృష్ణ పరమహంసదేవేర్​ ఉపదేశ్​ పేరిట ఒక పుస్తకంగా 1896లో ప్రచురింపబడింది. 14 సంవత్సరాల తరువాత, 1910లో ప్రశ్న–జవాబు రూపంలో శ్రీ శ్రీరామకృష్ణ మహిమను అక్షయ్​ రచించాడు. ఈ పుస్తకంలో అక్షయ్​ సాహితీ శిల్పం, యుక్తి యుక్తత, శ్రీరామకృష్ణుల జీవితమూ తత్త్వమూ గూర్చిన ఆతడి ప్రగాఢ అవగాహన వెల్లడవుతాయి.

		శ్రీరామకృష్ణుల గృహస్థ శిష్యుడైన ఉపేంద్రనాథ్​ ముఖోపాధ్యాయ్​ ‘బసుమతి’ ప్రచురణ కార్యాలయంలో అక్షయ్​ కొంతకాలం పనిచేశాడు. ఆ కార్యాలయంలో పదవీ విరమణ చేసిన తరువాత అక్షయ్​ తన స్వగ్రామానికి వెళ్లిపోయి శేషజీవితాన్ని అక్కడే గడిపాడు. డాక్టర్​ ఉమేష్​ బాబు తదితర భక్తులు అతణ్ణి మైమెన్​సింగ్​ (ప్రస్తుతం బంగ్లాదేశ్​లో ఉంది)కు తీసుకువెళ్లారు. అక్కడ అతడు గురుదేవుల జ్ఞాపకాలలో కొన్ని నెలలు గడిపాడు. మైమెన్​సింగ్​, ఢాకా, మద్రాసు, లక్నోలోని భక్తులు అక్షయ్​కు ఆర్ధికంగా సహాయం అందించారు.

		ఒకసారి అక్షయ్​ ఉద్బోధన్​ కార్యాలయానికి వచ్చినప్పుడు శారదానంద స్వామి తాను రచించిన శ్రీ శ్రీరామకృష్ణ లీలాప్రసంగం (తెలుగులో ‘శ్రీరామకృష్ణ పరమహంస’) సంపుటాలను చదవని అతడికి ఇచ్చారు. ఆ తరువాత కొంతకాలానికి అక్షయ్​ ఒక యువసన్న్యాసితో ఇలా చెప్పాడు:

		సోదరా, ఆ సంపుటాలు తీసుకొని నా గదిలో ఉంచాను. ‘మ’, నేను గురుదేవులను గురించి వ్రాసి ఉన్నాం కదా, ఇక స్వామి శారదానంద వ్రాయ డానికి ఏముంది అనే కించిత్తు అహం నాలో మొలకెత్తింది. ఇలావుండగా హఠాత్తుగా ఒక రోజు మెరుపులా ఈ ఆలోచన తళుక్కుమన్నది: నా సన్న్యాస సోదరుడు ఆ సంపుటాలను నాకు ఉచితంగా ఇచ్చాడు; నేను అహంతో వాటిని కనీసం విప్పి కూడా చూడలేదు. సోదరా! వాటిని చదివిన తరువాత నాకు నోట మాటరాలేదంటే నమ్ము. నేను పరోక్షంగా సమాచారం సేకరించినందువలన పుంథీలో కొన్నిచోట్ల పొరబడ్డాను. కాని ఆయన ప్రత్యక్ష సమాచారం ఆధారం చేసుకొని రచించాడు. ఆ తరువాత, వృద్ధుడనైనప్పటికీ సాధ్యమైనంత దాకా నా పుస్తకంలో లోటుపాట్లను దిద్దుకొన్నాను. ఇది నేను దిద్దిన పుంథీ పుస్తకం. నీకు అందజేస్తున్నాను. నే నెంతో కాలం బ్రతకను. ఈ సంపుటాన్ని శారదానంద స్వామికి అందించు. ఇష్టపడితే ఆయన భవిష్యత్తులో దీన్ని ప్రచురిస్తాడు. ఈ పుస్తక విక్రయంలో వచ్చే లాభా లలో కొంత శాతం ఇక్కడ గురుదేవుల ఆరాధనకు పంపించమని శారదానంద స్వామికి నా విన్నపం.

		పేదరికాన్ని, కుటుంబ సమస్యలను ఎదుర్కొంటున్నప్పటికీ అక్షయ్​ గురుదేవుల స్మృతులలో రోజులు గడపసాగాడు. ప్రతి రోజూ ఉదయం పువ్వులు సేకరించి, పూజా సామగ్రిని పరిశుభ్రంగా తోమడం అతడు కర్తవ్యంగా భావించేవాడు. పిదప వృద్ధు డైనప్పటికీ శ్రావ్యంగా భగవన్నామాన్ని గానం చేసేవాడు. స్నానానంతరం గురు దేవులను అర్చించి, శ్రీరామకృష్ణ పరమహంస పుస్తకాన్ని చదవడమో లేదా ఏదో వ్రాసుకోవడమో అక్షయ్​ చేసేవాడు. వేసవి కాలం మధ్యాహ్నం వేళలలో పూజా మందిరానికి వెళ్లి అక్షయ్​ గురుదేవులకు వింజామరంతో విసిరేవాడు. ఉబ్బసం తదితర రుగ్మతల కారణంగా చివరి మూడేళ్లూ అక్షయ్​ గురుదేవుల పూజాదికాలను నిర్వర్తించలేనప్పుడు, ఆతడి కోడలు ఆ బాధ్యతను స్వీకరించింది.

		మాతృదేవి పట్ల అక్షయ్​ ఎంతో భక్తిప్రపత్తులు చెల్లించేవాడు. మాతృదేవి పుట్టిల్లు, అక్షయ్​ స్వగ్రామం ఒకే జిల్లాలోనివి. అందువలన మాతృదేవి జయరాం బాటిలో బసచేసి ఉన్నప్పుడు, పాదరక్షలు కూడా ధరించకుండా కాలినడకన ఒక దండం చేతబుచ్చుకొని అక్షయ్​ ఆమె దర్శనార్థం వెళ్లేవాడు. మాతృదేవి కోసం సదా ఏదో ఒకటి తలమీద పెట్టుకొని తీసుకుపోయేవాడు. ఆమెకు ప్రణమిల్లుతూ ముక్తికోసం ప్రార్థించేవాడు. ఒకసారి జయరాంబాటిలో అక్షయ్​ “అమ్మా” అని పిలవ గానే మాతృదేవి “అవును, నాయనా” అని జవాబిచ్చారు. అప్పుడు అక్షయ్​ కాస్త ధైర్యం చేసి, “అమ్మా, మిమ్మల్ని ‘అమ్మా’ అని పిలవగానే మీరు ‘అవును’ అన్నారు. కనుక ఇకపై నాకు భయం లేదు” అన్నాడు. అందుకు ఆమె, “నాయనా, అలా మాట్లాడవద్దు. శ్రద్ధాసక్తులు గల వ్యక్తికే విజయం చేకూరుతుంది” అని చెప్పారు.

		ఉద్వేగ స్వభావీ, అతి సున్నిత మనస్కుడూ అయిన అక్షయ్​ అందరి నుండి ఆప్యాయతానురాగాలను, ముఖ్యంగా గురుదేవుల నుండి, మాతృదేవి నుండి ఎదురుచూశాడు. ఒకసారి మాతృదేవి జయరాంబాటిలో బసచేసి ఉన్నప్పుడు అక్షయ్​ ఆమెకు ఒక లేఖ వ్రాశాడు. ఆమె తనకన్నా కలకత్తా భక్తుల పట్లే శ్రద్ధవహిస్తూన్నట్లు ఆ లేఖలో అక్షయ్​ ఫిర్యాదు చేశాడు. అందుకు ఒక లేఖలో మాతృదేవి ఇలా జవా బిచ్చారు: “.... నీ ఉత్తరంలోని విషయాలు అర్థం చేసుకొన్నాను. నువ్వు జయరాం బాటికి వెళ్లినట్లు వ్రాశావు. కాని నాకు ఆ విషయం తెలియదు. నేను బ్రతికి ఉన్నంత వరకు నువ్వు నిరాక్షేపణీయంగా నా వద్దకు రావచ్చు. నాకు ఎవరి పట్లా ఇష్టాయిష్టాలు లేవు. ప్రతి ఒక్కరినీ నేను నా సొంతంగా భావిస్తాను. నా మనస్సులో ఎలాంటి వివక్షతా లేదు. నువ్వు భగవంతుణ్ణి ఆశ్రయించినప్పుడే నా సొంతం అయిపోయావు. బాధపడకు. అవకాశం చిక్కినప్పుడల్లా నువ్వు నిస్సంకోచంగా ఇక్కడకు రావచ్చు. నీ ఉత్తరం చూసి ఆశ్చర్యపోయాను. మాలిన్యరహితంగా నీ మనస్సును ఉంచుకో.”

		మాతృదేవి అక్షయ్​తో, “అవసానంలో నువ్వు కించిత్తు బాధననుభవిస్తావు” అని చెప్పి ఉన్నారు. చనిపోవడానికి నాలుగు రోజులు ముందు అతడు జ్వరంతోను, రక్తవిరేచనాలతోను బాధపడ్డాడు. అక్షయ్​ మరణ సమయంలో అతడి తమ్ముడు శ్రీరామకృష్ణుల నామస్మరణ చేయనారంభించాడు. హఠాత్తుగా అక్షయ్​ తన చుట్టూ ఉన్నవారితో, “దయచేసి నిశ్శబ్దంగా ఉండండి. గురుదేవులు, మాతృదేవి కనిపిస్తు న్నారు” అని చెప్పాడు. ఆతడి ముఖం దేదీప్యమానంగా వెలిగిపోతూవుండడం, కళ్లు అర్ధనిమీలిత మవడం అంతా గమనించారు. పిదప అతడు తుదిశ్వాస విడిచాడు. 1923 డిసెంబర్​ 7వ తేదీ శుక్రవారం ఉదయం 9 గంటలకు అక్షయ్​ పరమ పదించాడు.

		శ్రీరామకృష్ణుల దివ్యనాటకంలో అక్షయ్​ పాత్ర ముగిసినప్పటికీ అమరమైన శ్రీరామకృష్ణుల జీవితాన్నీ, ఆయన సందేశాన్నీ ఆతడి గేయాలు నిరంతరాయంగా వ్యాపింపచేస్తూనే ఉన్నాయి.

తాను అమితంగా ప్రేమించే వస్తువు కోసం మనిషి భగవంతుణ్ణి ప్రార్థిస్తాడు. సిరిసంపదలను ప్రేమించే వ్యక్తి ధనం కోసం ప్రార్థిస్తాడు; పేరుప్రతిష్ఠలను ప్రేమించే వ్యక్తి గుర్తింపుకోసం ప్రార్థిస్తాడు, సుఖాలను ప్రేమించే వ్యక్తి భోగాలకోసం ప్రార్థిస్తాడు; సౌందర్యోపాసకుడు అందం కోసం ప్రార్థిస్తాడు; దేహాభిమాని పరిపూర్ణ ఆరోగ్యం కోసం ప్రార్థిస్తాడు; జ్ఞానాన్ని అభిలషించే వ్యక్తి మేధాసంబంధమయిన వ్యాపకాలకోసం ప్రార్థిస్తాడు, అత్యధిక సంఖ్యాకులు భగవత్​ శక్తులను ప్రేమిస్తారు, కాని కొద్దిమంది మాత్రమే భగవంతుణ్ణి ప్రేమిస్తారు. భగవంతుణ్ణి పొందగోరితే, మనం భగవంతుణ్ణి పొందడం మాత్రమే కాక ప్రాపంచిక విషయాలలో విజయవంతులం కావడానికి అవసరమైన వివేకాన్నీ, బలాన్నీ కూడా పొందగలమని మనం గ్రహించలేకున్నాం. కాని విజయాన్ని, అధికారాన్ని పొందగోరితే, వాటిని మనం పొందగలమే కాని, చివరకు అవి మనలను బద్ధులను చేయడం మాత్రం ఖాయం.

ఒకసారి శ్రీరామకృష్ణులు, మణీంద్రకృష్ణ గుప్తను, “నీకు ఏం కావాలి?” అని అడిగారు. “ఈ ప్రపంచ సౌందర్యాన్నీ, మానవ నైజాన్నీ గురించిన నా భావ నలను వ్యక్తం చేయాలన్నదే నా కోర్కె” అని అతడు జవాబిచ్చాడు. అందుకు శ్రీరామకృష్ణులు చిన్నగా నవ్వి “మంచిది. కాని భగవత్సాక్షాత్కారం లభిస్తే నువ్వు సమస్తం సాధించగలవు” అని చెప్పారు.

1870లో మణీంద్రకృష్ణ గుప్త కలకత్తాలో జన్మించాడు. ఆతడి తాతయైన ఈశ్వరచంద్ర గుప్త ఖ్యాతిగాంచిన కవి. ‘మ’ తోను, కేశవ్​సేన్​తోను మణీంద్రకృష్ణకు బంధుత్వం ఉంది. శ్రీరామకృష్ణులు, కేశవ్​చంద్రసేన్​లు కలుసుకొన్న తరువాత గురు దేవుల పేరు బ్రహ్మసమాజస్థులలోను, వంగదేశ యువతలోను సత్వరమే మార్మోగ సాగింది. ఉపేంద్రకృష్ణ (మణీంద్రుని అన్న), కరుణామయ్​ సేన్​ (కేశవ్​ కుమారుడు), బ్రహ్మబాంధవ్​ ఉపాధ్యాయ్​ (భవానీచరణ్​ బంధోపాధ్యాయ్​) తదితర యువకులైన

  మణీంద్రకృష్ణ గుప్తా
(1870 –1939)  
 
బ్రహ్మసమాజస్థులు ఒక ఇంటిని అద్దెకు పుచ్చుకొని, ‘యువకుల గూడు’ (youngster's nest) అనే బృందంగా ఏర్పడ్డారు. వీరు బాలురకు మతం, నీతి, నైతికత, సాహిత్యం, సమాజ సేవల గురించి బోధించసాగారు.

వేసవి సెలవులలో లేదా మరో సెలవు రోజులలో బ్రహ్మబాంధవ్​ తన మిత్రు లతో కలిసి దక్షిణేశ్వరానికి వెళ్లి శ్రీరామకృష్ణులను దర్శించుకొని వచ్చేవాడు. బాలుర పట్ల బ్రహ్మదేవ్​కు అపేక్ష ఉండడం వలన అవకాశం లభించినప్పుడల్లా అతడు తనతో బాటు వారిని కూడా దక్షిణేశ్వరానికి తీసుకువెళ్ళేవాడు. ఆ విధంగా మణీంద్ర దక్షి ణేశ్వరంలో శ్రీరామకృష్ణులను బహుశా 1882లో కలుసుకొని ఉండవచ్చు. స్వయంగా అతడే ఆ సంఘటనను ఇలా తెలియజేశాడు:

అప్పుడు నాకు పదకొండు లేదా పన్నెండేళ్లు. మేం పెద్ద పడవలో వెళ్లేవారం. గంగానది మీది ఆ పడవ ప్రయాణం ఎంతో ఆహ్లాదకరంగా ఉండేది. దక్షిణేశ్వరంలో దిగగానే మేం ఈదుకొంటూ, ఒకరి మీద ఒకరం నీళ్లు జల్లుకుంటూ ఎంతో సరదాగా గంగలోగాని లేదా కొలనులోగాని స్నానం చేసేవారం.

ఆ తరువాత మే మందరమూ శ్రీరామకృష్ణుల గదికి ఉత్తరం వైపున ఉన్న వసారాలో సమావేశమయ్యేవారం. గురుదేవులు నానారకాల తీపితిను బండారాలు, పండ్లు, పటికబెల్లం మొదలైనవి లోపలనుండి తెచ్చి మమ్మల్ని తినమని చెప్పేవారు. ఆ విధంగా ఆయనను అనేక పర్యాయాలు చూశాను. కాని ఆప్యాయతానురాగాలు ఉట్టిపడే ఆయన ప్రవర్తన ఒక్కటే నాకు గుర్తుండి పోయింది.

ప్రసాదం ఆరగించిన తరువాత మాలో పెద్దవాళ్లు గురుదేవుల ఉప దేశాలు వింటూ అక్కడే కూర్చుండిపోయేవారు. మాలో చిన్నవాళ్లం ఆలయో ద్యానంలో ఆడుకోవడమో లేదా పంచవటిలో విశ్రాంతి తీసుకోవడమో చేసే వారం.

ఒక రోజు కుతూహలంకొద్దీ తూర్పు వాకిలిగుండా గురుదేవుల గదిలోకి తొంగిచూశాను. ఆయన తమ చిన్న మంచం మీద కూర్చుని ఉన్నారు. ఆయన వద్ద సుగంధ ద్రవ్యాలున్న ఒక చిన్నసంచీ ఉండడం నాకు ఇంకా జ్ఞాపకం. మాటల మధ్యలో అప్పుడప్పుడు సంచీలో నుండి ఒకటి రెండు పలుకులు నోట్లో వేసుకొంటున్నారు. ఆయన ఏం మాట్లాడుతున్నారో నాకు గుర్తు లేదు, కాని ఒక్క విషయం మాత్రం జ్ఞాపకం ఉంది: గదిలో సమావేశమై ఉన్న యువకులైన శ్రోతలను చూపుతూ, “చూడండి, ప్రకాశవంతమైన ఆభరణాలు ఇక్కడ గుమిగూడి ఉన్నాయి” అన్నారాయన. ఆయన అందమైన, ఆప్యాయత చిందే వదనాన్ని తిలకించి ముగ్ధుడనయ్యాను. నా చూపులను మరో వైపుకు మరల్చడం కూడా నాకు అసాధ్యమైనదంటే అతిశయోక్తి కాదు. సమస్తం విస్మరించి నే నక్కడే కొంతసేపు నిలబడిపోయాను. నా సహచరులు గదిలోనుండి బయటకు వచ్చి పడవ వైపుగా నడుస్తూన్నప్పుడు, వారిని అనుసరించాను.

తండ్రి ఉద్యోగ నిమిత్తం మణీంద్రుని కుటుంబం భగల్​పూర్​కు తరలి వెళ్లడంతో అతడు గురుదేవులను మూడేళ్లు చూడలేకపోయాడు. ఆ తరువాత కలకత్తాకు తిరిగి వచ్చి పాఠశాలలో చేరాడు. పాఠ్య పుస్తకాల పట్ల అంతగా శ్రద్ధ వహించక అతడు ఇంట్లో కళ, సాహిత్యం అధ్యయనం చేయసాగాడు. పాఠశాలకు పోకుండా మైదానాల కాలువల సౌందర్యం తిలకించడానికి కలకత్తా తూర్పు ప్రాంతాలకు పోతున్నాడని ఆతడి సంరక్షకులు తెలుసుకొన్నారు. వారు అతణ్ణి చెడామడా తిట్టారుగాని ఆతడి వైఖరిని మార్చలేకపోయారు.

1885లో క్యాన్సర్​ వ్యాధి చికిత్సకై శ్రీరామకృష్ణులను శ్యాంపుకూర్​కు భక్తులు తరలించారు. ఒక రోజు మధ్యాహ్నం మణీంద్రకు పరిచయస్థుడైన శారదాబాబు అతణ్ణి, “నాతో పాటు వస్తావా?” అని అడిగాడు. ఇంతకు మునుపు అతడితో మణీంద్ర సరదాగా పచార్లు చేసిరావడం అలవాటే. అందుకని అతడు వెంటనే అంగీకరించాడు. మణీంద్ర తప్పుగా అర్థం చేసుకొన్నాడని గ్రహించిన శారదాబాబు మళ్లీ అతడితో ఇలా చెప్పాడు: “నేడు నేను పచార్లు చేసిరావడానికి వెళ్లడంలేదు. శ్రీరామకృష్ణులు ఇప్పుడు శ్యాంపుకూర్​లో ఒక ఇంట్లో నివసిస్తున్నారు. మనం వెళ్లి ఆయనను చూసివద్దాం రా.” మణీంద్ర వెంటనే దుస్తులు మార్చుకోగానే ఇద్దరూ శ్యాంపుకూర్​కు బయలుదేరారు.

వాళ్లు అక్కడకు వెళ్లినప్పుడు శ్రీరామకృష్ణులు తమ గదిలో ‘మ’, వివేకానంద స్వామితో బాటు ఉన్నారు. గురుదేవులు ఉత్తరాభిముఖంగా మంచం మీద ఆనుకొని కూర్చుని ఉన్నారు. మణీంద్ర, శారదా గదిలోకి రాగానే గురుదేవులు లేచి కూర్చు న్నారు. వాళ్లిద్దరూ ఆయనకు ప్రణమిల్లారు. శ్రీరామకృష్ణులు తేరిపార మణీంద్రను పరికించారు. అతణ్ణి తమ ప్రక్కకు రమ్మన్నారు. ఆయన చిన్నగా నవ్వి గుసగుసన, “రేపు ఒంటరిగా రా. అతడితో రావద్దు” అన్నారు. గురుదేవులు చెప్పింది శారదాబాబు వినలేకపోయాడు.

ఇంటికి తిరిగి వెళుతున్నప్పుడు కుతూహలం కొద్దీ శారదా, “ఆయన నీతో ఏం చెప్పారు?” అని మణీంద్రను అడిగాడు. గురుదేవులు చెప్పింది యథాతథంగా చెప్పడానికి మణీంద్ర సంకోచించి, “గురుదేవులు నన్ను మళ్లీ మరొక రోజు రమ్మని చెప్పారు” అని జవాబిచ్చాడు. “నువ్వు అదృష్టవంతుడివి. నాతో ఆయన అసలు మాట్లాడనే లేదు” అన్నాడు శారదాబాబు.

ఇంటికి తిరిగిపోతున్నప్పుడు గురుదేవుల పట్ల తిరుగులేని ఆకర్షణకు మణీంద్ర లోనయ్యాడు. నాటి రాత్రి అతడికి నిద్రపట్టలేదు. ఒక విచిత్రం జరిగింది. ఎడతెగ కుండా ఎటు చూసినా గురుదేవుల మందస్మిత వదనమే కనిపించింది, ‘రేపు ఒంటరిగా రా’ అన్న ఆయన కంఠస్వరాన్ని అతడు వింటూవున్నాడు. తన స్మృతులలో మణీంద్ర ఇలా వ్రాసుకొన్నాడు:

అప్పుడు నేను చిన్నవాణ్ణి కావడం వలన నా వర్ణన అతిశయోక్తిగా కొందరు భావించవచ్చు. కాని కాలంతోబాటు నిజం ఎన్నడూ మారదని గుర్తుంచుకోవాలి; అనుభవమూ అట్లే మారదు. చిన్నప్పుడు చంద్రుణ్ణి చూసినప్పుడు పొందిన ఆనందంలో, పెద్దయ్యాక చూసినప్పుడు పొందిన ఆనందంలో ఎట్టి మార్పూ ఉండదు. ఏది ఏమైనప్పటికీ ఆనాటి రాత్రి నిద్రపట్టకపోవడం మాత్రం నాకు బాగా జ్ఞాపకం.

మర్నాడు మధ్యాహ్నం మళ్లీ నేను శ్యాంపుకూర్​కు బయలుదేరాను. గురుదేవుల గదిలో ‘మ’ తదితరులను చూశాను.... గురుదేవులకు నేను వస్తున్నట్లు తెలుసు కాబోలు. నా కోసం ఆయన ఎదురుచూస్తున్నట్లుగా కనిపించారు. నేను కూర్చోవడానికి ముందే అందరినీ ఆయన గదిలోనుండి బయటకు వెళ్లమని చెప్పి, నన్ను తమ ప్రక్కన వచ్చి కూర్చోమన్నారు.

“ఇంతకాలం ఎక్కడున్నావు?” అని అడిగారు. ఇలా అంటున్నప్పుడు ఆయన కళ్లు చెమ్మగిల్లాయి. తమ సన్నిహిత బంధువులా భావించి ఆయన నన్ను సంబోధించినట్లు నాకు అనిపించింది. ఆయన నన్ను తాకినప్పుడు ఆయన వదనంలో మెరసిన చిరునవ్వును నేను గుర్తించాను. ఇంతలో హఠాత్తుగా ఆయన శరీరం మృతదేహంలా బిర్రబిగుసుకుపోయింది. నేను నిశ్చేష్టుడనయ్యాను. ఏమిటిది? మునుపెన్నడూ సమాధి స్థితిని చూడకపోవ డంతో నాకు అంతా అగమ్యగోచరంగా తోచింది. ఊపిరాడుతున్నదో లేదో చూశాను. కాని ఊపిరాడుతున్న లక్షణాలు కానరాలేదు. ఆయన కళ్లు సగం మూతబడి ఉన్నాయి. కనురెప్పలు నిశ్చలంగా ఉన్నాయి. పదిహేను నిమిషాల తరువాత ఆయన క్రమంగా మామూలు స్థితికి వచ్చారు. పిదప నా ఛాతీని స్పృశించి గంభీర స్వరంలో, “నీకేం కావాలి?” అని నన్ను అడిగారు.

తాను ఏం కోరుకొన్నా అది గురుదేవులు ఇవ్వగలరని మణీంద్ర భావించాడు. ‘దంపుడు యంత్రం స్వర్గానికి వెళ్లినా అది అక్కడ కూడా దంపుతూనే ఉంటుంది” అన్న సామెత ఒకటి ఉంది. మణీంద్ర భావుకుడైన కవికున్న నైజం ఉన్నవాడు. అతడికి ప్రకృతి సౌందర్యం అంటే ఇష్టం. ముందు వెనుకలు ఆలోచించకుండా ఠక్కున ప్రకృతి సౌందర్యాన్ని వ్యక్తం చేయాలనే తన ఆకాంక్షను తెలిపాడు.

తరువాత మణీంద్ర విలపించసాగాడు. అతణ్ణి ప్రక్క గదిలోకి తోడ్కొని వెళ్లమని భక్తులకు పురమాయించారు గురుదేవులు. అతణ్ణి సాంత్వనపరచడానికి వారికి అరగంటసేపు పట్టింది. ఈ సంఘటనానంతరం గురుదేవుల దర్శనార్థం మణీంద్ర తరచూ రాసాగాడు. గురుదేవుల యువ శిష్యుల నాయకుడైన వివేకానంద స్వామి నేతృత్వంలో మణీంద్ర గురుదేవులను సేవించడం కూడా ప్రారంభించాడు.

యువశిష్య బృందంలోని చిన్నవాళ్లలో మణీంద్ర ఒకడు కావడంతో భక్తులు అతణ్ణి ‘ఖోకా’ (బాలుడు) అని పేర్కొనేవారు. పలువురు సేవకులు ఏకకాలంలో గురుదేవులను సేవించడానికి ఆ చిన్న శ్యాంపుకూర్​ ఇంట్లో జాగా లేదు. అందువలన మణీంద్ర పగటిపూట గురుదేవులకు సేవాశుశ్రూషలు అందించి రాత్రి రామచంద్ర దత్తా ఇంట్లో బసచేయసాగాడు. క్రమేణా అతడికి గురుదేవుల భక్తులందరితోను పరిచయం కలిగింది.

1885వ సంవత్సరాంతాన కలకత్తాలో ఒక రాత్రి ఉల్కాపాతం సంభవిం చింది. మర్నాడు సాయంత్రం డాక్టర్​ మహేంద్రలాల్​ సర్కార్​ యథాప్రకారం గురుదేవులను పరీక్షించడానికి వచ్చాడు. అప్పుడు డాక్టర్​ సర్కార్​, తక్కిన భక్తులు ఉల్కాపాతం గురించి ఆంగ్లంలో మాట్లాడుకొన్నారు. ఆంగ్లం తెలియనందువలన గురుదేవులకు వారు దేనిని గురించి మాట్లాడుకొంటున్నారో అర్థం కాలేదు. శూన్యం లోకి చూస్తూవున్నట్లుగా వారి వంక చూస్తూ మెల్లగా గురుదేవులు సమాధిమగ్ను లయ్యారు.

కొంతసేపటికి మామూలు బాహ్యచైతన్యంలోకి వచ్చి ఆయన ఇలా అన్నారు: “దేన్ని గూర్చి మీరు మాట్లాడుకొంటున్నారోయ్​? సర్వత్రా బ్రహ్మం వ్యాపించి ఉన్న విస్తృత విశ్వంలో ఉల్కాపాతం సంభవించడం చూశాను. దాన్ని గురించేనా మీరు మాట్లాడుకొంటున్నారు?” భక్తులందరూ డాక్టర్​ సర్కార్​తో సహా ఈ మాటలు విని ఆశ్చర్యచకితులయ్యారు. కాని శ్రీరామకృష్ణులు మహిమలు ప్రదర్శించడాన్ని నిరసించే వారు. ఒకసారి ఆయన ఇలా చెప్పారు: “ఇలా చూడండి. మహిమలు ప్రదర్శించ డానికి ప్రయత్నించే సన్న్యాసిలో కించిత్తుకూడా ఆధ్యాత్మికత ఉండదని తప్పక తెలుసుకోండి. అతగాడు నయవంచకుడు.”

శ్యాంపుకూర్​ ఇంట్లో జరిగిన మరొక ఆసక్తికరమైన సంఘటనను మణీంద్ర ఇలా నమోదు చేసివున్నాడు:

ఒకరోజు వసారాకు అటువైపు ఉన్న స్నానాల గది నుండి గురుదేవులు తమ గదికి వస్తున్నారు. ఆయన కోసం ఉత్తరం వైపు నున్న వసారాలో నిరీ క్షిస్తున్న నేను, ఆయనను అనుసరించాను. అప్పుడే రామ్​చంద్రదత్త తదితరులు ఆయన గదిలోకి ప్రవేశించడం నేను గమనించాను. రామ్​ను చూసి గురు దేవులు ఇలా అన్నారు: “ఏమోయ్​ రామ్​! కాషాయాంబర కౌపీనం ధరించిన బలిష్టుడైన ఒక సాధువు దర్శనం నాకు కలిగింది. అతణ్ణి మునుపెన్నడూ నేను చూసింది లేదు.”

రామ్​ నవ్వుతూ ఇలా జవాబిచ్చాడు: “మహాశయా! మాకు ఏం తెలుసు? స్వర్గ మర్త్యాలలో అనేకం మీరు చూస్తూవుంటారు. వాటిని మేం ఎలా అర్థం చేసుకోగలుగుతాం?” అప్పుడు మళ్లీ గురుదేవులు, “నిజంగానే ఒక సన్న్యాసిని చూశాను. కాని అతడెవరో నాకు అంతుబట్టడం లేదు” అన్నారు. అమాయకంగా పిల్లవాడి మాదిరి గురుదేవుల ఆ వచనాలు నా కింకా జ్ఞాపకం ఉన్నాయి. ఇంతలో సంభాషణ మరోవైపుకు మళ్లింది. గురు దేవులు మెల్లగా తమ పరుపుమీద కూర్చున్నారు. ఆయనకు ఎదురుగా నేలమీద రామ్​ తదితరులు కూర్చున్నారు. మెట్ల దగ్గర గురుదేవుల గదికి ప్రక్కనున్న గదిలో నేను కూర్చున్నాను. ఒక గంట తరువాత ఒక వ్యక్తి మేడ మీదికి రావడం నేను చూశాను. అతడు నల్లని చొక్కా, నల్లని టోపీ ధరించి ఉన్నాడు. అతడు బీహార్​ వాస్తవ్యుడని నాకు అనిపించింది. అతడు నన్ను ఇలా అడిగాడు: “అయ్యా, శ్రీరామకృష్ణ పరమహంసగారు ఇక్కడ నివసిస్తున్నారా? ఆయనను చూడడానికి వచ్చాను. ఇప్పుడే ఆయనను చూడవచ్చునా?” అందుకు నేను, “అలాగే. నా వెంట రండి” అన్నాను. ఆతణ్ణి గురుదేవుల గదికి తోడ్కొని వెళ్లాను.

కాసేపు మౌనంగా కూర్చున్న తరువాత ఆ వ్యక్తి గురుదేవులతో ఇలా అన్నాడు: “మహాశయా! నేనొక క్రైస్తవుణ్ణి. చాలాకాలం ఏకాంతంలో క్రీస్తును ధ్యానించాను. నేను క్రైస్తవుణ్ణే అయినప్పటికీ, నా ఇష్టదైవం ఏసుక్రీస్తే అయినప్పటికీ నా ఆరాధనా విధానం హైందవం. నాకు వారి యోగం, శాస్త్రాలలో నమ్మకం ఉంది. సంసారంలోనే ఉంటూ అత్యున్నత ఆధ్యాత్మిక అనుభూతిని సంతరించుకొన్న వ్యక్తిని చూడాలనే ఆకాంక్ష ఒకసారి నాలో జనించింది. ఒక రోజు ధ్యాన స్థితిలో ఉన్నప్పుడు నాకు ఇద్దరు వ్యక్తులు గోచరించారు. వారిలో ఒకరు అత్యున్నత ఆధ్యాత్మిక అనుభూతిని పొందారనీ, ఆయన పాదాల వద్ద ఆసీనుడైవున్న రెండవ వ్యక్తి ఇంకా అత్యున్నత స్థితిని సంతరించుకోనప్పటికీ అసామాన్యుడనీ నేను గ్రహించగలిగాను.

“ఈ దర్శనానంతరం, అటువంటి మహాత్ములు తప్పక ఉండే ఉంటా రనీ, కాని వారిని కనుగొనడం ఎలా? అని మథనపడసాగాను. ఆ ఇద్దరిని అన్వేషిస్తూ నేను అనేక ప్రాంతాలు, ముఖ్యంగా భారతదేశ పశ్చిమ ప్రాంతాలు గాలించాను. చిట్టచివరగా ఘాజీపూర్​లోని పవహారీబాబా గురించి విని, ఆయనను చూడడానికి అక్కడకు వెళ్లాను. కాని ధ్యానంలో గోచరించిన ఆ ఇద్దరి వ్యక్తుల పోలికలలో ఒక్కరిదీ ఆయనలో కానరాకపోవడంతో నేను నిరాశ చెందాను. కాని నన్ను ఆశ్చర్యంలో ముంచెత్తుతూ ఆ గదిలో ధ్యానంలో నాకు గోచరించిన ఆ ఇద్దరి వ్యక్తులలో ఒకరి చిత్తరువు గోడకు తగిలించబడి ఉండడం నా కళ్లబడింది. పవహారీ బాబాగారిని ఆ చిత్తరువు ఎవరిదని అడిగినప్పుడు, ఆ చిత్తరువు శ్రీరామకృష్ణ పరమహంస గారిదని బాబా చెప్పారు. ‘ఆయనను నే నెక్కడ చూడగలను?’ ఆతురతతో ఆయనను అడి గాను. ఆయన అనేక సంవత్సరాలు దక్షిణేశ్వరంలో నివసించారనీ, కాని ప్రస్తుతం వ్యాధి కారణంగా ఆయనను భక్తులు చికిత్సకై కలకత్తాకు తీసుకు వెళ్లారనీ బాబాగారు చెప్పారు. పవహారీ బాబాగారి సూచన మేరకు నే నిప్పుడు కలకత్తాకు వచ్చాను.”

మళ్లీ ఆ వ్యక్తి ఇలా చెప్పసాగాడు: “మీరు చూస్తున్న ఈ దుస్తులు నేను మామూలుగా ధరించే దుస్తులు కావు.” అలా అంటూ అతడు లేచి నిలబడి దుస్తులు తొలగించగా, లోన కాషాయాంబరాలు కనిపించాయి. తక్షణమే గురుదేవులు లేచి నిలబడి, క్రీస్తు చిత్తరవులో మాదిరి చేయి పైకెత్తి, సమాధిమగ్నులయ్యారు. అప్పుడు ఆ సన్న్యాసి చేతులు జోడించి గురు దేవుల మ్రోల వ్రాలి, ఆయనను తదేకంగా చూడసాగాడు. ఆ సన్న్యాసి కళ్ల వెంట నీరు ధారకట్టింది, ఉద్వేగంతో ఆతడు వణకుతున్నాడు.

ఆ ఇద్దరి ఆధ్యాత్మిక స్థితిగతులను ఆశ్చర్యపోతూ మేమంతా చూస్తూ నిలబడిపోయాం. నా దృష్టి సన్న్యాసి కాషాయాంబరం మీద పడగానే, ‘గురుదేవులు దర్శనంలో కనిపించింది కాషాయాంబరధారియైన ఈ సాధువు గారేనా?’ అని ఆశ్చర్యపోయాను. కాసేపయ్యాక గురుదేవులు మామూలు బాహ్యచైతన్యంలోకి దిగివచ్చి, తమ పురుపు మీద కూర్చున్నారు. ఆ సన్న్యాసి వదనంలో ఆనందం ద్యోతకమాడుతూండగా మా వంక చూసి, “నేడు నేను తరించాను” అన్నాడు బిగ్గరగా. తరువాత మళ్లీ నెమ్మదిగా ఇలా చెప్పసాగాడు: “మీరు చూసిన లోపల ధరించిన దుస్తులే నేను మామూలుగా ధరించే దుస్తులు. భారతీయ యోగులు ధరించిన ఆ దుస్తులంటే నాకు ఎంతో ఇష్టం. నేను ఒక బ్రాహ్మణ కుటుంబంలో జన్మించాను. క్రైస్తవమతం పుచ్చుకొన్నప్పటికీ నా పూర్వీకుల సంప్రదాయాలను నే నెందుకు త్యజించాలి? మన భారతీయ ఆచార వ్యవహారాల పట్ల నా కెంతో నమ్మకం ఉంది.”

పిదప ఆయనను మేం ప్రక్క గదిలోకి తీసుకువెళ్లాం. అక్కడ వివేకానంద స్వామి ఆతడికి ప్రసాదం, ఆహారం సమర్పించారు. చివరగా ఆ సన్న్యాసిని1 , ఆతడి పారవశ్యానికి హేతువు ఏమిటని అడిగాం. అందుకు ఆతడు ఇలా జవాబిచ్చాడు: “అనేక సంవత్సరాల పర్యంతం నేను ధ్యానిస్తూవున్న వ్యక్తిని నేడు దర్శించుకోగలిగాను. నేను ఆయనలో ఏసుక్రీస్తును దర్శించాను.”

శ్యాంపుకూర్​లో శ్రీరామకృష్ణుల ఆరోగ్యం రోజురోజుకీ దిగజారుతూన్నప్పటికీ, తమ ఆధ్యాత్మికపరమైన అభిలాషను తీర్చుకోవడానికి అనేకులు ఆయన చుట్టూ గుమిగూడేవారు. ఈ కాలఘట్టంలో మణీంద్ర, శారదా (కాలాంతరంలో త్రిగుణా తీతానంద స్వామి), కొందరు క్రొత్తగా వచ్చిన వారు గురుదేవుల నుండి ప్రత్యేకంగా ఉపదేశం పొందారు. మణీంద్రుని స్వభావం కోమలమూ, ఉద్వేగభరితమూ కావడం వలన భగవన్నామం వినగానే అతడు భావపారవశ్యంలో నృత్యం చేయడం కద్దు. 1885 అక్టోబరు 30వ తేదీ శ్రీరామకృష్ణులు ‘మ’ తో ఇలా చెప్పారు: “మణీంద్రుడిది ప్రకృతి (స్త్రీ) స్వభావం. అతడు చైతన్య చరితామృతం చదివి గోపికల మనోగతాన్ని అవగతం చేసుకొన్నాడు. భగవంతుడు పురుషుడనీ, మానవుడు ప్రకృతి అనీ, సఖీ భావంతో మానవుడు భగవంతుణ్ణి ఆరాధించాలనీ కూడా అతడు అర్థంచేసుకొన్నాడు. ఎంత అసాధారణం!”

గురుదేవుల నిర్దేశం మేరకు 1885 నవంబర్​ 6వ తేదీ భక్తులు కాళీపూజకు అవసరమైన ఏర్పాట్లు చేశారు. డాక్టర్​ సర్కార్​, పలువురు భక్తులు గురుదేవుల దర్శ నార్థం నాడు వచ్చారు. డాక్టర్​ కొన్ని పాటలు పాడమని అడిగాడు. ‘మ’, గిరీష్​, కాళీపదుడు పాడారు. ఆ పాటలు వింటూ మణీంద్ర, లాటూ భావపారవశ్య స్థితిని పొందారు.

వైద్యుల సూచన మేరకు శ్రీరామకృష్ణులను కాశీపూర్​కు తరలించినప్పుడు మణీంద్ర అక్కడ కూడా గురుదేవుల సేవాశుశ్రూషలలో చురుకుగా పాల్గొన్నాడు. అక్కడ జరిగిన ఒక సంఘటన గురించి మాతృదేవి ఇలా ప్రస్తావించారు: “గురు దేవులు మణీంద్ర, పాటు [బాల భక్తులు] ఆయనకు విసరుతున్నారు. ఆ రోజు హోలీ పండుగ. అందరూ రంగులు చల్లుకొంటూ బయట ఆడుకొంటున్నారు. ఆ కుర్రవాళ్ల నిద్దరినీ గురుదేవులు పండుగ వేడుకలలో పాల్గొనమని పదేపదే చెప్పారు. కాని వాళ్లిద్దరూ గురుదేవుల శుశ్రూషనే కొనసాగిస్తూ ఉండిపోయారు. ఆ ఇద్దరి బాలుర ఆప్యాయతా, భక్తీ చూసి గురుదేవులు, “చూడు, వీరిద్దరూ నా రామ్​లాలా (బాలరాముడు)” అన్నారు.

శ్రీరామకృష్ణులే తన గురువు అనీ, ఇష్టదైవం అనీ మణీంద్ర గ్రహించాడు. కాని ఒకసారి కుముద్​ బంధుసేన్​, మణీంద్రను అతడి మంత్రదీక్ష గురించి అడిగి నప్పుడు అతడిలా తెలిపాడు: “ఒక రోజు నేను గురుదేవుల ప్రక్కన కూర్చుని ఉన్నాను. అప్పుడు అక్కడే ఉన్న మహిమాచక్రవర్తి, గురుదేవులతో ఇలా చెప్పాడు: ‘గత రాత్రి మీ నిర్దేశం ప్రకారం మణీంద్రకు మంత్ర ప్రదానం చేస్తున్నట్లు నేను కలగన్నాను.’ గురుదేవులు అతణ్ణి ఆ మంత్రాన్ని పునరుచ్చరించమన్నారు. మహిమా చక్రవర్తి ఆ మంత్రాన్ని పునరుచ్చరించగానే గురుదేవులు సమాధిమగ్నులయ్యారు. సమాధి స్థితి నుండి మామూలు బాహ్యచైతన్య స్థితిలోకి దిగి వచ్చిన తరువాత మహిమాను ఆ మంత్రాన్ని నాకు ఇవ్వమని ఆయన చెప్పారు.”

గురుదేవుల నిర్యాణానంతరం మహిమా చక్రవర్తి ఆదేశం మేరకు మణీంద్ర కాషాయం ధరించి అతడితోనే నివసించసాగాడు. బారానగర్​ మఠంలో నివసిస్తూన్న గురుదేవుల సన్న్యాస శిష్యులతో మణీంద్ర సదా సన్నిహితంగా ఉండసాగాడు. ఆ తరువాత అతడు ఇంటికి తిరిగి వెళ్లిపోయాడు. క్రమంగా వివాహం చేసుకొని పలువురు పిల్లలకు తండ్రికూడా అయ్యాడు.

మణీంద్ర పాఠశాల చదువు పూర్తి చేయనప్పటికీ, ఒక ఉపాధ్యాయుని వద్ద తన చదువును కొనసాగించాడు. ఆ ఉపాధ్యాయుడు చాలా తెలివైన వ్యక్తి. ఆతడి కృషి వల్లనే మణీంద్ర సాహిత్యంలో ప్రావీణ్యం సంతరించుకోగలిగాడు. మణీంద్ర తాతగారైన ఈశ్వర్​చంద్ర గుప్త సంబద్​ ప్రభాకర్​ అనే వార్తాపత్రికను స్థాపించాడు. ఆ తరువాత ఆ వార్తాపత్రిక మణీంద్ర తండ్రికి సంక్రమించింది. జీవన భృతికై బయట పనులు చేయడానికి ఇష్టపడని మణీంద్రను ఆ వార్తాపత్రిక సంపాదకత్వాన్నీ, నిర్వహణనూ చూసుకోమని అతడి సంరక్షకులు ప్రోత్సహించారు. ఈ పని మూలం గానే సురేష్​చంద్ర సమాజ్​పతి, అక్షయ్​కుమార్​ బారల్​ లాంటి నాటి సుప్రసిద్ధ రచయితలతో మణీంద్రకు పరిచయం ఏర్పడింది.

క్రమంగా మణీంద్రకు నాటక రంగంలో ఆసక్తి కలగడంతో అతడు నాటకాలు వ్రాయడం ప్రారంభించాడు. తత్ఫలితంగా వార్తాపత్రిక కుంటువడింది. దురదృష్ట వశాత్తు నాటక రచనలో అతడికి ప్రత్యేకమైన ఎలాంటి ప్రతిభా లేకపోవడంతో, ఆతడి ఆర్థిక పరిస్థితి విషమించింది. 1897లో పాశ్చాత్యం నుండి భారతదేశానికి తిరిగి వచ్చిన వివేకానంద స్వామి, మణీంద్ర ఆర్థిక దుస్థితి గురించి విన్నారు. మణీంద్ర కుటుంబం పస్తులుండే శోచనీయ స్థితికి దిగజారకూడదనే ఉద్దేశంతో బ్రహ్మానంద స్వామిని పన్నెండు వందల రూపాయలు మణీంద్రకు ఇవ్వమని స్వామీజీ చెప్పారు. ఆ రొక్కాన్ని అందుకొంటున్నప్పుడు స్వామీజీకి తన పట్ల గల ప్రేమనూ, ఆయన ఉదారత్వాన్నీ తలచుకొని మణీంద్ర కళ్లనీళ్లపర్యంతమయ్యాడు.

ఆలంబజార్​ మఠం, బేలూరు మఠం, దక్షిణేశ్వరం, యోగోద్యాన్​ను క్రమం తప్పకుండా మణీంద్ర సందర్శించేవాడు. పర్వదినాలలో శ్రీరామకృష్ణుల ఉత్సవాన్ని తన ఇంట్లో ఏర్పాటు చేసి భక్తులను ఆహ్వానించేవాడు. గురుదేవుల సన్న్యాస, గృహస్థ శిష్యులతో సన్నిహితంగా మెలగేవాడు. మణీంద్ర పట్ల మాతృదేవి ఎంతో అపేక్షగా ఉండేవారు. అందువల్లనే మణీంద్ర కుటుంబంలో పలువురు మాతృదేవి వద్ద మంత్రదీక్ష పుచ్చుకొనే మహద్భాగ్యం పొందగలిగారు.

కొంతకాలం తరువాత మణీంద్ర కుమారులు సంపాదనాపరులైనప్పుడు అతడి కుటుంబ ఆర్థిక పరిస్థితి బాగా మెరుగుపడింది. తరచూ అతడు ‘మ’ ను, స్వామి శారదానందను, స్వామి శివానందను కలుసుకొంటూండేవాడు. స్వామి శారదానంద విన్నపం మేరకు మణీంద్ర గురుదేవులను గురించి తన స్మృతులకు అక్షరరూపం కల్పించాడు. ఆ స్మృతులు ధారావాహికంగా ఉద్బోధన్​ పత్రికలో ప్రచురింపబడ్డాయి.

పదవీ విరమణానంతరం మణీంద్ర ఎక్కువ సమయం శ్రీరామకృష్ణుల గురించిన ఆలోచనలలో, ఆయనను గురించి ముచ్చటించడంలో గడపసాగాడు. ఆతడి బాహ్య జీవితం అంతగా రాణించకపోయినప్పటికీ, ఆతడి అంతరంగ జీవితం గురుదేవుల అనుగ్రహం వలన చక్కగా వికసించి, విరాజిల్లింది. శ్రీరామకృష్ణులను గురించీ, ఆయన భక్తుల గురించీ మణీంద్ర మాట్లాడుతున్నప్పుడు ఆతడి కళ్లవెంట ఆనందబాష్పాలు స్రవించేవి.

1939లో అరవై తొమ్మిదవ ఏట, తన కలకత్తా నివాసంలో మణీంద్ర మరణించాడు. అతడు నిరాడంబరుడూ, వినమ్రుడూ, నిజాయితీపరుడూ అనడంలో ఎలాంటి సందేహమూ లేదు.

ఒక అవతార పురుషునికి లేదా ఆత్మయోగికి లౌకిక విషయాల గురించి మాట్లాడడం ఎంత దుర్భరమో అనేకులకు అర్థం కాదు. లౌకిక సంభాషణ వినడం తటస్థించినప్పుడు కొందరు భౌతికంగా బాధను అనుభవించడం కద్దు. అందువలననే మహాత్ములు తమ అనుభూతులను, భావనలను పాలుపంచుకోగల ఆధ్యాత్మిక మనస్తత్వం ఉన్న సహచరుల రాక కోసం తపిస్తారు. భగవత్సాక్షాత్కారానంతరం సన్నిహిత శిష్యుల రాకకోసం శ్రీరామకృష్ణులు ఇరవై మూడు సంవత్సరాలు నిరీక్షిం చారు. కాలాంతరంలో ఆ కాలఘట్టంలో తాము అనుభవించిన వ్యథను కొందరు శిష్యులకు ఆయన ఇలా వివరించారు: “మిమ్మల్నందరినీ చూడాలని వర్ణించనలవి గానంత తపన చెందాను. తడి తువ్వాలును పిండినట్లు నన్నెవరో పిండుతున్నంత బాధను అనుభవించాను. బిగ్గరగా విలపించాలనుకొనేవాణ్ణి. అలా విలపిస్తే జనం గుమిగూడి గందరగోళ పరిస్థితి ఏర్పడుతుందని అలా చేయలేకపోయాను. ఏదో విధంగా నన్ను నేను అదుపులో ఉంచుకొనేవాణ్ణి. కాని పగలు గడచిపోయి కాళీ, విష్ణ్వాలయాలలో హారతి ప్రారంభాన్ని సూచించే సంగీత నాదాలు చెవిన పడగానే నన్ను నేను నియంత్రించుకోలేకపోయేవాణ్ణి. ‘మరొక రోజు కూడా గడచిపోయింది, ఇంకా వాళ్లు రాలేదు’ అనుకొనేవాణ్ణి, తరువాత భవంతి డాబా మీది కెక్కి, ‘నాయనలారా! మీ రెక్కడున్నారు? రండి’ అంటూ మిమ్మల్ని ఉద్దేశించి బిగ్గరగా కేకలు పెట్టేవాడిని. పిచ్చివాణ్ణి అయిపోతానేమోననిపించేది. ఆ తరువాత, సుదీర్ఘకాల నిరీక్షణానంతరం మీరు ఒకరి తరువాత ఒకరుగా రాసాగారు. అప్పుడే నాకు మన శ్శాంతి కలిగింది. ఇంతకు మునుపే మిమ్మల్ని అందరినీ చూసివుండడం వలన (దివ్యదర్శనాలలో) ఒకరి వెంట ఒకరుగా వస్తున్న మిమ్మల్ని గుర్తించగలిగాను. పూర్ణుడు వచ్చినప్పుడు ‘అమ్మ’ నాతో ఇలా చెప్పింది: ‘నువ్వు దర్శనాలలో చూసిన వారి రాక ఇంతటితో ఆగిపోతుంది. ఈ కోవకు చెందిన వారెవ్వరూ ఇకపై రారు.’”

  పూర్ణచంద్ర ఘోష్​ (1871–1913) 
 
శ్రీరామకృష్ణులు ఈశ్వరకోటులుగా1 అభివర్ణించిన తమ ప్రత్యక్ష శిష్యులలో పూర్ణచంద్ర ఘోష్​ ఒకడు. గురుదేవులు పేర్కొన్న తక్కిన ఐదుగురు ఈశ్వరకోటులు: స్వామి వివేకానంద, స్వామి బ్రహ్మానంద, స్వామి ప్రేమానంద, స్వామి యోగానంద, స్వామి నిరంజనానంద. పూర్ణుడు సన్న్యాసం స్వీకరించకపోయినప్పటికీ ఆతడు సంతరించుకొన్న అత్యున్నత ఆధ్యాత్మిక స్థితిని చూసి గురుదేవుల భక్తులు అతడి పట్ల ఎంతో గౌరవభావంతో మెలగేవారు. అనేక సందర్భాలలో శ్రీరామకృష్ణులు, పూర్ణుడి స్వస్వరూపం గూర్చి ఇలా చెప్పేవారు: “పూర్ణుడు నారాయణాంశసంభూతుడు. సత్వగుణ సంపన్నుడైన సాధకుడు. ఈ రకంగా చూసినప్పుడు నరేంద్రుని తరువాతి స్థానం ఇతడిదే.” “పూర్ణుడు విష్ణ్వంశతో జన్మించినవాడు. అతణ్ణి నేను బిల్వపత్రాలతో మానసికంగా పూజించాను. కాని ఆ పూజకు అంగీకార ముద్ర పడలేదు. పిదప తులసీ దళాలు, చందనంతో పూజించేసరికి అంతా సరిపోయింది.” [శివుణ్ణి బిల్వదళాలతోను, విష్ణువును తులసీదళాలు, చందనంతోను అర్చిస్తారు.]

పూర్ణుడు 1871వ సంవత్సరాంతంలోనో లేదా 1872వ సంవత్సర ప్రారంభంలోనో ఉత్తర కలకత్తాలోని ఒక సంపన్న కుటుంబంలో జన్మించాడు. అతడి తండ్రియైన రాయ్​ బహదూర్​ దీననాథ్​ ఘోష్​ భారత ప్రభుత్వ ఆర్థిక శాఖలో ఒక ఉన్నతోద్యోగి. అతడి తల్లియైన కృష్ణమానిని, శ్రీరామకృష్ణుల భక్తుడైన బలరాం బసుకు బంధువు. ఈశ్వరచంద్ర విద్యాసాగర్​ స్థాపించిన మెట్రోపాలిటన్​ ఇన్ట్సిట్యూషన్​ శ్యామ్​బజార్​ శాఖలో పూర్ణుడు ఒక విద్యార్థి. శ్రీరామకృష్ణ కథామృత రచయితయైన ‘మ’ ఆ పాఠశాల ప్రధానోపాధ్యాయుడు. పూర్ణుడి ప్రకాశవంతమైన కళ్లు, బలిష్ఠమైన దేహం, తెల్లని మేనిఛాయ, మనోహరమైన ముఖకవళికలు చూసి అతడికి ఆధ్యాత్మిక అభిరుచి ఉందని ‘మ’ ఇట్టే గ్రహించాడు. ప్రేమతో అతడికి కొన్ని ఆధ్యాత్మిక ఉపదేశాలతోపాటు శ్రీశ్రీ చైతన్య చరితామృత (చైతన్యుల జీవిత చరిత్ర) ప్రతిని ఒకటి ‘మ’ ఇచ్చాడు. ఆ కుర్రవాడు ఎంతో ఆసక్తితో ఆ పుస్తకం చదివాడు. చైతన్యుల జీవితమూ, బోధనలూ అతడిలో గొప్ప స్ఫూర్తిని రగిలించాయి.

1885వ సంవత్సరం మార్చిలో ఒక రోజు ‘మ’, పూర్ణుడితో, “చైతన్యుల లాంటి ఒక మహాత్ముని చూడాలని ఉందా?” అని అడిగాడు. తక్షణమే పూర్ణుడు అవునన్నాడు. అప్పుడతడికి పదమూడేళ్లు, ఎనిమిదవ తరగతి చదువుతున్నాడు. ఉన్న సమస్య అంతా పూర్ణుడి బంధువులే. వారు ధనవంతులు. ఒక సామాన్య ఆలయ పూజారిని తాను వెళ్లి కలుసుకోవడమో లేదా ఆయనతో సాంగత్యం నెరప డమో వారు తమ తాహతకు లోకువగా పరిగణిస్తారని పూర్ణుడికి బాగా తెలుసు. పైగా వారు క్రమశిక్షణను కచ్చితంగా పాటించాలనే వ్యక్తులు. ఆ కారణం వల్లనే గురుదేవుల వద్దకు పూర్ణుణ్ణి పాఠశాల జరుగుచున్నప్పుడు రహస్యంగా తోడ్కొని వెళ్లడానికి ‘మ’ ఒక పథకం వేశాడు. ఒక రోజు ‘మ’ ఒక బండిని బాడుగకు తీసుకొని పూర్ణుణ్ణి వెంటబెట్టుకొని దక్షిణేశ్వరం బయలుదేరాడు.

చూసీచూడగానే పూర్ణుడి దివ్యనైజాన్ని శ్రీరామకృష్ణులు గుర్తించి అతణ్ణి తమ అంతరంగ భక్తునిగా పరిగణించారు. ఆ ప్రథమ సమావేశంలో తల్లిలా ఆప్యాయంగా స్వహస్తాలతో గురుదేవులు పూర్ణుడికి తినిపించారు, కొన్ని ఆధ్యాత్మిక ఉపదేశాలు కూడా చేశారు. అప్పుడు పూర్ణుడు ఎంతగా ఆనందించాడంటే, అక్కడ నుండి తిరిగి వెళ్లడానికి అతడికి సుతరామూ మనస్కరించలేదు. పాఠశాల వదలి పెట్టేలోగా తాము వెళ్లి తీరాలని ‘మ’ అతడికి పదేపదే జ్ఞాపకం చేయవలసి వచ్చింది. అప్పుడు గురుదేవులు పూర్ణుడితో ఇలా చెప్పారు: “అవకాశం చిక్కినప్పుడల్లా ఇక్క డకు వస్తూవుండు. నీ బండి బాడుగ ఇక్కడ చెల్లిస్తారు.”

ఆధ్యాత్మిక జీవితంలో ఎన్నో అడ్డంకులను ఎదుర్కొనవలసి ఉంటుంది. కాని భగవంతునికై చెందుతున్న వ్యాకులతను తీవ్రతరం చేసినప్పుడు ఈ అడ్డంకులను సాధకుడు తనకు సానుకూలపడేలా మార్చుకోవచ్చు కూడా. ‘కష్టాలు కల్పించే వారి వలన ప్రేమ తీవ్రతరమవుతుం’ దనే సామెత ఒకటి ఉంది. పూర్ణుడి విషయంలో ఆ సామెత అక్షర సత్యమైంది. గురుదేవుల వద్దకు మళ్లీ పూర్ణుడు వెళ్లాలనుకొన్నాడు. కాని తల్లిదండ్రులు ఆ విషయం ఎక్కడ కనుగొంటారోనని భయపడ్డాడు. ఈలోపు అక్కడ శ్రీరామకృష్ణులు కూడా పూర్ణుణ్ణి చూడాలని తపించిపోతున్నారు. గురుదేవులు కొంతమంది భక్తుల ద్వారా పూర్ణుడికి రహస్యంగా తీపితినుబండారాలూ, పండ్లూ మొదలైనవి పంపసాగారు. ఒక రోజు ఆయన భక్తుల ముందే పూర్ణుడికోసం పెద్దగా విలపిస్తూ ఇలా అన్నారు: “పూర్ణుడి పట్ల నే నింతగా ఆకర్షితుడవడం చూసి మీరు ఆశ్చర్యపోవచ్చు. నేను ప్రప్రథమంగా నరేంద్రుణ్ణి చూసిన తరువాత నాలో జనిం చిన వ్యాకులతను, అశాంతిని చూసినప్పుడు మీరెలా స్పందించేవారో నాకు తెలియదు.”

పూర్ణుణ్ణి చూడాలని మరీ ఆతురతగా ఉన్నప్పుడు శ్రీరామకృష్ణులు కలకత్తాకు వచ్చి పూర్ణుడి పాఠశాలకు సమీపంలో ఉన్న బలరాంబసు ఇంట్లోనో లేదా మరొకరి ఇంట్లోనో వేచివుండేవారు. ఆ తరువాత పూర్ణుణ్ణి తీసుకురావడానికి ఎవరో ఒకరిని పంపించేవారు. ఆ రీతిలో శ్రీరామకృష్ణ పూర్ణుల రెండవ సమావేశం బలరాం ఇంట్లో జరిగింది. ఆ సందర్భంలో గురుదేవులు, “నన్ను గురించి నువ్వు ఏమనుకొంటు న్నావు?” అని పూర్ణుణ్ణి అడిగారు. తొట్రుపాటు లేకుండా భక్తి పొంగిపొరలుతూ వుంటే పూర్ణుడు ఇలా జవాబిచ్చాడు: “మీరు సాక్షాత్తూ దేవుడు. రక్తమాంసాదులు దాల్చి భూమ్మీదకు తరలి వచ్చారు.” ఆ జవాబు విని శ్రీరామకృష్ణులు హర్షం వ్యక్తం చేశారు. హృదయపూర్వకంగా పూర్ణుణ్ణి దీవించి, రహస్యంగా కొన్ని ఆధ్యాత్మిక ఉపదేశాలతో పాటు ఒక మంత్రాన్ని కూడా ప్రసాదించారు. దక్షిణేశ్వరానికి తిరిగి వచ్చాక ఆయన భక్తులతో ఇలా చెప్పారు: “సరే, పూర్ణుడు కేవలం ఒక బాలుడు, అతడి బుద్ధి ఇంకా వికసించలేదు. అలాంటప్పుడు నన్ను భగవదవతారంగా ఎలా గుర్తించాడు? దివ్యోన్మత్త ఉద్వేగంతో మరికొందరు కూడా పూర్ణుడి మాదిరే జవాబిచ్చారు. గత జన్మల నుండి సంచితమయి వస్తూన్న సద్వాసనల కారణంగానే సత్యం వారి పవిత్ర మైన సాత్త్విక మనస్సులకు ద్యోతకమవుతుంది.”

పూర్ణుడి బంధువు ఒకరు దక్షిణేశ్వరం సమీపంలో నివసిస్తున్నారు. ఒకసారి పూర్ణుడు ఆ బంధువు ఇంటికి వచ్చినప్పుడు గురుదేవులను దర్శించుకొనే అవకాశం అతడికి కలిగింది. శ్రీరామకృష్ణులు ఆ రోజు అతణ్ణి మధ్యాహ్న భోజనానికి ఆహ్వానించి మాతృదేవికి మరికొన్ని రుచికరమైన వంటకాలను వండమని చెప్పారు. పూర్ణుణ్ణి నహబత్​కు తోడ్కొని వెళ్లి గురుదేవులు అతడికి మాతృదేవిని పరిచయం చేశారు. నిజానికి ఆమె ఎవరో పూర్ణుడికి అర్థం కాలేదు. ఆమె గురుదేవుల భక్తురాండ్రలో ఒకరని అతడు భావించాడు. మాతృదేవి ఆప్యాయంగా భోజనం పెట్టి, గురుదేవుల సూచన మేరకు అతడికి ఒక రూపాయి కూడా ఇచ్చారు. అయిష్టంగానే పూర్ణుడు ఆ డబ్బు పుచ్చుకొన్నాడు. ఆ తరువాతే ఆమె శ్రీరామకృష్ణుల సహధర్మచారిణి అని పూర్ణుడు తెలుసుకొన్నాడు.

శ్రీరామకృష్ణులు ఒకసారి తాను చూసిన పూర్ణుణ్ణి గురించిన ఒక దృశ్యాన్ని ఇలా వర్ణించారు:

ఇంతసేపు భావావస్థలో నేనేం చూశానో తెలుసా? శిహోర్​కు వెళ్లే దారిలో మూడు నాలుగు క్రోసులు ఆవరించిన మైదానం ఒకటి ఉంది. ఆ మైదానంలో నేను ఒంటరిగా ఉన్నాను. నేను పంచవటిలో ఆ పదహారేళ్ల బాలుణ్ణి చూసినట్లే మళ్లీ పదహారేళ్ల పరమహంస బాలుణ్ణి చూశాను. నలువైపులా ఆనందపు పొగమంచు ఆవరించి ఉంది. అందులో నుండి పదమూడు లేక పధ్నాలుగేళ్ల కుర్రవాడొకడు బయటకు వచ్చాడు. అతడి ముఖం కనిపిస్తోంది. పూర్ణుడిలా ఉన్నాడు. మేమిద్దరం దిగంబరంగా ఉన్నాం. ఆ తరువాత మేమిద్దరం మైదానంలో ఆనందంగా పరుగెత్తసాగాం, ఆటలాడ సాగాం. ఇంతలో పూర్ణుడికి దాహం వేసింది. అతడు ఒక గ్లాసులో నుండి నీరు త్రాగి మిగిలివున్న నీటిని నాకు ఇవ్వబోయాడు. అందుకు నేను, ‘తమ్ముడూ, నువ్వు ఎంగిలి చేసిన నీటిని నేను త్రాగలేను’ అన్నాను. అతడు నవ్వుతూ వెళ్లి ఆ గ్లాసును శుభ్రంగా కడిగి మళ్లీ నీళ్లు తెచ్చి నాకు ఇచ్చాడు.

మరో సందర్భంలో ఆయన ఇలా చెప్పారు:

మీకు అతిగోప్యమైన విషయం ఒకటి చెప్పాలి. పూర్ణుడు, నరేంద్రుడు లాంటి కుర్రవాళ్లను నేను ఇంతగా ఎందుకు ప్రేమిస్తానో తెలుసా? ఒకసారి మధురభావ పారవశ్యంలో నేను జగన్నాథ స్వామిని ఆలింగనం చేసుకో బోయి చేయి విరగగొట్టుకొన్నాను. అప్పుడు నాకు ఇలా వెల్లడయింది: “నువ్విప్పుడు మానవదేహం దాల్చి ఉన్నావు. కనుక మానవులతో సఖీభావం, వాత్సల్యభావం మొదలైన భావాలను ఏర్పరచుకొని మెలగు.” నాకు రామ్​లాలా (బాల రాముడు) పట్ల ఎలాంటి భావాలు కలిగినవో ప్రస్తుతం పూర్ణుడు మొదలైన వారిని చూసినప్పుడు కూడా అలాంటి భావాలే కలుగుతున్నాయి.... పూర్ణుడు సాకారోపాసనలో అత్యున్నత స్థాయికి చెందినవాడు... ఆహా! భగవంతుని కోసం ఎంతటి వ్యాకులత చెందుతాడో కదా!

తల్లి పక్షి తన రెక్కలను విప్పి పక్షి పిల్లలను సంరక్షించే రీతిలో శ్రీరామకృష్ణులు తమ యువ శిష్యులనూ, భక్తులనూ జీవిత ప్రలోభాల నుండి, కష్టాల నుండి, ఆపదల నుండి సంరక్షించేవారు. 1885 ఏప్రిల్​ 6వ తేదీ మధ్యాహ్నం 3 గంటల సమయంలో గురుదేవులు బలరాం ఇంటికి విచ్చేశారు. ఆ రోజు ఎండ మండిపోతూ వుండడం వలన ప్రయాణంలో గురుదేవులు బాగా డస్సిపోయారు. ‘మ’ ను చూస్తూ “పూర్ణుణ్ణి తోడ్కొని రాలేదు ఎందుకని?” అని అడిగారు.

‘మ’ : అతడు నలుగురిలోకి రావడం ఇష్టపడడు. అందరి ముందు మీరు కనుక అతణ్ణి ప్రశంసిస్తే ఆ విషయం ఇంట్లో వారి చెవిన పడుతుందేమోనని అతడి భయం.

శ్రీరామకృష్ణులు: ఆ, ఆ మాట నిజమే. ఇక మీదట అలా చేయనులే..... సరే, పూర్ణుడు నీకు ఎలా కనిపిస్తున్నాడు? అతడికి భావావస్థలు ఏమైనా కలుగు తున్నాయా?

‘మ’ : బయటకు ఎలాంటి భావావేశ లక్షణం కానరాదు.....

శ్రీరామకృష్ణులు: పూర్ణుడు తన భావావేశాలను బయటకు వ్యక్తపరచడు. అతడి స్వభావం వేరు. మిగిలినవి మంచి లక్షణాలే.... నన్ను కలుసుకొన్న తరువాత అతడికి ఎలా ఉందో నువ్వు అడిగావా?

‘మ’ : అవునండి, ఈ విషయమై అతడితో మాట్లాడాను. భగవంతుణ్ణి చింతన చేయగానే, భగవన్నామాన్ని జపించగానే కళ్లవెంట నీళ్లు స్రవించడం, రోమాం చితమవడం వంటివి జరుగుతున్నాయని గత నాలుగైదు రోజులుగా నాతో చెబు తున్నాడు.

శ్రీరామకృష్ణులు: నిజంగానా! అతడికి కావలసింది అదే!

తమ శిష్యుల కోసం గురుదేవులు కనబరిచే ఆందోళన, ప్రేమ గురించి ఆయన ముఖతా వినడం ఎంతో ప్రోత్సాహకరంగా ఉంటుంది. పూర్ణుడి గూర్చి ‘మ’ తో ఆయన ఇలా అన్నారు: “ఎంతో ఉన్నతాత్ముడు! లేకుంటే తన కోసం నాతో జపం ఎలా చేయిస్తాడు? కాని పూర్ణుడికి ఈ విషయా లేవీ తెలియవు.”

త్వరలోనే పూర్ణుడి తండ్రికి శ్రీరామకృష్ణులతో తన కుమారుడు సాంగత్యం నెరపుతున్నాడని తెలియవచ్చింది. ఆతణ్ణి ఇకపై శ్రీరామకృష్ణులను చూడకూడదని కట్టడిచేశాడు. కాని ఇంట్లో కట్టుబాట్లు పెరుగుతున్నప్పటికీ శ్రీరామకృష్ణులు కలకత్తాకు వచ్చినప్పుడల్లా పూర్ణుడు ఆయనను రహస్యంగా కలుసుకొంటూనే ఉన్నాడు. గురు దేవులు కలకత్తాకు వస్తున్నారనే సమాచారం ‘మ’, పూర్ణుడికి పాఠశాలలో అందించే వాడు.

1885 ఏప్రిల్​ 12వ తేదీ పూర్ణుడు బలరాం ఇంట్లో గురుదేవులను కలుసు కొన్నాడు. పూర్ణుణ్ణి చూసి శ్రీరామకృష్ణులు పరమానందభరితులై అతణ్ణి ఇలా అడి గారు: “నేను చెప్పినట్లు అభ్యసిస్తున్నావు కదా?”

పూర్ణుడు: ఆ, చేస్తున్నానండీ.

శ్రీరామకృష్ణులు: కలలు కంటుంటావా? అగ్ని శిఖ? వెలుగుతున్న దివిటీ? ముత్తైదువు, శ్మశానం లాంటివి? కలలో ఇలాంటివి చూడడం చాలా మంచిది.

పూర్ణుడు: మిమ్మల్ని చూశానండీ. మీరు కూర్చుని ఉన్నారు, నాతో ఏదో చెబుతున్నారు. శ్రీరామకృష్ణులు: ఏమిటి, ఏమైనా ఉపదేశాలా? ఏదో ఒకటి చెప్పు, చూద్దాం. పూర్ణుడు: జ్ఞాపకం రావడం లేదండీ. శ్రీరామకృష్ణులు: ఏది ఏమైనా, అది చాలా మంచిది. నువ్వు ఉన్నతి నొందు తావు. నీకు నా పట్ల ఆకర్షణ అయితే ఉంది కదా!

విషయం శ్రుతి మించింది. పూర్ణుడి అవిధేయత గురించి తెలుసుకొన్న అతడి బంధుగణం కోపగించుకొని అతడితో ఇలా చెప్పారు: “నువ్వు ఆయన (శ్రీరామకృష్ణుల) వద్దకు కనుక పోతే చూడు, ఆయన కలకత్తాకు వచ్చినప్పుడు రాళ్లు రప్పలు రువ్వి ఆయన బండిని నామరూపాలు లేకుండా చేస్తాం.” అంతేగాక అతణ్ణి ‘మ’ పాఠశాల నుండి మరో పాఠశాలకు మార్పించారు. పూర్ణుణ్ణి మరో పాఠశాలకి మార్చారనే వార్త గురుదేవులకు తెలిసి, ఆయన ‘మ’ కోసం ఆందోళన పడసాగారు. 1885 జూన్​ 15వ తేదీ గురుదేవులు ‘మ’ తో ఇలా చెప్పారు:

శ్రీరామకృష్ణులు: మరోసారి పూర్ణుణ్ణి చూడగలిగితే నా మనస్సు కాస్త స్థిమితపడుతుంది. అతడు ఎంత తెలివైన వాడు! అతడికి నా పట్ల ఎంతటి అపేక్ష! ‘మిమ్మల్ని చూడాలని నా మనస్సు కూడా తహతహలాడుతుంది’ అన్నాడు నాతో. అతణ్ణి మీ పాఠశాల నుండి తీసుకు వెళ్లిపోయారు కదా! అందువలన నీకేమైనా హాని వాటిల్లుతుందా?

‘మ’ : ఒకవేళ ఆయన (విద్యాసాగర్​) నా కారణంగా ఆ అబ్బాయిని బడి నుండి తీసుకువెళ్లిపోయారని చెబితే అందుకు నేను సంజాయిషీ ఇవ్వ డానికి సిద్ధంగా ఉన్నాను.

శ్రీరామకృష్ణులు: ఏమని సంజాయిషీ ఇస్తావు?

‘మ’ సాధుసాంగత్యం వలన భగవచ్చింతన ఒనగూరుతుంది. ఇందులో తప్పంటూ ఏమీ లేదని స్పష్టంగా చెబుతాను. పైగా పాఠశాల నిర్ణయించిన పాఠ్యపుస్తకాలలో భగవంతుణ్ణి ప్రాణప్రదంగా ప్రేమించమని కూడా వుందని తెలుపుతాను.

ఒక రోజు రాత్రి పూర్ణుడు ఒంటరిగా తన గదిలో చదువుకొంటున్నప్పుడు హఠాత్తుగా అతడు కిటికీ బయట నిలబడివున్న ‘మ’ ను చూశాడు. వెంటనే అతడు బయటికి వచ్చాడు. గుసగుసన ‘మ’ అతడితో ఇలా చెప్పాడు: “గురుదేవులు నీ కోసం శ్యాంపుకూర్​ వీథి, కారన్​వాలీస్​ వీథి (ప్రస్తుతం బిధాన్​ సరాణి) కూడలి వద్ద నిరీక్షిస్తున్నారు. దయచేసి నాతో రా.” పూర్ణుణ్ణి చూడగానే గురుదేవులు పరమానందభరితులయ్యారు. ఉద్వేగం కట్టలు తెంచుకొని ప్రవహించగా, పూర్ణుడు విలపించనారంభించాడు. ఆ తరువాత వారు ముగ్గురూ ‘మ’ ఇంటికి వెళ్లారు. అక్కడ గురుదేవులు ఆధ్యాత్మిక సాధనలు గురించి పూర్ణుడికి కొన్ని ఉపదేశాలిచ్చారు.

ఈ సంఘటనకు సంబంధించి కుముద్​బంధు సేన్​ ఆసక్తికరమైన సంస్మరణ ఒకటి వ్రాశాడు:

ఒక రోజు సాయంత్రం గురుదేవుల పట్ల గిరీష్​కు గల భక్తిప్రపత్తులను గురించి నేను పూర్ణుడితో మాట్లాడుతున్నాను. మాటల మధ్యలో, “గత రాత్రి గిరీష్​ ఒక అద్భుత విషయం గూర్చి ప్రస్తావించాడు” అన్నాను. “అతడు ఏం చెప్పాడు?” అని పూర్ణుడు కుతూహలం కొద్దీ అడిగాడు. అందుకు నేను ఇలా జవాబిచ్చాను: “గిరీష్​ ఇలా అన్నాడు: ‘శ్రీరామకృష్ణులను ఎవరు అర్థం చేసుకోగలరు? గురుదేవుల శిష్యులు ఆయనను అర్థం చేసుకొన్నారని నువ్వు భావిస్తున్నావా? గురుదేవుల ప్రేమామృతాన్ని ఒక చుక్క చవిచూసిన వ్యక్తి, గురుదేవుల పావన, దివ్యప్రేమ లోకాతీతమైనదనీ, తండ్రి ప్రేమకన్నా కూడా మించినదనీ గ్రహిస్తాడు. భగవంతుడు సమస్తాన్ని మరుగుపరుస్తాడేమోగాని తన ఎల్లరెరుగని ప్రేమను మాత్రం కాదు. శిష్యులూ, భక్తులూ ఆ ప్రేమను కించిత్తు చవి చూసి మైమరచిపోతారు. లేకపోతే ఎంత మహోన్నతుడైనప్పటికీ ఎవరు అనంతుడైన భగవంతుణ్ణి అవగతం చేసుకోగలరు!”

గిరీష్​ మాటలను యథాతథంగా నేను చెప్పగానే, పూర్ణుడి కళ్లు ఎర్రబారి, చెమ్మగిల్లాయి. నా చేతులు పుచ్చుకొని తన గది నుండి నన్ను శ్యాంపుకూర్​ వీథి, కారన్​వాలీల్​ వీథి కూడలి వద్దకు తీసుకొని వెళ్లి గద్గద స్వరంలో నాతో ఇలా చెప్పాడు: “ఇక్కడ – ఇక్కడే (గురుదేవుల ప్రేమామృతాన్ని చవిచూశాను).” పూర్ణుడు అంతగా ఉద్వేగభరితుడవడం నే నెన్నడూ చూడలేదు. బాహ్యంగా అతడు సదా ప్రశాంతంగా, గంభీరంగా కనిపిస్తాడు. ఆ రాత్రి వీథి దీపాల్లో ఆతడి ప్రకాశవంతమైన ముఖాన్ని చూసి నేను నిర్ఘాంతపోయాను. అతడు మళ్లీ, అదే గద్గద ఉద్వేగభరిత స్వరంలో, ఇలా అన్నాడు: “అది నిజం. గిరీష్​ సరిగ్గా చెప్పాడు. గురుదేవులను ఎవరు అర్థం చేసుకోగలరు? ఆయన అహేతుక ప్రేమను ఎవరు అంచనా వేయగలరు? ఆయనను గురించి నాకు ఏం తెలుసు? ఆయన మానవాతీత ప్రేమ ఆయన అవతారమూర్తేనన్న ప్రగాఢ విశ్వాసాన్ని నాలో కలిగించింది.”

1885 జూలై 15వ తేదీ గురుదేవులను బలరాం ఇలా అడిగాడు: “మహాశయా! సంసారం మిథ్య అనే జ్ఞానం పూర్ణుడికి ఇలా ఉన్నట్టుండి ఎలా కలిగింది?” అందుకు శ్రీరామకృష్ణులు ఇలా జవాబిచ్చారు: “అతడికి ఆ జ్ఞానం పూర్వ జన్మల నుండి సంక్రమించింది. గత జన్మలలో అతడు అనేక సాధనలు చేసివున్నాడు. బాల్యం, వృద్ధాప్యం ఇత్యాదులన్నీ దేహానికేగాని ఆత్మకు కాదు. ఈ కుర్రవాళ్లు ఎలాంటి వారో తెలుసా? పిందె వేసి తరువాత పువ్వు పూసే మొక్కలలాంటి వారు వీళ్లు. వీరికి ముందుగానే భగవద్దర్శనం కలుగుతుంది; తరువాత ఆయన మహిమలను, గుణాలను శ్రవణం చేస్తారు; చివరకు భగవంతుడితో ఐక్యం చెందుతారు.”

భగవంతుని పట్ల ప్రేమ, ఆయన కోసం వ్యాకులత చెందకుండా సాధనలు అనుష్ఠించడం ఉప్పులేని కూరను తినడం లాంటిది. ఆధ్యాత్మిక జీవితంలో వ్యాకులత ఒక్కటే ఆవశ్యకమైనది. జీవిత ప్రారంభంలోనే పూర్ణుడు ఈ అమూల్య విశిష్ట లక్షణాన్ని సంతరించుకొన్నాడు. 1885 జూలై 13వ తేదీ గురుదేవులతో ‘మ’ ఇలా చెప్పాడు: “ఒక రోజు నేను ట్రామ్​లో పోతున్నప్పుడు పూర్ణుడు నన్ను చూసి ఇంటి డాబా మీద నుండి పరుగెత్తుకొంటూ వచ్చాడు. అమితోత్సాహంతో నాకు నమస్కారం చేశాడు.” ఆ మాటలు వినగానే శ్రీరామకృష్ణుల ఆనందం పరవళ్లు త్రొక్కింది. కళ్ల వెంట ఆనందబాష్పాలు స్రవిస్తూవుండగా ఆయన ఇలా అన్నారు: “ఆహా! ఆహా! అలా ఎందుకు చేశాడో తెలుసా? అతడు పరమగమ్యాన్ని చేరడానికి తోడ్పడేలా నువ్వు అతడికి నాతో పరిచయం కలిగించావు కాబట్టి. భగవంతుడి కోసం వ్యాకులత చెందకుండా ఎవ్వరూ అలా చేయజాలరు.”

సంసార జీవితం గడుపుతూన్న సమయంలోనే భగవంతునిపై మనస్సును లగ్నం చేయడమెలా? ఈ ప్రశ్నకు శాస్త్రాలు ఇలా సమాధానం ఇస్తున్నాయి: “గృహకృత్యాలలో తలమునకలవుతున్నప్పటికీ విటుడి పట్ల అనురక్తి గల స్త్రీ సదాసర్వవేళలా ఆతడి మీదనే తన మనస్సును ఏకాగ్రం చేస్తుంది.” అదే విధంగా భగవంతునితో సాంగత్యం అలవరచుకొని సదా ఆయననే చింతన చేస్తూవుండాలి. పూర్ణుడి విషయంలో ఇది అక్షరసత్యమైంది. తల్లిదండ్రులు తనను ఇంట్లోనే నిర్బంధించినప్పటికీ పూర్ణుడి మనస్సు గురుదేవుల ధ్యాసలోనే ఉండిపోయింది. 1885 ఆగష్టు 29వ తేదీ పూర్ణుడి నుండి శ్రీరామకృష్ణులు ఒక ఉత్తరం అందు కొన్నారు. అందులో అతడు ఇలా వ్రాశాడు: “నేను పరమానందంలో పరవశించి పోతున్నాను. ఒక్కోసారి ఈ ఆనందం కారణంగా రాత్రిళ్లు నిద్రపట్టడం లేదు.” ఉత్తరంలోని విషయం విన్న తరువాత శ్రీరామకృష్ణులు ఇలా అన్నారు: “ఇది వింటూవుంటే నాకు రోమాంచితమవుతోంది. ఏదీ, ఒకసారి ఆ ఉత్తరం చూడనివ్వు.” ఉత్తరాన్ని అరచేతిలో అదిమిపెట్టుకొని మళ్లీ ఇలా అన్నారు: “సాధారణంగా నేను ఉత్తరాలను తాకలేను. కాని ఇది చాలా మంచి ఉత్తరం.”

స్వామి అభేదానంద తమ స్వీయచరిత్రలో పూర్ణుడు గురించిన సంఘటనను ఇలా పొందుపరచి ఉన్నారు:

ఒక రోజు పూర్ణచంద్ర ఘోష్​ అనే ఒక యువకుడు దక్షిణేశ్వరానికి వచ్చాడు. ఆతణ్ణి చూస్తూవుండగానే శ్రీరామకృష్ణుల మనస్సులో గోపాల భావం ఉదయించింది. అతడికి తినిపిస్తూ ఆయన ఎంతో ఆనందం పొందారు. ఆ సమయంలో పూర్ణుడు ఓరియంటల్​ సెమినరీలో చదువుకొంటున్నాడు. ఆ పాఠశాల మా ఇంటికి దగ్గరలో ఉందని తెలుసుకొన్న గురుదేవులు ఒక రోజు నాతో ఇలా చెప్పారు: “పూర్ణుడు మంచి బాలుడు. అతడు గోపాలుడిలా నాకు అనిపిస్తాడు. అతడికి స్వయంగా తినిపించగోరతాను. పాఠశాల వదిలి పెట్టిన తరువాత అతణ్ణి నీ ఇంటికి ఆహ్వానించి నేను నీకు ఇచ్చే సందేష్​ను (తీపి తినుబండారం) అతడికి ఇచ్చి తినిపించు.” అలాగే చేస్తానని చెప్పగానే ఆయన ఎంతో సంతోషపడ్డారు. ఆయన చిన్నగా నవ్వి ఇలా అన్నారు: “కృష్ణుని వద్దకు రాధ దూతగా బృంద (ఒక గోపిక) వ్యవహరించిన రీతిలో నువ్వు నా దూతగా వ్యవహరించు.” పిదప ఆయన ఒక పెద్ద మామిడిపండు, కొంత సందేష్​ నా చేతికిచ్చారు. గురుదేవుల ఆదేశం మేరకు వాటిని నేను ఇంటికి తీసుకువెళ్లాను.
బడి వదలిపెట్టిన తరువాత నేను పూర్ణుణ్ణి కలుసుకొని నిము గోస్వామి వీథిలోని మా ఇంటికి అతణ్ణి తీసుకువచ్చాను. గురుదేవులు ఇచ్చిన మామిడి పండు, సందేషలను నా స్వహస్తాలతో అతడికి తినిపించాను. తృప్తిగా వాటిని తిని కళ్ళు చెమ్మగిల్లగా ఇలా అన్నాడు: “ఆహా! గురుదేవులకు నా పట్ల ఎంత అపేక్ష! ఆయన నా పట్లచూపే ఆప్యాయతానురాగాలు నా తల్లిదండ్రులు చూపే వాటిని మించిపోయాయి. నాకు తినిపించడం కోసం గురుదేవులు మీకు ఎంతో ఇబ్బంది కలిగించారనుకొంటాను.” అప్పటి నుండి నేనూ పూర్ణుడూ సన్నిహితులమయ్యాం. మర్నాడు నేను దక్షిణేశ్వరం వెళ్లి గురుదేవులకు పూర్ణుడి గురించి చెప్పాను. నేను చెప్పింది విని ఆయన ఎంతో ఆనందించారు.

1885 సెప్టెంబర్​లో శ్రీరామకృష్ణులు క్యాన్సర్​ వ్యాధి చికిత్సకై దక్షిణేశ్వరం నుండి కలకత్తాకు తరలివచ్చారు. 1885 అక్టోబరు 30వ తేదీ ఉదయాన పూర్ణుడు రహస్యంగా గురుదేవులను కలుసుకొన్నాడు. తరువాత ‘మ’ వచ్చినప్పుడు గురుదేవులు నవ్వుతూ అతడితో, “ఈ ఉదయం పూర్ణుడు వచ్చాడు. అతడిది ఎంతో కోమల స్వభావం!” అని చెప్పారు. నమోదైన దాఖలాల ప్రకారం శ్రీరామకృష్ణులను చివరిసారిగా పూర్ణుడు కాశీపూర్​ గృహోద్యానంలో 1886 ఏప్రిల్​లో కలుసుకొన్నాడు.

అప్పుడు పూర్ణుడు ఒక బాడుగ బండిలో వచ్చాడు. ఆ బండి బాడుగ ‘మ’ చెల్లించాడు.

శ్రీరామకృష్ణుల నిర్యాణానంతరం పూర్ణుడు బాగా అంతర్ముఖుడై, లౌకికవ్యవహారాల పట్ల ఉదాసీనంగా వ్యవహరించసాగాడు. కొన్ని సమయాలలోశ్రీరామకృష్ణుల సన్న్యాస శిష్యుల వద్దకు అతడు వెళ్లేవాడు. కాని అలా వెళ్లడం అతడి తల్లితండ్రులలో భయాన్ని కలిగించింది. పూర్ణుడు కూడా సన్న్యాసులలోకలిసిపోతాడేమోనని జంకి అతడి ఇష్టానికి విరుద్ధంగా నిర్బంధం చేసి వివాహంచేశారు. అప్పుడు అతడి వయస్సు పదహారేళ్లు. అతడి తండ్రి ఆర్థిక శాఖలో ఉన్నతోద్యోగి కావడంతో, అదే శాఖలో పూర్ణుడికి మంచి ఉద్యోగం ఇప్పించాడు.కాలాంతరంలో పూర్ణుడు ఆ శాఖలో ఉన్నతపదవిని అలంకరించాడు. గృహస్థుడుగా అతడు తన కర్తవ్యాలు నిర్వహిస్తున్నప్పటికీ, భక్తులు అతడి ఇంటికి వచ్చినప్పుడు వారితో అతడు గురుదేవుల గూర్చి మాత్రమే ముచ్చటించేవాడు లేదా మౌనం వహించి వారి సంభాషణ వింటూవుండేవాడు.

శ్రీరామకృష్ణుల దివ్యలీలలో పూర్ణుడు తన పాత్రను నేపథ్యంలో పోషించాడు.గురుదేవుల ఉపదేశాల మేరకే అతడు తన జీవితాన్ని గడిపాడు. అతడి అసాధారణభక్తివిశ్వాసాలు, వినమ్రత, నిస్వార్థత కారణంగా శ్రీరామకృష్ణుల భక్తులు, శిష్యులు అతడి పట్ల గౌరవాభిమానాలతో మెలగేవారు. పూర్ణుడి సజ్జన సాంగత్యంలో స్ఫూర్తిపొందుతారనే ఉద్దేశంతో ‘మ’ తన విద్యార్థులను అతడి వద్దకు తరచు పంపేవాడు.ఒక ఫలానా వ్యక్తి సర్వసంగపరిత్యాగం చేసి మఠంలో చేరబోతున్నాడన్న వార్తవినప్పుడు పూర్ణుడు ఎంతో ఆనందించేవాడు.

1893లో చికాగోలో జరిగిన సర్వమత మహాసభలో వివేకానంద స్వామివిజయదుందుభి మ్రోగించారనే వార్త భారతదేశాన్ని చేరింది. పూర్ణుడు స్వామీజీగురించి వార్తపత్రికలలో అచ్చయిన సమాచారాన్నంతా కత్తిరించి, ఆ కత్తిరింపులను బ్రహ్మానంద స్వామి తదితర ప్రత్యక్ష శిష్యులు సమావేశమయ్యే బలరాం బసు ఇంటికి తీసుకువచ్చేవాడు. పూర్ణుడు తాను తెచ్చిన వార్తాపత్రికల కత్తిరింపులను బిగ్గరగా చదివి వినిపించిన తరువాత, సన్న్యాస శిష్యులు స్వామీజీ వ్రాసిన ఉత్తరాలుచదివి అతడికి వినిపించేవారు. 1897లో స్వామీజీ కలకత్తాకు తిరిగివచ్చినప్పుడు ఆయనను కలుసుకోవడానికి పూర్ణుడు సీల్ధా రైలు నిలయానికి వెళ్లాడు. కాని ఇసుకవేస్తే రాలనంత జనం అక్కడ గుమిగూడి ఉండడం వలన పూర్ణుడు స్వామీజీనిదూరంనుండే చూడగలిగాడు. ఇంటికి తిరిగివచ్చి, స్నానం చేయడానికి వెళ్లాడు. అదే సమయంలో వివేకానందస్వామి వచ్చిన బండి అతడి ఇంటి ముందు ఆగింది. పూర్ణుణ్ణి పిలవడానికి త్రిగుణాతీతానందస్వామి ఇంట్లోకి వచ్చాడు. అది చూసి

పూర్ణుడు వర్ణనాతీతమైన ఆనందంలో మునిగిపోయాడు. వెంటనే తడి బట్టలతోనే బయటికి వచ్చి స్వామీజీకి ప్రణమిల్లాడు. “సోదరా పూర్ణా, ఎలా ఉన్నావు?” అని స్వామీజీ అతణ్ణి పలకరించారు. అందుకు పూర్ణుడు ఇలా జవాబిచ్చాడు: “స్వామీజీ, గురుదేవుల అనుగ్రహం వలన బాగానే ఉన్నాను. దూరంనుండి మిమ్మల్మి సీల్ధా స్టేషన్​లో చూశాను. ఇంటికి తిరిగి వచ్చి కార్యాలయానికి వెళ్లడానికి స్నానం చేస్తున్నాను.” ఆప్యాయంగా స్వామీజీ, “మంచిది. తడి బట్టలతో చాలాసేపు ఉండవద్దు. కార్యాలయానికి వెళ్లి వచ్చాక, మఠంలో నన్ను కలుసుకో” అన్నారు. అందుకు పూర్ణుడు సంతోషంగా అంగీకరించి, మళ్లీ స్వామీజీకి ప్రణమిల్లాడు.

ముప్ఫై ఐదవ ఏట పూర్ణుడికి తీవ్రంగా జబ్బుచేసింది. పూర్ణుడు బ్రతుకుతాడనే నమ్మకం వైద్యులు కోల్పోయారు. ఈ విషమించిన పరిస్థితిలో ఒక రోజు స్వామి ప్రేమానంద అతణ్ణి చూడడానికి వచ్చాడు. పూర్ణుడి పరువుమీద కూర్చుని స్వామి దివ్యభావ మగ్నుడయ్యాడు. ఇది జరిగిన కొద్ది రోజుల్లోనే పూర్ణుడు కోలుకొన్నాడు. పూర్ణుడి పిల్లలు ఇంకా చిన్నవారవడం వలన ఆతడి ఆయుస్సును గురుదేవులు మరో ఏడు సంవత్సరాలకు పొడగించారని కాలాంతరంలో ప్రేమానందస్వామి చెప్పాడు.

పిల్లలకు పూర్ణుడు ఆదర్శప్రాయుడైన తండ్రిగా తన విధులను నిర్వర్తించాడు. పిల్లలకు బాగా చదువు చెప్పించాడు, కుమార్తెలకు మంచి సంబంధాలు చూసి వివాహం జరిపించాడు. ఇన్ని కుటుంబ బాధ్యతల, సామాజిక విధుల నిర్వహణలో తలమునకలై ఉన్నప్పటికీ అతడు ఉన్నత ఆధ్యాత్మిక భావావస్థలోనే ఉంటూవచ్చాడు.

1902లో స్థాపితమైన కలకత్తా వివేకానంద సమాజానికి 1907లో పూర్ణుడు కార్యదర్శిగా ఎన్నుకోబడ్డాడు. అప్పుడు ఆ సమాజం శంకర్​ ఘోష్​ వీథిలో నెలకొని ఉండేది. క్రమంతప్పక పూర్ణుడు ఆ సమాజానికి వెళ్లి ఇతర సభ్యులతో కలిసి మందిరంలో ధ్యానం చేసేవాడు. యువకులైన సమాజ సభ్యులకు అతడు ఎంతో స్ఫూర్తినిస్తూ, మిత్రునిలా వారికి సూచనలిచ్చేవాడు. 1911లో ఫ్రాన్స్​కు చెందిన విఖ్యాత ఒపేరా గాయనీ, స్వామీజీ భక్తురాలూ అయిన మేడం కాల్వే కలకత్తాకు వచ్చింది. పూర్ణుడి నాయకత్వంలో వివేకానంద సమాజ సభ్యులు ఆమెకు గ్రాండ్​ హోటల్​ వద్ధ స్వాగతం పలికి, శ్రీరామకృష్ణుల స్వామి వివేకానందుల చిత్తరువులను ఆమెకు ప్రదానం చేశారు. ఆమె బేలూర్​ మఠ సందర్శనకు కూడా పూర్ణుడు ఏర్పాట్లు చేశాడు. అతడి కార్యాలయం కలకత్తా నుండి ఢిల్లీకి మార్చడం వలన పూర్ణుడు వివేకానంద సమాజ కార్యదర్శిగా కొనసాగలేకపోయాడు.

పూర్ణుడి ప్రధాన కార్యాలయం ఢిల్లీలో ఉన్నప్పటికీ అతడు సంవత్సరంలో కొన్ని నెలలు కార్యాలయం పనులకోసం సిమ్లాలో గడపవలసి వచ్చేది. సిమ్లాలో కార్యాలయ పనులు పూర్తయ్యాక సాయంత్రం ఒక కొండమీది ఏకాంత ప్రదేశానికి వెళ్లి కొంతసేపు ధ్యానంలో గడిపేవాడు. ఆధ్యాత్మిక ఉద్వేగాన్ని తనలోనే నిలుపుకోగల మహత్తరశక్తి అతడికి ఉండడం వలన జనం ఆతడి ఆ ఉద్వేగాన్ని చూడగలగడం ఎంతో అరుదు. కాని ఒక రోజు ఒక భక్తుడు పూర్ణుడి సిమ్లా ఇంట్లో భక్తిగీతాలు పాడుతున్నాడు. అప్పుడు పూర్ణుడి కళ్లవెంట నీరు ధారలుకట్టడమూ, కళ్లు ఎర్రబార డమూ ఒక మిత్రుడు గమనించాడు. మరొక సందర్భంలో పూర్ణుడు ఒక మిత్రుడితో కలిసి నడుస్తున్నప్పుడు అతడు అన్యమనస్కంగా కనిపించాడు. అతడికి దేహస్మృతి ఉందా లేదా అని ఆ మిత్రుడు అతణ్ణి అడిగాడు. తన కంఠాన్ని చూపుతూ ఆ స్థలం పైభాగంలో తనకు దేహస్మృతి ఉందనీ, క్రింద మాత్రం లేదనీ పూర్ణుడు జవా బిచ్చాడు. పూర్ణుడు స్థితప్రజ్ఞుడని ఇది సూచిస్తున్నది.

స్వాభావికంగా పూర్ణుడు శాంతస్వభావీ, నిరాడంబరుడూ అయినప్పటికీ అవసరమైనప్పుడు అతడు నిర్మొహమాటంగా మాట్లాడేవాడు, ధైర్యం ప్రదర్శించేవాడు. ఒకసారి ఇద్దరు ఆంగ్లేయ సిపాయిలు కొందరు స్థానికుల పట్ల అమర్యాదగా ప్రవర్తించారు. వెంటనే పూర్ణుడు నిరసన తెలుపుతూ ఆ సిపాయిలను సవాలు చేశాడు. అతడికి గొప్ప దేశభక్తి ఉంది, భారత స్వాతంత్ర్య పోరాటవీరులను ఎంతో శ్లాఘించేవాడు. స్వామీజీ జీవితమూ, సందేశమూ భారతదేశ నూతన తరానికి స్ఫూర్తి ప్రదాయకాలని పూర్ణుడు గట్టిగా నమ్మాడు.

తాను ఢిల్లీ లేదా సిమ్లాలో ఉంటున్నప్పటికీ పూర్ణుడు సోదర శిష్యులతో సదా సన్నిహిత సంబంధాలను కొనసాగిస్తూవచ్చాడు. ఒకసారి తురీయానందస్వామి కాశ్మీర్​ సందర్శించిన తరువాత సిమ్లాలో పూర్ణుని అతిథిగా కొన్ని రోజులు గడిపాడు. కలకత్తాలో ఉన్నప్పుడు పూర్ణుడు క్రమంతప్పక బేలూర్​ మఠానికి వెళ్లివచ్చేవాడు. ఒకసారి పూర్ణుడు తన కలకత్తా నివాసంలో ఒక ఉత్సవాన్ని ఏర్పాటు చేసినప్పుడు పలువురు సన్న్యాసులతో, భక్తులతో కలిసివచ్చి బ్రహ్మానంద స్వామి ఆ ఉత్సవంలో పాల్గొన్నారు. కొందరు సోదర శిష్యులకు పూర్ణుడు ఆర్థికంగా సహాయం అందించాడు. శాన్​ఫ్రాన్సిస్కోలోని వేదాంత ఆలయానికి పూజా పాత్రలను, అనేక ఇతర వస్తువులను పూర్ణుడు పంపివున్నాడు. అనేక సంవత్సరాల పఠనాభ్యాసం వలన పూర్ణుడు ఆంగ్లంలో చక్కగా వ్రాయగలిగేవాడు. ఈ ప్రతిభను ఉపయోగించుకొని స్వామి వివేకానంద ప్రారంభించిన ఆంగ్ల మాసపత్రిక బ్రహ్మవాదిన్​కు అమూల్యమైన వ్యాసాలు రచించి పంపించేవాడు.

1911లో చివరిసారి గిరీష్​ ఘోష్​ వ్యాధిగ్రస్థుడైనప్పుడు పూర్ణుడు ఆతణ్ణి చూసివచ్చాడు. శ్రీరామకృష్ణుల అనుంగు శిష్యుడైన పూర్ణుణ్ణి చూసినప్పుడు గిరీష్​ తన బాధ, నొప్పి మరచిపోయాడు. కొంతసేపు వారిద్దరూ గురుదేవుల గురించి ముచ్చటించుకొన్నారు. పూర్ణుడు సెలపు పుచ్చుకొని వెళ్లబోతున్నప్పుడు గిరీష్​ ఇలా అన్నాడు: “సోదరా, ప్రతి శ్వాసలోను గురుదేవుల జ్ఞాపకం నాకు రావాలని నన్ను దీవించు. జై శ్రీరామకృష్ణ!” అందుకు పూర్ణుడు వినమ్రంగా ఇలా జవాబిచ్చాడు: “గురుదేవులు సదాసర్వవేళలా మిమ్మల్ని కనిపెట్టుకొనే ఉన్నారు. దయచేసి మమ్మల్ని దీవించండి.” మర్నాడు పూర్ణుడు ఒక భక్తునితో గురుదేవులు ఎక్కువ కాలం గిరీష్​ను ఈ లోకంలో ఉంచరని చెప్పాడు. పూర్ణుడి మాటలు నిజమయ్యాయి.

పూర్ణుడికి సంపన్నుడైన శ్యామ్​బసు అనే మిత్రుడు ఉన్నాడు. అతడు బలరాం బసుకు బంధువు కూడా. ఈ శ్యామ్​బసు తరచు పూర్ణుణ్ణి కలుసుకొనేవాడు, అతణ్ణి ‘గురూజీ’ అని సంబోధించేవాడు. నిజాయతీపరుడైన పెద్దమనిషే అయినప్ప టికీ శ్యామ్​బసు నీతిబాహ్యుడు. ఒక రోజు ఒక వ్యక్తి శ్యామ్​బసు నీతిబాహ్యతను గూర్చి పూర్ణుడికి చెప్పాడు. అప్పుడు పూర్ణుడు ఇలా జవాబిచ్చాడు: “శ్యామ్​బసులో కొన్ని లోపాలు ఉండడం నిజమే. కాని అతడు ఏం చేసినా వ్యక్తిగతంగా చేస్తాడేగాని ఇతరులను ఎవ్వరినీ దాన్లోకి లాగడు. అయినప్పటికీ అతడు చాలా అరుదైన సత్య వాదిత్వమనే ఉదాత్తగుణ సంపన్నుడు. అతడు ఎన్నడూ మాట తప్పడు. ఎవరన్నా ఇబ్బందులలో ఉండడం చూస్తే ఎలాంటి వ్యాఖ్యానం చేయకుండా ముందుకొచ్చి సహాయపడతాడు.” గురుదేవుల అనుగ్రహం వలన ఇతరులలోని లోపాలను ఎత్తి చూపే రుగ్మత పూర్ణుడికి అబ్బలేదు. కొద్దికాలం తరువాత పూర్ణుడి ప్రభావం వలన శ్యామ్​బసు జీవితం మారిపోయింది. అతడికి శ్రీరామకృష్ణుల, వివేకానంద స్వామి పట్ల శ్రద్ధాభక్తులు కలిగాయి.

చెట్టు మాదిరి ప్రతి వ్యక్తీ తన ధోరణిలో తాను పెరుగుతాడు. కోర్కెలు వీడని వ్యక్తి మఠంలో నివసిస్తూన్నప్పటికీ అసంతృప్తితోనే జీవించడం కద్దు. అదేవిధంగా పరిత్యాగ మనస్కుడైన వ్యక్తి బలవంతం మీద గృహస్థ జీవనంలోకి వచ్చినప్పటికీ వైవాహిక జీవితంలో ఎలాంటి సుఖసంతోషాలు పొందడనడం తథ్యం. విచిత్రమైన భగవత్సంకల్పం మేరకు పూర్ణుడు వివాహం చేసుకోవలసి వచ్చింది. పరిపూర్ణంగా తనను భగవంతునికి అర్పించుకోలేకపోయినందున పూర్ణుడు జీవిత పర్యంతం లౌకిక వ్యక్తుల సాంగత్యంలో సరిగా ఇమడలేకపోయాడు. సన్న్యాస దీక్ష పుచ్చుకోవా లనే ఎలాంటి శపథమూ చేయనప్పటికీ, అతడిలో పరిత్యాగాగ్ని రగులుతూనే ఉండి పోయింది.

ఒకసారి వివేకానంద స్వామి శిష్యుడైన స్వామి శుద్ధానంద ఒక యువకునితో పూర్ణుడికి సంబంధించిన ఈ క్రింది సంఘటన ఇలా చెప్పారు:

శ్రీరామకృష్ణ కథామృతాన్ని క్షుణ్ణంగా అధ్యయనం చేయి. ఆ వచనాలు ప్రత్యక్షంగా గురుదేవుల ముఖతా వెలువడ్డాయి. ఆ పుస్తకం అద్భుత ప్రేరణను కలిగిస్తుంది. ఈ కథ విను. ఒక కాలఘట్టంలో పూర్ణుడు ఎంతో అసంతృప్తి చెంది ఆత్మహత్య చేసుకోవాలని నిశ్చయించాడు. స్నానం చేసి అందుకు తయారయ్యాడు. పిదప ఇలా ఆలోచించాడు: శ్రీరామకృష్ణ కథామృతం నుండి ఒక పుట చదవాలి. గురుదేవుల సందేశం మనస్సులో నిలుపుకొని ఈ లోకం నుండి వెళ్లిపోతాను.’ పుస్తకం తీసుకొని యథేచ్ఛగా ఒక పుట త్రిప్పాడు. అతడి కళ్లు ఈ వాక్యాలమీద పడింది: ‘పూర్ణుడు ఒక బాల భక్తుడు. గురుదేవులు అతడి సంక్షేమాన్ని గురించి యోచిస్తున్నారు!’ ఈ వచనాలు అతడి ఆత్మహత్యా పథకాన్ని మార్చివేశాయి. గురుదేవులు తన సంక్షేమాన్ని గురించి ఆలోచిస్తున్నారనే గట్టి నమ్మకం అతడికి కలిగింది.

1885 జూలై 13వ తేదీ పూర్ణుణ్ణి గురించి శ్రీరామకృష్ణులు ఇలా అన్నారు: “పూర్ణుడు ఉన్న స్థితి ఎలాంటిదంటే, ఆ స్థితిలో అతడు త్వరలోనే దేహత్యాగం చేయవచ్చు. భగవత్సాక్షాత్కారానంతరం దేహం నిష్ప్రయోజనం. లేకుంటే కొన్ని రోజులలోనే ఆతడి ఆంతరంగిక స్వభావం ఉధృతంగా బహిర్గతమవుతుంది. అతడిలో దివ్య ప్రవృత్తి ఉంది, దేవతా లక్షణాలు ఉన్నవాడు. అందువలన జనులంటే భయం తక్కువగా ఉంటుంది. కంఠంలో పువ్వుల మాల వెయ్యడమో, లేక శరీరానికి చందనం అలదడమో లేక ఎదురుగా ధూపం వేయడమో చేస్తే అతడు సమాధి స్థితిలోకి వెళ్లిపోతాడు. అప్పుడు నారాయణుడే తన దేహంలో ఉన్నట్లు, నారాయణుడే దేహ ధారణ చేసినట్లు అతడు నిస్సంశయంగా గ్రహిస్తాడు. ఈ విషయం నాకు బాగా తెలుసు.”

ఢిల్లీలో నివసిస్తూన్నప్పుడు పూర్ణుడు జ్వరం వాతపడ్డాడు. ఆ జ్వరం ఎంతకీ తగ్గుముఖం పట్టలేదు. ఆహ్లాదకరమైన సిమ్లా వాతావరణం సైతం జ్వరం తగ్గడానికి సహకరించకపోగా, రోగాన్ని ప్రకోపింప చేసింది. అయినప్పటికీ పూర్ణుడు మానసిక శాంతిని కోల్పోలేదు. గురుదేవులు తనను సంరక్షిస్తూన్నారనే విషయం ఎరిగివున్నాడు కనుక అతడు దేనికీ ఆతురత చెందలేదు, భయపడనూ లేదు. ఒక రోజు భార్య విలపిస్తూన్నప్పుడు ఆమెతో ఇలా చెప్పాడు: “మనం సామాన్య మానవు లమా ఏమిటి? మనం శాశ్వతంగా గురుదేవులకు చెందినవారం. నేను జన్మించడానికి మునుపు నిన్ను పోషించినవారే నా మరణానంతరమూ నిన్ను సంరక్షిస్తారు.”

చికిత్సార్థం పూర్ణుణ్ణి సిమ్లానుండి కలకత్తాకు తీసుకువచ్చారు. కలకత్తాలోనే ఆరు నెలల కాలం పడకపెట్టిన తరువాత అతడు మరణించాడు. ప్రశాంతంగా శారీరక బాధలూ, నొప్పులూ అతడు అనుభవించాడు. ఎవరన్నా అనునయంగా పలక రించడానికి వచ్చినప్పుడు అతడు వారితో, “నా గురుదేవులు శ్రీరామకృష్ణులు సదా నా ప్రక్కనే ఆశీనులై ఉన్నారు. నా కెలాంటి భయంగాని, క్లేశంగాని లేవు” అనేవాడు.

పూర్ణుడి తల్లి కుమారుడి పరిస్థితి చూసి ఎంతో ఆందోళన చెంది, మాతృదేవి దీవెనలకోసం పదేపదే ఆమె వద్దకు వెళ్లిరాసాగింది. పూర్ణుడు ఎక్కువకాలం బ్రతకడని తెలిసినప్పటికీ ఆ కఠోర సత్యాన్ని పూర్ణుడి తల్లికి చెప్పడం మాతృదేవికి మనస్కరించ లేదు. ఒక రోజు పూర్ణుడి తల్లి తమ వద్దకు వచ్చినప్పుడు ఆమెతో మాతృదేవి ఇలా చెప్పారు: “అమ్మా, నేనేం చేయగలను? గురుదేవులను ప్రార్థించు. ఆయన నయం చేయవచ్చు.” పూర్ణుడి తల్లి వెళ్లిపోయిన తరువాత మాతృదేవి ఇలా అన్నారు: “గురుదేవులు వారితో (పూర్ణుడి తల్లిదండ్రులు) అతడికి వివాహం చేస్తే ఎక్కువకాలం బ్రతకడని చెప్పారు. కాని పూర్ణుడి తల్లి గురుదేవుల మాటను పెడచెవినపెట్టింది. అతడు సన్న్యాసం పుచ్చుకోరాదనే ఉద్దేశంతో ఆదరాబాదరా అతడి వివాహం జరి పించింది.”

రోజులు గడిచేకొద్దీ పూర్ణుడు శారీరకంగా క్షీణించసాగాడు. పరుపు మీదనుండి లేవలేనంతగా నీరసించిపోయాడు. ఒక రోజు రాత్రి నిద్రిస్తూన్న వారికి ఇబ్బంది కలిగించరాదనే ఉద్దేశంతో అతడు ఒంటరిగా స్నానాలగదికి వెళ్లాడు. తిరిగి వస్తున్నప్పుడు అతడికి కళ్లు తిరిగి క్రిందపడబోయాడు. మర్నాడు ఒక సన్నిహిత భక్తుడితో అతడిలా చెప్పాడు: “గురుదేవులు లేరని ఎవరన్నారు? ఆయన ఇంకా జీవించే ఉన్నారు. నేను ఆయనను స్పష్టంగా చూశాను. గత రాత్రి స్నానాల గది నుండి తిరిగి వస్తూ కళ్లు తిరిగి నేను పడబోయినప్పుడు గురుదేవులు నన్ను పట్టుకొని పరుపు దాకా ఎత్తుకొని వచ్చారు. ఇంతకు ముందు ఎలా ఉండేవారో అచ్చం అలాగే కనిపించారు.”1 

మానవుడి మరణం ఒక గుంజాటన (tug of war) లాంటిది. అతడి ప్రాణం దేహాన్ని వదలగోరుతుంది, కాని అతడి తీరని కోర్కెలు ప్రాణాన్ని నిలుపుకోవాలని ప్రయత్నిస్తాయి. ఆ రకంగా పోరాటం కొనసాగుతుంది. కాని పూర్ణుడి విషయంలో మరణ సమయంలో అతడెలాంటి బాధకూ గురికాలేదు, పైగా ఆ సమయంలో అతడి మనస్సు అత్యున్నత స్థితిలో నెలకొని ఉంది. రాత్రి పది గంటలకు వైద్యుడు పూర్ణుణ్ణి పరీక్షించి అంతిమ ఘడియ సమీపించిందని చెప్పాడు. వైద్యుడు వెళ్లిపోయిన తరువాత పూర్ణుడు ప్రశాంతంగా నిద్రిస్తున్నాడని బంధువులు భావించారు. ఏం చేయడానికీ పాలుబోక వారు నిరీక్షిస్తూ కూర్చున్నారు. గంటన్నర తరువాత వైద్యుడు మళ్లీ వచ్చి పరీక్షించి, కొంతసేపటి క్రితమే పూర్ణుడు తుదిశ్వాస విడిచాడని వెల్లడించాడు. నాడు 1913 నవంబర్​ 16వ తేదీ.

ఒక లేఖలో పూర్ణుడి తమ్ముడైన కాంతీ ఘోష్​, పూర్ణుడి నిర్యాణాన్ని ఇలా వర్ణించాడు: “అతడు చనిపోయాడని మేం నమ్మలేకపోయాం. మరణించిన రోజు అతడు ఎంతో ప్రశాంతంగా ఉన్నాడు, సమాధిలో ఉన్నట్లుగా కనిపించాడు. కొన్ని గంటల క్రితమే మరణించాడని డాక్టర్​ చెప్పినప్పుడు మేం ఆశ్చర్యపోయాం. ఆ సమయంలో కూడా శిరోభాగం వెచ్చగా ఉంది. ఆతడి గదిలో ఆలయ వాతావరణం నెలకొని ఉన్నట్లుగా నాకు అనిపించింది. గదిలో నుండి ఆతడి మృతదేహాన్ని ప్రాంగణంలోకి తీసుకువచ్చినప్పుడు కొట్టొచ్చినట్లు మరో విషయం జరిగింది. ఆ సమయంలో మరెక్కడా పడకుండా పెద్ద వానచినుకులు అతడి దేహం మీద మాత్రం కురిసాయి. పైగా నాడు వెన్నెల రాత్రి.”

పూర్ణచంద్రుడు సార్థకనామధేయుడు. మనోజ్ఞమైన కాంతికిరణాలను అవ్యక్తంగా అందరి మీదా ప్రసరించే మచ్చలేని పూర్ణచంద్రుడు పూర్ణుడు. దివ్యలక్షణాలను సంతరించుకొన్న స్వతంత్రుడైన యోగి అతడు. పూర్ణుడి జీవితం ద్వారా ఆదర్శ యోగి, ఆదర్శ గృహస్థు మేళనాన్ని శ్రీరామకృష్ణులు ప్రదర్శించి చూపారు.

ఒక గుడ్డ ముక్కను కత్తిరించడానికి కత్తెర రెండు అంచులూ అవసరమైనట్లే స్వయంకృషీ, భగవదనుగ్రహమూ భగవత్సాక్షాత్కారానికి ఆవశ్యకాలు. సముద్రం మీద వీచే గాలిలా భగవంతుని అనుగ్రహం సదా వీస్తూనే ఉంటుంది. పడవ తెర చాపను విప్పి సిద్ధంగా ఉంచుకొన్న నావికుడు గాలివాటున సునాయాసంగా తన గమ్యాన్ని చేరుకోగలడు. శ్రీరామకృష్ణుల అనుగ్రహం భవనాథ్​ జీవితం మీద ప్రస రించ నారంభించింది. కాని అతడు హఠాత్తుగా తెరచాపను దించివేసి తన ఆధ్యా త్మిక పయనానికి నిరోధం కల్పించుకొన్నాడు. చెరో కాలును చెరో పడవలో పెట్టిన వ్యక్తి పరిస్థితిలో పడ్డాడతడు. గురుదేవుల అనుగ్రహం వలన భవనాథ్​ ఉన్నత ఆధ్యాత్మిక స్థితిని చేరుకొన్నప్పటికీ అనూహ్యమైన మహామాయ ఆవరించడంతో అతడు లౌకికావస్థలోకి నెట్టివేయబడ్డాడు.

దక్షిణేశ్వరానికి రెండు మూడు మైళ్ల దూరంలోని బారానగర్​ అతుల్​కృష్ణ బెనర్జీ వీథిలో 1863వ సంవత్సరాంతంలో భవనాథ్​ జన్మించాడు. ఆతడి తల్లిదం డ్రులు ఇచ్ఛామయీ దేవి, రామ్​దాస్​ ఛట్టోపాధ్యాయ్​. క్షీరోద్బాల అతడి తోబుట్టువు. భవనాథ్​ అందగాడు, నిరాడంబరుడు, మెతక, భక్తిప్రపత్తులున్నవాడు.

పంధొమ్మిదవ శతాబ్ద ఉత్తరార్ధంలో పాశ్చాత్య ప్రభావం భారతీయ సమాజంలో గొప్ప మార్పులు తీసుకువచ్చింది. యువతను క్రైస్తవ మతంలోకి మార్చడానికి క్రైస్తవ మత ప్రచారకులు పాశ్చాత్య విద్యావిధానాన్ని ఉపయోగించ నారంభించారు. అందుకు జవాబన్నట్లు అనేక భారతీయ మత, సాంఘిక ఉద్యమాలు ఆవిర్భవించి భారతీయ సంప్రదాయాలనూ, మతాలనూ సంస్కరించి పాశ్చాత్య సవాళ్లకు ఎదురొడ్డి నిలిచాయి. ఆ సమయంలో బ్రహ్మసమాజ నాయకులలో ఒకరైన శశిపాద బంధోపాధ్యాయ్​ దక్షిణ బారానగర్​లో యువకులను సమీకరించి పరోపకార కార్యక్రమాలు చేపట్టమని వారిని ప్రేరేపించాడు. 1872 అక్టోబర్​ 27వ తేదీ

(1863-1896)  
 
శశిపాదుడు విద్యార్థుల సమాజాన్ని స్థాపించాడు. ఈ సమాజం వివిధ సామాజిక కార్యక్రమాలు – విద్యావ్యాప్తి, స్త్రీలకు విద్య, శ్రామికులకు విద్య, రాత్రి పాఠశాల, ఆదివారం పాఠశాల, నైతిక శిక్షణ, ఒక గ్రంథాలయం – మొదలైనవి చేపట్టింది. 1876లో శశిపాదుడు ఆత్మోన్నతి విద్యాయిని సభ అనే ఆత్మవికాసానికి దోహదపడే ఒక సంస్థను స్థాపించాడు. భవనాథ్​ ఈ సంస్థ గ్రంథాలయ కార్యనిర్వాహ కుడు. నరేంద్రనాథ్​ (కాలాంతరంలో స్వామి వివేకానంద) అప్పుడప్పుడు తన సహాధ్యాయులైన సత్కారీ లాహిరీ, దాశరథి సన్న్యాల్​తోబాటు ఈ సంస్థ ఏర్పాటు చేసే చర్చలలో పాల్గొనేవాడు. ఆ విధంగా భవనాథ్​కు నరేంద్రతో పరిచయం ఏర్పడింది.

బహుశా శశిపాదుని ప్రభావం వలన భవనాథ్​ బ్రహ్మసమాజంలో చేరివుండ వచ్చు. నరేంద్రుడు కూడా బ్రహ్మసమాజ సభ్యుడు. చివరికి భవనాథ్​, నరేంద్రు లిద్దరూ సన్నిహిత మిత్రులయ్యారు. శశిపాదుడు శంభుచరణ్​ మల్లిక్​ ఇంట్లో శ్రీరామకృష్ణులను కలుసుకొని ఉన్నాడు. ఆయన పట్ల అతడికి భక్తిప్రపత్తులు ఉన్నాయి. శ్రీరామకృష్ణుల పేరును భవనాథ్​ బహుశా శశిపాదుని నుండి లేదా సుప్రసిద్ధ బ్రహ్మసమాజ నాయకుడైన కేశవ్​చంద్ర సేన్​ నుండి వినివుంటాడు. శ్రీరామకృష్ణ కథామృత వివరాల ప్రకారం శ్రీరామకృష్ణులను భవనాథ్​ 1881 సంవత్సరాంతంలోనో లేదా 1882 సంవత్సర ప్రారంభ కాలంలోనో కలుసుకొని వుంటాడు. ఏది ఏమైనప్పటికీ భవనాథ్​, నరేంద్రులను 1882 మార్చి 6వ తేదీ దక్షిణేశ్వరంలో ‘మ’ మొదటిసారి చూశాడు.

1882 ఆగష్ట్​ 5వ తేదీ శ్రీరామకృష్ణులు ఈశ్వరచంద్ర విద్యాసాగర్​ను కలుసుకోవడానికి వెళ్లారు. ఆయనతో కూడా అప్పుడు ‘మ’, భవనాథ్​, హాజ్రా కూడా వెళ్లారు. వివిధ సందర్భాలలో గురుదేవులు భవనాథ్​ గూర్చి చేసిన వ్యాఖ్యానాలు అతడి ఉన్నత ఆధ్యాత్మిక స్థితిని చెప్పక చెబుతాయి:

“నరేంద్రుడు, భవనాథ్​, రాఖాల్​ – వీరు నా ఆంతరంగికులు. వీరు సామాన్యులు కారు సుమా!”

“రాఖాల్​, నరేంద్రుడు, భవనాథ్​లు నిత్యసిద్ధుల కోవకు చెందుతారు. జన్మతః వీరు ఆధ్యాత్మిక చైతన్యం సంతరించుకొన్నారు. ఆధ్యాత్మిక ప్రకాశాన్ని ఇతరులకు అందించే నిమిత్తమే వీరు దేహధారులైనారు.”

“నరేంద్రుడు, భవనాథ్​, రాఖాల్​లు, వారిలాంటి భక్తులు నిత్యసిద్ధుల కోవకు చెందుతారు. వీరు సాధనలు చేయడం నామమాత్రానికే.”

1883 మార్చి 11వ తేదీ దక్షిణేశ్వరంలో జరిగిన గురుదేవుల జన్మదినోత్సవ వేడుకల్లో భవనాథ్​ పాల్గొన్నాడు. అప్పుడు సమావేశమైన భక్తులతో గురుదేవులు ఇలా అన్నారు: “లజ్జ, ద్వేషం, భయం – ఈ మూడు ఉండరాదు. నేడు ఎంత మహదానందమైన రోజు. కాని హరి నామంలో ఉన్మత్తులై పాడుతూ, నృత్యం చేయజాలని మూర్ఖులకు ఈ ఆనందం లభించదు. భగవన్నాను సంకీర్తన చేయడానికి లజ్జ, భీతి ఎందుకు? ఊఁ, ఇప్పుడు మీరు పాడండి.”

భవనాథ్​, అతడి మిత్రుడు కాళీకృష్ణ కలిసి ఇలా పాడారు:

ఈ భారత భువిలోన
ఈ పావన దేశాన
ఈ సంతోష దినాన
ఈ శుభ సమయాన
నీ నిజధర్మాన్ని
ఏకంగా ఎలుగెత్తి
మేమంతా చాటుటకై
ఓ దేవా! మమ్మంతా
ఒక్కటిగా ఒనరింపుము ॥ ఈ ॥

వసియింతువు నీ వందరి
హృదయాంతర్వర్తివిగా
నీ నామము నింగి నాల్గు
చెరగులను వ్యాపించును....

శ్రీరామకృష్ణులు ముకుళిత హస్తాలతో పాట ఆలకిస్తూవుండగా ఆయన మానసం ఏదో దివ్యలోకంలో విహరించింది. గురుదేవులకు ప్రణమిల్లి కాళీకృష్ణ సెలవు పుచ్చుకొని వెళ్లిపోతూండగా అతడు ఎక్కడకు పోతున్నాడని గురుదేవులు అడిగారు.

“కాస్త పని ఉండి పోతున్నాడు” అని భవనాథ్​ జవాబిచ్చాడు.

“ఏం పని?” అని గురుదేవులు అడిగారు.

“అతడు బారానగర్​ కార్మిక సంస్థకు పోతున్నాడు” అన్నాడు భవనాథ్​.

“అతడి నుదుట వ్రాసిలేదు. నేడు హరినామంతో పరమానందం ప్రవహించ నుంది. అతడి అదృష్టం అంతే!” అన్నారు నిట్టూరుస్తూ గురుదేవులు.

జన్మదిన వేడుక రోజంతా కొనసాగింది. నాటి సాయంత్రం భక్తులు సెలవు పుచ్చుకొని వెళ్లబోతూండగా గురుదేవులు, భవనాథ్​తో ఇలా చెప్పారు: “ఈ రోజు నువ్వు ఇంటికి వెళ్లబోకు. నువ్వు కళ్లబడినంత మాత్రానే నాలో భగవదుద్దీపన జని స్తోంది.” కథామృతంలో ‘మ’ ఇలా వ్యాఖ్యానించాడు: “భవనాథ్​కు ఇంకా వివాహం కాలేదు. అతడికి పంధొమ్మిది లేక ఇరవై ఏళ్లు ఉంటాయి. చక్కని మేని ఛాయతో అందంగా ఉంటాడు. భగవన్నామం అతడి చెవిని సోకినంత మాత్రానే ఆనందాశ్రు వులు స్రవిస్తాయి. శ్రీరామకృష్ణులు అతణ్ణి సాక్షాత్తు నారాయణాంశునిగా భావిస్తారు.”

ఆధ్యాత్మిక జీవితంలో కావలసింది వ్యాకులత ఒక్కటే, క్షుదార్తుడు కచ్చితంగా ఆహారం కోసం అన్వేషించినట్లు. కనుక భగవద్దర్శనమనే క్షుదాబాధితుడు సోమరిగా కూర్చోడు. భగవంతునికై వ్యాకులత చెందుతున్న భవనాథ్​ను పరికించిన గురుదేవులు, మణిలాల్​తో ఇలా చెప్పారు: “ఆహా, అతడు ఎంతటి అత్యున్నత స్థితిలో నెలకొని ఉన్నాడు. దైవసంకీర్తన ప్రారంభించీ ప్రారంభించకనే అతడి కళ్లు స్రవించేవి. హరీష్​ను చూడగానే ఒక్కసారిగా భావపరవశుడవుతాడు. హరీష్​ ఎంతో అదృష్టవంతు డని అంటాడు. హరీష్​ అప్పుడప్పుడు ఇల్లు విడిచి ఇక్కడ గడుపుతూ ఉంటాడు కదా, అందుకే అలా అన్నాడు.”

శ్రీరామకృష్ణులు ‘మ’ ను అడిగారు: ‘సరే, భక్తి కలగడానికి హేతువు ఏమిటి? భవనాథ్​ లాంటి యువకులకు ఆధ్యాత్మిక భావాలు ఎందుకు జాగృతమవుతున్నవి?

‘మ’ మౌనం వహించాడు.

శ్రీరామకృష్ణులు: ఇది ఎలాంటిదో తెలుసా! మనుషు లందరూ చూడడానికి ఒకేలా కనిపిస్తారు. అయితే కజ్జికాయలలోలా కొందరిలో ‘పాలకోవా’ నింపబడి ఉంటుంది. కజ్జికాయ లోపల మినప్పప్పు నింపవచ్చు లేదా పాలకోవాకూడా నింప వచ్చు. అయితే చూడడానికి మాత్రం రెండు ఒకేలా కనిపిస్తాయి. భగవంతుణ్ణి తెలుసుకోవాలనే ఆకాంక్ష, ఆయనపట్ల ప్రేమభక్తి – వీటినే ‘పాలకోవా’ గా పేర్కొన వచ్చు.

భవనాథ్​ కోమల నైజాన్ని గమనించిన శ్రీరామకృష్ణులు ‘మ’ తో ఇలా అన్నారు: “భవనాథ్​ భక్తి ఎలాంటిదో గమనించావా? నరేంద్రుడు, భవనాథ్​ – ఇద్దరూ నరుడు, నారి మాదిరి కానవస్తారు. నరేంద్రుని పట్ల భక్తిప్రపత్తులతో అతడు మెలగు తాడు.... భవనాథ్​, బాబూరాం మరి కొద్దిమంది ప్రకృతి (స్తీ) స్వభావం ఉన్నవారు; కాని నరేంద్రుడు, రాఖాల్​, నిరంజన్​లు పురుష స్వభావం గలవారు. నరేంద్రుడు, భవనాథ్​ పురుషుడు–స్త్రీలా చక్కని జంట. వారిద్దరూ నిరాకారవాదులు.

స్వామి శారదానంద ‘శ్రీరామకృష్ణ పరమహంస’ పుస్తకంలో ఇలా వ్రాశారు: “అందగాడు, భక్తిప్రపత్తులున్న వాడైన భవనాథ్​ ఛట్టోపాధ్యాయ్​ స్వల్పకాలం దక్షిణేశ్వరంలో గురుదేవులతో కలిసి బసచేశాడు. ఆ కాలఘట్టంలో అతడికి నరేంద్రు డితో పరిచయమయింది. త్వరలోనే వాళ్లిద్దరూ సన్నిహిత మిత్రులయ్యారు. వినమ్రత, నిరాడంబరత, నమ్రత, విశ్వాసం, భక్తి సంతరించుకొన్న కారణంగా భవనాథ్​ గురుదేవులకు ప్రీతిపాత్రుడయ్యాడు. కోమలమైన ఆతడి స్త్రీ నైజాన్ని, నరేంద్రుని పట్ల అతడికి గల ఆప్యాయతను గమనించిన గురుదేవులు కొన్ని సమయాలలో, ‘బహుశా గత జన్మలో నువ్వు నరేంద్రుని భార్యవై ఉండివుంటావోయ్​’ అనేవారు ఎగతాళిగా.”

1883 ఏప్రిల్​ 7వ తేదీ శ్రీరామకృష్ణులు కలకత్తాలోని బలరాం ఇంటిని పావనం చేశారు. ఆయనతోబాటు నరేంద్రుడు, భవనాథ్​, రాఖాల్​, ‘మ’ తదితరులు కూడా వచ్చారు. గురుదేవుల యువ శిష్యులలో కొందరిని బలరాం మధ్యాహ్న భోజనానికి ఆహ్వానించాడు. గురుదేవులు తరచూ అతడితో, “అప్పుడప్పుడు వారిని భోజనానికి ఆహ్వానిస్తూవుండు. అది సాధుసత్తములకు అన్నం పెట్టినంత పుణ్యాన్ని నీకు కలిగిస్తుంది” అని చెప్పేవారు.

గురుదేవుల విన్నపం మేరకు నరేంద్రుడు కొన్ని పాటలు పాడాడు:

పాడవే కోయిలా పాడవే గీతి ।
పాడవే భగవంతు భవ్య ప్రశస్తి.....

తెలిపింపవా నాకు నీ తత్త్వము
రాజాధిరాజ! రాజరాజేశ
ప్రసరింపవా కరుణ లొలికించు చూపుతో
నీ కరుణ కాంక్షించి కలవరించెడు నాకు....

భవనాథ్​ కూడా మంచి గాయకుడు. గురుదేవులు అతణ్ణి కూడా పాడమన్నారు. భవనాథ్​ పాడనారంభించాడు:

నా కెచట నున్నారురా
నీకు సమమగు సఖుడు
ఓ దయామయరాశీ
ఓ ప్రేమమూర్తీ ॥ నా ॥

సుఖ దుఃఖముల యందు
సుస్థిరముగ నిలచి
అండగా నాకుండు నే
రొండు మిత్రుండు ॥ నా ॥

నా తప్పులను సైచి
నా యాపదలు బాపి
భీతాత్ముడగు నాకు
శాంతిగూర్చెడు సఖుడు ॥ నా ॥

నా జీవిత నౌకను
ఘోర సంసారాబ్ధి
తరయింపగాజేయు
కర్ణధారుడ వీవు ॥ నా ॥

గాలివానగ లోన
చెలరేగు కామముల
నీ కరుణ మాత్రమే
జాలు శాంతిలజేయ ॥ నా ॥

పరితాపమున రగిలి
పరితపించెడు ఆత్మ
పై శాంతి జలముల
కురిపింతు ఓ ప్రభూ ॥ నా ॥

మిత్రులందరు వదలు
నా మరణ సమయమున
నీ హృదయమే గదా
నా కొసగు ఆశ్రయము ॥ నా ॥

తన ఆధ్యాత్మిక పురోగతికి హాని వాటిల్లజేసే సమస్తాన్నీ భవనాథ్​ త్యజించాలని ప్రయత్నిస్తున్నాడు. నరేంద్రుడు నవ్వుతూ గురుదేవులతో భవనాథ్​ను సూచిస్తూ, “అతడు చేపలు తినడం, తాంబూల సేవనం త్యజించాడు” అని చెప్పాడు.

గురుదేవులు: ఎందుకు? చేపలు తినడం, తాంబూల సేవనంలో తప్పేముంది? వాటిలో దోషం ఏమీ లేదు. కామినీ కాంచన త్యాగమే నిజమైన పరిత్యాగం.

భవనాథ్​లో తీవ్ర పరిత్యాగం జనించడంతో రాత్రిళ్లు గురుదేవులతోబాటు దక్షిణేశ్వరంలో గడపసాగాడు. అతడి తల్లిదండ్రులు, బంధువులు గురుదేవులకు పిచ్చిపట్టిందనుకొన్నారు. దక్షిణేశ్వరం వెళ్లవద్దని భవనాథ్​ను వారు హెచ్చరించారు. కాని అతడు వారి మాటను పట్టించుకోలేదు. 1883 జూన్​ 18వ తేదీ భవనాథ్​ మరికొందరు యువ భక్తులు ఒక బాడుగ బండిలో గురుదేవులతో బాటు పానీహాటమహోత్సవంలో పాల్గొనడానికి వెళ్లారు. పోతున్నప్పుడు గురుదేవులు కుర్రవాళ్లతో వినోదంగా గడిపారు. కాని పానీహాటి ఉత్సవ స్థలాన్ని చేరుకోగానే సమస్తం విస్మరించి కీర్తన బృందంలో కలిసిపోయి నృత్యం చేశారు.

శ్రీరామకృష్ణుల పూజాగృహ ఛాయాచిత్రాన్ని ప్రపంచవ్యాప్తంగా భక్తులు నేడు పూజిస్తున్నారు; ఈ ఛాయాచిత్రాన్ని తీయించిన భవనాథ్​కు శ్రీరామకృష్ణుల అనుయాయులు యావన్మందీ శాశ్వతంగా ఋణపడివున్నారు. 1883 అక్టోబరులో గురుదేవుల ఛాయాచిత్రాన్ని తీయడానికి అవినాష్​ చంద్ర ధన్​ అనే బారానగరానికి చెందిన ఛాయాగ్రాహకుణ్ణి దక్షిణేశ్వరానికి అతడు తోడ్కొనివచ్చాడు. ఈ ఛాయా చిత్రాన్ని గురించిన కథాకమామీషును బెంగాలీ మాసపత్రిక ఉద్బోధన్​ (సంపుటం 64, సంచిక 12, 1963)లో స్వామి నిర్వేదానంద ఇలా అభివర్ణించారు:

ఒక రోజు మఠంలో సంభాషణల మధ్య స్వామి అఖండానంద మమ్మల్ని ఇలా ప్రశ్నించారు: “సరే, నేడు ఆరాధనలను అందుకొంటున్న శ్రీరామకృష్ణుల ఛాయాచిత్రం గురించి మీకు ఏమన్నా తెలుసా?” మాకు దానిని గురించి ఏమీ తెలియదని చెప్పిన తరువాత ఆయన ఇలా వివరించారు:

“బారానగర వాస్తవ్యుడైన గురుదేవుల శిష్యుడు భవనాథ్​ ఛటర్జీ ఆయన ఛాయాచిత్రం తీయించదలచుకొన్నాడు. ఒక రోజు గురుదేవులను అందుకు సమ్మతించమని మరీమరీ ప్రాథేయపడ్డాడు. మర్నాడు మధ్యాహ్నం తనతోబాటు బారానగర్​కు చెందిన ఒక ఛాయాగ్రాహకుణ్ణి తీసుకువచ్చాడు. కాని గురు దేవుల అంగీకారం అతడు పొందలేకపోయాడు. గురుదేవులు రాధాకాంత ఆలయం వద్దకు వెళ్లిపోయారు.

ఈలోపు నరేంద్రుడు రావడం తటస్థించింది. విషయమంతా అతడు తెలుసుకొన్నాడు. “కాస్త ఆగండి, విషయం నేను చూసుకొంటాను” అంటూ నరేంద్రుడు, శ్రీరామకృష్ణులు కూర్చునివున్న రాధాకాంతాలయానికి ఉత్తరం వైపువున్న వసారాలోకి వెళ్లి ఆయనతో ఆధ్యాత్మిక విషయాల గురించి మాట్లాడసాగాడు. అప్పుడు గురుదేవులు సమాధిమగ్నులయ్యారు. స్వామీజీ గబగబా వెళ్లి ఛాయాచిత్రం తీయడానికి సిద్ధంగా ఉండమని అందరినీ పిలుచుకొచ్చారు.

“సమాధి స్థితిలో గురుదేవుల దేహం ఒక వైపు ఒరిగివుంది. కనుక ఛాయాగ్రాహకుడు నిటారుగా కూర్చోబెట్టడానికి ఆయన చుబుకాన్ని సున్ని తంగా సర్దబోయాడు. కాని అతడు చుబుకాన్ని తాకీతాకగానే గురుదేవుల దేహం మొత్తం అతి తేలిగ్గా కాగితంలా కదలాడింది.

“అప్పుడు స్వామీజీ అతడితో, ‘ఓ, ఏం చేస్తున్నావు? త్వరపడు. కెమేరాను సిద్ధంచేయి’ అన్నారు. ఛాయాగ్రాహకుడు చప్పున ఛాయాచిత్రం తీశాడు. ఈ సంఘటన గూర్చి గురుదేవులు ఏమీ ఎరుగరు.

“కొన్ని రోజుల తరువాత ఆ ఛాయాచిత్రం ప్రతిని భవనాథ్​ తెచ్చినప్పుడు గురుదేవులు ఇలా వ్యాఖ్యానించారు: ‘అత్యున్నత యోగావస్థను ఇది సూచిస్తున్నది. కాలక్రమంలో ప్రతి ఇంటా ఈ రూపం ఆరాధింపబడుతుంది.’”

భవనాథ్​ ఆధ్యాత్మిక పయనం సుగమంగా సాగిపోతున్నది. హఠాత్తుగా అతడి కోమల నైజాన్ని అదనుగా చేసుకొని తల్లిదండ్రులు అతడికి వివాహం ఏర్పాటు చేశారు. తల్లిదండ్రుల కోర్కెను అతడు కాదనలేకపోయాడు. 1883వ సంవత్స రాంతంలోనో లేదా 1884 ప్రారంభంలోనో 24 పరగణాలలోని మల్లిక్​పూర్​ వాస్తవ్యుడైన అభయచరణ్​ భట్టాచార్య కుమార్తెయైన పదకొండేళ్ల కిరణ్​శశిని భవనాథ్​ వివాహం చేసుకొన్నాడు. వివాహానంతరం గురుదేవుల ఆశీస్సులకోసమూ, తన ఆధ్యాత్మిక పయనంలో తోడ్పడుతుందనే ఉద్దేశంతోనూ భార్యను భవనాథ్​ దక్షిణేశ్వ రానికి తోడ్కొని వెళ్లాడు. గురుదేవులు వారిద్దరినీ దీవించారు.

ఈ కాలఘట్టంలో భవనాథ్​ బారానగర్​ పాఠశాలలో ఉపాధ్యాయుడిగా పని చేశాడు. కాని ఆ ఉద్యోగం చాలాకాలం కొనసాగలేదు. వివాహం జరిగిన అనతి కాలంలోనే అతడి భార్యకు తీవ్రంగా జబ్బు చేసింది. కాని దైవానుగ్రహం వలన బ్రతికి బయటపడింది. సంసార జీవితం గడుపుతున్నప్పటికీ లౌకిక వస్తువుల పట్ల అతడికి ఎలాంటి అనురక్తీ లేదు. ఉద్యోగం కోసం అతడు హతాశుడై ప్రయత్నిస్తూ న్నందువలన క్రమం తప్పకుండా గురుదేవుల దర్శనార్థం వెళ్లలేకపోయాడు.

నరేంద్రుడు, భవనాథ్​ అతిసన్నిహిత మిత్రులు. కొన్ని సమయాలలో తన బారానగర మిత్రులతో భక్తిగీతాలు పాడుతూ, ఆధ్యాత్మిక విషయాలు చర్చిస్తూ నరేంద్రుడు రాత్రుళ్లు గడిపేవాడు. 1884 ఫిబ్రవరి 25వ తేదీ రాత్రి బారానగర్​లోని సత్కారీ లాహిరీ ఇంట్లో నరేంద్రుడు బసచేసి ఉన్నప్పుడు తండ్రి హఠాన్మరణ వార్త అతడికి తెలిసింది. అప్పటి నుండి నరేంద్రుడి జీవన పోరాటం మొదలైంది. అతడి కుటుంబం దీనావస్థలోకి దిగజారిపోయింది. అందువలన అతడు ఉద్యోగాన్వేషణలో పడ్డాడు. యథాప్రకారం గురుదేవుల దర్శనార్థం వెళ్లలేకపోయాడు. భగవంతుని ఉనికిని ప్రశ్నించడం మొదలుపెట్టాడు. నరేంద్రుడు నాస్తికుడయ్యాడనే, దుష్టసహవాసం నెరపుతున్నాడనే వార్త వ్యాపించింది. ఒక రోజు గురుదేవులతో భవనాథ్​ కన్నీళ్ల పర్యంతమై ఇలా చెప్పాడు: “మహాశయా! నరేంద్రుడు ఇంతగా దిగజారిపోతాడని మే మెవ్వరమూ ఊహించలేదు.” గురుదేవులు ఉద్వేగభరితులై ఇలా కేకపెట్టారు: “నోరుముయ్యి ధూర్తుడా! అతడలాంటి పనులు ఎన్నటికీ చేయడని ‘అమ్మ’ నాతో చెప్పింది. ఇకపై నువ్విలా మాట్లాడే పక్షంలో నా సమక్షంలోకి నిన్ను రానివ్వను.” 1884 ప్రారంభంలో ఆలయోద్యాన కంచె వద్ద భావపారవశ్య స్థితిలో క్రిందపడడంతో గురుదేవుల ఎడమ భుజం గూడు తొలగింది. గాయంతో బాధపడుతున్నప్పటికీ ఆయన సదా సమాధి స్థితిలో లీనమైపోవడమో లేదా భక్తులకు ఉపదేశాలివ్వడమో చేస్తున్నారు. మార్చి 9వ తేదీ గురుదేవులను చూడడానికి వచ్చిన భవనాథ్​, ఏషియా టిక్​ చిత్రవస్తుప్రదర్శనశాల వద్ద నిర్వహిస్తున్న వస్తుప్రదర్శన గురించి ఆయనతో చెప్పాడు. అతడిలా అన్నాడు: “బంగారు మంచం మొదలైన అమూల్య వస్తువులను ఎందరో మహారాజులు ప్రదర్శనశాలకు పంపించారు. అది తప్పక చూడవలసిన ప్రదర్శన.” అందుకు గురుదేవులు నవ్వుతూ ఇలా జవాబిచ్చారు: “అవును వాటిని చూడడం వలన ప్రయోజనం ఉంది. మహారాజులు పంపించిన అలాంటి బంగారు వస్తువులన్నీ కేవలం చెత్తాచెదారం అని అప్పుడు గ్రహించవచ్చు. ఈ అనుభవం గొప్ప లాభం కాదా? నేను కలకత్తాకు వెళ్లేటప్పుడు వైస్రాయి భవనాన్ని చూపి హృదయ్​, ‘మామా, ఇదుగో చూడు. వైస్రాయి భవనం, పెద్దపెద్ద స్తంభాలు!’ అనే వాడు. కాని అవి కేవలం ఒకదానిపై ఒకటిగా పేర్చబడిన ఇటుకలు మాత్రమేనని అమ్మ నాకు వెల్లడించింది.

“భగవంతుడు, ఆయన వైభవం. వైభవం ఒకటి రెండు రోజులది మాత్రమే, భగవంతుడే సత్యం. ఐంద్రజాలికుడు, అతడి ఇంద్రజాలం – ఇంద్రజాలం చూసి జనం సంభ్రమం చెందుతారు; కాని అదంతా మిథ్య. ఐంద్రజాలికుడే సత్యం. యజమాని, ఆతడి తోట – తోటను చూసి తోట యజమానికోసం వెదకాలి.”

గృహస్థుల, సన్న్యాసుల నియమావళి గురించి మాట్లాడుతూ గురుదేవులు నయవంచనను వదలిపెట్టి నిష్కాపట్యంగా మెలగమని భక్తులకు సలహా ఇచ్చారు. పిదప ఆయన ఇలా వ్యాఖ్యానించారు: “భవనాథ్​ను చూడు ఎంత సరళ హృదయుడు!

వివాహానంతరం నా వద్దకొచ్చి, ‘భార్యపట్ల నాకు ఇంత ప్రేమ కలుగుతున్నదే ఎందుకు?’ అని అడిగాడు. జగజ్జనని భువనమోహన మాయ అంటే ఇదే! భార్యలా తనకు సన్నిహితులైన వారు లోకంలో ఎవరూ లేరనీ, బ్రతుకులోనూ చావులోనూ, ఇహపరాల్లోనూ తనకు సొంతమైన మనిషి ఈమే అనే భావన కలుగుతుంది.

“ఈ భార్య కారణంగా మనిషి ఎన్ని దుఃఖాలను అనుభవిస్తాడు! అయినప్పటికీ ఆమెలా తనకు సన్నిహితులు మరెవరూ లేరనుకొంటాడు. ఎంతటి దురవస్థ! నెల జీతం ఇరవై రూపాయలు, దానికి తోడు ముగ్గురు పిల్లలు. వారికి కడుపు నిండా తిండి పెట్టడానికి కూడా తాహతులేదు. ఇంటి పైకప్పు కారుతోంది, మరమ్మతు చేయించడానికి డబ్బు లేదు. పిల్లలకు క్రొత్త పుస్తకాలు కొనియివ్వలేడు. కుమారుడికి ఉపనయనం చేయించలేకపోతున్నాడు. ఇక్కడ ఎనిమిది అణాలు అక్కడ ఎనిమిది అణాలు బిచ్చమెత్తుతుంటాడు.

“కాని విద్యాస్వరూపిణియైన భార్యే నిజమైన జీవిత భాగస్వామిని. భర్త భగవన్మార్గంలో పురోగమించడంలో ఆమె విశేషంగా సహాయపడుతుంది. ఒకరిద్దరు పిల్లలు పుట్టిన తరువాత ఇద్దరూ అన్నాచెల్లెళ్లలా జీవిస్తారు. ఇద్దరూ భగవంతుని భక్తులు – సేవకుడు, సేవిక. వారి సంసారం విద్యాసంసారం. భగవంతునితోను, భక్తులతోను వారు సదా ఆనందం పొందుతూవుంటారు. భగవంతుడు మాత్రమే తమ సొంతమని, ఎప్పటికీ తమకు సొంతమని తెలుసుకొంటారు.”

మరొక సందర్భంలో (1885 మార్చి 7వ తేదీ) గురుదేవులు ఇలా వ్యాఖ్యానిం చారు: “భవనాథ్​ వివాహం చేసుకొన్నాడు. కాని అతడు రాత్రి అంతా భార్యతో భగవద్విషయాల గురించే మాట్లాడుతుంటాడు. అతడితో నేను, ‘అప్పుడప్పుడు భార్యతో వేడుకలూ, వినోదాలూ చేస్తూండవోయ్​’ అని చెప్పాను. అతడు కోపంగా, ‘ఏమిటీ? మేం కూడా వేడుకలూ, వినోదాలలో కాలం వ్యర్థం చేసుకోవాలా?’ అన్నాడు.”

1884లో గురుదేవుల జన్మదినోత్సవ వేడుకలు ఆయనకు చేయి విరిగిన కారణంగా వాయిదా వేయబడ్డాయి. చివరికి 1884 మే 25వ తేదీ జరిగాయి. భవనాథ్​ చొక్కా, ప్యాంట్​ ధరించి ఉండటం చూసి సురేంద్ర, “ఏమోయ్​, విదేశాలకు వెళ్లబోతున్నావా?” అని వ్యాఖ్యానించాడు.

శ్రీరామకృష్ణులు (నవ్వుతూ) : భగవంతుడే మనకు ఇంగ్లండు.

సురేంద్ర: ఆఫీసు నుంచి తిరిగి వచ్చి ప్యాంటు, చొక్కా విప్పేటప్పుడు, ‘అమ్మా! నన్ను ఎన్ని బంధనాలలో బంధించావు తల్లీ’ అని అనుకొంటాను.

శ్రీరామకృష్ణులు: మనిషి అష్టపాశాలతో బంధింపబడి ఉన్నాడు. లజ్జ, ద్వేషం, భయం, ఆభిజాత్యం, సంకోచం, గోప్యస్వభావం ఇత్యాదులన్నీ బంధనాలే!

తరువాత గురుదేవులు పాడనారంభించారు:

ఎగురవేయుచున్నావు గాలిపడగలాను శ్యామా!
సందడైన లోక సంతలోన మాయ దారముగను....

గురుదేవులు ఇలా వివరించారు: “మాయాదారం అంటే భార్యాపిల్లలు. సత్వరజస్త్సమో గుణాలు మూడు మనిషిని తమ వశంలో ఉంచుకొన్నాయి. ఈ మూడు గుణాలు దొంగలు. తమస్సు చంపుతుంది, రజస్సు బంధిస్తుంది. సత్త్వం బంధనాల నుండి మనిషిని విడివడ చేస్తుంది కాని అది అతణ్ణి భగవంతుని దరి చేర్చదు. అది మార్గం చూపుతుంది.”

భవనాథ్​: ఆహా! అద్భుతమైన వచనాలు!

శ్రీరామకృష్ణులు: అవును. ఇది అత్యున్నత స్థితికి చెందిన విషయం.

సమాధి స్థితిలో గురుదేవులను కొందరు మాత్రమే ఆసరాగా పట్టుకోగలరు. అలా పట్టుకొన్న వ్యక్తి పవిత్రుడు కాకుంటే గురుదేవులు బాధతో అరుస్తారు; ఆ వ్యక్తి సిగ్గుతో బిక్కచచ్చిపోతాడు. ఈ జన్మదిన వేడుక సందర్భంలో ‘మ’ ఇలా నమోదు చేసివున్నాడు: “గాయకురాలు చైతన్యుల సన్న్యాస జీవితం గురించి ఒక పాట పాడింది. చైతన్యుల వైరాగ్యం గురించి వినీవినగానే గురుదేవులు లేచి నిల బడి సమాధిమగ్నులైనారు. భక్తులు ఆయన కంఠసీమను పూలమాలలతో అలంకరించారు. క్రింద పడిపోకుండా భవనాథ్​, రాఖాల్​లు ఆసరాగా ఆయనను పట్టుకొన్నారు.”

బహుశా ఈ కాలఘట్టంలోనే తననుండి మాయను విడివడజేయమని భవ నాథ్​, గురుదేవులను అడిగాడు. ఒక మంగళవారం రోజునో లేదా శనివారం రోజునో అతణ్ణి దక్షిణేశ్వరానికి రమ్మన్నారు గురుదేవులు. చెప్పిన ప్రకారం భవనాథ్​ రాగానే గురుదేవులు కాస్త ప్రసాదం ఇవ్వబోయారు. కాని ఆయన చెయ్యి ఎత్తలేకపోయారు. అలా పలుమార్లు ప్రయత్నించాక ఆయన, “ఇది చేయడానికి ‘అమ్మ’ నాకు అనుమతి ఇవ్వడం లేదు” అని అన్నారు. దీన్లోని రహస్యాన్ని స్వామి శారదానంద కాలాంత రంలో ఇలా వివరించారు: “గురుదేవులలో మానవీయ, దివ్య భావాలు రెండు ఉన్నాయి. మానవీయ భావనలో నెలకొని ఉన్నప్పుడు శోకతప్త మానవాళి పట్ల ఆయన కరుణాసముద్రులే అవుతారు. తమ వద్దకు వచ్చిన వారి శోకాన్ని బాప డానికి ఆయన ఆతురత చెందుతారు. కాని దివ్యభావ స్థితిలో నెలకొని ఉన్నప్పుడు, సమయం ఇంకా ఆసన్నం కాలేదనీ, ‘అమ్మ’ సంకల్పం లేదనీ ఆయన గ్రహిస్తారు.”

1884 సెప్టెంబర్​ 7వ తేదీ భక్తబృందానికి గురుదేవులు ఇలా చెప్పారు: “భగవంతుణ్ణి గురించి అనేక అభిప్రాయాలు ఉన్నాయి. ప్రతి అభిప్రాయమూ ఒక మార్గం. అసంఖ్యాక అభిప్రాయాలూ, భగవంతుణ్ణి చేరే అసంఖ్యాక మార్గాలూ ఉన్నాయి.”

భవనాథ్​: అయితే మేం ఏం చేయాలి?

గురుదేవులు: ఏదో ఒక మార్గాన్ని గట్టిగా పట్టుకోవాలి. డాబాపైకి మెట్ల ద్వారా వెళ్లవచ్చు, నిచ్చెన ద్వారా పోవచ్చు, తాళ్ల నిచ్చెన ద్వారానో లేదా వెదురు బొంగు పుచ్చుకొనీ వెళ్లవచ్చు. కాని ఇక్కడొక కాలు అక్కడొక కాలు వేస్తే ప్రయోజనం ఉండదు. ఒక మార్గాన్ని మాత్రమే గట్టిగా పట్టుకోవాలి. ప్రతీ మతం ఒక మార్గమని అవగతం చేసుకో. నా మార్గమే సరైనది, ఇతరుల మార్గాలేవీ సరైనవి కావు అనే తలంపు ఉండకూడదు, ద్వేషం పూనరాదు.

1884 సెప్టెంబర్​ 14వ తేదీ గురుదేవులను దర్శించుకోవడానికి భవనాథ్​ దక్షిణేశ్వరం వచ్చాడు. అప్పుడు నరేంద్రుడు, ‘మ’ తదితర భక్తులు అక్కడున్నారు. ఆ సమయంలో కొన్నగర్​ నుండి ఒక పండితుడు కొందరు మిత్రులతో కలిసి అక్కడకు వచ్చాడు. అతడు విభిన్నమైన అనేక ప్రశ్నలడిగాడు. ఆ తరువాత కొంతసేపటికి గురుదేవులు సమాధిమగ్నులవగానే వారు సెలవు పుచ్చుకొని వెళ్లబోయారు. కాని భవనాథ్​ వారిని ఆగమన్నాడు. చివరికి వాళ్లు వెళ్లిపోగానే భక్తులు ఆ పండితుణ్ణి గురించి మాట్లాడుకోసాగారు.

భవనాథ్​ (నవ్వుతూ) : అతడెలాంటి వ్యక్తి?

శ్రీరామకృష్ణులు: తామసిక భక్తుడు.

భవనాథ్​: అనేక శ్లోకాలు అప్పగిస్తున్నాడు.

శ్రీరామకృష్ణులు: ఒక సాధువు గురించి నేను, ‘అతడు రాజసిక సాధువు, అతడికి ఆహారం అదీ ఇదీ ఎందుకు పెట్టాలి?’ అన్నాను. అందుకు మరో సాధువు, ‘అలా అనకండి. సాధువుల్లో మూడు రకాలవారు ఉన్నారు – సత్త్వగుణ సాధువు, రజోగుణ సాధువు, తమోగుణ సాధువు’ అంటూ నాకు పాఠం గరిపాడు. ఆనాటి నుండి నేను అన్ని కోవల సాధువులనూ గౌరవిస్తాను.

భవనాథ్​: మీరు సమాధిమగ్నులై ఉన్నప్పుడు ఆ స్థితిని అర్థం చేసుకోలేక కొన్నగర్​ భక్తులు వెళ్లిపోయారు.

శ్రీరామకృష్ణులు: వారిని ఆగమని చెప్పిందెవరు?

భవనాథ్​ (నవ్వుతూ) : నేనే.

శ్రీరామకృష్ణులు: జనులను తోడ్కొని రావడంలోనూ అదే విధంగా వారిని పారద్రోలడంలోనూ నువ్వు ఘటికుడివే!

ఇంతలో హరినామ మాహాత్మ్యాన్ని గురించి ప్రస్తావన వచ్చింది.

భవనాథ్​: హరినామస్మరణతో నా దేహం అట్లే తేలిక అయినట్లుగా తోస్తున్నది.

శ్రీరామకృష్ణులు: పాపాన్ని పరిహరించే దెవరో, ఆయనే హరి. హరి త్రితాపా లను హరిస్తాడు. చైతన్య మహాప్రభు హరినామాన్ని ప్రచారం చేశాడు, అందువలన అది మంచిదే అయివుండాలి. (నవ్వుతూ) ఒకప్పుడు పల్లెటూరి వాళ్లు కొందరు ఒక విందుకు ఆహ్వానితులై వచ్చారు. ‘మారేడుపండు పచ్చడి మీరు తింటారా?’ అని వారిని ఎవరో అడిగారు. అందుకు వారు, ‘పెద్దమనుష్యులు తిన్నారా? అలా అయితే మాకూ వడ్డించండి. వాళ్లు తినివుంటే అది తప్పక రుచికరంగానే ఉండి వుండాలి’ అన్నారు.

ఒక రోజు గురుదేవులు అడవిలో తపస్సు చేసుకొంటున్న ధ్రువుని చిత్తరువును కొని పట్టుకురమ్మని భవనాథ్​తో చెప్పారు. కొన్ని రోజుల వరకు భవనాథ్​ దక్షిణేశ్వ రానికి రాలేదు. ఒక రోజు మధ్యాహ్నం భోజనానంతరం రామ్​లాల్​ను (గురుదేవుల అన్నగారి కుమారుడు) బారానగర్​కు వెళ్లి భవనాథ్​ నుండి ఆ చిత్తరువును గురుదేవులు తీసుకురమ్మన్నారు. అట్లే అతడి క్షేమ సమాచారాలు కూడా విచారించి రమ్మన్నారు. నాడు ఎండ తీక్షణంగా ఉన్నప్పటికీ రామ్​లాల్​ కాలినడకన భవనాథ్​ ఇంటికి వెళ్లినప్పుడు అతడు తన మిత్రులతో మాట్లాడుతున్నాడు. సాదరంగా రామ్​లాల్​ను ఆహ్వానించి, విసనకర్రతో విసురుతూ ఇలా అన్నాడు: “సోదరా, గురుదేవులకు ఆ చిత్తరువును వెంటనే తెచ్చి ఇవ్వలేనందుకు విచారిస్తున్నాను. చిత్తరువును కొని తెచ్చాను; కాని పనుల హడావిడిలో రాలేకపోయాను.” ఇలా అంటూ ఇంట్లో నుండి ఆ చిత్తరువును తెచ్చి రామ్​లాల్​కు ఇచ్చి, ఒకటి రెండు రోజుల్లో వచ్చి గురుదేవులను దర్శించుకొంటానని చెప్పాడు.

అక్కడ గురుదేవులు రామ్​లాల్​కై ఎదురుచూస్తూన్నారు. రామ్​లాల్​ తిరిగి రాగానే, “చిత్తరువు తీసుకువచ్చావా? ఎండ వలన బాగా అలసిపోయివుంటావు? అతడు నీకు ఆతిథ్యం ఇచ్చాడా?” అని ఆయన అడిగారు.

“తెచ్చాను, చిన్నాన్నా.”

“తినడానికి ఏదైనా అతడు ఇచ్చాడా?”

“లేదు. భోజనానంతరమే కదా నేను అక్కడికి వెళ్లాను, కనుక అతడు ఆతిథ్యం ఇవ్వవలసిన అవసరం ఏముంది?”

అందుకు గురుదేవులు ఇలా వ్యాఖ్యానించారు: “ఇదే కలకత్తా వాళ్లతో వచ్చిన తంటా! ఏవో తీపితినుబండారాలుగాని లేదా త్రాగడానికి ఏదైనా పానీయం గాని ఇవ్వడం మర్యాద. ప్రతి వ్యక్తి హృదయంలోను భగవంతుడు కొలువై ఉన్నాడు.” ఆ చిత్తరువును పుచ్చుకోగానే గురుదేవులు సమాధిమగ్నులయ్యారు. తరువాత ఆ చిత్తరువును తమ గది గోడకు తగిలించమని చెప్పారు. ఆ చిత్తరువును గోడకు తగిలించగానే ఆయన దానికి ప్రణమిల్లారు. గురుదేవుల గదిని ధ్రువుని ఆ చిత్తరువు నేటికీ అలంకరించివున్నది.

1884 దుర్గాపూజ మహోత్సవాల సందర్భంలో సెప్టెంబర్​ 28వ తేదీ రాత్రి భవనాథ్​, ‘మ’, బాబూరాం, నిరంజన్​లు దక్షిణేశ్వరంలో గడిపారు. శ్రీరామకృష్ణ కథామృతంలో అప్పుడు జరిగిన సంభాషణను ‘మ’ ఇలా నమోదు చేశాడు:

శ్రీరామకృష్ణులు (భవనాథ్​తో) : జీవకోటులకు సులభంగా విశ్వాసం కలుగదు. కాని ఈశ్వరకోటులకు విశ్వాసం స్వతస్సిద్ధం. సామాన్యజీవులది సంశయాత్మకమైన బుద్ధి. బ్రహ్మమూ, శక్తీ అభిన్నమని హాజ్రాకు నచ్చచెప్పలేం. కనుక నేను జగజ్జననిని ఇలా ప్రార్థించాను: ‘అమ్మా! హాజ్రా ఇక్కడి (అంటే శ్రీరామకృష్ణుల) దృక్పథాలను తలక్రిందులు చేయ ప్రయత్నిస్తున్నాడు. అతడికి విషయం అర్థమయ్యేలా చేయి లేదా అతణ్ణి ఇక్కణ్ణుండి పంపించివెయ్యి.’

భవనాథ్​: హాజ్రా పలుకులు నిజంగా మీకు అంత బాధకలిగించాయా?

శ్రీరామకృష్ణులు: నా స్థితి ఇప్పుడు మారిపోయింది. బిగ్గరగా కేకలు పెట్టి వాదించడం నా కిప్పుడు సాధ్యంకాదు.

గురుదేవుల కాళ్లు కొద్దిగా వాచివున్నాయి. అందువలన సింధీ వాస్తవ్యుడైన డాక్టర్​ మహేంద్రనాథ్​ పాల్​ను ఒకసారి తోడ్కొని రమ్మని భవనాథ్​తో ఆయన చెప్పారు.

భవనాథ్​ (నవ్వుతూ) : మీకు ఔషధాలపై గట్టి నమ్మకం. కాని మాకు అంతగా నమ్మకం లేదు.

శ్రీరామకృష్ణులు: వైద్యుడుగా భగవంతుడే ఔషధ నిర్ణయంచేస్తాడు. ఆయనే ఒక రూపంలో వైద్యుడై ఉన్నాడు.

‘మ’ ఇలా నమోదు చేసి ఉన్నాడు: మధ్యాహ్న భోజనానంతరం శ్రీరామకృష్ణులు కాసేపు విశ్రమించారు. భక్తులు వసారాలో కూర్చుని మాట్లాడుతున్నారు. ఆయన కూడా అక్కడకు వచ్చి కూర్చుని భక్తులతో ఆనందంగా మాట్లాడసాగారు. అప్పుడు సమయం రెండు గంటలయింది. అందరూ ఇంకా వసారాలో కూర్చునే ఉన్నారు. ఇంతలో హఠాత్తుగా భవనాథ్​ బ్రహ్మచారి వేషంలో అక్కడకు వచ్చాడు. కాషాయవస్త్రం, చేత కమండలం, దరహాస వదనం. శ్రీరామకృష్ణులు (నవ్వుతూ): అతడి మనోభావం ఇదే కదా! అందుకే బ్రహ్మచారి వేషం వేసుకొన్నాడు.

పంచవటిలో బసచేసి ఉన్న ముక్కోపియైన ఒక సాధువు గురుదేవుల వద్దకొచ్చి తన హుక్కా వెలిగించుకోవడానికి నిప్పు దొరుకుతుందా అని అడిగాడు. ఆ సాధువు గదిలోనుంచి వెళ్లిపోయే వరకు ముకుళిత హస్తాలతో గురుదేవులు నిలబడే ఉన్నారు.

గురుదేవుల వినమ్రతను చూసి భవనాథ్​, “ఆ సాధువు పట్ల మీ కెంత భక్తి!” అని వ్యాఖ్యానించాడు. శ్రీరామకృష్ణులు (నవ్వుతూ) : అతడు తమోగుణ నారాయణుడు. తమోగుణం గలవారిని ఈ విధంగానే సంతుష్టులను చేయాలి. పైగా అతడు సాధువు కూడా! భవనాథ్​ (వినమ్రంగా) : ఎవరితోనైన అపార్థాలు కలిగితే మనశ్శాంతి కోల్పోతున్నాను. ఆ స్థితిలో నేను అందరినీ ప్రేమించలేకపోతున్నాను.

శ్రీరామకృష్ణులు: మొదట వారితో మాట్లాడి సుహృద్భావం నెలకొల్ప ప్రయ త్నించు. అలా ప్రయత్నించీ సఫలం కాకపోతే దానిని గురించి చింతించకు. భగవంతుణ్ణి శరణువేడుకో, ఆయనను ధ్యానించు. ఆయన తప్ప మరెవరి కోసమూ మనస్సు కలతచెంద నవసరంలేదు.

1885 ఫిబ్రవరి 22వ తేదీ దక్షిణేశ్వరంలో జరుపుకొన్న శ్రీరామకృష్ణుల జన్మదినోత్సవ వేడుకలలో భక్తులు అనేకులు పాల్గొన్నారు. భక్తులు ఆయనకు గది లోనే భోజనం సిద్ధం చేస్తున్నారు. గురుదేవుల కోర్కె మేరకు నరేంద్రుడు పాడసాగాడు:

రూపులేని నీ అందము
దట్టమైన చీకటిలో
మెరయుచు స్పందించుచుండె

అందువలన అంధకార
కొండగుహన యోగివరులు
ధ్యానింతురు నిన్ను జనని......

సమాధ్యాలయములోన
ఏకాకిగ కూరుచుంటి
వెవరవమ్మ నీవు మాత....

కథామృతంలో ‘మ’ ఇలా నమోదు చేసివున్నాడు:

నరేంద్రుడు చివరి పంక్తి పాడగానే గురుదేవులు పూర్తిగా బాహ్యస్మృతి కోల్పోయి సమాధిమగ్నులయ్యారు. చాలాసేపటి తరువాత ఆయనకు పాక్షికంగా బాహ్యచైతన్యం వచ్చింది. భక్తులు ఆయనను తివాచీ మీద ఆసీనులను చేసి, కంచంలో భోజనం వడ్డించి ఆయన ముందు ఉంచారు. ఇంకా భగవదుద్దీపనలో ఉండడం వలన ఆయన రెండు చేతులతో అన్నం తినసాగారు. భవనాథ్​తో, “నాకు తినిపించు” అన్నారు. భావపారవశ్య స్థితి కారణంగా ఆయన తమ కుడిచేతిని ఉపయోగించలేకపోతున్నారు. భవనాథ్​ ఆయనకు తినిపించసాగాడు. గురుదేవులకు తినిపించే అదృష్టం భవనాథ్​ పొంది ధన్యుడయ్యాడు.

ఆ పగలంతా వేడుకలు కొనసాగాయి. సాయంత్రం గురుదేవులకు ప్రణమిల్లి భక్తులు ఇళ్లకు బయలుదేరారు. భవనాథ్​, ‘మ’ లతో కలిసి గురుదేవులు పశ్చిమ వసారాలోకి వెళ్లారు.

శ్రీరామకృష్ణులు (భవనాథ్​తో) : ఎందుకు ఇక్కడకు తరచూ రావడంలేదు?

భవనాథ్​ (నవ్వుతూ) : మహాశయా, రెండు వారాల కొకసారి మీ వద్దకు వస్తున్నాను. ఆ రోజు మిమ్మల్ని వీథిలో చూశాను. అందువల్ల ఇక్కడకు రాలేదు.

శ్రీరామకృష్ణులు: ఏమంటున్నావు? కేవలం చూడడంతోనే ఒరిగేది ఏముంది? మాట్లాడడం, స్పర్శించడం కూడా అవసరం.

కొన్ని సమయాలలో భక్తులు తమ ఇళ్లకు గురుదేవులను ఆహ్వానించి ఉత్సవం జరుపుకొనేవారు. 1885 ఏప్రిల్​ 24వ తేదీ గిరీష్​ గురుదేవులను, భక్తులను తన ఇంటికి ఆహ్వానించాడు. ఈ సందర్భంలో అతడు విందు భోజనాలు, కీర్తన కార్య క్రమం ఏర్పాటుచేశాడు.

శ్రీరామకృష్ణులు: జ్ఞానమూ, భక్తీ అనే రెండు మార్గాలు ఉన్నాయి. ఏ మార్గంగుండా వెళ్లినాసరే, నువ్వు చేరుకొనేది ఆ భగవంతుణ్ణే! భగవంతుని పట్ల జ్ఞాని ఒక విధమైన భావం కలిగి ఉంటాడు, భక్తునిది మరో విధమైన భావం. జ్ఞాని భగవంతుడు తేజోమయుడు, భక్తుని భగవంతుడు రసమయుడు.

ఈ వచనాలు విని భవనాథ్​, గురుదేవులను ఇలా అడిగాడు: “మహాశయా, ఒక విషయం అడగాలనుకొంటున్నాను. చండీ (దేవీమాహాత్మ్యం) నాకు అర్థం కావడంలేదు. జగజ్జనని జీవుల నందరిని హతమార్చుతూన్నట్లు అందులో వ్రాసివుంది. దీని అర్థం ఏమిటి?

శ్రీరామకృష్ణులు: అదంతా ఆమె లీల. నేను కూడా ఆ విషయం గురించి దీర్ఘంగా ఆలోచించేవాణ్ణి. తరువాత అదంతా మాయగానే దర్శించాను. భగవంతుని సృష్టీ, లయా కూడా మాయే.

1885 మే 9వ తేదీ గురుదేవులు, బలరాం ఇంటిని పావనం చేశారు. అప్పుడు భవనాథ్​ తదితరులు కూడా అక్కడ ఉన్నారు. సంభాషణ భగవదవతారాల గూర్చి సాగింది.

భవనాథ్​: ‘ఏనుగును చూడనే లేదు. మరి అలాంటప్పుడు అది సూదిలో దూరిందో లేదో నా కెలా తెలుస్తుంది? భగవంతుణ్ణి గురించి నాకు తెలియదు. మరి ఆయన మానవరూపంలో అవతరిస్తాడా లేదా అని తర్కవిచారణాదుల ద్వారా ఎలా తెలుసుకోగలం?’ అని ‘మ’ అంటున్నారు.

శ్రీరామకృష్ణులు: భగవంతుడికి అంతా సాధ్యమే. ఆయన గారడీ చేస్తాడు. గారడీవాడు కత్తిని మింగివేస్తాడు, మళ్లీ బయటికి తీస్తాడు. అతడు రాళ్లురప్పలు కూడా మింగుతాడు. ఈ భువనమోహన మాయలో అందరూ మైమరచి ఉన్నారు. భగవంతుడు మానవరూపం దాల్చినప్పుడు ఆయన కూడా దాన్లో మైమరచిపోతాడు. సీతకోసం విలపిస్తూ రాముడు అటూ ఇటూ తిరుగాడాడు. ‘పంచభూతాల బంధ నంలో బ్రహ్మం ఆక్రందనం చేశాడు.’ కాని మనం ఒక్క విషయం గుర్తుంచుకోవాలి భగవంతుడు సంకల్ప మాత్రానే ముక్తుడు కాగలడు.

భవనాథ్​: రైల్వే గార్డు రైలు పెట్టెలో తలుపు వేసుకొని కూర్చుంటాడు. మళ్లీ ఇష్టపడితే తలుపు తీసుకొని బయటకు వస్తాడు.

శ్రీరామకృష్ణులు: అవతార పురుషుల్లా ఈశ్వరకోటికి చెందినవారు సంకల్ప మాత్రానే ముక్తులు కాగలరు. కాని జీవకోటికి చెందినవారు ఆ విధంగా ముక్తి పొందలేరు. జీవులు కామినీకాంచనాలలో బద్ధులై ఉన్నారు. గది తలుపులు, కిటికీలు అన్నీ మరలతో బిగించినట్లయితే వారు బయటకు ఎలా రాగలరు?

భవనాథ్​ (నవ్వుతూ) : రైలులోని మూడవ తరగతి ప్రయాణీకుల్లా, వారున్న పెట్టెకు తాళంపెడితే, వారు బయటకు రాలేరు.

గిరీష్​ : ఈ విధంగా అన్ని వైపుల నుండి బంధింపబడి ఉన్నట్లయితే ఇక జీవుడి గతి ఏమిటి?

శ్రీరామకృష్ణులు : అయితే భగవంతుడు స్వయంగా గురువు రూపంలో వచ్చి మాయాపాశాలను త్రెంచివేసినట్లయితే, మరి భయపడే పనిలేదు.

1885 సంవత్సరాంతంలో గురుదేవుల వ్యాధిని గొంతు క్సాన్సర్​గా వైద్యులు నిర్ధారణచేశారు. చికిత్సకై ఆయనను సెప్టెంబర్​లో కలకత్తాకు తరలించారు. ఉద్యోగా న్వేషణలో ముమ్మరంగా తిరుగుతూండడం వలన, కుటుంబ వ్యవహారాల్లో మునిగిపో వడం వలన గురుదేవుల వద్దకు భవనాథ్​ రాకలు తగ్గిపోసాగాయి. 1885 డిసెంబర్​ 11వ తేదీ గురుదేవులను కాశీపూర్​ ఉద్యానగృహానికి తరలించారు. డిసెంబర్​ 23వ తేదీ గురుదేవులు వ్యాధిగ్రస్థులు కావడంలో ఒక ఉద్దేశం శిష్యులను ఎన్నుకోవడమని ‘మ’ వ్యాఖ్యానించాడు.

శ్రీరామకృష్ణులు: శిష్యులను ఎన్నుకోవడమంటూ నువ్వు చెప్పిన మాట నిజమే. ఈ వ్యాధి కారణంగా ఆంతరంగిక వర్గానికి చెందినవారు ఎవరు, కానివారు ఎవరు అన్న విషయం తెలియవస్తున్నది. సంసారాన్ని వీడి ఇక్కడ ఉంటున్న వారు ఆంతరంగికులు. అప్పుడప్పుడు వచ్చిపోతూ, ‘మహాశయా, ఎలావున్నారు?’ అని పలకరించే వాళ్లు బాహ్యవర్గానికి చెందిన వారు. భవనాథ్​ను చూశావు కదా! శ్యాంపుకూర్​లో ఉన్నప్పుడు ఒక రోజు వరుని దుస్తులు ధరించి వచ్చి, ‘ఎలా ఉన్నారండీ?’ అని అడిగాడు. ఆ తరువాత అతణ్ణి చూడలేదు. నరేంద్రుడి నిమిత్తం మాత్రమే నేను భవనాథ్​ పట్ల అభిమానంగా ఉన్నాను. కాని ఇప్పుడు అతడు నా మనస్సులో లేడు.

తీవ్రమైన విపత్కర సంఘటనలు ఎదురైనప్పుడే అనురాగం, మిత్రత్వం అనేవి పరీక్షలకు గురి అవుతాయి. భవనాథ్​ ఆ పరీక్షలో తప్పాడు. ఆతడి హృదయంలో గురుదేవులు నెలకొని ఉన్నప్పటికీ ఆతడు కుటుంబ బాధ్యతలలో, నిరుద్యోగ సమస్యలో తలమునకలై ఉండిపోయాడు. తమ తుది కాలఘట్టంలో భవనాథ్​ తరుచూ తమ వద్దకు వచ్చిపోతూవుండాలని గురుదేవులు ఆశించారు. బాలుని వంటి మనస్తత్వంగల గురుదేవులు కాస్త కోపంలో ‘ఆతడు నా మనస్సులో లేడు’ అని అనివుండవచ్చు. భవనాథ్​ పట్ల ఉన్న ఆప్యాయతను గురుదేవులు పూర్తిగా విస్మరించలేదు. నిష్కళంకమైన తండ్రిలా, కరుణామయియైన తల్లిలా గురుదేవులు తమ శిష్యులకు శిక్షణ నిచ్చారు. తాత్కాలికంగా ఆయన అనురాగాన్ని కోల్పోవడం శిష్యులకు పెద్ద దెబ్బగా పరిణమిస్తుంది. మళ్లీ తమ అనుంగు గురుదేవుల అను రాగాన్ని చవిచూసేటంతవరకు వారికి మనశ్శాంతి ఉండనే ఉండదు.

1886 ఏప్రిల్​ 22వ తేదీ కథామృతంలో ‘మ’ ఇలా నమోదు చేశాడు:

కాస్త దూరంలో కూర్చుని భవనాథ్​, నరేంద్రుడు మాట్లాడుకొంటున్నారు. భవనాథ్​కు వివాహమైంది, ఉద్యోగాన్వేషణలో ఉన్నాడు. కనుక అతడు కాశీపూర్​లో ఉన్న గురుదేవులను కలుసుకోలేకపోతున్నాడు. అతడు ‘మ’ తో ఇలా చెప్పాడు: “విద్యాసాగర్​ ఒక క్రొత్త పాఠశాలను ప్రారంభించబోతున్నారని తెలియవచ్చింది.

జీవన భృతి సంపాదించుకోవాలి కదా! ఆ పాఠశాలలో నాకు ఉద్యోగం లభించే అవకాశం ఉందా?” సాంసారిక జీవితంలో భవనాథ్​ చిక్కువడిపోవడం చూసి గురుదేవులు అమితంగా వ్యథనొందారు. అప్పుడు భవనాథ్​ వయస్సు 23 లేక 24 ఏళ్లు ఉండవచ్చు.

శ్రీరామకృష్ణులు (నరేంద్రుడితో) : అతడికి ధైర్యం బాగా నూరిపొయ్యి.

నరేంద్రుడు, భవనాథ్​లు నవ్వారు. సైగలతో గురుదేవులు భవనాథ్​తో ఇలా అన్నారు: “వీరుడవై మసలుకో. ముసుగువేసుకొని ఆమె (అతడి భార్య) ఏడుస్తూవుండడం చూసి నిన్ను నువ్వు మరచిపోవద్దు. ఓహ్​! స్త్రీలు ఎంతగా ఏడుస్తారని! ముక్కు చీదేటప్పుడు కూడా వారు ఏడుస్తూనే ఉంటారు. (నరేంద్రుడు, భవనాథ్​, ‘మ’ లు నవ్వారు) భగవంతుని మీద నీ మనస్సును స్థిరంగా నిలుపు, స్త్రీతో వసిస్తూ కూడా ఆమెతో శారీరక సుఖాలలో పాల్గొననివాడే వీరుడు. భార్యతో కేవలం భగవంతుని విషయాలే మాట్లాడుతూవుండు.”

కాసేపటి తరువాత భవనాథ్​కు “ఇవాళ ఇక్కడే భోజనంచెయ్యి” అని గురుదేవులు సైగల మూలంగా తెలిపారు.

భవనాథ్​ : అలాగేనండి. నేను బాగానే ఉన్నాను. నా గురించి మీరు ఏ చింతా పెట్టుకోవద్దు.

1886 ఆగష్టు 16వ తేదీ గురుదేవుల నిర్యాణానికి మునుపు భవనాథ్​ ఆయన దర్శనార్థం వచ్చి ఉండవచ్చు. కాని దానికైన దాఖలాలు రామకృష్ణ కథామృతంలో గాని లేదా శ్రీరామకృష్ణ పరమహంసలో గాని లేవు. గురుదేవులు నిర్యాణం చెందినప్పుడు రెండు ఛాయాచిత్రాలు తీయబడ్డాయి. భవనాథ్​ రెండింటి లోను ఉన్నాడు.

భవనాథ్​ మంచి గాయకుడు. గురుదేవుల కోసం పలుసార్లు పాడివున్నాడు. నీతి కుసుమ్​, ఆదర్శ నరనారి అనే రెండు పుస్తకాలు అతడు రచించాడు. 1888 నవంబర్​ సంచిక సఖీ మాసపత్రికలో శ్రీరామకృష్ణులను గురించి ఒక చిన్న వ్యాసం భవనాథ్​ రచించాడు. ఆ వ్యాస తర్జుమా ఇది:

ఒక వ్యక్తి (శ్రీరామకృష్ణులు) గురించి మేం వ్రాస్తున్నాం. ఆయన చైతన్యులలాంటి దైవోన్మత్తుడు, భక్తుడు. ఆయన దివ్య భావపారవశ్యాన్ని కళ్లారా చూసి అనేకులు తరించారు. ఆయన ఆధ్యాత్మికపరమైన జటిల విషయాలను పిల్లలకు సైతం ఇట్టే అర్థమయ్యే రీతిలో వివరించి చెప్పేవారు. ఆయన బోధనలు ఆస్తికులకు ఎంతో తోడ్పడతాయి.

శ్రీరామకృష్ణులను చూసి కేశవచంద్రసేన్​ ఎంతో ముగ్ధుడయ్యాడు; గురుదేవులు ఆతణ్ణి ఎంతో అభిమానించేవారు. కేశవ్​ ఆయనను తన గురు వుగా గౌరవించాడు, ఎన్నడూ ఏ విషయంలోను ఆయనను ఖండించలేదు. గురుదేవులను దక్షిణేశ్వరంలో కేశవ్​ కలుసుకొన్నాడు, గురుదేవులు అతడి కలకత్తా నివాసానికి వెళ్లి ఉన్నారు. భగవంతుణ్ణి జగజ్జననిగా ప్రార్థించడం కేశవ్​, గురుదేవుల నుండి నేర్చుకొని, దానిని తన బ్రహ్మసమాజంలో ప్రవేశపెట్టాడు. మిర్రర్​, ధర్మతత్త్వ మొదలైన పత్రికలలో గురుదేవుల గురించి కేశవ్​ వ్రాశాడు. పరమహంసేర్​ ఉక్తి అనే చిన్ని పుస్తకం ప్రచురించి కేశవ్​ పంచిపెట్టాడు. ఆ విధంగా గురుదేవుల గురించి జనసామాన్యంలో విస్తృతంగా తెలియవచ్చింది. గురుదేవులు విద్యావంతులు కాకపోయినప్పటికీ పలువురు పండితులూ, కేశవ్​సేన్​లాంటి విద్యాధికులూ ఆయనను తమ గురువుగా గౌరవించారు.

తమను గురువుగా సంబోధించడం ఆయనకు నచ్చదు. ఎవరైనా తమకు వంగి నమస్కరిస్తే, తామూ ఆ వ్యక్తికి వంగి నమస్కరించే వినమ్ర సంపన్నుడు ఆయన. “నేను అందరికీ సేవకుణ్ణి” అనేవారు. శ్రీరామకృష్ణులు స్త్రీల నందరినీ సాక్షాత్తూ జగజ్జనని అభివ్యక్తీకరణలుగా పరిగణించి వారికి నమస్కరించేవారు. ఎవరినీ ఆయన ద్వేషించి ఎరుగరు. ఆయన ప్రేమా లింగనం మహాపాతకులను సైతం మార్చివేసింది. శాస్త్రపఠనం లేదా ధర్మో పన్యాసాలు వినడం కన్నా భావపారవశ్యస్థితిలో ఆయనను చూడడం వలన ఎక్కువ సుగుణాలను సంతరించుకొనవచ్చు.
హిందువు, క్రైస్తవుడు, మహమ్మదీయుడు, బ్రహ్మసమాజస్థుడు లేదా సిక్కు అనే తారతమ్యం లేకుండా ఆయన అందరికీ ఉపదేశాలిచ్చేవారు. ఆయన ఒక క్రొత్త మతాన్ని ప్రచారం చేయలేదు. వారి వారి మత నమ్మకాల మేరకే ఆయన బోధించేవారు. సత్యసంధుణ్ణి ఆయన గౌరవించేవారు, తాను నేర్పినదే ఆయన ఆచరించారు.

శాస్త్రాధ్యయనం చేయకుండా ఎవరూ జ్ఞాని కాలేరని లేదా సుగుణవం తులు కాలేరని కొందరి అపోహ. కాని శ్రీరామకృష్ణుల జీవిత చరిత్రను చదివితే ఆ అపోహ తొలగిపోవడం తథ్యం. ఒక మఠాన్ని ప్రారంభించడానికి అవసరమైన ధన సహాయం సురేంద్రనాథ్​

మిత్ర చేయడానికి ముందుకు వచ్చినప్పుడు, బారానగర్​లో శిథిలావస్థలోనున్న ఒక ఇంటిని భవనాథ్​ చూపించాడు. ఆ ఇల్లు మున్షీ కుటుంబస్థులది. ఆ ఇంట్లో దయ్యాలు తిరుగాడుతున్నాయనేవారు. అందువలన ఆ ఇంటిని కేవలం పదకొండు రూపాయలకే అద్దెకిచ్చారు. భవనాథ్​, హట్కో గోపాల్​ కలిసి ఆ ఇంటిని శుభ్రపరచి కొంతలోకొంత నివాసయోగ్యంగా తీర్చిదిద్దారు. ఈ రీతిలో 1886 అక్టోబర్​లో ప్రప్రథమ రామకృష్ణ మఠం వెలసింది.

గురుదేవుల నిర్యాణానంతరం కొంతకాలానికి భవనాథ్​ తన బారానగర్​ ఇంటిని అమ్మేసి, దక్షిణ కలకత్తాలోని భవానీపూర్​కు తరలివెళ్లాడు. అతడు బి.ఏ. పట్టా పుచ్చుకొని పాఠశాలల ఇన్​స్పెక్టర్​గా ప్రభుత్వ ఉద్యోగం సంపాదించుకొన్నాడు. అతడి మొదటి కుమార్తె బహుశా 1880 సంవత్సరాంతంలో జన్మించి ఉండవచ్చు. కాని ఆ పిల్ల రెండున్నర సంవత్సరాలే జీవించింది. అతడి రెండవ కుమార్తె ప్రతిభ, 1890లో జన్మించింది. కుటుంబ, ఉద్యోగ బాధ్యతలలో అతడికి తీరికలేనందు వలన తరచూ మఠానికి అతడు వెళ్లలేకపోయాడు. కాని అవకాశం దొరికినప్పుడల్లా గురుదేవుల సన్న్యాస శిష్యులను దర్శించుకొని వచ్చేవాడు.

స్వామి శుద్ధానంద ఇలా జ్ఞాపకం చేసుకొన్నారు: “ఒకసారి భవనాథ్​ బారానగర్​ మఠానికి వచ్చాడు. అతడు ఇలా విలపించాడు: ‘సర్వసంగ పరిత్యాగంచేసి ఎంత అద్భుతంగా మీరు భగవంతుణ్ణి ప్రార్థిస్తున్నారు. మేం సంసారంలో కూరుకుపోయి కొట్టుమిట్టాడుతున్నాం.’ తరువాత అతడు ఒక పాట పాడాడు:

అమృత మనుకొని ఎందుకు విషం గ్రోలుతున్నావు?

తాత్కాలిక సుఖాలలో మునిగి లక్ష్యాన్ని ఎందుకు విస్మరిస్తున్నావు?

జీవిత ప్రధాన లక్ష్యాన్ని గురించి ఆలోచించావా?

ఈ రకంగా రోజులు గడిపివేస్తావా?

ఒక దృష్టాంతంతో స్వామి రామకృష్ణానంద అతణ్ణి సాంత్వన పరచ ప్రయత్నించారు: ‘ఒక వ్యక్తి బజారు నుంచి కొన్ని బ్రతికివున్న చేపలు కొనుగోలు చేశాడు. వాటిలో కొన్నిటిని నీళ్లలో పడేసి కొన్నిటిని పెనం మీద వేయించసాగాడు. పరిత్యాగాగ్నిలో గురుదేవులు ఇప్పుడు మమ్మల్ని వేయిస్తున్నారు. నిన్ను సజీవంగా ఆయన నీళ్లలో ఉంచారు. సముచిత సమయంలో నిన్ను కూడా పెనం మీద వేస్తారు.’”

కాలాంతరంలో స్వామి రామకృష్ణానంద ఇలా జ్ఞప్తి చేసుకొన్నారు: “జన్మతః పరిపూర్ణులైన వారిలో భవనాథ్​ కూడా ఒకడని గురుదేవులు చెప్పేవారు. భవనాథ్​కూ, నరేంద్రునికీ ఒక ప్రత్యేకమైన బాంధవ్యం ఉందనేవారు ఆయన. కాని భవనాథ్​ వివాహం చేసుకొన్నాడు. అతడి నుంచి నేను చాలా నేర్చుకోవచ్చునని ఒక రోజు గురుదేవులు నన్ను అతడి వద్దకు వెళ్లమన్నారు. ఒక గృహస్థుని ఇంటికి నేర్చుకోవ డానికి నన్ను ఎందుకు వెళ్లమన్నారో నాకు అర్థంకాలేదు; కాని భవనాథ్​ను చూసిన తరువాత నాకు విషయం అర్థమైంది. భగవంతుని గురించి మేం మాట్లాడుకొంటుం డగా అతడు ధ్యానావస్థలోకి వెళ్లిపోయాడు. అతడి కళ్ల వెంట పరమానందాశ్రువులు ధారలుకట్టాయి. అతడు పూర్తిగా భగవంతునిలో లీనమైపోయాడని గ్రహించాను.”

1892లో రామకృష్ణ మఠం బారానగర్​ నుండి అలంబజార్​కు మార్చబడి నప్పుడు కూడా భవనాథ్​ తరచూ అక్కడకు వెళ్లివచ్చేవాడు. ఒక రోజు మధ్యాహ్నం తన మిత్రుడైన కాళీకృష్ణతో భవనాథ్​ మఠానికి వెళ్లాడు. కాని వెళ్లగానే ఇంటికి తిరిగి వెళ్లిపోవాలనుకొన్నాడు. బాగా ఆకలివేయడం వలన తను చాలాసేపు ఉండలేక పోతున్నానని మఠ సాధువులతో చెప్పాడు. కాసేపు వేచివుండమని వేడివేడి చపాతీలు, కూర అతడికి పెట్టారు. ఆ ఉపాహారం సంతోషంగా ఆరగించి అతడిలా అన్నాడు: “రొట్టెమీదనే ఆధారపడి మనిషి జీవించలేడు.” అతడు తన మాట పూర్తి చేయక ముందే స్వామి అభేదానంద తమాషాగా, “కాని రొట్టె, మాంసం” అని సవరించాడు. అంతా గొల్లున నవ్వారు. గురుదేవుల శిష్యులు ఒకరిపట్ల ఒకరు అభిమానంగా ఉండడంవలన వారిది స్వేచ్ఛాయుత, నిజాయతీతో కూడుకొన్న బాంధవ్యంగా విరాజిల్లింది. సాధన, భగవంతునికై వ్యాకులత, అద్భుతమైన వారి హాస్యధోరణులతో వారు మఠాన్ని పరమానంద ధామంగా రూపొందించుకొన్నారు.

అమెరికా సంయుక్త రాష్ట్రాలలో ఉన్నప్పుడు సైతం వివేకానంద స్వామి భవనాథ్​తో తన మైత్రిని కొనగిస్తూనే వచ్చారు. 1894లో ఆయన స్వామి రామకృష్ణానందకు ఒక లేఖ వ్రాశారు: “భవనాథ్​ ఎలా ఉన్నాడు? ఏం చేస్తున్నాడు? అతణ్ణి చూస్తూవుంటావా? ఆతడి పట్ల ఆదరంగా వ్యవహరించు. అవును, సోదరా, సన్న్యాసి గృహస్థు మధ్యనున్న తారతమ్యం కల్పితమైనది. మిత్రమా, ఒక ఫలానా వ్యక్తిలో ఏం ఉన్నదో నిర్ణయించడం చాలా కష్టం. శ్రీరామకృష్ణులు అతణ్ణి గురించి ఎంతో ఉన్నతంగా మాట్లాడేవారు. మన మర్యాదామన్ననలకు అతడు అర్హుడు. ఇంత అనుభవం ఉండీ నీకు ఇంకా నమ్మకం కలగకపోతే నేను ఏం చెయ్యను? అతడు నిన్ను అభిమానిస్తాడా? అతడికి నా హృదయపూర్వకమైన ప్రేమాభిమానాలు అందించు.”

భవనాథ్​ తన జీవితంలోని చివరి ఎనిమిదేళ్లు ఉద్యోగరీత్యా బెంగాల్​లో అనేక ఊళ్లను సందర్శించాడు. నాకిపూర్​ సత్​క్షీర, జెసోర్​లో (ప్రస్తుతం బంగ్లాదేశ్​లో ఉంది) పయనిస్తున్నప్పుడు అతడు కాలాజార్​ (అంటువ్యాధి) సోకి కలకత్తాకు తిరిగి వచ్చేశాడు. కలకత్తాలో అతడు బాదుర్​బాగాన్​ ప్రాంతంలో రామకృష్ణదాస్​ వీథిలో ఒక అద్దె ఇంట్లో నివసించసాగాడు. ఆ సమయంలో కలకత్తాలో ప్లేగు వ్యాధి తాండవించడంతో భవనాథ్​ను మధుపూర్​కు తీసుకొనివెళ్లారు. కాని కలకత్తాకు తిరిగి వచ్చాక భవనాథ్​ ఒక్క నెల మాత్రమే జీవించాడు. అవసాన దశలో, గురుదేవులను చూస్తూన్నట్లుగా అతడు పారవశ్యభావంలోనే ఉండిపోయాడు. కొన్ని సమయాలలో అతడు బిగ్గరగా, “కాళీ, కాళీ, రామకృష్ణ, రామకృష్ణ” అని ఉచ్చరించేవాడు. తన గదిలో ధూపం వేయమనీ, తనను తాకవద్దనీ బంధువులకు చెప్పాడు. 1896 తొలి భాగంలో కలకత్తాలో ఆ అద్దె ఇంట్లో తన ముప్ఫైమూడవ ఏట భవనాథ్​ మరణించాడు. గురుదేవుల దహన సంస్కారాలు జరిపిన అదే కాశీపూర్​ శ్మశానవాటిలోనే భవనాథ్​ దహన క్రియలు జరిగాయి.

శ్రీరామకృష్ణులకు గృహస్థ శిష్యులూ, సన్న్యాస శిష్యులూ ఉన్నారు. ఆయన ఇలా అనేవారు: “యోగులు రెండు రకాలు–వ్యక్త యోగి, గుప్త యోగి. సంసారంలో గుప్తయోగిలా జీవించవచ్చు. అతణ్ణి ఎవరూ గుర్తించలేరు. సంసార జీవితంలో పరిత్యాగం మానసికంగానే ఉండాలి, బాహ్యత్యాగం కూడదు.” భవనాథ్​ ఒక గుప్త యోగి. సంసారంలో ఒక గృహస్థు ఎలా జీవించాలో భవనాథ్​ ద్వారా గురుదేవులు ప్రదర్శించి చూపించారు.

భగవంతునికి తమను సునాయాసంగా వ్యక్తం చేసుకోగల నిరాడంబరులైన వ్యక్తులు నిజానికి ధన్యులు. నిరాడంబరతను ఎవరూ నటించలేరు. అది స్వభావ సిద్ధమైనది. గతజన్మలలో అనుష్ఠించిన సాధనాఫలమే అది. థామస్​ కెంపిస్​ ఇలా అంటాడు: “పవిత్రతా, నిరాడంబరతా అనే రెండు రెక్కలతో మనిషి అత్యున్నత స్థితిని అధిరోహిస్తాడు. ఉద్దేశంలో నిరాడంబరతా, అనురాగంలో పవిత్రతా చోటు చేసుకొని ఉంటాయి. నిరాడంబరత భగవంతుని వైపు త్రిప్పుతుంది, పవిత్రత ఆయనతో ఐక్యంచేస్తుంది.”

శ్రీరామకృష్ణులు అనాఘ్రాత పుష్పాలలాంటి యువకులను తమ శిష్యులుగా దరిచేర్చేవారు. 1885 ఫిబ్రవరి 25వ తేదీ గురుదేవులు ‘మ’ తో ఇలా చెప్పారు: “నేను ఈ బాలుర సాంగత్యాన్ని ఇంతగా ఎందుకు కోరుకొంటానో తెలుసా? వీరు పరిశుద్ధమైన పాత్రల వంటివారు; వీరిలోకి విషయబుద్ధి ప్రవేశించలేదు. విషయబుద్ధి ఉన్న వ్యక్తి ఉపదేశాలను ఆకళింపు చేసుకోలేడు. కొత్త కుండలో పాలను ఉంచవచ్చు. పెరుగును తోడుబెట్టిన కుండలో పాలను ఉంచినట్లయితే, ఆ పాలు పులిసిపోతాయి.”

బాగ్బజార్​ బోస్​పారా వీథిలో 1863వ సంవత్సరం తేజ్​చంద్ర మిత్రా జన్మించాడు. అతడి తండ్రియైన భగవతీచరణ్​ మిత్రా పరమ ధార్మికుడు, ఉదారుడు. ఐదుగురు సోదరులలో తేజ్​చంద్ర పెద్దవాడు. ఇంటిముందు ఒక చిన్న వ్యాయామ శాలను నెలకొల్పడానికి కుమారునికి తండ్రి అనుమతినిచ్చాడు. తత్ఫలితంగా తేజ్​చంద్ర కసరత్తు, మల్లయుద్ధంలో ఆరితేరాడు. ఆ చుట్టుపట్ల తలెత్తే తగాదాలను చక్కగా పరిష్కరించి, ఆ పేటలో గౌరవమర్యాదలు సంతరించు కొన్నాడు. అతడు సదా పేదలకు సహాయపడేవారు; అందరిపట్లా అతడు మర్యాదామన్ననలతో మెలగేవాడు.

తండ్రి పట్ల తేజ్​చంద్రకు అచంచలమైన ప్రేమ ఉండేది; ఆయన మాటను ఎన్నడూ జవదాటేవాడు కాడు. ఇంకా పాఠశాలలో చదువుకొంటున్నప్పుడు తండ్రి అతడికి వివాహం ఏర్పాటు చేశాడు. మారుమాట్లాడకుండా తేజ్​చంద్ర తండ్రి కోర్కెను నెరవేర్చాడు. వివాహానంతరం అతడు ప్రవేశ పరీక్షలో ఉత్తీర్ణుడయ్యాడు. తేజ్​చంద్రకు దేవీదేవతల పట్ల చెక్కుచెదరని భక్తిప్రపత్తులుండేవి. ప్రతి రోజూ అతడు బాగ్బజార్​లోని కాళికాలయాన్ని దర్శించి వచ్చేవాడు. ప్రతి సంవత్సరం రాత్రంతా జరిగే కాళీమాత పూజలో పాల్గొనేవాడు.

1883వేసవికాలంలో ఒక ఆదివారం నాడు మొట్టమొదటిసారి పొరుగింటి హరి (కాలాంతరంలో స్వామి తురీయానంద)తో కలిసి తేజ్​చంద్ర శ్రీరామకృష్ణుల దర్శనార్థం దక్షిణేశ్వరం వెళ్లాడు. అప్పుడు గురుదేవుల సమక్షంలో బలరాంబసు, ‘మ’ లు ఉన్నారు. ఆ రోజు గురుదేవులు తేజ్​చంద్రను, “నీకు వివాహమయిందా?” అని అడిగారు. “అవునండి” అని తేజ్​చంద్ర జవాబిచ్చాడు. “సరే, సరే” అన్నారు గురుదేవులు. మరొక రోజు తేజ్​చంద్ర ఆధ్యాత్మిక జీవితానికి అతడి భార్య ఆటంకమా కాదా అని నిర్ధారించగోరి ఆమెను తోడ్కొని రమ్మని గురుదేవులు అతడితో చెప్పారు. కాని ఆమె రాలేకపోయింది. కాని గురుదేవులతో హరి ఆమె బాహ్యలక్షణాలు బాగానే ఉన్నాయని తెలిపాడు; భగవత్సాక్షాత్కారంలో భర్తకు చేదోడుగా ఉండే విద్యాశక్తి ఆమె. తేజ్​చంద్ర ఆధ్యాత్మిక పిపాసను గ్రహించిన గురుదేవులు అతడితో ఇలా చెప్పారు: “ఈ చోటికి (తమ వద్దకు) తరచూ వస్తూవుండు. ప్రత్యేకంగా మంగళవారం, శనివారం ఒంటరిగా రా.”

తేజ్​చంద్ర గురుదేవులతోటి తన రెండవ సమావేశాన్ని ఇలా వివరించాడు:

హరి ఇంట్లో లేనందు వలన నేను ఒంటరిగా దక్షిణేశ్వరానికి వెళ్లాను. నన్ను చూసి గురుదేవులు ఎంతో సంతోషించారు. ఆనాడు అక్కడ ఎవరు ఉన్నరో నాకు జ్ఞాపకం లేదు. నాడు శనివారం. గురుదేవులు నన్ను దక్షిణంవైపు ఉన్న వసారాలోకి తోడ్కొని వెళ్లి తమ వ్రేలిని నా ఛాతీ మీద, నాలుక మీద ఉంచారు.

శ్రీరామకృష్ణులు: నీ ఇష్టదైవం ఎవరు?

నేను జవాబివ్వలేదు.

శ్రీరామకృష్ణులు: ఓ, చెప్పడం ఇష్టంలేదన్నమాట. సరే (ఆయన కాళీమాతను చూపుతూ) ఈ దేవత నీకు ఇష్టం కదా? ఇది నిజం కాదా?

నేను తల ఊపగానే గురుదేవులు నాకు మంత్ర ప్రదానం చేశారు. ఆ తరువాత ఆయనతో నేను ఇలా చెప్పాను: “మహాశయా! నాకు మంత్రదీక్ష అనుగ్రహించారు. కాని మా కులగురువుకు ఈ విషయం తెలిస్తే నాకు హాని వాటిల్లుతుందా?”

గురుదేవులు: ఎందుకు? అతడినుంచి కూడా ఒక మంత్రం స్వీకరించు. ఆతడినుంచి మంత్రం స్వీకరించడం ఇష్టంలేకపోతే అతడి మామూలు రుసుం చెల్లించివేయి.

గురుదేవులు నాకు సుష్టుగా తినిపించారు. ఆ రోజంతా దక్షిణేశ్వరంలో గడిపి ఇంటికి తిరిగివచ్చాను.

మరోసారి తను దక్షిణేశ్వరం వెళ్లిన వైనం తేజ్​చంద్ర ఇలా వివరించాడు:

నాడు 1884 ఫలహారిణీ కాళీపూజ పర్వదినం. ఆ రోజు నాతో హరి లేదా నారాయణ ఉన్నట్లు జ్ఞాపకం. మేం దక్షిణేశ్వరానికి వెళ్లగానే గురుదేవులు నన్ను ఆ రాత్రి అక్కడే గడపమన్నారు. నేను సందిగ్ధావస్ధలో పడ్డాను. ఒక వంక గురుదేవుల ఆహ్వానం, మరోవంక నే నెన్నడూ రాత్రివేళ బయట బస చేయకపోవడం. అప్పుడు గురుదేవులతో నేను, “మహాశయా, నేను ఉంటాను కాని ఎక్కడ తినాలి?” అని అడిగాను.

గురుదేవులు: దాన్ని గూర్చి యోచించబోకు, నేను పెడతాను.

దాంతో నేను అక్కడే ఉండిపోయాను. హరి లేదా నారాయణ ద్వారా ఇంటికి కబురు పంపాను. అర్ధరాత్రి గురుదేవులు నన్ను కాళికాలయానికి తీసుకొని వెళ్లారు; ఒంటి గంటకు భోజనం పెట్టించారు.

గదికి తిరిగి వచ్చిన తరువాత, “నీకు ఏం కావాలి?” అని ఆయన నన్ను అడిగారు. డబ్బు అడగాలనుకొన్నానుగాని, మౌనంగా ఉండిపోయాను. “సరే, సరే. నీకు ఏం కావాలో నాకు అర్థమయింది” అన్నారాయన. మర్నాడు ఉదయం కాలినడకన ఇంటికి తిరిగి వెళ్లాను.

శ్రీరామకృష్ణులు సదా తమ యువ శిష్యులను ఒక కంట కనిపెడుతూ, వారి సంక్షేమం గూర్చి యోచిస్తూండేవారు. 1884 నవంబర్​ 9వ తేదీ ఆయన ‘మ’ తో ఇలా చెప్పారు: “నన్ను గురించి అతడు (తేజ్​చంద్ర) ఏమనుకొంటున్నాడో అడిగిచూడు. అతడు నన్ను జ్ఞానిగా భావిస్తున్నాడా? లేదా మరేదోగా అనుకొంటు న్నాడా? అతడు బహు నెమ్మదస్థుడనుకొంటాను. (గోపాల్​తో) తేజ్​చంద్రను శని మంగళవారాల్లో ఇక్కడికి రమ్మని చెప్పు.”

1885 ఫిబ్రవరి 25వ తేదీ శ్రీరామకృష్ణులు బాగ్బజార్​లోని గిరీష్​ ఇంటిని పావనం చేశారు. సంసారంలో ఎలా మెలగుతూ జీవించాలో ఆయన గృహస్థ భక్తులకు ఉపదేశించారు:

“భగవదనుగ్రహం పొందినప్పుడు ఇక అసాధ్యమైనది ఏదైనా ఉంటుందా? వేయి సంవత్సరాలుగా చీకటిలో మ్రగ్గుతున్న గదిలోకి నువ్వు దీపం తీసుకు వెళ్లావనుకో, చీకటి మెల్లమెల్లగా తొలగిపోతుందా? క్షణంలో గది ప్రకాశవంతమవు తుంది... ప్రతి రోజూ మీరు భగవంతుణ్ణి ప్రార్థించాలి. ఒక్క రోజులో సాఫల్యం సిద్ధించదు; నిత్య ప్రార్థనలతో భగవంతునికోసం వ్యాకులత చెందే దశకు వస్తావు.... రేయింబవళ్లు లౌకిక లంపటాల్లో కూరుకొనిపోయి ఉంటే నీ కెలా ఆ వ్యాకులత అనుభూతమవుతుంది?”

తేజ్​చంద్రను తన ప్రక్కన వచ్చి గురుదేవులు కూర్చోమన్నారు. ఆయన ప్రక్కన కూర్చోగానే అతడు ‘మ’ తో గుసగుసన తను ఇక వెళ్లాలని చెప్పాడు.

తేజ్​చంద్ర, పూర్ణుడు, పల్టు, నారాయణ్​ మొదలైన యువకులు ‘మ’ విద్యార్థులు. ‘మ’ విద్యాసాగర్​ పాఠశాల ప్రధానోపాధ్యాయుడు. గురుదేవుల వద్దకు ఆ బాలురను తీసుకొని వెళ్లడం వలన వారు చదువుల్లో శ్రద్ధ చూపడం లేదనే వదంతి వ్యాపించింది. బాలుర తల్లిదండ్రులు ‘మ’ పై నెపం మోపారు. గురుదేవులు ‘మ’ ను సమర్థించారు. కాని ‘మ’ గురించి, యువ శిష్యుల గురించి ఆయన ఆందోళన చెందారు.

తన కుమారుడు గురుదేవుల వద్దకు వెళ్లడం మొదట్లో తేజ్​చంద్ర తండ్రి ఇష్టపడలేదు. కాని కలకత్తా సుప్రీం కోర్టు న్యాయవాదియైన దీనానాథ్​ బసు, కాళీ నాథ్​ బసు అనే పోలీసు ఉన్నతోద్యోగి, బలరాంబసు ప్రభృత బాగ్బజార్​ ప్రముఖులు గురుదేవుల వద్దకు వెళ్లివస్తూ ఉంటారనే విషయం తెలిసిన తరువాత తన మనస్సును మార్చుకొన్నాడు.

1885 జూలై 13వ తేదీ శ్రీరామకృష్ణులు, బలరాం ఇంట్లో జరుపుకొనే రథోత్సవంలో పాల్గొనడానికి వెళ్ళారు. గురుదేవులను చూడడానికి తేజ్​చంద్ర అక్కడకు వెళ్లాడు.

శ్రీరామకృష్ణులు (తేజ్​చంద్రతో) : నీ కోసం చాలాసార్లు కబురు పంపాను. నువ్వు రావెందుకు? నువ్వు జపధ్యానాలు చేస్తూవున్నట్లయితే నాకు తృప్తిగా ఉంటుంది. నిన్ను నా సొంత మనిషిగా చూస్తున్నాను. అందుకే నీ కోసం కబురు పంపుతూ ఉంటాను.

తేజ్​చంద్ర: మహాశయా, ఆఫీసుకు వెళ్లాలికదా! అక్కడ పని ఒత్తిడి ఎక్కువ.

‘మ’ : ఇంట్లో వివాహ వేడుకలు జరుపుకొంటున్న కారణంగా ఇతడు పది రోజులు సెలవు పుచ్చుకొన్నాడు.

శ్రీరామకృష్ణులు (తేజ్​చంద్రతో) : సరే, సరే! – తీరిక లేదని చెబుతావు. ఇందాకే సంసారాన్ని త్యజిస్తానని అన్నావే!

నారాయణ్​ : ‘మ’ గారు ఒకసారి మాతో ఈ సంసారం మరుభూమి లాంటిదని చెప్పారు.

శ్రీరామకృష్ణులు (‘మ’ తో) : నువ్వు వీళ్లకు ‘ఔషధం పుచ్చుకొని స్పృహ కోల్పోయిన శిష్యుని’ కథ చెప్పు. గురువు వచ్చి తాను ఇచ్చిన గుళికను ఎవరైనా మ్రింగితే శిష్యుడి ప్రాణాలు దక్కుతాయన్నాడు. కాని ఇందులో వచ్చిన చిక్కేమిటంటే, శిష్యుడైతే బ్రతుకుతాడుగాని, గుళికను మ్రింగిన వ్యక్తి మాత్రం మృతి చెందుతాడు. ఇంకా, భార్యాబిడ్డలను తన సొంత జనంగా భావించిన హఠయోగి కథ కూడా చెప్పు. ఆ హఠయోగి కాళ్లూ చేతులూ వంకర్లు తిరిగి బిగుసుకునిపోయేట్లు చేసుకొని మరణించినట్లు నటించాడు. ఇటువంటి కథలు వినడం వీరికి మంచిది.

యువ శిష్యులలో భగవంతునికై ఆర్తిని కల్పింప గురుదేవులు ప్రయత్నించారు. కలకత్తాలోని తేజ్​చంద్ర ఇంటిని పావనం చేయడమేగాక గురుదేవులు దక్షిణేశ్వరం నుండి ప్రసాదాన్ని కూడా పట్టుకువెళ్లి అతడికి ఇచ్చారు.

1886లో గురుదేవుల నిర్యాణం తేజ్​చంద్రలో భరించలేని దుఃఖాన్ని కలిగించింది. కాని గురుదేవులు సదా అతడి హృదయంలో కొలువయ్యే ఉన్నారు. శ్రీరామకృష్ణులను దర్శించిన తరువాత అతడు తన ఇంట్లో ఆయన చిత్తరువులను ఎన్నడూ ఉంచుకొన్నదిలేదు. తన బంధువులతో అతడు ఇలా వివరించి చెప్పాడు: “నా చిత్రపటాన్ని ఇంట్లో ఎందుకు ఉంచుకోవాలి? దానిని చూస్తూ మీ జీవిత పర్యంతం విలపిస్తూనే ఉంటారు. నేను మరణించినప్పుడు, మీకు శక్తి లేనప్పుడు శ్రాద్ధకర్మను నిర్వర్తించనక్కర్లేదు. గురుదేవులను గూర్చి కాస్త యోచించండి; సమస్తం మీరు సాధిస్తారు.”

ఉద్బోధన్​ గృహంలో నివసిస్తున్న మాతృదేవిని తేజ్​చంద్ర దంపతులు క్రమం తప్పకుండా దర్శించుకొని వచ్చేవారు. వారిపట్ల ఆమె ఎంతో ఆప్యాయంగా ఉండే వారు. తేజ్​చంద్ర గూర్చి మాతృదేవి ఈ కథనం చెప్పారు: “పరమ వ్యాకులతతో ప్రార్థించే వ్యక్తికి భగవత్సాక్షాత్కారం కలుగుతుంది.... అతడు (తేజ్​చంద్ర) ఎంత నిజాయతీపరుడు! అతడి ఇంటిని గురుదేవులు తరచు పావనం చేసేవారు. ఎవరో తేజ్​చంద్ర వద్ద రెండు వందల రూపాయలు ఇచ్చి ఉన్నారు. ఒక రోజు అతడు ట్రామ్​లో వస్తున్నప్పుడు జేబుదొంగ ఎవడో ఆ పైకాన్ని కాజేశాడు. డబ్బు పోయిన సంగతి అతడికి చాలాసేపటి తరువాత తెలిసింది. అప్పుడు అతడు అనుభవించిన మానసిక వ్యథ వర్ణనాతీతం. గంగాతీరానికి వచ్చి గురుదేవులను కన్నీరుమున్నీరై ప్రార్థించాడు, ‘ఓ భగవాన్​, నాకు ఏం గతి పట్టింది?’ పోయిన డబ్బును తిరిగి ఇవ్వగలిగినంత స్థోమత అతడికిలేదు. అతడు అలా విలపిస్తూ ఉండగా గురుదేవులు తన ముందు ప్రత్యక్షమవడం అతడికి కానవచ్చింది. ఆయన ఇలా చెప్పారు: ‘ఎందుకు అంతగా విలపిస్తావు? గంగాతీరంలో ఆ ఫలానా ఇటుకరాయి క్రింద ఆ డబ్బు ఉంది.’ వెంటనే తేజ్​చంద్ర అక్కడికి ఒక్క పరుగులో వెళ్లి ఆ ఇటుకరాయిని తొలగించాడు. ఆశ్చర్యం! నోట్ల కట్ట కనిపించింది. ఈ సంఘటనను శరత్​కు (స్వామి శారదానంద) పూసగ్రుచ్చినట్లు అతడు తెలిపాడు. అందుకు శరత్​, ‘ఇప్పటికీ గురుదేవుల దర్శనం కలగడం నీ అదృష్టం’ అన్నాడు.”

ఉత్సవ సందర్భాలలో తేజ్​చంద్ర బేలూర్​ రామకృష్ణ మఠాన్ని సందర్శించి తన శక్తిమేరకు సేవలు అందించేవాడు. ఒకసారి అతడూ మరికొందరు భక్తులూ ఒక స్టీమర్​లో అహిరిటోలా ఘట్టం నుండి బేలూర్​ మఠానికి బయలుదేరారు. స్టీమర్​లో జనం క్రిక్కిరిసి ఉన్నారు. ఒక ఐదేళ్ల కుర్రవాడు అకస్మాత్తుగా గంగానదిలో పడిపోయాడు. ప్రతి ఒక్కరూ ఆతురతా, కలతా చెందారే తప్ప ఎవ్వరూ ఆ బాలుణ్ణి కాపాడడానికి సాహసించలేదు. నదిలో ఆ బాలుడి చేతిని చూసి, తేజ్​చంద్ర ఇక ఆగలేకపోయాడు. ‘జై శ్రీరామకృష్ణ!’ అంటూ కేకపెట్టి ఉన్నపళాన నదిలో దూకేశాడు. ఆ బాలుణ్ణి రక్షించాడు; తరువాత ఇంటికి వెళ్లి, దుస్తులు మార్చుకొని మళ్లీ బేలూర్​ మఠానికి బయలుదేరాడు. తరువాత తన మిత్రులతో, “గురుదేవులు నాలో ప్రేరణా, తెగింపూ కల్పించడం వలన ఆ బాలుణ్ణి కాపాడడానికి నాకు సాధ్యమయింది” అని చెప్పాడు.

ఒకసారి తేజ్​చంద్ర తీవ్ర ఉబ్బసానికి గురియై ఎంతో బాధపడ్డాడు. ఆ రాత్రి అతడు నిద్రించలేకపోయాడు. రాత్రంతా డాబా మీద పచార్లు చేస్తూ గడిపాడు. పలువురు వైద్యులను సంప్రతించాడుగాని ఎవరూ అతడికి ఉబ్బసంనుండి ఉపశ మనం కలిగించలేకపోయారు. ఉబ్బసం నుండి తనకు విముక్తి కలిగించమని అతడు రాత్రిళ్లు సదా గురుదేవులను ప్రార్థించేవాడు. ఒక సందర్భంలో అతడి ఇంటికి ఒక సాధువు వచ్చి ఇలా చెప్పాడు: “నువ్వు ఉబ్బసంతో చాలా బాధపడుతున్నావు. ఈ ఔషధం పుచ్చుకో, నీకు నయమవుతుంది.”

ఆ ఔషధం పుచ్చుకొని, “ఎంత పైకం చెల్లించాలి?” అని తేజ్​చంద్ర అడిగాడు. అందుకు ఆ సాధువు, “ఏమీ ఇవ్వనక్కరలేదు” అని జవాబిచ్చాడు. తన నుండి డబ్బు గుంజుకోవాలని ఆ సాధువు పథకం వేస్తున్నాడనుకొన్నాడు తేజ్​చంద్ర. “మళ్లీ మిమ్మల్ని ఎప్పుడు చూడాలి?” అని అతడు అడిగాడు. “సముచిత సమయంలో” అని చెప్పి సాధువు తన దారిన తాను వెళ్లిపోయాడు. ఆ ఔషధం పుచ్చుకోకూడదని నిశ్చయించాడు తేజ్​చంద్ర. అతడు తన వైద్యులను కూడా సంప్రతించాడు. వారు కూడా ఆ ఔషధాన్ని నిషేధించారు. దాంతో ఆ ఔషధం అతడి గదిలోనే ఉండి పోయింది. రెండు రోజుల తరువాత కలలో అతడికి గురుదేవులు కనిపించి, “ఇంకా సంశయిస్తున్నావా?” అని అడిగారు. వెంటనే లేచి తేజ్​చంద్ర ఆ ఔషధం సేవించాడు. నాటినుండి అతడు ఉబ్బసంతో బాధపడితే ఒట్టు.

ఆదర్శప్రాయమైన గృహస్థ జీవితాన్ని తేజ్​చంద్ర గడిపాడు. అతడి కుమారుడైన మానవ్​కృష్ణ మిత్ర ఇలా వ్రాసుకొన్నాడు: “మా తండ్రిగారు 75, రమాకాంత్​ బసు వీథిలో, 1912 సెప్టెంబర్​ 16వ తేదీ, తన నలభై తొమ్మిదవ ఏట మరణించారు. మరణం సంభవించడానికి కొన్ని రోజుల ముందునుండి శ్రీరామకృష్ణుల చిత్తరువు ఎదుట గంటల పర్యంతం జపధ్యానాలలో గడిపేవారు. ఆయన నిత్య సంతోషి. ఆయన మాతో ఇలా చెప్పేవారు: ‘మీకోసం పెద్దగా ఆస్తిపాస్తులు వదలి వెళ్లడం లేదు. కాని ఒకరు (గురుదేవులు) సదా మీ వెంట తోడుగా ఉంటారు.’

“ఆయన మరణానికి కొంతసేపు ముందు, మాతృదేవి ఉద్బోధన్​ గృహంలో ఎవరితోనో, ‘తేజ్​చంద్ర మరణించబోతున్నాడు. వెంటనే ఈ చరణామృతాన్ని తీసుకొని వెళ్లి అతడికి అందించండి’ అని చెప్పారు. దాని కోసమే వేచివున్నట్లుగా, ఆయన ఆ చరణామృతాన్ని గ్రోలగానే తుదిశ్వాస విడిచారు. ఆ తరువాత మాతృదేవి, స్వామి శారదానందతో ఇలా చెప్పారు: ‘తేజ్​చంద్రను రక్షించడానికి నువ్వు అన్ని ప్రయత్నాలూ చేశావు. కాని ఆతణ్ణి గురుదేవులు తీసుకొని వెళ్లిపోయారు.’”

ఒక నాటకంలో కొందరు పెద్ద పాత్రలను, మరికొందరు చిన్న పాత్రలను పోషిస్తారు. కాని ప్రతి పాత్రకూ దాని ప్రాధాన్యం దానికి ఉంటుంది. శ్రీరామకృష్ణుల దివ్యలీలలో తేజ్​చంద్ర చిన్న పాత్రనే పోషించాడు.

31 నరేంద్రనాథ్​ మిత్రా
(చిన్న నరేంద్రుడు)

ఇతరులకు సంతోషాన్ని కలిగించేవారు నిజానికి ధన్యులు. పావన ఆనందం అంటువ్యాధిలాంటిది. పరమానందంలో మునిగి తేలే వ్యక్తి చుట్టూ గుమిగూడడానికి జనం ఇష్టపడతారు; విషాదభరితుల దరి చేరడానికి ఇష్టపడరు. వీలర్​ విల్​కాక్స్​ అనే అమెరికన్​ కవి ఇలా వ్రాశాడు:

నవ్వు, ఈ లోకం నీతోబాటు నవ్వుతుంది,
విలపించు, ఒంటరిగానే విలపిస్తావు.
సంతోషం కలిగించు, జనం నీ దరి చేరతారు
దుఃఖీంచు, నీ నుండి జనం వైదొలగుతారు.
సంతోషంగా ఉండు, నీకు మిత్రులు అనేకులు
శోకంతో ఉండు, వారందరినీ కోల్పోతావు.

సదా ఉల్లాసభరితంగా ఉండే చిన్న నరేంద్రుడు విద్యాసాగర్​ పాఠశాల విద్యార్థి. ఆ పాఠశాల ప్రధానోపాధ్యాయుడైన ‘మ’ అతణ్ణి గురుదేవులకు పరిచయం చేశాడు. ఇతడి పేరు స్వామి వివేకానంద పూర్వాశ్రమ నామధేయమైన నరేంద్రుని పేరులా ఉండడం వలన అతణ్ణి గురుదేవులు ‘చిన్న నరేంద్రు’ డని పేర్కొనేవారు.

యువభక్తులైన చిన్న నరేంద్రుణ్ణి, సుబోధ్​ను, నారాయణ్​ను, హరిపదుణ్ణి, తేజ్​చంద్రుణ్ణి, పూర్ణుణ్ణి, పల్టూను, వినోద్​ను గురుదేవుల వద్దకు తీసుకొని రావడానికి కారకుడు ‘మ’. అందువలన భక్తులు ‘మ’ ను ‘పిల్లలను ఎత్తుకుపోయే ఉపాధ్యాయు’ డని సరదాగా పిలిచేవారు. చిన్న నరేంద్రుడి కుటుంబం గురించీ, అతడి జీవితం గురించీ, అతడి జనన మరణాల గురించీ అంతగా తెలియరావడంలేదు. అతడు బాగ్బజార్​లోని తేలిపార వీథిలో నివసించే వాడనీ, గురుదేవులతో చిన్ననరేంద్రుడు సన్నిహితంగా మెలగడం అతడి తండ్రికి అసలు ఇష్టముండేది కాదనీ మాత్రమే తెలియవస్తున్నది.

‘మ’ తోను, కొందరు మిత్రులతోను ప్రప్రథమంగా గురుదేవులను చిన్న నరేంద్రుడు 1885 మార్చి 7వ తేదీ దర్శించుకొన్నాడు. కథామృతంలో ‘మ’ ఆనాటి సంఘటనను ఇలా వివరించి ఉన్నాడు:

శ్రీరామకృష్ణులు తమ మంచం మీద కూర్చొని పవిత్ర హృదయులైన ఆ బాలభక్తులతో అమిత ఆనందంలో ఓలలాడుతున్నారు. కీర్తనలు పాడే గాయకి హావభావాలను అనుకరిస్తూ అందరినీ కడుపుబ్బ నవ్విస్తున్నారు. గాయకి రకరకాల ఆభరణాలు ధరించి తన బృందంతో కలసి పాటలు పాడుతూ ఉంటుంది. రంగురంగుల రుమాలు నొకదానిని చేతపట్టుకొని బృందం నడుమ నిలబడి ఆమె పాటలు పాడుతుంది. మధ్యమధ్యలో ఆమె దగ్గుతున్నట్లు నటించి అందరూ చూసేలా తన ముక్కునత్తును కాస్త సర్దు కుంటుంది. ఎవరైనా పెద్దమనిషి వచ్చినట్లయితే, పాట పాడుతూనే వారికి ‘రండి, కూర్చోండి’ అంటూ స్వాగతం పలుకుతుంది. ఒక్కోసారి చేతులను ఆడిస్తూ చేతులకున్న బంగారు గాజులను అందరికీ చూపుతుంది.

శ్రీరామకృష్ణుల ఈ అనుకరణను చూసి భక్తులు కడుపుబ్బ నవ్వు తున్నారు. నవ్వును ఆపుకోలేక పల్టు నేలమీదపడి దొర్లుతున్నాడు....

అప్పుడు పల్టుతో గురుదేవులు ఇలా అన్నారు: “మీ నాన్నగారికి ఈ విషయాలన్నీ చెప్పవద్దు సుమా! అప్పుడు ఆయనకు నా పట్ల ఉన్న ఆ కొద్దిపాటగౌరవం కూడా పోతుంది. ఎంతయినా ఆయన ‘ఇంగ్లీష్​ మ్యాన్​’ కదా!” శ్రీరామకృష్ణులు ఆ మహోల్లాస భావ స్థితినుండి చటుక్కున సమాధి స్థితిలోకి వెళ్లిపోవడం ఎంతో ఆశ్చర్యం. ‘మ’ తన వర్ణనను కొనసాగించాడు:

శ్రీరామకృష్ణులు చిన్న నరేంద్రుని వైపు తదేకంగా చూస్తున్నారు. అలా చూస్తూవుండగానే సమాధిమగ్నులయ్యారు. పవిత్రాత్ముడైన ఆ భక్తునిలో సాక్షాత్తు భగవంతుణ్ణి దర్శిస్తున్నారా?

సమాధి స్థితిలో నిశ్చలంగావున్న శ్రీరామకృష్ణులను భక్తులు రెప్పవాల్చ కుండా చూస్తున్నారు. కొన్ని క్షణాలకు మునుపు పకపక నవ్వులతో కేరింతలతో ప్రతిధ్వనించిన గదిలో ఇప్పుడు ఎవ్వరూ లేనట్లు పూర్తిగా నిశ్శబ్దం తాండవిస్తున్నది. తమ ఛాయాచిత్రంలోలా గురుదేవులు చేతులు జోడించుకొని కూర్చుండిపోయారు.

కాసేపటికి ఆయనలో మెల్లగా బాహ్యచైతన్యం కలుగసాగింది. ఆయన దీర్ఘంగా నిట్టూర్చి పూర్తిగా బాహ్యాస్మృతిలోకి వచ్చారు. తరువాత భక్తుల వైపు తమ దృష్టిని సారించి ఆధ్యాత్మిక ప్రగతి, ఆధ్యాత్మిక స్థితిగతుల గురించి మాట్లాడసాగారు.

శ్రీరామకృష్ణులు (చిన్న నరేంద్రునితో) : నిన్ను చూడాలని ఎంతగానో తపించిపోయాను. నీ అభీష్టం సిద్ధిస్తుంది. అప్పుడప్పుడు ఇక్కడకు వస్తూ వుండు. అది సరే, నీకు ఏం కావాలి? జ్ఞానమా లేక భక్తా?

చిన్న నరేంద్రుడు: శుద్ధభక్తేనండి.

శ్రీరామకృష్ణులు: ఫలానా వ్యక్తిని ఎరుగకుండానే నీకు అతడి పట్ల శ్రద్ధాభక్తులు ఎలా కలుగుతాయి? (‘మ’ తో) అయితే పవిత్ర హృదయులు ‘కేవలం భక్తినే కోరుకొంటాను’ అన్నారంటే దాన్లో ఏదో అర్థం ఉండనే ఉంటుంది. సముచిత సంస్కారాలు లేనిదే స్వతస్సిద్ధంగా ఎవరికీ భక్తి జనించదు. ఇదే ప్రేమభక్తి లక్షణం. జ్ఞానభక్తి అనేది మరొకటి ఉంది. అది విచారణ ద్వారా సిద్ధిస్తుంది.

(చిన్న నరేంద్రునితో) ఏదీ, నీ చొక్కా విప్పు, నీ శరీర లక్షణాలను చూస్తాను. విశాలమైన వక్షస్థలం. అంటే నీకు తప్పక సిద్ధిస్తుంది. అప్పుడప్పుడు ఇక్కడకు వస్తూవుండు.

సాయంత్రం ఐదు గంటలకు చిన్న నరేంద్రుడు ఇంటికి వెళ్లడానికి సిద్ధమయ్యాడు. శ్రీరామకృష్ణులు అతణ్ణి ఈశాన్య వసారాలోకి తీసుకొనివెళ్లి ఏకాంతంలో పలు ఉపదేశాలు చేశారు. తరువాత అతడు గురుదేవులకు ప్రణమిల్లి సెలవు పుచ్చుకొని వెళ్లిపోయాడు.

శ్రీరామకృష్ణులు ఆధ్యాత్మిక శిక్షణ నివ్వడమేకాదు, ఒక్క చూపుతో లేదా ఒక్క స్పర్శతో భవదనుభూతిని కూడా కల్పించగలరు. ‘శ్రీరామకృష్ణ పరమహంస’ లో శ్రీరామకృష్ణుల స్పర్శాశక్తిని ఇలా అభివర్ణించారు: “తాము దివ్యదర్శనాలలో తిలకిం చిన ఆ విశిష్ట భక్తులు రాగానే గురుదేవులు వారిని ప్రక్కకు తీసుకువెళ్లి ధ్యానం చేయమనేవారు. తరువాత భావపారవశ్య స్థితిలో ఆయన వారి ఛాతీలనో లేదా నాలుకలనో స్పృశించేవారు. ఈ శక్తివంతమైన స్పర్శ వారిని అంతర్ముఖులను చేసి వారిలో సంచితమై ఉన్న ఆధ్యాత్మిక సంస్కారాలను జాగృతి చెందించి, వారిని భగవ త్సాక్షాత్కార ప్రయత్నంలో లీనం చేసేది. ఆ స్పర్శ కొందరి భక్తులకు దివ్యజ్యోతి దర్శనమో లేదా దేదీప్యమానులైన దేవిదేవతల దర్శనమో కలిగించేది. కొందరిని ప్రగాఢ ధ్యానమగ్నులను గావించి వర్ణనాతీతమైన పరమానందంలో ముంచెత్తేది. మరికొందరిలో హృదయ గ్రంథులను విడవడజేసి, భగవంతునికై తీవ్ర వ్యాకులతను జనింపచేసేది. కొందరు పారవశ్య స్థితి కలిగి సవికల్ప సమాధి అనుభూతి పొందేవారు. మరీ అరుదుగా కొందరు నిర్వికల్ప సమాధిని సూచనప్రాయంగా చవిచూసేవారు. ఆ విధంగా ఆయన వద్దకు వచ్చిన అనేకులు జ్యోతిర్మయ రూపాల దర్శనమూ తదితర అనుభూతులూ పొందివున్నారు. తమ స్పర్శతో చిన్న నరేంద్రుడు నిరాకార భగవంతుని ప్రగాఢ ధ్యానంలో మగ్నుడయ్యాడని స్వయంగా గురుదేవులే మాతో చెప్పివున్నారు.”

తమ యువ భక్తుల పట్ల గురుదేవులకు ఎంతో అక్కర ఉండడం వలన ఆయన ‘మ’ ను ఇలా అడిగారు: “అవునూ, చిన్న నరేంద్రుడు తరచు ఇక్కడకు వస్తూంటాడు కదా! ఆ విషయమై ఇంట్లో వాళ్లు అతణ్ణి ఏమైనా అంటారా? అతడి హృదయం ఎంతో పవిత్రమైనది. స్త్రీ సుఖమంటే ఏమిటో అతడెరుగడు.”

‘మ’ : అవునండీ, ‘ఆధారం పెద్దది’.

శ్రీరామకృష్ణులు: అది నిజమే. భగవద్విషయాలు ఒక్కసారి వింటే చాలు, జ్ఞాపకం ఉండిపోతాయని చెబుతాడు. చిన్నప్పుడు భగవంతుడు కనిపించడం లేదని విలపించే వాడినని అతడు నాతో చెప్పాడు.

1885 ఏప్రిల్​ 6వ తేదీ శ్రీరామకృష్ణులు దేవేంద్ర మజుందార్​ ఇంటిని పావనం చేశారు. ఆయనతోపాటు ‘మ’, చిన్న నరేంద్రుడు వెళ్లారు. వెళ్లేదారిలో గురుదేవుల వచనాలను విని చిన్న నరేంద్రుడు ఆహ్లాదంగా నవ్వసాగాడు. శ్రీరామ కృష్ణులు నవ్వుతూ, అతణ్ణి చూపుతూ ‘మ’ తో ఇలా అన్నారు. “చూడు, చూడు! ఎంత సహజంగా నవ్వుతున్నాడో, ఏమీ ఎరుగనట్లు. అతడి మనస్సులో భూసంపత్తి, భార్య, ధనం – ఈ మూడూ మృగ్యం. కామినీకాంచనాలు సమూలంగా తొలగిపో కుండా భగవత్సాక్షాత్కారం లభించదు.”

దేవేంద్రుని ఇంట్లో మాటల సందర్భంలో గురుదేవులు ఇలా చెప్పారు: “మనస్సు నుండి కామినీ కాంచనాలు సంపూర్ణంగా తొలగిపోనిదే అవతార పురుషులను గుర్తించడం కష్టం. వంకాయలు అమ్మేవాడిని రత్నం విలువ ఎంత అని ప్రశ్నిస్తే అతడు దానికి బదులుగా తొమ్మిది వీసెల వంకాయలు ఇస్తానన్నాడు. అంతకు మించి ఒక్కటి కూడా ఎక్కువ ఇవ్వనన్నాడు.” భక్తు లందరూ నవ్వారు. కాని చిన్న నరేంద్రుడు బిగ్గరగా నవ్వాడు. తన మాటల్లోని అంతరార్థాన్ని అతడు వెంటనే పసిగట్టాడని గ్రహించి గురుదేవులు ఇలా వ్యాఖ్యానించారు: “ఇతడి మనస్సు ఎంత సూక్ష్మగ్రాహ్యమైనదో చూడండి. బాల్యం నుండే ఏం కామినీకాంచన పరి త్యాగం! ఎంత ఆశ్చర్యం! బహు కొద్దిమందికి మాత్రమే ఇలా అవుతుంది. కామినీ కాంచన పరిత్యాగం చేయని వ్యక్తి కాకి పొడిచిన మామిడిపండు లాంటివాడు. ఆ పండును భగవంతునికి నివేదించలేం సరి కదా, తినడానికి సైతం నిరుపయోగం.”

“సన్మార్గంలో ఎన్నో అడ్డంకులు” అన్న లోకోక్తి ఒకటి ఉంది. చిన్న నరేంద్రుడు గురుదేవుల వద్దకు వెళ్లడం అతడి తల్లిదండ్రులకు సుతరామూ ఇష్టంలేదు. ఒక రోజు గురుదేవులు కరుణాసముద్రులై చిన్న నరేంద్రుని ఇంటికి వెళ్లాలనుకొన్నారు. అతడు గురుదేవులను ఆప్యాయంగా ఆహ్వానించాడుగాని, ఎక్కడ ఈ విషయం తండ్రికి తెలిసిపోతుందేమోనని భయపడ్డాడు.

1885 ఏప్రిల్​ 12వ తేదీ గురుదేవులు బలరాంబసు ఇంటికి విచ్చేశారు.

మాత నీదు ప్రేమ మానవాళి మీద
ఎంత గాఢమమ్మ సుంత తెలియలేను
తలచి తలచి దాని తల్లడిల్లుచుంటి
కనుల నీరు పొంగి కాల్వ గట్టుచుండె....

ఈ పాట వింటూ చిన్న నరేంద్రుడు ప్రగాఢ ధ్యానంలో మగ్నుడైపోయాడు. అతణ్ణి చూపిస్తూ శ్రీరామకృష్ణులు, “చూడు, చూడు! ఎంతటి ప్రగాఢ ధ్యానమో! బాహ్యస్మృతి బొత్తిగా లేదు” అన్నారు ‘మ’ తో. కొంతసేపటి తరువాత ఇంటికి బయలుదేరబోతున్నప్పుడు చిన్న నరేంద్రునితో గురుదేవులు ఇలా చెప్పారు: “నీ తల్లిదండ్రుల పట్ల ఎంతో శ్రద్ధాభక్తులతో మెలగాలి సుమా! కాని భగవన్మార్గంలో అడ్డు కల్పిస్తే మాత్రం వారి మాటను సైతం శిరసావహించవద్దు. నడుం బిగించి దృఢనిశ్చయుడవై ఉండు.”

1885 మే 26వ తేదీ శ్రీరామకృష్ణులు పానీహాటీలో నిర్వహించే వైష్ణవ మహోత్సవంలో పాల్గొనడానికి వెళ్లారు. ఆయనతో పాటు చిన్న నరేంద్రుడితో సహా దాదాపు ఇరవై ఐదు మంది భక్తులు వెళ్లారు. వారు పడవలో ప్రయాణం చేశారు. ఆ ఉత్సవంలో గురుదేవులు ఒక కీర్తన బృందంలో కలిసిపోయి భావపారవశ్య స్థితిలో నృత్యం చేయడం భక్తులందరూ కన్నులపండువుగా తిలకించారు. ఆనాటి సాయంత్రం వారు దక్షిణేశ్వరానికి తిరిగి వచ్చినప్పుడు ఏం జరిగిందో స్వామి శారదానంద ఇలా తెలియజేస్తున్నారు:

“మేం రాత్రి దాదాపు ఎనిమిదిన్నర గంటలకు దక్షిణేశ్వరానికి తిరిగివచ్చాం. గురుదేవులు తమ గదిలోకి వెళ్లి కూర్చున్నారు. భక్తులు ఆయనకు ప్రణమిల్లి సెలవు పుచ్చుకొని ఇళ్లకు బయలుదేరారు. వారంతా పడవలో కూర్చోబోతుండగా ఒక యువ భక్తుడు (స్వామి శారదానంద) తన చెప్పులు మరచిపోయిన విషయం గుర్తుకొచ్చి గురుదేవుల గదికి పరిగెత్తుకెళ్లాడు. అతడు ఎందుకు తిరిగివచ్చాడో తెలుసుకొని గురుదేవులు తమాషాగా ఇలా అన్నారు: ‘పడవ వెళ్లిపోక ముందే చెప్పుల సంగతి గుర్తుకురావడం నీ అదృష్టం. లేకపోతే ఈ రోజు నువ్వు పొందిన ఆనందం అంతా హరించుకుపోయి ఉండేది.’ ఆ యువ శిష్యుడు ఆయన వ్యాఖ్యానం విని నవ్వి ఆయనకు మళ్లీ ప్రణమిల్లి వెళ్లబోతుండగా ఆయన, ‘ఈ రోజు ఎలా ఆనందించావు? హరి నామానికి తగ్గట్టుగా ఉంది కదూ ఆ ఉత్సవం?’ అని అడిగారు. శిష్యుడు తల ఊపాడు. ఆ ఉత్సవంలో ఆధ్యాత్మిక అనుభూతులు పొందిన భక్తుల పేర్లను ప్రస్తావిస్తూ, చిన్న నరేంద్రుణ్ణి ప్రశంసిస్తూ ఆయన ఇలా వ్యాఖ్యా నించారు: ‘ఆ నల్లని కుర్రవాడు ఈ మధ్య కొద్దికాలం నుండే ఇక్కడకు వస్తున్నాడు. ఇప్పటికే ఆతడు భావపారవశ్య స్థితులు పొందుతున్నాడు. మొన్న ఆతడి భావపార వశ్యం కట్టలు త్రెంచుకొని ప్రవహించింది. దాదాపు గంటసేపు బాహ్యస్మృతిరహితుడై ఉన్నాడు. ప్రస్తుతం తన మనస్సు నిరాకార భగవంతునిలో లయమైపోతున్నదని అతడంటున్నాడు. అతడు సజ్జనుడు కదూ? దయచేసి ఒక రోజు అతడి ఇంటికి వెళ్లి అతడితో మాట్లాడు. చేస్తావు కదూ!’

“ముందు ఆ యువ శిష్యుడు అందుకు అంగీకరించాడు గాని, తరువాత, ‘కాని మహాశయా, పెద్ద నరేంద్రుణ్ణి (స్వామి వివేకానంద) ఇష్టపడినంతగా నేను మరెవరినీ ఇష్టపడనండి. చిన్న నరేంద్రుడి వద్దకు నాకు వెళ్ల బుద్ధి పుట్టడం లేదు’ అని చెప్పాడు. దాంతో గురుదేవులు మండిపడి, ‘కుర్రకుంకా! నువ్వు ఏకపక్షవాదివి! ఇది సంకుచిత మనస్తత్వానికి లక్షణం. భగవంతునికి అర్పించే పువ్వులు విభిన్నంగా ఉన్నట్లే, ఆయనకు రకరకాల కోవలకు చెందిన భక్తులు ఉంటారు. ఇతరులతో కలుపుగోలుతనంగా మెలగకపోవడం సంకుచితత్వం అనిపించుకొంటుంది. ఒక రోజు నువ్వు తప్పక అతడి ఇంటికి వెళ్లి తీరాలి. సరేనా?’ అన్నారు. ఆ శిష్యుడు అట్లే వెళతానని వాగ్దానం చేసి, గురుదేవులకు ప్రణమిల్లి సెలవు పుచ్చుకొన్నాడు. పడవ రాత్రి 10 గంటలకు కలకత్తా చేరింది. మన యువ శిష్యుడు గురుదేవుల ఆదేశం మేరకు కొన్ని రోజుల తరువాత చిన్న నరేంద్రుని ఇంటికి వెళ్లాడు. వాళ్లిద్దరూ మాటల్లోపడ్డారు. తన జీవితంలో ఎదురయిన ఒక తీవ్ర, సంక్లిష్ట సమస్యకు, పరిష్కారం చిన్న నరేంద్రుని మాటల్లో ఆ శిష్యునికి స్ఫురిం చింది.”

సూర్యోదయాన్ని సూచించే వెలుగురేఖలా, భగవంతునికై వ్యాకులత చెందడం ఆధ్యాత్మిక దీప్తిని సూచిస్తుంది. భగవంతునికై ఆర్తిని కల్పించుకోమని సదా గురుదేవులు తమ శిష్యులను ప్రోత్సహించేవారు. తమ శిష్యులలో ఒకరికి వ్యాకులత జనించడం ఆయన చూసిన పక్షంలో, ఇతరులకు ప్రేరణ కలిగిస్తుందనే ఉద్దేశంతో ఆ విషయాన్ని బహిరంగంగా ప్రకటించేవారు.

1885 జూలై 13వ తేదీ శ్రీరామకృష్ణులు రథోత్సవంలో పాల్గొనడానికి బలరాం ఇంటికి విచ్చేశారు. అక్కడ ఆయన మూడు రోజులు బసచేశారు. ఆయన చిన్న నరేంద్రుణ్ణి గురించి వాకబు చేసి ఇలా వ్యాఖ్యానించారు: “ఎంత ఆశ్చర్యం! పసితనంలో బడి నుండి వచ్చాక అతడు భగవంతుడి కోసం విలపించేవాడు. భగవంతుడికై విలపించడమంటే సామాన్య విషయమా ఏమిటి? లోపల డొల్లభాగం అధికంగా ఉన్న వెదురుగడలాంటి వాడు అతడు. అతడి మనస్సంతా నా మీదనే లగ్నమై ఉంది. గిరీష్​ ఒకసారి నాతో ఇలా అన్నాడు: ‘ఒక రోజు చిన్న నరేంద్రుడు నవగోపాల్​ ఇంటికి కీర్తన జరుగుతున్నప్పుడు వెళ్లాడు. లోపలకు వెళ్లగానే ఆయన (శ్రీరామకృష్ణులు) ఎక్కడ అని అడగసాగాడు. పిదప పరిసరాల గురించి బాహ్యస్మృ తిని పూర్తిగా కోల్పోయాడు. అక్కడ కూర్చున్న వారిపై కాళ్లుపెట్టి నడవసాగాడు.’ ఇంట్లో వాళ్లు చీవాట్లు పెడతారనే భయంకూడా అతడికి లేదు. ఒక్కోసారి వరుసగా మూడు రాత్రుళ్లు దక్షిణేశ్వరంలోనే గడిపేవాడు.”

బలరాం ఇంటి రథోత్సవంలో జూలై 14వ తేదీ చాలామంది భక్తులు పాల్గొన్నారు. చిన్న నరేంద్రుణ్ణి చూస్తూ శ్రీరామకృష్ణులు ఇలా అన్నారు: “భగవంతుడు ఉన్నాడని ఊరకే అంతర్బుద్ధితో తెలుసుకోవడం వల్ల ఏమిటి ప్రయోజనం? భగవద్ద ర్శనం కలుగగానే అంతా సాధించామని భావించరాదు. ఆయనను నీ గదిలోకి తీసుకొని రావాలి, ఆయనతో సంభాషించాలి.

“కొందరు పాలను గురించి విన్నారు, కొందరు పాలను చూశారు, మరి కొందరు పాలు త్రాగారు. రాజుగారిని కొందరు దర్శించారు. ఏ ఒకరిద్దరు మాత్రమే ఆయనను ఇంటికి తీసుకొనివచ్చి ఆతిథ్యం ఇవ్వగలరు.”

చిన్న నరేంద్రుడు గురుదేవులను ఇలా ప్రశ్నించాడు: “మహాశయా! మనకు స్వతంత్రేచ్ఛ అనేది ఉందంటారా?”

శ్రీరామకృష్ణులు: ఈ ‘నేను’ ను కాస్త వెదకి చూడు. ‘నేను’ ను వెతుక్కొంటూ పోతే ‘ఆయన’ బయటపడతాడు. నేను యంత్రం, ఆయన యంత్రం నడిపేవాడు. ఉత్తరం చేతబుచ్చుకొని దుకాణానికి వెళ్లిన కీలుబొమ్మ గురించి వినేవుంటావు కదా! నువ్వు అలాంటి కీలుబొమ్మవు మాత్రమే. భగవంతుడే కర్త. నిన్ను నువ్వు అకర్తగా ఎరిగి ఈ లోకంలో కర్తగా పనులు చేయి.

ఉపాధి ఉన్నంత దాకా అజ్ఞానం ఉంటుంది. నేను పండితుణ్ణి, నేను జ్ఞానిని, నేను ధనవంతుణ్ణి, నేను మాననీయుణ్ణి, నేను కర్తను, తండ్రిని, గురువును – ఈ భావాలన్నీ అజ్ఞాన జనితాలు. ‘నేను యంత్రం, నువ్వు యంత్రాన్ని నడిపేవాడివి’ – ఇది జ్ఞానం. ఈ జ్ఞానావస్థలో తక్కిన ఉపాధులన్నీ తొలగిపోతాయి. కట్టె పూర్తిగా దహించుకుపోయినప్పుడు ఎలాంటి శబ్దమూ ఉండదు; సెగ కూడా ఉండదు. అంతా చల్లారిపోతుంది – శాంతిః శాంతిః శాంతిః.

జూలై 15వ తేదీ ఉదయం తొమ్మిది గంటలకు శ్రీరామకృష్ణులు పడవలో దక్షిణేశ్వరానికి బయలుదేరారు. ఆయనతోపాటు గోపాలేర్​–మా, యోగీన్​, చిన్న నరేంద్రుడు మరి కొందరు కూడా వెళ్లారు. దక్షిణేశ్వరం చేరుకోగానే గురుదేవులు కాళికాలయానికి వెళ్లి జగజ్జననికి ప్రణామాలు అర్పించారు. స్వామి శారదానంద ఆ ఘట్టాన్ని ఇలా వ్రాసివున్నారు: “తరువాత ఆయన తమ బాలభక్తులతో భావపారవశ్య స్థితిలో నాట్యమందిరం వద్దకు వెళ్లారు. అక్కడ కూర్చుని సుశ్రావ్య స్వరంలో పాడనారంభించారు.

“నాట్యమందిర ఉత్తర భాగంలో, జగజ్జననికి అభిముఖంగా ఆసీనులై గురుదేవులు పాడుతున్నారు. అక్కడ కూర్చుని, నిలబడివున్న భక్తులు గురుదేవుల పాటను విని ముగ్ధులైపోయారు. అలా పాడుతూ పాడుతూ గురుదేవులు హఠాత్తుగా లేచి నిలబడి సమాధిమగ్నులయ్యారు. పాట ఆగిపోయింది. ఆయన దివ్యదరహాస చంద్రికలు ఆ ప్రాంతాన్ని పరమానందంలో ముంచెత్తాయి. గురుదేవుల మూర్తినే తదేకంగా చూస్తూ భక్తులు నిశ్చలంగా ఉండిపోయారు. గురుదేవుల దేహం కాస్త ఒరిగివుండడం చూసి చిన్న నరేంద్రుడు ఒక్క ఉదుటను వచ్చి ఆయనను పట్టుకో బోయాడు. కాని ఆతడి స్పర్శ తగిలీతగలగానే ఆయన బాధగా కేకపెట్టారు. ఎవరూ తాకడం ఆయనకు ఇష్టంలేదని గ్రహించి చిన్న నరేంద్రుడు వెనక్కు తగ్గాడు. అప్పుడు ఆలయంలో ఉన్న రామ్​లాల్​ ఆయన కేక విని ఒక్క పరుగున అక్కడికి వచ్చి ఆయనను పట్టుకొన్నాడు. గురుదేవులు అదే స్థితిలో కొంతసేపు ఉండిపోయిన తరువాత, భగవన్నామ ఉచ్చారణ విని క్రమంగా బాహ్యస్మృతిలోకి వచ్చారు. కాని ఇంకా దివ్యోన్మత్త ప్రభావం ఉండడం వలన ఆయన మామూలుగా నిలబడలేకపోయారు. ఆయన కాళ్లు విపరీతంగా తూలిపోతున్నాయి.

“ఈ స్థితిలో గురుదేవులు మెల్లగా ప్రాకుతూ నాట్యమందిర మెట్లను దిగి ఆలయ ప్రాంగణంలోకి వచ్చారు. అప్పుడాయన చిన్న పిల్లవాడిలా మాట్లాడుతున్నారు: ‘అమ్మా, నేను పడిపోను. నేను పడిపోతానా?’ అప్పుడు గురుదేవులను చూసినప్పుడు నిజంగానే మూడు నాలుగేళ్ల పిల్లవాడిలా అనిపించారు. ఆమె మీద ఆధారపడుతూ న్నట్లుగా ఆమె వంకే మాట్లాడుతూవున్నట్లుగా చూస్తూ, మెట్లు దిగి వచ్చారు. ప్రాంగణం దాటి, గురుదేవులు తమ గది వద్దకు వచ్చి, అర్ధచంద్రాకార వసారాలోకి వచ్చి కూర్చున్నారు. ఆయన ఇంకా భావపారవశ్య స్థితిలోనే ఉన్నారు. క్రమంగా ఆయన మామూలు బాహ్య చైతన్యంలోకి రాగలిగారు.

“చిన్న నరేంద్రుడు భావపారవశ్య స్థితిలో గురుదేవులను తాకినప్పుడు ఆయన బాధతో కేక పెట్టడానికి గల కారణం ఆ తరువాత తెలియవచ్చింది. చిన్న నరేంద్రుడికి ఎడమ కణత మీద కంతి లేవడం వలన వైద్యులు దానికి శస్త్రచికిత్స చేసి నొప్పి తగ్గడానికి మందు పూశారు. కాని గాయం మానలేదు. ఒంటి మీద గాయంతో ఒక దివ్యపురుషుణ్ణి తాకకూడదని మేం విని ఉన్నాం. మేం విన్న విషయం మా కళ్ల ఎదుటే ఎదురుచూడని రీతిలో నిదర్శనపూర్వకంగా ఋజువయింది. గురుదేవులు నిస్సందేహంగా బాధ ననుభవించారు. అయినప్పటికీ అప్రియమైన ఆ స్పర్శ వలన ఆయనను తక్షణమే బాధకు లోను చేసిన అంతర్​ శక్తిని గురించి మాకు ఏమీ అవగతం కాలేదు. చిన్న నరేంద్రుడి పావనత గురించి గురుదేవులకు గొప్ప అభిప్రాయం ఉంది. గురుదేవులు మామూలు స్థితిలో ఉన్నప్పుడు గాయం ఉన్నప్పటికీ చిన్న నరేంద్రుడు తాకినప్పుడు ఆయన ఏమీ బాధపడలేదు. అటువంట ప్పుడు భావపారవశ్య స్థితిలో ఉన్నప్పుడు గురుదేవులు తన స్పర్శను భరించలేరని చిన్న నరేంద్రుడికి ఎలా తెలుస్తుంది? ఏది ఏమైనప్పటికీ గాయం పూర్తిగా ఆరిపోయినంత దాకా చిన్న నరేంద్రుడు, గురుదేవులను భావపారవశ్యంలో ఉన్నప్పుడు స్పృశించలేదు.”

1885 జూలై 28వ తేదీ గురుదేవులు మళ్లీ బలరాం ఇంటికి వెళ్లారు. మధ్యాహ్న భోజనానంతరం ఆయన అక్కడినుండి ముగ్గురు భక్తుల ఇళ్లను పావనం చేశారు. అప్పుడు చిన్న నరేంద్రుడు గురుదేవుల వద్దకొచ్చి పరీక్షలకు తను తయారవు తూన్నందు వలన ఆయనను తరచు కలుసుకోలేనని చెప్పాడు.

శ్రీరామకృష్ణులు (చిన్న నరేంద్రుడితో) : ఈ రోజు నీకు కబురు పంపలేదే!

చిన్న నరేంద్రుడు (నవ్వుతూ) : అది నిజమే. అయితే దాని గురించి ఇప్పుడు చేసేది ఏముంది?

శ్రీరామకృష్ణులు: సరే నాయనా, నీ చదువుల్లో జోక్యం చేసుకోను. నీకు తీరిక దొరికినప్పుడే నా వద్దకు రా.

ఆయన కాస్త కోపగించుకొన్న ధోరణిలో మాట్లాడినట్లు అనిపించింది. తమ యువ శిష్యులను ఆయన ఎంతగానో ప్రేమిస్తున్నారు. తమ ఆధ్యాత్మిక వారసత్వాన్ని సత్వరమే వారికి అందజేయాలని ఆయన ఆరాటం చెందుతున్నారు. అందుకు కారణం క్యాన్సర్​ వ్యాధి బయటపడడమే!

నాటి సాయంత్రం గోలాప్​–మా, యోగీన్​–మాల ఇళ్లకు గురుదేవులు విచ్చేసినప్పుడు చిన్న నరేంద్రుడుకూడా ఆయనతోనే ఉన్నాడు. వినోదింప చేసే ఆతడి సంభాషణలకోసమూ, ఉల్లాస ప్రవృత్తికోసమూ భక్తులు తమ సమావేశాలకు తప్పక చిన్న నరేంద్రుణ్ణి ఆహ్వానించేవారు. అప్పుడు గోలాప్​–మా ఇలా అంది: “చిన్న నరేంద్రుణ్ణి తీసుకువచ్చాను; అతడు లేకపోతే మనలను నవ్వించే వాళ్లు ఎవరు?” యోగీన్​–మా వీథిలో కొందరు కుర్రాళ్లు గురుదేవులను చూడడానికి కిటికీలు ఎక్కడం చిన్న నరేంద్రుడు చూశాడు. వాళ్లతో చిన్న నరేంద్రుడు, “ఎందుకు ఇక్కడ ఉన్నారు? వెళ్లిపోండి. ఇళ్లకు పోండి!” అన్నాడు. “వాళ్లని ఉండ నివ్వు!” అన్నారు మృదువుగా గురుదేవులు. తరువాత కొందరు యువ సంగీత విద్వాంసులు వయోలిన్​, పిల్లనగ్రోవి తదితర సంగీత వాద్యాలు వాయించి గురుదేవులను అలరించారు. గోలాప్​–మా ఒక ఫలానా భక్తుడు బాగా పాడతాడుగాని గురుదేవుల ముందు పాడడానికి సాహసించడని చెప్పినప్పుడు ఒక యువకుడు, “ఎందుకు? నేను మా నాన్నగారి ముందు పాడతానే!” అన్నాడు. అప్పుడు చిన్న నరేంద్రుడు నవ్వుతూ, “ఈయన ఇంకా అంత ముందుకు పోలేదులే” అని వ్యాఖ్యానించాడు. అంతా గొల్లున నవ్వారు.

1885 ఆగష్టు 9వ తేదీ గురుదేవులు యువ భక్తుల పట్ల తానంత అభిమా నంగా, ప్రేమగా ఉండడానికి గల కారణాన్ని ఇలా వివరించారు: “ఈ కుర్రవాళ్లను చూడగానే నాకు ప్రాణం లేచివచ్చినట్లనిపిస్తుంది. పిల్లలను కంటూ, వ్యాజ్యాలలో పడి కొట్టుమిట్టాడుతూ కామినీకాంచనాలలో మునిగివున్న వారిని చూసి నేనెలా ఆనందించగలను? పవిత్రహృదయులను చూడకుండా నే నెలా జీవించగలను?” చిన్న నరేంద్రుని నిష్కాపట్య వర్తన చూసి గురుదేవులు ఇలా వ్యాఖ్యానించారు: “చిన్న నరేంద్రుడికి కుంభకం దానంతట అదే ఏర్పడుతుంది, పిదప సమాధిస్థితి. ఒక్కోసారి రెండున్నర గంటలపాటు, మరికొన్నిసార్లు ఇంకా ఎక్కువ సేపు సమాధి స్థితిలోనే ఉంటాడు. ఎంత ఆశ్చర్యకరం!”

గురుదేవుల గొంతు క్యాన్సర్​ వ్యాధి ప్రకోపించడంతో వైద్య సౌకర్యాలు విరివిగా లభించే కలకత్తాకు గురుదేవులను తరలించారు. అంతేగాక భక్తులలో అత్యధికులు కలకత్తా వాస్తవ్యులు. 1885 అక్టోబరు 2వ తేదీ గురుదేవులు శ్యాంపు కూర్​ ఇంట్లోకి తరలి వెళ్లారు. చిన్న నరేంద్రుడు తరచు గురుదేవుల వద్దకు వచ్చి, ఆయన ఆధ్యాత్మిక ప్రసంగాలను ఎంతో ఆసక్తితో వినసాగాడు. అక్టోబరు 23వ తేదీ ఒక సంగీత విద్వాంసుడు ఆయన కోసం అనేక భక్తి గీతాలు ఆలాపించాడు. వ్యాధిగ్రస్థులై ఉన్నప్పటికీ ఆయన ఆ పాటలు విని సమాధిమగ్ను లయ్యారు.

‘మ’ ఆ సంఘటనను ఇలా నమోదు చేసివున్నాడు:

“పాటలు పూర్తయ్యాయి. భక్తులలో పలువురు మైమరచి స్ధబ్ధులై కూర్చుండి పోయారు. చిన్న నరేంద్రుడు ప్రగాఢ ధ్యానమగ్నుడై స్ధాణువులా ఉన్నాడు. అతణ్ణి డాక్టరుకు (మహేంద్రలాల్​ సర్కార్​) చూపుతూ శ్రీరామకృష్ణులు, “అతడు పరమ పావనుడు. విషయబుద్ధి నీడ సైతం అతడి మీద పడలేదు” అన్నారు.

విద్యుచ్ఛక్తి స్వభావాన్ని ప్రదర్శించే ఒక పరికరాన్ని తెచ్చి చూపుతానని చిన్న నరేంద్రుడు గురుదేవులతో చెప్పివున్నాడు. 1885 అక్టోబర్​ 27వ తేదీ ఆ పరికరాన్ని తెచ్చి గురుదేవులకు చూపాడు.

నవంబర్​ 5వ తేదీ శ్యాంపుకూర్​ గృహంలో కాళీపూజ జరిగింది. చిన్న నరేంద్రుడు కూడా పూజలో పాల్గొని ఇతర భక్తులతోపాటు తానూ గురుదేవుల పాదపద్మాలకు పువ్వులు అర్పించాడు.

కలకత్తా కలుషిత వాతావరణం గురుదేవుల వ్యాధి నివారణకు దోహదం చేయకపోవడంతో, డాక్టర్​ సర్కార్​ గురుదేవులను నగరం వెలుపలకు తరలించితే బాగుంటుందని శిష్యులకు సూచించాడు. ఆ సలహా మేరకు శిష్యులు కాశీపూర్​లో ఒక గృహోద్యానాన్ని అద్దెకు పుచ్చుకొని 1885 డిసెంబర్​ 11వ తేదీ గురుదేవులను అక్కడకు తీసుకొని వెళ్లారు.

1886 ఏప్రిల్​ 13వ తేదీ గురుదేవుల దర్శనానికై చిన్న నరేంద్రుడు కాశీపూర్​కు వెళ్లాడు. ఆ రోజు గురుదేవులను పరీక్షించడానికి ముగ్గురు వైద్యులు వచ్చారు. కథామృతంలో ‘మ’ ఇలా నమోదు చేసివున్నాడు:

డా. హాల్దార్​: మహాశయా, ఆ కుర్రవాడు (చిన్న నరేంద్రుణ్ణి చూపుతూ) ఇక్కడకు వచ్చినప్పుడు అతడు జితేంద్రియుడని మీరు అన్నారు.

శ్రీరామకృష్ణులు: అవును, నిజమే. అతడిలోకి విషయాసక్తి అసలు ప్రవేశించనే లేదు. కామం అంటే ఏమిటో తెలియదని చెబుతాడు. (‘మ’ తో) చేత్తో నా ఒళ్లు తాకి చూడు, నాకు రోమాంచిత మవుతున్నట్లుంది.

లేశమాత్రమైనా కామంలేని పరిశుద్ధ మనస్సు అన్న ఆలోచన మనస్సులో మెదలగానే శ్రీరామకృష్ణులకు రోమాంచితమయింది. అలాంటి పవిత్రహృదయులలో భగవంతుడు ప్రస్ఫుటంగా అభివ్యక్తమవుతాడని ఆయన తరచూ చెబుతూంటారు.

విధి నిర్ణయాన్ని ఎవరూ జవదాట లేరు. చిన్న నరేంద్రుణ్ణి గురించి గురుదేవులకు గొప్ప అభిప్రాయం ఉండివున్నప్పటికీ అతడు సంసార జీవితంలో ప్రవేశించాల్సి వచ్చింది. ఏం జరిగిందో కచ్చితంగా తెలియరావడం లేదు. గురుదేవుల సాంగత్యం వలన అతడెక్కడ సన్న్యాసం పుచ్చుకొంటాడేమోనని భయపడి చిన్న నరేంద్రుని తల్లిదండ్రులు అతణ్ణి వివాహం చేసుకోమని నిర్బంధించి ఉండవచ్చు. ఈ విషయంగా స్వామి శారదానంద ఇలా వ్రాశారు: “ఆ యువ శిష్యుడు (చిన్న నరేంద్రుడు) తన వివాహానంతరం కాశీపూర్​ ఉద్యాన గృహంలో ఉన్న గురుదేవుల వద్దకు వచ్చినప్పుడు, సొంత కుమారుణ్ణి కోల్పోయినంతగా ఆయన బాధపడ్డారు. ఆ కుర్రవాడి మెడ చుట్టూ చేతులు వేసి బిగ్గరగా విలపిస్తూ పదేపదే, “నాయనా సంసారంలో పూర్తిగా మునిగిపోయి భగవంతుణ్ణి మాత్రం మరచిపోవద్దు” అని చెప్పారు.

శ్రీరామకృష్ణ లీలామృతంలో వైకుంఠనాథ్​ సన్యాల్​ ఇలా వ్రాసివున్నాడు: “విద్యార్థిగా ఉన్నప్పుడు చిన్న నరేంద్రుడు గురుదేవుల వద్దకు వచ్చాడు. భగవద్ధ్యానంలో మగ్నుడైపోయిన అతడికి సమాధిస్థితి అనుభూతులు కలిగేవి. గురుదేవులు ఇలా వ్యాఖ్యానించారు: ‘ఈ కుర్రవాడు అత్యున్నత ఆధ్యాత్మిక స్థితిని చేరుకొన్నాడు. కామినీకాంచనాల కాటు పడకపోతే ఇతడు గొప్ప యోగి అవడం తథ్యం.’ విధి నిర్ణయం ప్రకారం చిన్న నరేంద్రుడు వివాహం చేసుకొన్నాడు. కాని అతడి వైవాహిక జీవితం ఆనందంగా సాగలేదు. అతడు న్యాయవాద వృత్తిని చేపట్టినప్పటికీ పెద్దగా ఏమీ సంపాదించలేకపోయాడు.” కాలాంతరంలో చిన్న నరేంద్రుడు లౌకిక వ్యాపకాలలో మునిగిపోయినట్లు మాతృదేవి కూడా ప్రస్తావించి ఉన్నారు.

గృహస్థాశ్రమాన్ని స్వీకరించినప్పటికీ చిన్న నరేంద్రుడు గురుదేవుల శిష్యులతో సాంగత్యం నెరపుతూనే వచ్చాడు. వివేకానంద స్వామి పాశ్చాత్యం నుండి తిరిగి వచ్చాక 1897 మే ఒకటవ తేదీ రామకృష్ణ మిషన్​ను స్థాపించారు. ఆ సంస్థకు న్యాయవాదియైన నరేంద్రనాథ్​ మిత్ర (చిన్న నరేంద్రుడు) ప్రప్రథమ కార్యదర్శిగా వ్యవహరించాడు. సోదరి నివేదిత మొదలైన స్వామీజీ పాశ్చాత్య శిష్యురాండ్రకు ఆతడు తన శక్తి మేరకు సహాయం అందించాడు.

చిన్న నరేంద్రుడిలాంట ఉన్నతాత్ముల గురించిన మహత్వం మామూలు వ్యక్తులకు అవగతం కాదు. విధి అతణ్ణి ఎందుకు వంచించింది? అత్యున్నత ఆధ్యాత్మిక స్థితినుండి అతడు ఎందుకు మామూలు లౌకిక స్థితికి దిగజారిపోయాడు? గురుదేవుల దీవెనలెన్నో అతడు పొందివున్నప్పటికీ ఆధ్యాత్మిక పథం నుండి ఎందుకు అతడు వైదొలగవలసి వచ్చింది? ఆధ్యాత్మిక జీవితంలో ఎదురయ్యే అంధకూపాల గురించి ఆతడి జీవితం ద్వారా గురుదేవులు మనకు బోధింపదలచారో ఏమో! ఆధ్యాత్మిక మార్గంలో నుండి ఏ క్షణంలోనైనా జారిపోవచ్చు కనుక జాగ్రత్తగా మసలుకోవాలి. ఎన్నడూ అహంకారానికి చోటు ఇవ్వకండి. జ్ఞానుల మనస్సులను సైతం మహామాయ క్రమ్మివేయడం నిజం. భగవద్గీతలో చెప్పినట్లు (9:31) భక్తుడు ఎన్నడూ వినాశనం చెందడు. శ్రీరామకృష్ణుల ప్రేమాభిమానాలూ, దివ్యస్పర్శా చిన్న నరేంద్రుణ్ణి మాయ నుండి రక్షించాయనడంలో సందేహం ఏమాత్రమూ లేదు.





	
		
			Footnotes

		
		
			1. మెదడులోకి రక్తం లేదా సీరమ్​ అధికంగా ప్రవహించడం వలన కదలికనూ, స్పృహనూ నిరోధించే వ్యాధి.

		
		
			1. హిమాలయ పర్వతాన్ని సిరాబుడ్డిగా చేసుకొని, నీలి సముద్రాన్ని సిరాగా చేసుకొని, కల్పవృక్షాన్ని కలంగా చేసుకొని, భూమిని తాళపత్రంగా చేసుకొని విద్యలకు దేవతయైన సరస్వతీదేవియే నిరంతరం వ్రాస్తున్నప్పటికీ నీ ఘనతను పూర్తిగా తెలియజేయలేదు.

		
		
			1. అష్టపాశాలు: దయ, జుగుప్స, మోహం, భయం, సంశయం, కులం, శీలం, బలం.

		
		
			1. ‘శ్రీరామకృష్ణ కథామృత’ లో ఈ సంఘటనకు పాఠాంతరం ఇలా తెలుపబడింది: గురుదేవులు (డాక్టర్​తో):.... నేను దేన్నీ కూడబెట్టలేను. ఒకసారి శంభుమల్లిక్​ తోటకు వెళ్లాను. అప్పుడు కడుపు నొప్పితో ఎంతగానో బాధపడుతూండేవాణ్ణి. ‘అప్పుడప్పుడు చిన్న మోతాదుల్లో నల్లమందు పుచ్చుకొంటే నొప్పి రాదు’ అన్నాడు శంభు. ఇలా అంటూ అతడు నా ధోవతి చెంగున కాస్త నల్లమందు పెట్టి ముడివేశాడు. నేను తిరిగి వస్తున్నప్పుడు అదేమిటోగాని ముఖద్వారం వద్ద ఎంతగా వెతకినప్పటికీ దారి కనిపించని స్థితిలోపడ్డాను. అప్పుడు నల్లమందు పారేశాక మళ్లీ నేను మామూలు స్థితిలోకి వచ్చాను. అప్పుడు ఆలయ ఉద్యానానికి సులువుగా వెళ్లాను.

		
		
			1. ‘శ్రీరామకృష్ణ కథామృతంలో’, 1884, సెప్టెంబర్​ 24వ తేదీన జరిగిన వివరాలను ‘మ’ ఇలా నమోదు చేశాడు: “ఇలా చూడు సురేంద్రా! మద్యం పుచ్చుకొనే ముందుగా జగజ్జననికి అర్పించు. నీ మెదడు మసకబారకుండా, నువ్వు తూలిపోకుండా చూసుకో. జగజ్జనని ధ్యాస నీలో ఎక్కువయ్యేకొద్దీ మద్యం పుచ్చుకోవాలన్న వాంఛ తగ్గుతూ వస్తుంది. దివ్యోన్మత్త ఆనందాన్ని ప్రసాదిస్తుంది జగజ్జనని. ఆమెను అనుభూతి చేసుకొన్న వ్యక్తి సహజానందాన్ని పొందుతాడు.”

		
		
			1. మహానారాయణోపనిషత్తు, 79.3

		
		
			1. కృష్ణుడు, కాళీ అభిన్నులని ఈ పాట సూచిస్తున్నది.

		
		
			1. గౌరీ–మా స్వీయచరిత్ర ప్రకారం ఈ సంఘటన బృందావనంలో జరిగింది. కాని At Holy Mother's Feetలో ఈ సంఘటన కామార్పుకూర్​లో జరిగిందని మాతృదేవి తెలిపారు: “బృందావనం నుండి తిరిగి వచ్చిన తరువాత నేను కామార్పుకూర్​లో జీవించసాగాను. జనం దాన్ని గూర్చీ దీన్ని గూర్చీ ఆక్షేపించడం మొదలుపెట్టారు. నా చేతి గాజులు తీసివేసినందుకు జనం ఎలా వ్యాఖ్యానిస్తారోనని నేను భయపడ్డాను. గంగ లేని చోట నేను జీవించగలనా అనుకోసాగాను. గంగలో స్నానం చేయగోరేదాన్ని; ఈ బలహీనత నాలో ఎప్పుడూ ఉండేది. ఒక రోజు గురు దేవులు భుతిర్​ ఖాల్​ వైపు నుండి నా ముందుకు నడిచివస్తూ కనిపించారు. ఆయనను అనుసరించి వెనుక నరేన్​, బాబూరాం, రాఖాల్​ ప్రభృత శిష్యులు, జనం వస్తూన్నారు. ఆయన పాదాల ముందు ఒక నీటిధార విరజిమ్ముతూ పైకి వచ్చి, అలలు అలలుగా ఆయనకు కాస్త దూరంలో ప్రవహించ సాగింది. అప్పుడు నేను, ‘సమస్తం ఆయనే అనీ, ఆయన పాదపద్మాల నుండి గంగ ఉద్భవిస్తున్నదనీ ఇప్పుడు చూస్తున్నాను’ అనుకొన్నాను. తక్షణమే నేను రఘువీర్​ ఇంటి ప్రక్కనున్న మందార మొక్క నుండి మందార పువ్వులు కోసి గంగలో జారవిడిచాను. అప్పుడు గురుదేవులు నాతో ఇలా చెప్పారు: ‘నీ గాజులు తీసివేయవద్దు. వైష్ణవ తంత్రం నీకు తెలియదా?’ అప్పుడు నేను, ‘వైష్ణవ తంత్రం ఏమిటి? నాకు ఏమీ తెలియదు’ అని జవాబిచ్చాను. ‘ఈ రోజు సాయంత్రం గౌరీ–మా వస్తుంది. ఆమె వివరించి చెబుతుంది’ అన్నారాయన. నిజంగానే గౌర్దాసి నాటి సాయంత్రం వచ్చింది. ఆమె నాకు వైష్ణవ తంత్రం గూర్చి వివరించి చెప్పింది. పావన చైతన్యమే ఒక స్త్రీకి నిజ మైన భర్త అని ఆమె నుండి విన్నాను. భారతదేశంలోని కొన్ని పుణ్యక్షేత్రాలను సందర్శించిన పిదప ఆమె కలకత్తాకు తిరిగివచ్చింది.

		
		
			1. శ్రీకృష్ణుడి జీవితచరిత్ర ప్రకారం రాధ ప్రధాన గోపిక, గొప్ప కృష్ణ భక్తురాలు. రాధ అత్తగారు జటిల, ఆడబడుచు కుటిల ఆమెను అనేక కష్టాలకు గురిచేశారు. అందుకు కారణం ఆమె కృష్ణప్రేమ. ఈ దుష్టులు ఇద్దరూ రాధ గురించి దుష్ప్రచారం చేశారు. కాని ఈ అవరోధాలురాధ ప్రేమను మరింత అధికరించాయి. తమ అసూయ, క్రౌర్యం, ద్వేషం ద్వారా జటిల, కుటిలలురాధ – కృష్ణ గాథను మరింత ఆసక్తికరంగా రూపొందించారు.

		
		
			1. అనేక మజిలీలు గమించి చివరకు స్వర్గం పొందడానికి పాటుపడే వైకుంఠపాళి లాంటి ఆట. తప్పు దారిలో పడితే నరకంలో పడిపోతారు.

		
		
			1. మొదటి సంపుటం 1902లో రెండవ సంపుటం 1904లో, మూడవ సంపుటం 1908లో, నాలుగవ సంపుటం 1910లో, ఐదవ సంపుటం 1932లో ప్రచురితమైనాయి.

		
		
			1. గౌరాంగ నిత్యానందులు.

		
		
			1. ఆ సన్న్యాసి పేరు ప్రభుదయాళ్​ మిశ్రా. అతడు భారతదేశ పశ్చిమ ప్రాంతంలో జన్మించాడు. క్రైస్తవ మతంలోని క్వేకర్​ శాఖకు చెందిన వ్యక్తి.

		
		
			1. సంకల్ప మాత్రంచేతనే ముక్తులు కాగలవారు.

		
		
			ఈ సంఘటనను మరో రకంగా కూడా చెప్పుకొంటారు: పూర్ణుడు నిజంగానే క్రిందపడ్డాడు. ఆ శబ్దం విని అతడి సేవకుడు లేచి వెళ్లి అతణ్ణి పరుపు వద్దకు ఎత్తుకొని వచ్చాడు. దెబ్బ తగిలిందా అని పూర్ణుణ్ణి అడిగినప్పుడు అతడు ఇలా జవాబిచ్చాడు: “దెబ్బ తగల్లేదు. నేను గురుదేవుల ఒడిలో పడ్డాను.”

